
Үнэнийг эрэлхийлэх гэж юу гэсэн үг вэ (1)

Өнөөдөр хүн бүрийн мэддэг сэдвээр нөхөрлөнө. Энэ нь хүний Бурханд итгэх итгэл, эрэл хайгуултай нягт холбоотой бөгөөд хүмүүсийн өдөр бүр тулгардаг, сонсдог сэдэв юм. Тэгвэл энэ ямар сэдэв бэ? Энэ сэдэв бол үнэнийг эрэлхийлэх гэж юу гэсэн үг вэ. Энэ сэдвийн талаар чи юу гэж бодож байна вэ? Чамд хангалттай шинэлэг байна уу? Анхаарал татахуйц байна уу? Энэ сэдэв хэчнээн анхаарал татахуйц байсан ч энэ нь та нарт тус бүрд чинь, хүн нэг бүрд хамааралтай гэдгийг Би мэдэж байна; энэ нь хүмүүсийн авралтай, Бурханы үгийн бодит байдалд орох оролттой, мөн тэдний зан чанарын өөрчлөлт, ирээдүйн төгсгөл, хүрэх газартай холбоотой. Та нарын ихэнх нь одоо үнэнийг эрэлхийлэхэд бэлэн байгаа бөгөөд сэрж эхэлсэн ч үнэнийг эрэлхийлэх гэж юу гэсэн үг болохыг, эсвэл үнэнийг хэрхэн эрэлхийлэх ёстой талаар тийм ч сайн мэддэггүй. Тийм учраас бид өнөөдөр энэ сэдвээр нөхөрлөх шаардлагатай. Үнэнийг эрэлхийлэх нь хүмүүст өдөр тутмын амьдралд нь байнга тулгардаг сэдэв; энэ нь өдөр тутмын амьдралд нь, үүргээ гүйцэтгэж байх явцад нь гэх мэтээр ямар нэг зүйл өөрсдөд нь тохиолдох үед хүмүүст тулгардаг бодит асуудал юм. Ямар нэг зүйл тохиолдоход ихэнх хүн зүгээр л өөрийн дур хүслээр Бурханы үгийг унших хичээл зүтгэл гаргаж, бодлоо сөрөг болохоос сэргийлж, улмаар сөрөг байдалд автахгүй, эсвэл Бурханыг буруу ойлгохгүй байж, Бурханы ажлыг дуулгавартай дагаж чадна гэж найддаг. Илүү дээр хэв чанартай хүмүүс Бурханы үгэн дэх үнэний бүх талыг эергээр, идэвх санаачилгатайгаар эрж хайж чаддаг; тэд зарчим, Бурханы шаардлага, хэрэгжүүлэлтийн замыг хайдаг. Эсвэл тэд өөрсдөд нь тохиолдсон зүйлийг ашиглан өөрсдийгөө шалгаж, тунгаан бодож, мэдлэг олж авч, улмаар үнэний зарчмыг ойлгож, үнэний бодит байдалд орж чаддаг. Гэсэн хэдий ч энэ нь ихэнх хүний хувьд асар том саад бэрхшээл хэвээр үлддэг бөгөөд тэд эдгээр зүйлд хүрч чадах эсэх нь тодорхойгүй. Ихэнх хүн бодит байдлын энэ тал руу хараахан ороогүй. Тиймээс, та нарт тунгаан бодох хугацаа өгсөн ч гэсэн энэ ердийн, нийтлэг, тодорхой сэдвийн талаар бодитой, жинхэнэ, үнэн зөв ойлголтод хүрэх нь та нарын хувьд амаргүй байх болно. Иймээс, үндсэн сэдэвтээ эргэж орохын тулд үнэнийг эрэлхийлэх гэж юу гэсэн үг болох талаар нөхөрлөцгөөе. Та нар тунгаан бодохдоо чадварлаг биш боловч зөвхөн чихээрээ бус, зүрх сэтгэлээрээ сонсохдоо сайн гэж Би найдаж байна. Та нар үүнийг ойлгож ухаарахын тулд чин сэтгэлээсээ хичээнэ гэж, бас ойлгож чадах бүхнээ, өөрийн чинь байдал, зан чанар болон нөхцөл байдлын чинь тал бүртэй нийцэж байгаа бүхнийг маш ач холбогдолтой зүйл хэмээн нухацтай авч үзнэ гэж Би найдаж байна. Дараа нь та нар завхарсан зан чанараа шийдвэрлэж эхэлж, хэрэгжүүлэлтийн бүх зарчмыг сэтгэлдээ хадгалахаар чармайна гэж Би найдаж байна, тэгж гэмээ нь холбоотой асуудлууд гарахад чи дагах замтай байж, Бурханы үгийг хэрэгжүүлэлтийн зам гэж үзэж, тэдгээрийг тийн хэрэгжүүлж, дуулгавартай дагаж чадна. Ингэх нь хамгийн сайн юм.

Үнэнийг эрэлхийлэх гэж юу гэсэн үг вэ? Энэ нь ухагдахууны асуулт байж болох ч Бурханд итгэх талаарх хамгийн бодитой асуулт юм. Хүмүүс үнэнийг эрэлхийлж чадах эсэх нь дур сонирхол, хэв чанар, эрэл хайгуулаас нь шууд хамаардаг. Үнэнийг эрэлхийлэх нь олон бодит элементүүдийг агуулдаг. Бид тэдгээрийн талаар нэг нэгээр нь нөхөрлөх ёстой, тэгснээр та нар үнэнийг аль болох хурдан ойлгож, үнэнийг эрэлхийлэх гэж яг юу болох, тэрхүү эрэл хайгуултай ямар асуудлууд холбоотой болохыг мэдэж чадна. Тийм маягаар үнэнийг эрэлхийлэх гэж юу гэсэн үг болохыг та нар эцэст нь ойлгож чаддаг болно. Эхлээд, үүнийг ярилцацгаая: Та нар энэхүү номлолыг сонссоноор үнэнийг эрэлхийлж байгаа юу? (Үнэндээ тийм биш.) Номлол сонсох нь ердөө л урьдач нөхцөл бөгөөд үнэнийг эрэлхийлэхэд бэлтгэж байгаа үйлдэл юм. Үнэнийг эрэлхийлэхэд ямар элементүүд оролцдог вэ? Үнэний эрэл хайгуулыг хөндсөн олон сэдэв байдаг бөгөөд мэдээжийн хэрэг хүмүүст олон асуудал байдаг тул бид энд хэлэлцэх хэрэгтэй. Жишээлбэл, зарим хүн: “Хэрэв хүн өдөр бүр Бурханы үгийг идэж ууж, үнэний талаар нөхөрлөдөг, үүргээ хэвийн гүйцэтгэж чаддаг, чуулганы зохицуулсан юуг ч хийдэг, хэзээ ч үймээн тарьж, саад хийдэггүй бол—мөн хэдий үнэний зарчмыг зөрчих үе байдаг ч үүнийг ухамсартайгаар эсвэл санаатайгаар хийдэггүй бол—энэ нь тэд үнэнийг эрэлхийлж байгааг харуулж байгаа юм биш үү?” гэж хэлдэг. Энэ бол сайхан асуулт. Олон хүн ийм санаа бодолтой байдаг. Юуны өмнө ийм маягаар тууштай хэрэгжүүлснээр хүн үнэний тухай ойлголтод хүрч, үнэнийг олж авч чадах эсэхийг ойлгох ёстой. Бодлоо хуваалц. (Хэдийгээр ингэж хэрэгжүүлэх нь зөв бөгөөд шашны зан үйлтэй илүү төстэй юм шиг харагддаг ч—энэ нь дүрэм журмыг дагаж мөрдөж байгаа хэрэг юм. Энэ нь үнэнийг ойлгох, эсвэл үнэнийг олж авахад хүргэж чадахгүй.) Тэгвэл эдгээр нь үнэндээ ямар төрлийн зан авир вэ? (Өнгөцхөн сайн зан авир.) Надад энэ хариулт таалагдаж байна. Эдгээр нь Бурханд итгэсний дараа, янз бүрийн сайн, эерэг сургаалын нөлөөнд автсанаар тухайн хүний мөс чанар, эрүүл ухаанд суурилан бий болдог сайн зан авир төдий юм. Гэвч эдгээр нь сайн зан авираас цаашгүй бөгөөд үнэний эрэл хайгуул огт биш. Тэгвэл эдгээр сайн зан авирын үндэс нь юу вэ? Юу эдгээрийг бий болгодог вэ? Эдгээр нь хүний мөс чанар, эрүүл ухаан, ёс суртахуун, Бурханд итгэх таатай мэдрэмж, биеэ барих зэргээс үүсдэг. Эдгээр нь сайн зан авир учраас үнэнтэй ямар ч холбоогүй, бас мэдээж адилхан зүйл биш. Сайн зан авиртай байх нь үнэнийг хэрэгжүүлэхтэй адилгүй бөгөөд хүн сайхан авирладаг байлаа гээд Бурханы сайшаалыг хүртсэн гэсэн үг биш. Сайн зан авир, үнэнийг хэрэгжүүлэх нь шал өөр хоёр зүйл бөгөөд хоорондоо ямар ч холбоогүй. Үнэнийг хэрэгжүүлэх нь Бурханы шаардлага бөгөөд Бурханы хүсэлд бүрэн нийцдэг; сайн зан авир нь хүний хүслээс үүдэлтэй, хүний санаархал, сэдлийг агуулдаг—энэ бол хүний сайн гэж үздэг зүйл юм. Хэдийгээр сайн зан авир нь муу үйл биш боловч үнэний зарчмыг зөрчдөг, үнэнтэй ямар ч холбоогүй. Эдгээр зан авир нь хэчнээн сайн байсан ч, эсвэл хүний үзэл, төсөөлөлтэй хэчнээн нийцэж байсан ч үнэнтэй ямар ч холбоогүй юм. Иймээс зан авир чинь хэчнээн сайн байлаа гээд Бурханы сайшаалыг хүртэж чадахгүй. Сайн зан авирыг ингэж тодорхойлдог тул сайн зан авир нь үнэнийг хэрэгжүүлэхтэй холбоогүй нь тодорхой юм. Хүмүүсийг зан авираар нь ангилах юм бол эдгээр сайн зан авир нь сайндаа л үнэнч үйлчлэл үзүүлэгчдийн үйлдлээс цаашгүй байх болно. Тэдгээр нь үнэнийг хэрэгжүүлэхтэй, эсвэл Бурханыг жинхэнээсээ дуулгавартай дагахтай огтхон ч холбоогүй. Эдгээр нь ердөө л нэг төрлийн зан авир бөгөөд хүмүүсийн зан чанарын өөрчлөлт, үнэнд захирагдах, хүлээн авах, Бурханаас эмээх, муугаас зайлахтай, эсвэл үнэнтэй холбоотой бусад бодит элементүүдтэй огтхон ч хамаагүй. Тэгвэл яагаад тэдгээрийг сайн зан авир гэж нэрлэдэг юм бэ? Энд тайлбар байгаа бөгөөд энэ нь мэдээж бас энэ асуултын мөн чанарын тайлбар юм. Өөрөөр хэлбэл, эдгээр зан авир нь зөвхөн хүмүүсийн үзэл, дур сонирхол, хүсэл эрмэлзэл, субьектив хүчин чармайлтаас үүдэлтэй. Эдгээр нь үнэн болон Бурханы үгийн шүүлт, гэсгээлтийг хүлээн авснаар өөрийгөө үнэхээр мэддэг болох үед төрдөг гэмшлийн илрэл биш, мөн хүмүүс Бурханд захирагдахаар оролдох үед бий болдог үнэнийг хэрэгжүүлэх зан авир, үйлдэл ч биш. Үүнийг ойлгож байна уу? Энэ нь эдгээр сайн зан авир хүний зан чанарын өөрчлөлт, Бурханы үгийн шүүлт, гэсгээлтийг туулснаас бий болдог зүйл, эсвэл өөрийнхөө завхарсан зан чанарыг мэдсэнээс бий болдог жинхэнэ гэмшилтэй ямар нэг байдлаар холбоогүй гэсэн үг юм. Эдгээр нь мэдээж Бурхан болон үнэнийг жинхэнээсээ дуулгавартай дагахтай огт холбоогүй; Бурханыг хүндэлж, хайрладаг зүрх сэтгэлтэй байхтай бүр ч холбоогүй. Сайн зан авир нь эдгээр зүйлтэй огт хамаагүй; зүгээр л хүнээс гардаг зүйл, хүний сайн гэж үздэг зүйл юм. Гэсэн ч эдгээр сайн зан авирыг хүн үнэнийг хэрэгжүүлж байгаагийн шинж тэмдэг гэж үздэг олон хүн бий. Энэ бол ноцтой алдаа, утгагүй, эндүү ташаа үзэл бодол, ойлголт юм. Эдгээр сайн зан авир нь ердөө шашны зан үйлийн гүйцэтгэл бөгөөд хэлбэрдэж буй хэрэг юм. Тэдгээр нь үнэнийг хэрэгжүүлэхтэй огт холбоогүй. Бурхан тэднийг шууд ялладаггүй байж болох ч сайшаадаггүй; энэ бол лавтай. Хүний үзэлд нийцсэн эдгээр гадаад үйлдэл, сайн зан авир нь үнэнийг хэрэгжүүлж буй хэрэг биш, үнэний эрэл хайгуулын илрэл ч бас биш гэдгийг та нар мэдэх ёстой. Энэхүү нөхөрлөлийг сонсоод та нар үнэнийг эрэлхийлэх гэж юу гэсэн үг болох талаар бага зэргийн ухагдахууны мэдлэгтэй, үнэнийг эрэлхийлэх талаар энгийн ухагдахууны анхны ойлголттой л болсон. Хэрэв та нар үнэнийг эрэлхийлэх гэж юу гэсэн үг болохыг үнэхээр ойлгохыг хүсэж байвал бидний нөхөрлөх ёстой илүү олон зүйл бий.

Үнэнийг эрэлхийлэхийн тулд хүн үүнийг ойлгох ёстой; үнэнийг ойлгосноор л хүн үнэнийг хэрэгжүүлж чадна. Хүмүүсийн сайн зан авир нь үнэний хэрэгжүүлэлттэй холбоотой юу? Сайн зан авир нь үнэний эрэл хайгуулаас үүдэлтэй юу? Үнэний хэрэгжүүлэлтэд ямар илрэл, үйлдлүүд хамаарах вэ? Үнэнийг эрэлхийлдэг хүмүүс ямар илрэлүүдтэй байдаг вэ? Чи эдгээр асуултыг ойлгох хэрэгтэй. Үнэний эрэл хайгуулын талаар нөхөрлөхийн тулд бид эхлээд үүнтэй холбоотой хүмүүст тулгардаг бэрхшээл, эндүү ташаа үзэл бодлын талаар ярих ёстой. Эдгээрийг эхлээд шийдвэрлэх нь нэн чухал. Үнэн гэж юу байдаг талаар харьцангуй тодорхой үзэл бодолтой, цэвэр ойлголттой зарим хүн байдаг. Тэдэнд үнэнийг эрэлхийлэх зам бий. Үнэн гэж юу болохыг ойлгодоггүй, сонирхсон хэдий ч хэрхэн хэрэгжүүлэхээ мэддэггүй хүмүүс ч байдаг. Тэд сайн зүйл хийж, сайхан авирлах нь үнэнийг хэрэгжүүлэхтэй адил—үнэнийг хэрэгжүүлэх нь сайн зүйл хийх явдал гэж үздэг. Тэд Бурханы олон үгийг уншсаныхаа дараа л сайн зүйл хийж, сайхан авирлах нь үнэнийг хэрэгжүүлэхээс огт өөр гэдгийг ухаардаг. Хүмүүсийн үзэл, төсөөлөл ямар утгагүй болохыг чи харж болно—үнэнийг ойлгодоггүй хүмүүс юуг ч тодорхой харж чадахгүй! Цөөнгүй хүн олон жилийн турш үүргээ биелүүлж, өдөр бүр завгүй байж, нэлээд их зовлон зүдүүр туулсан тул өөрсдийгөө үнэнийг хэрэгжүүлдэг, үнэний бодит байдалтай хүмүүс гэж боддог. Гэвч тэд ямар ч туршлагын гэрчлэл ярьж чаддаггүй. Энд ямар асуудал байна вэ? Хэрэв тэд үнэнийг ойлгодог юм бол яагаад бодит туршлагынхаа талаар ярьж чаддаггүй юм бэ? Энэ нь зөрчилдөөнтэй зүйл биш гэж үү? Зарим хүн: “Би өмнө нь үүргээ гүйцэтгэж байхдаа үнэнийг эрэлхийлээгүй, мөн Бурханы үгийг нэгд нэггүй залбиран уншиж байгаагүй. Би маш их цагийг дэмий үрсэн. Би ажилдаа дэндүү автаад, үүргээ биелүүлээд завгүй байх нь үнэнийг хэрэгжүүлж, Бурханы ажилд захирагдахтай адил гэж бодсон—гэтэл би зүгээр л цаг заваа дэмий үрж байжээ” гэдэг. Энэ ямар утгатай вэ? Тэд үүргээ биелүүлээд маш завгүй байсан учраас үнэнийг эрэлхийлэхээ хойшлуулсан гэсэн утгатай. Үнэхээр тийм гэж үү? Зарим утгагүй хүмүүс, үүргээ биелүүлээд завгүй байхын хэрээр завхарсан зан чанар нь ил болох цаг гарахгүй, өөрсдөө цаашид завхарсан зан чанараа харуулахгүй, эсвэл завхарсан байдалтай амьдрахгүй, тиймээс завхарсан зан чанараа шийдвэрлэхийн тулд Бурханы үгийг идэж, уух шаардлагагүй гэж боддог. Энэ санаа зөв үү? Хүмүүс үнэхээр үүргээ гүйцэтгээд завгүй байхдаа завхарсан зан чанараа харуулдаггүй гэж үү? Энэ бол утгагүй санаа—ичгүүр сонжуургүй худал үг юм. Тэд үүргээ гүйцэтгээд завгүй байгаа болохоор үнэнийг эрэлхийлэх цаг алга гэж хэлдэг. Энэ бол цэвэр төөрөгдөл; тэд завгүй гэдгээр шалтаглаж байна. Амийн оролт, үүрэг гүйцэтгэх тухай үнэний талаар бид олон удаа нөхөрлөж байсан: Үүргээ гүйцэтгэх явцдаа асуудлыг шийдвэрлэхийн тулд үнэнийг эрж хайж байж л хүмүүс амиа өсгөж чадна. Тиймээс, хэрэв хүн үүргээ гүйцэтгэж байхдаа зөвхөн ажил гээд завгүй байдаг бол, асуудлыг шийдвэрлэхийн тулд үнэнийг эрж хайж чаддаггүй бол хэзээ ч үнэнийг ойлгохгүй. Үнэнийг хайрладаггүй зарим хүн ердөө үйлчлэл үзүүлээд л сэтгэл ханаж, үүнийгээ тэнгэрийн хаанчлалын ерөөлөөр наймаална гэж найддаг. Тэд эцэст нь үүргээ гүйцэтгээд маш завгүй байгаа тул үнэнийг эрэлхийлэх цаг алга гэсэн шалтаг тоочдог; тэр ч бүү хэл үүргээ гүйцэтгээд тун завгүй байгаа болохоор завхарсан зан чанар харуулдаггүй гэж хэлдэг. Энэ нь тэд үүргээ гүйцэтгээд завгүй байгаа учраас завхарсан зан чанар нь алга болсон, байхаа больсон гэсэн утга агуулж байна. Энэ худлаа, тийм биз дээ? Тэдний үг бодит байдалтай нийцэж байна уу? Огт үгүй—үүнийг хамгийн том худал гэж нэрлэж болно. Яахаараа хүн үүргээ биелүүлээд завгүй байгаагаас болоод завхарсан зан чанар нь ил гарахаа больчихдог билээ? Ийм хүмүүс байдаг уу? Ийм туршлагын гэрчлэл байна уу? Мэдээж байхгүй. Сатан хүмүүсийг гүнзгий завхруулсан; тэд бүгд сатанлаг уг чанартай, бүгд сатанлаг зан чанараар амьдардаг. Хүний дотор завхралаас өөр ямар нэг эерэг зүйл бий юу? Завхарсан зан чанаргүй төрсөн хүн байдаг уу? Үүргээ үнэнчээр гүйцэтгэх чадвартай төрсөн хүн бий юу? Бурханд захирагдаж, Бурханыг хайрлах чадвартай төрсөн хүн байдаг уу? Яавч үгүй. Бүх хүн сатанлаг уг чанартай, завхарсан зан чанараар дүүрэн байдаг, хэрэв үнэнийг ойлгож, хэрэгжүүлж чадахгүй бол тэд зөвхөн завхарсан зан чанараараа л амьдарч чадна. Тиймээс үүргээ гүйцэтгээд завгүй байвал хүн завхарсан зан чанар харуулахгүй гэдэг нь утгагүй зүйл, төөрөгдөл. Энэ бол хүмүүсийг төөрөлдүүлэх зорилготой улайм цайм худал үг юм. Тэд үүргээ биелүүлээд завгүй байгаа эсэх нь хамаагүй, Бурханы үгийг унших цаг байгаа эсэх нь хамаагүй, үнэнийг хайрладаггүй хүмүүс үнэнийг эрэлхийлэхгүй байх шалтаг, шалтгаан олно. Ийм хүмүүс бол маш энгийндээ үйлчлэл үзүүлэгчид юм. Хэрэв үйлчлэл үзүүлэгч Бурханы үгийг идэж уудаггүй, үнэнийг хүлээн авдаггүй бол сайн үйлчлэл үзүүлж чадах уу? Мэдээж чадахгүй. Үнэнийг хүлээн авдаггүй хүмүүс бүгд мөс чанар, эрүүл ухаангүй бөгөөд завхарсан зан чанараараа амьдарч, олон мууг үйлдэх хүмүүс юм. Тэд яавч үнэнч үйлчлэл үзүүлэгч биш бөгөөд хэдийгээр үйлчлэл үзүүлдэг ч тэдэнд гайхалтай зүйл юу ч байхгүй. Үүнд чи итгэлтэй байж болно.

Зарим хүн гэрийнхэнтэйгээ хэт орооцолддог бөгөөд үргэлж түгшүүрт автдаг. Бурханыг дагаж, үүргээ биелүүлэхийн тулд гэр бүл, ажил мэргэжлээ орхисон насаар дүү ах, эгч нарыг хараад тэд атаархаж, “Бурхан энэ залууст сайн хандсан. Тэд гэрлэж, хүүхэдтэй болохоосоо өмнө залуу насандаа Бурханд итгэж эхэлсэн; гэр бүлийн ямар ч татлаа түтлээгүй болохоор хэрхэн амь зуух талаар санаа зовох шаардлагагүй. Бурханыг дагах, үүргээ биелүүлэхэд нь саад болох сэтгэлийн зовлон тэдэнд байхгүй. Тэд Бурханы ажил болон эцсийн өдрүүд дэх сайн мэдээний өргөжилтөд яг цагаа олж ирсэн—Бурхан тэднийг ийм таатай нөхцөлөөр хангасан. Тэд үүргээ биелүүлэхэд өөрсдийгөө, бие, сэтгэлээ зориулж чадна. Тэд үнэнийг эрэлхийлж чадна, харин миний хувьд тийм биш. Бурхан надад тохирох орчныг зохицуулаагүй—гэр бүлийн хэтэрхий олон татлаа түтлээ байгаа тул би тэднийг тэжээхийн тулд мөнгө олох ёстой. Энд л миний жинхэнэ асуудал оршдог. Ийм учраас надад үнэнийг эрэлхийлэх цаг алга. Үнэнийг эрэлхийлэх нь үүргээ бүтэн цагаар гүйцэтгэдэг, ийм татлаа түтлээгүй хүмүүст зориулагдсан зүйл юм. Би гэр бүлийн татлаа түлхээнд нухлагдаж, зүрх сэтгэл минь амин зуулгын аар саар асуудалд автсан болохоор надад Бурханы үгийг идэж, уух юм уу үүргээ биелүүлэх цаг зав, эрч хүч байхгүй. Миний нөхцөл байдлыг аль ч талаас нь харсан, надад үнэнийг эрэлхийлэх ямар ч арга байхгүй. Үүнд намайг буруутгаж болохгүй. Үнэнийг эрэлхийлэх нь миний хувь заяа биш, миний нөхцөл байдал надад үүрэг гүйцэтгэх боломж олгодоггүй. Миний хийж чадах ганц зүйл бол гэр бүлийн маань татлаа түлхээ багасаж, хүүхдүүд бие дааж, би өөрөө тэтгэвэрт гарч, материаллаг санаа зовнилоосоо ангижрахыг л хүлээх—дараа нь би үнэнийг эрэлхийлнэ” гэцгээдэг. Ийм хүмүүс өдөр тутмын амьдралдаа бэрхшээл туулдаг бөгөөд өнөө маргаашаа гэсэн амьдралынхаа аар саар асуудалд завхарсан зан чанар нь гарч ирэхийг хааяа хааяа мэдэрдэг. Тэд эдгээр зүйлийг мэдэрч чаддаг ч хорвоо ертөнцийн урхинд баригдсан учраас ийм маягаар амьдарч, Бурханд итгэж, номлол сонсож, ая тухтай амь зууж байгаагаа дажгүй сайн байна гэж боддог. Тэд үнэнийг эрэлхийлэх нь хүлээх боломжтой бөгөөд тэгж байгаад хэдэн жилийн дараа завхарсан зан чанараа шийдвэрлэхэд оройтохгүй гэж боддог. Ийнхүү тэд үнэнийг эрэлхийлэх том асуудлыг хойш тавьж, ахин дахин хойшлуулдаг. Тэд үргэлж юу гэж хэлдэг вэ? “Үнэнийг эрэлхийлэхэд хэзээ ч оройтохгүй. Би хэдэн жил хүлээе. Бурханы ажил дуусаагүй байгаа цагт надад хугацаа байгаа—надад боломж байсаар байна.” Энэ үзэл бодлын талаар чи юу гэж бодож байна? (Энэ нь буруу.) Тэд үнэнийг эрэлхийлэх ачааг үүрсэн үү? (Үгүй.) Тэгвэл тэд ямар ачаа үүрсэн бэ? Амь зуух, ар гэрээ тэжээх, үр хүүхдээ өсгөх ачаа үүрсэн биш үү? Тэд бүх эрч хүчээ хүүхдүүддээ, гэр бүлдээ, өөрсдийн өдөр хоног, амьдралдаа зориулдаг бөгөөд эдгээр зүйлийг нэг тийш болгосныхоо дараа л тэд үнэнийг эрэлхийлж эхлэх төлөвлөгөө гаргана. Тэгэхээр тэдний эдгээр шалтаг үндэслэлтэй юу? Тэд өөрсдөө үнэний эрэл хайгуулдаа саад болж байгаа биш үү? (Тийм.) Энэ хүмүүс Бурханы дээд эрх, зохицуулалтад итгэдэг мөртөө өөрсдөд нь зориулан Бурханы зохицуулсан орчны талаар гомдоллодог. Тэд Бурханы шаардлагыг үл тоомсорлодог, идэвх санаачилгатайгаар хамтран ажилладаггүй. Оронд нь тэд зөвхөн махан бие, гэр бүл, хамаатан саднаа сэтгэл хангалуун байлгахыг л боддог. Тэд үнэнийг эрэлхийлэхгүй байгаадаа ямар шалтгаан хэлдэг вэ? “Бид ердөө л амьд үлдэх гэж хичээгээд хэтэрхий завгүй, ядарч байна. Бидэнд үнэнийг эрэлхийлэх цаг байхгүй; үнэнийг эрэлхийлэхэд тохирох орчин байхгүй.” Тэд ямар үзэл бодолтой байдаг вэ? (Үнэнийг эрэлхийлэхэд хэзээ ч оройтохгүй.) “Үнэнийг эрэлхийлэхэд хэзээ ч оройтохгүй. Би үүнийг хэдэн жилийн дараа хийнэ.” Энэ мунхаг хэрэг биш үү? (Тийм.) Энэ бол мунхаг хэрэг—тэд шалтаг тоочиж өөрсдийгөө хуурч байна. Бурханы ажил чамайг хүлээх үү? (Үгүй.) “Би үүнийг хэдэн жилийн дараа хийнэ”—энэ “хэдэн жил” гэж юу гэсэн үг вэ? Энэ нь аврагдах найдвар чинь бага, Бурханы ажлыг туулах жил чинь цөөхөн байна гэсэн үг юм. Хэдэн жил ийнхүү өнгөрнө, дараа нь дахиад хэдэн жил өнгөрнө, тэгээд нэг л мэдэхэд арван жил өнгөрсөн байх болно, харин чи үнэнийг ойлгоогүй, үнэний бодит байдалд огт ороогүй, завхарсан зан чанарын чинь өчүүхэн хэсэг ч шийдвэрлэгдээгүй байх болно. Чи ганцхан шударга үг хэлэх гэж бөөн юм болдог. Энэ аюултай биш үү? Энэ өрөвдөлтэй биш гэж үү? (Тийм ээ.) Үнэнийг эрэлхийлэхгүй байхаа зөвтгөхийн тулд энэ бүх шалтаг, шалтгааныг тоочсоноороо хүмүүс эцэст нь хэнийг хохироож байна вэ? (Өөрсдийгөө.) Тийм ээ—эцсийн эцэст тэд өөрсдийгөө л хохироож байна. Иймээс тэд үхэх гээд хэвтэж байхдаа Бурханд итгэсэн олон жилийн хугацаанд үнэнийг олж аваагүйдээ өөрсдийгөө үзэн ядаж, насан туршдаа харамсана!

Зарим хүн зарим талаараа сайн боловсролтой боловч хэв чанар муутай, сүнслэг хэрэг явдлыг ойлгодоггүй. Хэчнээн номлол сонссон ч үнэнийг ойлгож чаддаггүй. Тэд үргэлж өөрсдийн гэсэн санаархал, хүсэл эрмэлзэлтэй байдаг бөгөөд үргэлж байр суурийн төлөө тэмцдэг. Хэрэв тэд байр суурьтай болохгүй бол үнэнийг эрэлхийлэхгүй. Тэд: “Бурханы гэр надаар бичвэрт суурилсан ажил, аудио болон видеоны ажил, чуулганы удирдагч байх, эсвэл бүлгийн зааварлагч байх гэх мэт үнэ цэнийг минь илтгэсэн үүрэг гүйцэтгүүлэхээр хэзээ ч зохицуулдаггүй. Тэд надад тийм чухал ажлын нэгийг ч өгдөггүй. Бурханы гэр намайг дэвшүүлж, хөгжүүлдэггүй, чуулганаас сонгууль явуулах бүрд хэн ч надад санал өгдөггүй, би хэнд ч таалагддаггүй. Надад үнэхээр хүсүүштэй чанар байхгүй гэж үү? Би сэхээтэн, сайн боловсролтой, гэвч Бурханы гэр намайг хэзээ ч дэвшүүлдэггүй, хөгжүүлдэггүй, тиймээс надад үнэнийг эрэлхийлэх урам зориг алга. Надтай адилхан хугацаанд Бурханд итгэж эхэлсэн ах эгч нар бүгд чухал үүрэг гүйцэтгэж, удирдагч, ажилчин болсон—би яахаараа хоосон хоцордог юм бэ? Хааяа нэг сайн мэдээ түгээснээр би ердөө л туслах үүрэг гүйцэтгэдэг ба тэд гэрчлэл хийхийг ч надад зөвшөөрдөггүй. Бурханы гэр хүмүүсийг чухал үүрэгт дэвшүүлэх бүрдээ надад юу ч оноодоггүй; би бүр цуглаан ч удирдах эрхгүй, тэд надад ямар ч үүрэг хариуцлага өгдөггүй. Надад үнэхээр хэлмэгдсэн мэт санагдаж байна. Энэ бол Бурханы надад зориулж зохицуулсан орчин. Би яагаад оршин тогтнолынхоо үнэ цэнийг мэдэрч чадахгүй байна вэ? Бурхан яагаад бусдыг хайрладаг ч намайг хайрладаггүй юм бэ? Тэр яагаад намайг биш харин бусдыг хөгжүүлдэг юм бэ? Бурханы гэр надад илүү их ачаа үүрүүлж, зааварлагч ч юм уу ямар нэг юм болгох ёстой. Ингэснээр би үнэнийг эрэлхийлэх бага зэрэг урам зоригтой болох болно. Би урам зориггүйгээр яаж үнэнийг эрэлхийлж чадах юм бэ? Үнэнийг эрэлхийлэхэд хүмүүст үргэлж л бага зэрэг урам зориг хэрэгтэй байдаг; бид үнэнийг эрэлхийлэхийн ашиг тусыг харж чаддаг байх хэрэгтэй. Өөрчлөгдөх ёстой завхарсан зан чанар хүмүүст байдгийг би мэднэ, бас үнэнийг эрэлхийлэх нь сайн зүйл, энэ нь бидэнд аврагдаж, төгс болгуулах боломжийг олгодгийг мэднэ—гэхдээ би хэзээ ч ямар нэг чухал зүйлд ашиглагдаагүй, надад үнэнийг эрэлхийлэх ямар ч урам зориг байхгүй! Ах, эгч нар намайг хүндэлж, дэмжсэн цагт би үнэнийг эрэлхийлж эхэлнэ—тэр үед оройтохгүй” гэцгээдэг. Ийм хүмүүс байдаггүй гэж үү? (Байдаг.) Тэдэнд ямар асуудал байна вэ? Асуудал нь тэд байр суурь, нэр хүнд хүсдэг. Мэдээж тэд үнэнийг хайрладаггүй, тэгсэн мөртөө Бурханы гэрт байр суурь, нэр хүндтэй болохыг хүсдэг. Энэ ичгүүр сонжуургүй биш үү? Үйлчлэл үзүүлэгч байх нь чиний хувьд хангалттай сайн зүйл юм; үнэнч үйлчлэл үзүүлэгч болж чадах эсэхийг чинь харах л үлдлээ. Энэ нь яагаад чамд ойлгомжгүй байна вэ? Чи байр суурь, нэр хүндтэй байвал аврагдана гэж бодож байна уу? Үнэнийг эрэлхийлдэг хүн болно гэж бодож байна уу? Чиний энэ бодол үнэн зөв үү? (Үгүй.) Ийм хүмүүс бусдаас ялгарч, өөрсдийнхөө байгааг мэдрүүлэхийг хүсдэг бөгөөд хүсэл нь биелэхгүй бол Бурхан зөвт биш, хүмүүсийг алагчилдаг, Бурханы гэр өөрсдийг нь дэвшүүлдэггүй, ах эгч нар өөрсдийг нь сонгодоггүй гэж гомдоллодог—эдгээр зүйл нь үнэнийг эрэлхийлэхэд хэрэгтэй суурь биш биз дээ? Үнэнийг эрэлхийлэгчийг бүгдээрээ дэмжиж, ах эгч нар нь хүндлэх ёстой гэж Бурханы үгийн аль нэг хэсэгт хэлсэн үү? Эсвэл тэд чухал үүрэг хүлээж, чухал ажил хийж, Бурханы гэрт асар их хувь нэмэр оруулж чаддаг байх ёстой гэсэн байдаг уу? Зөвхөн ийм хүмүүс л үнэнийг эрэлхийлж чадна, зөвхөн тэд л үнэнийг эрэлхийлэхэд тохирно гэж Бурханы үгэнд хэлдэг үү? Зөвхөн тэр хүмүүс л үнэнийг эрэлхийлэх шалгуурыг хангадаг, үнэний бодит байдалд зөвхөн тэд л орж чадна, эсвэл эцэст нь зөвхөн тэд л аврагдаж чадна гэж Бурханы үг хэлдэг үү? Бурханы үгийн аль нэг хэсэгт ингэж бичсэн байдаг уу? (Үгүй.) Ийм хүний хэлсэн үг үндэслэлгүй байх нь ойлгомжтой. Тэгвэл тэд яагаад эдгээр зүйлийг хэлдэг вэ? Тэд үнэнийг эрэлхийлэхгүй байгаадаа шалтаг тоочиж байгаа биш үү? (Тийм.) Тэд байр суурь, нэр хүндэд дуртай. Тэд Бурханд итгэхдээ зөвхөн нэр хүнд, хувийн ашиг хонжооны хойноос хөөцөлдөж, байр суурь эрэлхийлэхэд л анхаардаг. Тэд үүнийг чангаар хэлэх нь ичмээр зүйл гэж боддог, иймээс өөрсдийгөө элдэв янзаар зөвтгөж, үнэнийг эрэлхийлээгүйдээ өөрсдийгөө өмгөөлж, чуулган, ах эгч нар болон Бурханд бурууг тохдог. Энэ нь зальжин биш гэж үү? Тэд гэм зэмгүй талыг чичилдэг муу хүмүүс биш гэж үү? (Тийм.) Тэд үндэслэлгүй асуудал үүсгэж, бусдыг логикгүй шаардлагаар дарамталж байна; тэд ямар ч мөс чанар, эрүүл ухаангүй! Үнэнийг эрэлхийлэхгүй байх нь дангаараа хангалттай ноцтой асуудал байхад тэд бас үг сөрж, хэцүү байхыг хичээдэг—энэ бол үнэхээр эрүүл ухаангүй хэрэг, тийм биз дээ? Үнэнийг эрэлхийлэх нь сайн дурын хэрэг. Хэрэв чи үнэнийг хайрладаг бол Ариун Сүнс чиний дотор ажиллана. Чи үнэнийг хайрлах үедээ; ямар ч хавчлага, гай зовлон тохиолдсон бай Бурханд залбирч, найдаж, өөрийгөө эргэцүүлж, өөрийгөө мэдэхийг хичээх үедээ; өөрөөсөө олж илрүүлсэн асуудлуудаа шийдвэрлэхийн тулд үнэнийг идэвхтэй эрж хайх үедээ чи үүргээ хангалттай гүйцэтгэж чаддаг болно. Ийм маягаар чи гэрчлэлдээ бат зогсож чадна. Хүмүүс үнэнийг хайрлах үед энэ бүх илрэл тэднээс аяндаа гарч ирдэг. Тэдгээр нь сайн дураараа, баяртайгаар, албадлагагүйгээр, ямар ч нэмэлт нөхцөлгүйгээр тохиолддог. Хэрэв хүмүүс ийм маягаар Бурханыг дагаж чадвал эцэстээ үнэн ба амийг олж авч, үнэний бодит байдалд орж, хүний төрхийг амьдран харуулна. Үнэнийг эрэлхийлэхийн тулд чи ямар нэг нэмэлт нөхцөл биелүүлэх шаардлагатай юу? Үгүй. Бурханд итгэх итгэл нь сайн дурын, хүн өөрөө өөрийнхөө төлөө сонгодог зүйл бөгөөд үнэнийг эрэлхийлэх нь Тэнгэрээр тогтоогдож, газраар хүлээн зөвшөөрөгддөг; үүнийг Бурхан зөвшөөрсөн. Үнэнийг эрэлхийлдэггүй хүмүүс махан биеийн таашаалаас татгалзахыг хүсдэггүй мөртөө Бурханы ерөөлийг хүртэхийг хүссээр байдаг, гэвч жаахан зовлон зүдүүр, хавчлагатай тулгарахаараа эсвэл бага зэрэг шоолуулж, гүтгүүлэхээрээ сөрөг, сул дорой болж, цаашид Бурханд итгэх юм уу Бурханыг дагахыг хүсдэггүй. Тэд Бурханыг буруутгаж, үгүйсгэж ч чадна. Энэ нь эрүүл ухаангүй зүйл биш үү? Тэд ерөөгдөхийг хүсдэг ч махан биеийн таашаалыг эрэлхийлсээр байгаа бөгөөд ямар нэгэн зовлон зүдүүр, хавчлагатай тулгарах үедээ Бурханыг буруутгадаг. Үнэнийг хайрладаггүй энэ хүмүүс ийм л эрүүл ухаангүй байдаг. Бурханыг эцсээ хүртэл дагах нь тэдэнд хэцүү байх болно; ямар нэгэн зовлон зүдүүр, хавчлагатай тулгармагцаа тэд илчлэгдэж, таягдан хаягдана. Ийм хүмүүс дэндүү олон байдаг. Чи ямар ч шалтгаанаар Бурханд итгэдэг бай, Бурхан эцэст нь үнэнийг олж авсан эсэхэд чинь үндэслэн чиний төгсгөлийг тодорхойлно. Хэрвээ чи үнэнийг олж аваагүй бол бодож олсон ямар ч шалтаг, шалтгаан чинь нэмэр болохгүй. Хүссэнээрээ учирлах гэж оролд, хүссэнээрээ өөртөө төвөг уд, тэглээ гээд Бурхан тоох уу? Бурхан чамтай ярилцах уу? Тэр чамтай мэтгэлцэж, зөвшилцөх үү? Чамтай зөвлөлдөх үү? Хариулт нь юу вэ? Үгүй. Тэр яавч тэгэхгүй. Хэчнээн сайн шалтгаантай байлаа ч тэр чинь хангалтгүй. Чи Бурханы санаа зорилгыг буруугаар ойлгож, элдэв янзын шалтаг, шалтгаан хэлчих юм бол үнэнийг эрэлхийлэх шаардлагагүй гэж бодох ёсгүй. Бурхан бүхий л орчин нөхцөл, тохиолдсон хэрэг явдал болгоноос үнэнийг эрж хайн, эцэст нь үнэний бодит байдалд орж, үнэнийг олж авч чаддаг байхыг чамаас хүсдэг. Бурхан чамд зориулан ямар орчин нөхцөлийг зохицуулсан, ямар хүмүүс, үйл явдалтай тулгарч, ямар орчинд байгаа чинь хамаагүй, чи тэдгээртэй нүүр тулахын тулд Бурханд залбирч, үнэнийг эрж хайх ёстой. Эдгээр нь чухамдаа үнэнийг эрэлхийлэхдээ чиний сурах ёстой хичээл юм. Хэрвээ чи үргэлж эдгээр орчин нөхцөлөөс булзаж, зайлсхийж, татгалзаж, эсэргүүцэхийг хичээдэг бол Бурхан чамайг орхино. Учирлаж, гөжүүдэлж, хуншгүй царайлаад нэмэргүй, Бурхан чамайг ойшоохгүй бол чи аврагдах боломжоо алдана. Шийдвэрлэж чадахгүй асуудал гэж Бурханд үгүй. Бурхан хүн нэг бүрд зориулан зохицуулалт хийсэн бөгөөд тэднийг зохицуулах арга зам Түүнд бий. Шалтаг, шалтгаан чинь үндэслэлтэй эсэхийг Бурхан чамтай ярилцахгүй. Өөрийгөө өмгөөлж хэлсэн аргумент чинь үндэслэлтэй эсэхийг Бурхан сонсохгүй. Тэр чамаас “Бурханы үг үнэн үү? Чи завхарсан зан чанартай юу? Чи үнэнийг эрэлхийлэх ёстой юу?” гэж л асууна. Чи нэг баримтыг л сайн мэдэж байх хэрэгтэй: Бурхан бол үнэн, чи бол завхарсан хүн учраас өөрөө үнэнийг эрж хайх ёстой. Ямар ч асуудал, бэрхшээл, шалтаг, шалтгаан нэмэргүй, хэрвээ чи үнэнийг хүлээж авахгүй бол мөхөх болно. Үнэнийг эрэлхийлж, үнэний бодит байдалд орохын тулд төлж байгаа ямар ч төлөөс үнэ цэнтэй. Хүмүүс үнэнийг хүлээн авч, амийг олж авахын тулд бүх шалтаг, шалтгаан, бэрхшээлээ орхих ёстой, учир нь Бурханы үг болон үнэн бол тэдний хүртэх ёстой амь, юугаар ч сольж болохгүй амь юм. Хэрэв чи энэ боломжийг алдвал үлдсэн амьдралдаа харамсаад зогсохгүй—энэ бол зүгээр ч нэг харамсаад өнгөрөх зүйл биш—чи өөрийгөө бүрмөсөн сүйрүүлсэн байх болно. Чиний хувьд төгсгөл, хүрэх газар гэж байхаа болих бөгөөд чи өөрөө бүтээгдсэн зүйлийн хувьд дууссан байх болно. Чамд аврагдах боломж дахиад хэзээ ч олдохгүй. Ойлгож байна уу? (Ойлгож байна.) Үнэнийг эрэлхийлэхгүй байх шалтаг, шалтгааныг бүү хай. Тэгэх нь ямар ч хэрэггүй; чи зөвхөн өөрийгөө л хуурч байна.

Зарим удирдагч хэзээ ч зарчмын дагуу ажилладаггүй, дур зоргоороо, хөнгөн хуумгай байдаг. Ах, эгч нар үүнийг нь хэлж өгч, “Та юм хийхээсээ өмнө хүнтэй ховорхон зөвлөлддөг. Таныг юу гэж шүүж, шийдвэрлэснийг бид хожим хойно нь л мэддэг. Та яагаад тэдгээрийгээ хэнтэй ч ярилцдаггүй юм бэ? Та яагаад шийдвэр гаргахдаа бидэнд урьдчилан мэдэгддэггүй юм бэ? Хэдийгээр таны хийж байгаа зүйл зөв, таны хэв чанар биднийхээс илүү байсан ч гэсэн та эхлээд энэ тухайгаа бидэнд мэдэгдэх ёстой. Бид ядаж л юу болж байгааг мэдэх эрхтэй. Үргэлж дураараа үйлдсэнээрээ та антихристийн замаар алхаж байна!” гэдэг. Энэ талаар уг удирдагч юу гэж хэлдэг вэ? “Гэртээ бол би эзэн нь. Том жижиг бүх асуудлыг би шийддэг. Би ингэж дассан. Манай хамаатан садны хэн нэгэнд асуудал гарвал тэд над дээр ирж, юу хийхээ надаар шийдүүлдэг. Тэд асуудал шийдвэрлэхдээ сайн гэдгийг минь мэддэг. Тийм учраас би гэр бүлийнхээ асуудлыг хариуцдаг. Чуулганд элсэхдээ би цаашид тийм юманд төвөг удах хэрэггүй боллоо гэж бодсон ч тэгтэл намайг удирдагчаар сонгосон. Би яалтай билээ, ийм л хувь заяатай төрж. Бурхан надад энэ чадварыг хайрласан. Би бусад хүний төлөө шийдвэр гаргаж, бусдыг удирдахаар төрсөн.” Үүний цаад утга нь тэр албан тушаалтан байх хувь тавилантай, харин бусад хүн явган цэрэг, боол болох гэж төрсөн ажээ. Эцсийн шийдвэрийг тэр гаргаж, харин бусад хүн өөрийг нь сонсох ёстой гэж тэр боддог. Ах, эгч нар энэ удирдагчийн асуудлыг олж хараад, хэлж өгсөн ч хүлээн авахгүй, харьцалт, засалтыг ч хүлээн авахгүй. Түүнийг зайлуул гэж ах эгч нарыг шаардах хүртэл тэр хүн тэмцэж, эсэргүүцсээр байх болно. Энэ бүх хугацаанд тэр удирдагч “Над шиг хэв чанартай хүн хаа ч явсан удирдах хувь заяатай. Та нар шиг хэв чанартай хүмүүс үргэлж боол, зарц байх болно. Бусад хүнд захирагдах та нарын хувь заяа” гэж бодно. Байнга ийм зүйл хэлснээр тэд ямар зан чанар харуулж байна вэ? Мэдээж энэ бол завхарсан зан чанар, биеэ тоосон зан, ихэрхүү зан, хэт өөрийгөө шүтэх үзэл, гэтэл тэд ичгүүр сонжуургүйгээр үүнийгээ давуу тал, сайн чанар мэт гайхуулж, сайрхдаг. Хүн завхарсан зан чанар харуулах үедээ өөрийгөө эргэцүүлж, завхарсан зан чанараа мэдэж авч, гэмшиж, тэрийгээ хаях ёстой, мөн зарчмын дагуу үйлдэж чаддаг болтлоо үнэнийг эрэлхийлэх ёстой. Гэхдээ энэ удирдагч ингэж хэрэгжүүлдэггүй. Харин ч тэрээр засаршгүй хэвээр үлдэж, өөрийн үзэл бодол, арга барилтай зууралддаг. Эдгээр зан авираас чи тэрээр үнэнийг огт хүлээн авдаггүй бөгөөд үнэнийг эрэлхийлдэг хүн яавч биш гэдгийг харж болно. Тэд өөрсдийг нь илчилж, өөрсөдтэй нь харьцсан хэнийг ч сонсдоггүй, харин өөрсдийгөө учир зүггүй зөвтгөсөн хэвээр үлддэг: “Хм—би ийм л хүн! Үүнийг чадвар, авьяас гэдэг юм—та нарын хэн нэгэнд энэ бий юу? Би удирдах хувь заяатай. Би хаана ч явсан удирдагч. Би бусад хүнтэй зөвлөлдөхгүйгээр бүх зүйлийн талаар эцсийн үгийг хэлж, шийдвэр гаргаж дассан. Би ийм л хүн, энэ бол миний хувь хүний сэтгэл татам байдал.” Энэ нь дэндүү увайгүй явдал биш гэж үү? Тэр завхарсан зан чанартай гэдгээ хүлээн зөвшөөрдөггүй, мөн хүнийг шүүж, илчилдэг Бурханы үгийг илт хүлээн зөвшөөрдөггүй. Эсрэгээрээ, өөрийн тэрс үзэл, төөрөгдлийг үнэн гэж үзээд, тэрийгээ бусдаар хүлээн зөвшөөрүүлж, хүндлүүлэхийг хичээдэг. Сэтгэлийн гүндээ тэрээр Бурханы гэрт үнэн биш, өөрөө ноёрхож, шийдвэр гаргах ёстой гэж үздэг. Энэ улайм цайм ичгүүргүй хэрэг биш үү? Тэр өөрийгөө үнэнийг эрэлхийлэхийг хүсдэг гэж хэлдэг ч зан авир нь яг эсрэгээрээ байдаг. Өөрийгөө Бурхан болон үнэнийг дуулгавартай дагадаг гэж хэлдэг ч үргэлж эрх мэдлийг атгаж, эцсийн үгийг хэлж, бүх ах эгч өөрт нь захирагдаж, дуулгавартай байгаасай гэж хүсдэг. Хийж байгаа зүйл нь зохистой юм уу зарчимд нийцэж байгаа эсэхээс үл хамааран тэрээр хяналт тавих, зөвлөгөө өгөхийг бусдад зөвшөөрөхгүй. Үүний оронд өөрийнх нь үг, шийдвэрийг бусад бүх хүн сонсож, дуулгавартай дагах ёстой гэж боддог. Тэр өөрийнхөө үйлдлийг огт эргэцүүлдэггүй. Ах эгч нар өөрт нь яаж ч зөвлөж тусалсан, Бурханы гэр өөрийг нь яаж ч засаж, харьцсан, эсвэл бүр хэд хэдэн удаа халагдсан ч гэсэн асуудлынхаа талаар эргэцүүлдэггүй. Тухай бүрд нь “Гэртээ бол би эзэн нь. Би бүх шийдвэрийг гаргадаг. Бүх асуудал дээр би ганцаараа эцсийн үгийг хэлнэ. Энэ бол миний дассан зүйл тул үүнээс өөр замгүй” гэх үгээ л хэлдэг. Тэр үнэхээр үндэслэлгүй бөгөөд засаршгүй! Тэр эдгээр сөрөг дадлыг эерэг зүйл мэт сурталчилж, тэгэх зуураа өөрийгөө маш өндрөөр үнэлдэг. Үнэхээр ичгүүр сонжуургүй! Ийм хүмүүс үнэнийг огт хүлээн авдаггүй бөгөөд засаршгүй хүмүүс юм—иймээс тэд үнэнийг хайрладаггүй, эрэлхийлдэггүй гэдэгт итгэлтэй байж болно. Зүрх сэтгэлдээ тэд үнэнээс залхаж, үнэнд дайсагнадаг. Хүслээ хангаж, байр суурь олж авахын тулд төлж буй төлөөс, туулж буй бэрхшээл нь бүгд хий дэмий юм. Бурхан үүний алийг нь ч сайшаадаггүй, Бурхан үүнийг жигшдэг. Энэ нь үнэнд харшилж, Бурханыг эсэргүүцдэгийнх нь илрэл юм. Үүнд бүрэн итгэлтэй байж болно, үнэнийг ойлгодог хэн ч үүнийг ялган таньж чадна.

Бурханд олон жил итгэсэн мөртөө ямар ч үнэний бодит байдалгүй зарим хүн бас бий; тэд олон жил номлол сонссон ч үнэнийг ойлгодоггүй. Хэдий хэв чанар муутай ч тэдэнд хосгүй “авьяас” байдаг нь худал хэлэх, тэрийгээ нуун далдлах, бусдыг чамин үгээр хууран мэхлэх явдал юм. Хэрэв тэд арван хэдэн өгүүлбэр хэлбэл тэдгээрийн дотор арван хэдэн хольц байх болно—тус бүр нь тодорхой хэмжээний хольц агуулна. Нарийн яривал тэдний хэлдэг юу ч үнэн биш. Гэвч хэв чанар муутай, биеэ нэлээд зөв авч явдаг юм шиг харагддаг болохоороо тэд “Би угаасаа хулчгар, заль мэхгүй хүн, бас хэв чанар муутай. Би хаа ч явсан дээрэлхүүлдэг, хүмүүс намайг дээрэлхэхэд би зүгээр л тэвчиж, зовох ёстой болдог. Би тэдэнтэй үг сөрж, тэмцэлдэж зүрхэлдэггүй—нуугдаж, буулт хийж, тэвчиж л чадна. Би бол Бурханы үгэнд дурдагдсан ‘үнэнч шударга мөртөө мэдлэггүй хүн’, би бол Бурханы ардуудын нэг” гэж боддог. Хэрэв хэн нэгэн тэднээс “Тэгвэл чи яагаад худлаа ярьдаг юм бэ?” гэж асуувал тэд “Би хэзээ худлаа ярьсан юм бэ? Би хэнийг хуурсан гэж? Би худлаа хэлээгүй! Би заль мэхгүй хүн байж яаж худлаа хэлэх юм бэ? Миний оюун ухаан аливаа зүйлд удаан хариу үйлдэл үзүүлдэг, би тийм ч сайн боловсролтой биш—би худал хэлж мэдэхгүй! Тэнд байгаа тэр ов мэхтэй хүмүүс нүд ирмэхийн зуур хэд хэдэн хорон санаа, хуйвалдаан гаргаж чадна. Би тийм зальжин хүн биш болохоор үргэлж дээрэлхүүлдэг. Иймээс би Бурханы ярьдаг үнэнч шударга хүн бөгөөд та нар намайг худалч эсвэл хууран мэхлэгч гэж хэлэх ямар ч үндэслэл байхгүй. Зүгээр л огт тийм юм байхгүй—та нар зүгээр л намайг гүтгэхээр оролдож байна. Та нар бүгдээрээ намайг дорд үздэгийг би мэднэ: Намайг тэнэг, хэв чанар муутай гэж боддог болохоороо та нар бүгд намайг дээрэлхэхийг хүсдэг. Бурхан л намайг дээрэлхдэггүй, надад нигүүлсэнгүй ханддаг” гэж хэлдэг. Ийм хүн худлаа ярьдгаа ч хүлээн зөвшөөрдөггүй, харин өөрийгөө Бурханы ярьдаг үнэнч шударга хүн гэж хэлэх увайгүй зантай байдаг бөгөөд энэ үгээрээ өөрийгөө шууд хаан ширээнд суулгадаг. Тэр өөрийгөө угаасаа үнэнч шударга мөртөө мэдлэггүй, Бурханд хайрлагдсан хүн гэж үздэг. Тэр өөрийгөө үнэнийг эрэлхийлэх юм уу өөрийгөө эргэцүүлэх шаардлагагүй гэж боддог. Төрсөн цагаасаа л үнэнч шударга байсан гэж боддог. Хэн ч юу ч хэлсэн худал хэлдгээ хүлээн зөвшөөрдөггүй, харин ч маргаж, биеэ өмөөрөхийн тулд өнөөх л хуучин шалтгаа тоочдог. Тэр өөрийгөө эргэцүүлсэн үү? Нэг талаараа эргэцүүлсэн. Тэгж “өөрийгөө эргэцүүлэхэд” нь тэдэнд юу гэж бодогдсон бэ? “Би бол Бурханы ярьдаг үнэнч шударга мөртөө мэдлэггүй хүн. Би жаахан мэдлэггүй байж болох ч үнэнч шударга хүн.” Тэд өөрсдөдөө цаасан малгай өмсгөж байгаа хэрэг биш үү? Мэдлэггүй хүн үү, үнэнч шударга хүн үү гэдгээ сайн мэддэггүй ч тэд өөрсдийгөө үнэнч шударга хүн гэж үздэг. Тэд өөрсдийгөө мэддэг үү? Хэрэв хүн дээрэлхүүлж, хулчгар амьдралаар амьдардаг мунхаг нэгэн бол тэр хүн сайн хүн байх ёстой гэсэн үг үү? Бас хүн бусдад сайн хүн гэж харагддаг бол үнэнийг эрэлхийлэх шаардлагагүй гэсэн үг үү? Ийм хүмүүс ямар нэгэн байдлаар угаасаа үнэнтэй байдаг уу? Зарим хүн: “Би үнэхээр заль мэхгүй, үргэлж үнэнийг хэлэхийг хичээдэг, зүгээр л жаахан мэдлэггүй хүн. Би үнэнийг эрэлхийлэх шаардлагагүй, угийн сайн, үнэнч шударга хүн” гэдэг. Ингэж хэлснээрээ тэд үнэнтэй, завхарсан зан чанаргүй гэдгээ цухуйлгаж байгаа биш үү? Сатан бүх хүн төрөлхтнийг гүн гүнзгий завхруулсан. Бүх хүн завхарсан зан чанартай байдаг бөгөөд хүн завхарсан зан чанартай бол хүссэн үедээ худал хэлж, хуурч, мэхэлж чаддаг. Тэд бүр өчүүхэн ололт амжилт, хувь нэмрээ гайхуулж, биеэ тоосон зан чанар ч гаргана. Энэ бүх хугацаанд тэд Бурханы тухай үзлээр дүүрэн байж, Бурханаас хэт ихийг шаардаж, Бурханд учирлахыг хичээдэг. Эдгээр нь асуудал биш үү? Энэ нь завхарсан зан чанар биш үү? Үүнийг шалгах шаардлагагүй гэж үү? Шаардлагатай. Гэсэн хэдий ч энэ хүмүүс өөрсдийгөө хэзээ ч худал хэлдэггүй, бусдыг хуурдаггүй үнэнч шударга хүмүүс болгон аль хэдийн өргөмжилсөн; ов мэхтэй зан чанаргүй тул үнэнийг эрэлхийлэх шаардлагагүй гэж тунхагладаг. Иймд ингэж авирладаг хэн ч үнэнийг эрэлхийлдэггүй, хэн нь ч үнэний бодит байдалд ороогүй. Тэд Бурханд залбирахдаа ихэвчлэн өөрсдийн тэнэг байдлын талаар, үргэлж дээрэлхүүлж байгаа талаараа, тун муу хэв чанарынхаа талаар гашуунаар уйлдаг: “Бурхан минь, зөвхөн Та л намайг хайрладаг; зөвхөн Та л намайг өрөвдөж, надад нигүүлсэнгүй ханддаг. Хүмүүс бүгд намайг дээрэлхэж, намайг худалч гэж хэлдэг ч би тийм биш!” гээд тэд нулимсаа арчин босож, бусад хүмүүсийг хараад, “Та нарын хэнийг ч Бурхан хайрладаггүй. Намайг л хайрладаг” гэж боддог. Энэ хүмүүс өөрсдийгөө өндрөөр үнэлдэг бөгөөд Бурханы хэлсэн завхарсан зан чанарын янз бүрийн зан авир, илчлэлийг харуулдаг гэдгээ хүлээн зөвшөөрдөггүй. Тэдэнд тодорхой асуудал тохиолдож, тэдний дотор завхарсан байдал, илчлэл бий болсон ч гэсэн тэд хэсэг зуур бодсоныхоо дараа амаараа л хүлээн зөвшөөрөөд, дараа нь мартаж орхидог. Тэд үнэнийг огт эрж хайдаггүй, өөрсдөө завхралтай, завхарсан хүн гэдэг баримтыг хүлээн зөвшөөрдөггүй. Мэдээжийн хэрэг, ямар нэгэн тодорхой тохиолдолд завхарсан зан чанар харуулсан гэдгээ бүр ч зөвшөөрөхгүй. Хэчнээн олон асуудал үүсгэж, хэчнээн завхарсан зан чанар гаргаж байсан ч тэд эцэст нь нэг л ижил зүйл хэлдэг: “Би бол Бурханы ярьдаг үнэнч шударга мөртөө мэдлэггүй хүн. Би Бурханы өрөвдөх сэтгэлийн объект бөгөөд Бурхан намайг асар ихээр ерөөнө.” Иймээс эдгээр үгэнд найдаад тэд өөрсдийгөө үнэнийг эрэлхийлэх шаардлагагүй гэж боддог; энэ үг нь ийм хүмүүсийн үнэнийг эрэлхийлэхгүй байх үедээ хэлдэг шалтаг юм. Ийм хүмүүс утгагүй биш үү? (Тийм ээ.) Тэд утгагүй бөгөөд мэдлэггүй. Тэд хэр зэрэг утгагүй вэ? Маш утгагүй болохоор тэд Бурханы үгээс өөрсдөдөө ашиг тустай нэг хэллэгийг барьж аваад, тэрийгээ Бурханыг шантаажилж, үнэнийг эрэлхийлээгүйдээ өөрсдийгөө цагаатгах тамга болгон ашигладаг, тэгсэн мөртөө хүнийг илчилж, шүүдэг Бурханы үгийг өөрсөдтэйгөө ямар ч хамаагүй гэж үздэг. Тэд өөрсдийгөө угийн үнэнч шударга хүн гэж үздэг учраас тэр үгсийг сонсох шаардлагагүй гэж боддог. Нарийн яривал ийм хүмүүс бол өрөвдөлтэй амьтад. Тэд хэв чанар муутай, эрүүл ухаангүй, ичгүүр сонжуургүй ч ерөөл хүртэхийг хүсдэг. Хэдийгээр хэв чанар муутай, эрүүл ухаангүй, ичгүүр сонжуургүй ч тэд маш бардам бөгөөд эгэл хүмүүсийг дорд үздэг. Тэд үнэнийг эрэлхийлж, үнэний бодит байдлын талаар нөхөрлөж чаддаг хэв чанар сайтай хүмүүсийг хүндэлдэггүй. “Та нарын эдгээр давуу тал ер нь юунд хэрэгтэй юм бэ? Та нар үнэнийг эрэлхийлж, өөрсдийгөө таньж мэддэг л юм байгаа биз—би ийм зүйл хийх шаардлагагүй. Би бол үнэнч шударга хүн; жаахан мэдлэггүй байж магадгүй, гэхдээ энэ нь үнэндээ асуудал биш. Миний гаргаж буй завхарсан зан чанар ч санаа зовох зүйл огт биш. Өөрийгөө сайн зан авираар зэвсэглэсэн байхад би алзахгүй” гэж тэд боддог. Тэд өөрсдөөсөө юу шаарддаг вэ? “Ямар ч байсан Бурхан миний зүрх сэтгэлийг мэддэг, би Бурханд чин сэтгэлээсээ итгэдэг. Энэ л хангалттай. Туршлагын гэрчлэл болон Бурханы үгийн талаарх мэдлэгийн тухай өдөр, шөнөгүй ярих—энэ бүх яриа ямар хэрэгтэй юм бэ? Эцсийн эцэст Бурханд чин сэтгэлээсээ итгэхэд л хангалттай.” Энэ дэндүү тэнэг хэрэг биш үү? Нэгдүгээрт, ийм хүмүүс үнэнийг огт сонирхдоггүй; хоёрдугаарт, тэд үнэнийг юм уу Бурханы үгийг ойлгох чадваргүй гэж хэлж болно. Гэлээ ч тэд өөрсдийгөө ихэд бодож, асар ихэмсэг авирладаг. Тэд яагаад үнэнийг эрэлхийлдэггүйгээ зөвтгөх шалтаг, эрэл хайгуулын арга барил, эсвэл үнэний эрэл хайгуулыг орлох давуу тал гэж өөрсдийн үздэг ямар нэг зүйлийг хайдаг. Энэ тэнэг хэрэг биш үү? (Тийм ээ.)

Үнэнийг эрэлхийлдэггүй зарим хүн хүн чанарын хувьд том асуудалтай байдаггүй. Тэд дүрэм журмыг мөрдөж, биеэ зөв авч явдаг. Ийм эмэгтэйчүүд эелдэг, буянтай, нэр төртэй, төлөв төвшин бөгөөд сээтэгнэдэггүй. Тэд эцэг эхийнхээ өмнө сайн охин, гэр бүлийн амьдралдаа сайн эхнэр, ээж байж, гэр орондоо анхаарал тавин өдөр хоногийг хариуцлагатайгаар өнгөрөөдөг. Ийм эрчүүд заль мэхгүй, хариуцлагатай байдаг бөгөөд биеэ зөв авч явдаг; тэд бол ачлалт хөвгүүд, архи ууж, тамхи татдаггүй, хулгай, дээрэм хийдэггүй, мөрийтэй тоглодоггүй, завхайрдаггүй—тэд бол үлгэр жишээ нөхрүүд, гэрээсээ гадуур бол хэнийх нь зөв, буруу болох талаар бусадтай муудалцаж, маргалдах нь ховор. Бурханд итгэгчийн хувьд эдгээр зүйлд хүрэхэд хангалттай бөгөөд ингэдэг хүмүүс бол стандарт, шаардлага хангасан сайн хүмүүс гэж зарим хүн боддог. Хэрэв Бурханд итгэдэг болсныхоо дараа өглөгч, тусархуу, даруу, тэвчээртэй, хүлээцтэй байж, чуулганаас өөрсдөд нь зохицуулж өгсөн ямар ч ажлыг хайхрамжгүй, хааш яаш байлгүйгээр хичээнгүйлэн, сайн хийдэг бол үнэний бодит байдалд хүрсэн бөгөөд Бурханы шаардлагыг биелүүлэхэд ойрхон байна гэж тэд үздэг. Шаргуу ажиллаж эхлэн, арай илүү хүчин чармайлт гаргаж, Бурханы үгийг илүү их уншиж, хэллэгийг нь илүү их цээжилж, бусдад илүү их номловол үнэнийг эрэлхийлж буй хэрэг гэж тэд боддог. Гэвч тэд завхрал харуулдгаа танин мэддэггүй, ямар завхарсан зан чанартайгаа мэддэггүй, завхарсан зан чанар хэрхэн үүсдэг, тэрийг хэрхэн таньж, шийдвэрлэх ёстойгоо бүр ч мэддэггүй. Тэд эдгээр зүйлийн алийг нь ч мэдэхгүй. Ийм хүмүүс байдаг уу? (Байдаг.) Тэд төрөлхийн “сайн чанар”-аа үнэнийг эрэлхийлдэг хүмүүсийн хүрэх стандарт гэж үздэг. Хэрэв хэн нэгэн тэднийг биеэ тоосон, ов мэхтэй, ёрын муу гэж хэлбэл тэд илт маргахгүй, харин даруу, тэвчээртэй, хүлээн зөвшөөрсөн хандлага харуулна. Гэхдээ сэтгэлийнхээ гүнд тэд үүнийг нухацтай авч үзэхийн оронд эсэргүүцнэ: “Би биеэ тоосон гэж үү? Хэрэв би биеэ тоосон юм бол энэ ертөнц дээр ганц ч сайн хүн байхгүй! Хэрэв би ов мэхтэй юм бол дэлхий дээр нэг ч үнэнч шударга хүн байхгүй! Хэрэв би ёрын муу юм бол энэ дэлхий дээр нэг ч олигтой хүн байхгүй! Өнөө үед над шиг сайн хүнийг олох амархан уу? Үгүй—энэ боломжгүй!” Тэднийг ов мэхтэй, биеэ тоосон, эсвэл үнэнийг хайрладаггүй гэж хэлээд нэмэргүй, мөн тэднийг үл итгэгч гэж хэлээд мэдээж нэмэргүй. Тэд шууд л гараараа ширээ нүдээд, “Тэгэхээр би үл итгэгч болж байна уу? Хэрэв би аврагдаж чадахгүй бол та нарын хэн нь ч аврагдаж чадахгүй!” гэж маргана. Хэн нэгэн тэднийг илчилж, “Та үнэнийг хүлээн авдаггүй. Хүмүүс таны асуудлыг шүүмжлэх үед та маш даруу, тэвчээртэй харагддаг ч сэтгэлийн гүндээ маш их эсэргүүцдэг. Үнэний талаар нөхөрлөж байхдаа таны номлодог зүйл зөв боловч хүний завхарсан зан чанарын мөн чанарыг илчилж, шүүдэг Бурханы ганц ч үгийг хүлээн авдаггүй чинь үнэн. Та тэдгээрийг эсэргүүцэж, дургүйцдэг. Та харгис зан чанартай” гэж хэлж магадгүй. Чи тэднийг “харгис” гэж хэлбэл тэд хүлээн авч ер чадахгүй. “Би харгис гэж үү? Би харгис байсан бол аль эрт та нарыг бүгдийг чинь хөл дороо дэвслэх байсан! Хэрэв би харгис байсан бол та нарыг бүгдийг нь аль хэдийн устгачих байсан юм!” Тэд өөрсдийг нь илчилсэн эсвэл өөрсөдтэй нь нөхөрлөсөн юуг ч зөв ойлгож чадахгүй. Юмыг зөв ойлгох гэдэг нь юу гэсэн үг вэ? Энэ нь хүн чиний ямар ч асуудлыг илчилсэн байлаа гэсэн, санаа зорилго, бодол санаанд чинь үнэхээр алдаа байгаа эсэхийг шалгахын тулд чи тэдгээрийг Бурханы үгтэй жишиж, чамаас хэчнээн олон асуудал илчлэгдсэнээс үл хамааран бүгдийг нь хүлээн авах, дуулгавартай дагах хандлагаар хандана гэсэн үг юм. Тэгж байж л хүн өөрийнхөө асуудлыг үнэхээр мэдэж авч чадна. Хүн үзэл, төсөөлөлдөө үндэслэн завхарсан зан чанараа мэдэж авч чадахгүй, үүнийг Бурханы үгийн үндсэн дээр хийх ёстой. Тэгвэл өөрийгөө танин мэдэх урьдач нөхцөл юу вэ? Сатан хүн төрөлхтнийг мэхэлж, завхруулсан, бүх хүн завхарсан зан чанартай гэдгийг чи хүлээн зөвшөөрөх ёстой. Зөвхөн энэ баримтыг хүлээн зөвшөөрснөөр л чи Бурханы үгийн илчлэлийн дагуу өөрийгөө эргэцүүлж, ийнхүү өөрийгөө эргэцүүлэх явцдаа асуудлаа аажмаар илрүүлж чадна. Нэг мэдэхэд л чиний асуудал бага багаар ил болно, тэгээд чи завхарсан зан чанар чинь юу болохыг тодорхой ойлгоно. Мөн энэ суурин дээр чи ямар төрлийн хүн гэдгээ, мөн чанар чинь юу болохыг мэдэж чадна. Ингэснээр чи Бурханы хэлсэн болон илчилсэн бүхнийг хүлээн авч, дараа нь цаашлаад Бурханы үгээс хүнд зориулсан хэрэгжүүлэлтийн замыг олж, Бурханы үгийн дагуу хэрэгжүүлж, амьдарна. Үнэнийг эрэлхийлэх гэдэг нь ийм утга учиртай юм. Гэхдээ ийм төрлийн хүн Бурханы үгийг ингэж хүлээж авдаг уу? Үгүй—тэд Бурханы үг бол үнэн бөгөөд завхарсан хүн төрөлхтнийг илчилсэн Бурханы үгс нь бүгд бодит баримт гэдгийг хүлээн зөвшөөрч болох ч хэрэв чи тэднээс завхарсан зан чанараа таньж мэдэхийг хүсвэл тэд үүнийг хүлээн авах ч үгүй, хүлээн зөвшөөрөх ч үгүй. Энэ нь өөрсөдтэй нь ямар ч холбоогүй гэж тэд үздэг. Учир нь тэд өөрсдийгөө нэр хүндтэй, төлөв түвшин—шулуун шударга хүмүүс, нэр төртэй хүмүүс гэж боддог. Шулуун шударга хүн байна гэдэг нь үнэнтэй гэсэн үг үү? Шулуун шударга хүн байх нь ердөө л хүн чанарын эерэг илрэл юм; энэ нь үнэнийг төлөөлдөггүй. Тиймээс хэвийн хүн чанарын нэг шинж чанартай байлаа гээд чи үнэнийг эрэлхийлэх шаардлагагүй гэсэн үг биш, үнэнийг аль хэдийн олж авсан гэсэн үг ч биш—чи Бурханы хайртай хүн гэсэн үг бүр ч биш юм. Тийм биз дээ? (Тийм.) “Нэр төртэй хүмүүс” гэгддэг энэ хүмүүс өөрсдийгөө биеэ тоосон, ов мэхтэй, эсвэл үнэнээс залхдаг зан чанаргүй, бас яавч ёрын муу, харгис зан чанаргүй гэж үздэг. Тэд өөрсдийгөө нэр төртэй, угийн шулуун шударга, сайхан сэтгэлтэй, бусдад үргэлж дээрэлхүүлдэг, бас хэдий хэв чанар муутай, мэдлэггүй ч үнэнч шударга хүмүүс учраас өөрсдөд нь эдгээр завхарсан зан чанарын аль нь ч байхгүй гэж боддог. Энэ “үнэнч шударга байдал” бол жинхэнэ үнэнч шударга байдал биш, харин заль мэхгүй, хулчгар, мэдлэггүй байдал юм. Ийм хүмүүс усан тэнэгүүд биш үү? Бүгд тэднийг сайн хүмүүс гэж хардаг. Энэ үзэл бодол зөв үү? Хүмүүсийн сайн гэж үздэг хүмүүс завхарсан зан чанартай юу? Хариулт бол “тийм”—энэ нь тодорхой. Заль мэхгүй хүмүүс худлаа хэлдэггүй гэж үү? Тэд бусдыг хуурч, дүр эсгэдэггүй гэж үү? Аминч биш гэж үү? Шуналтай биш гэж үү? Өндөр албан тушаал хүсдэггүй гэж үү? Тэд хэрээс хэтэрсэн хүслээс ангид гэж үү? Мэдээж үгүй. Ямар ч муу зүйл хийгээгүй цорын ганц шалтгаан нь тэдэнд тохиромжтой завшаан олдоогүй явдал юм. Тэд үүгээрээ бахархдаг—өөрсдийгөө нэр төртэй хүмүүс гэж өргөмжилж, завхарсан зан чанаргүй гэж боддог. Тиймээс хэрэв хэн нэгэн хүн тэдний доторх ямар нэгэн завхарсан зан чанар, илрэл, байдлыг хэлж өгвөл тэд няцааж, “Би тэгдэггүй! Наад чинь би биш, би тэгж үйлдэж, тэгж боддоггүй. Та нар намайг буруу ойлгосон байна. Та нар бүгд заль мэхгүй, мунхаг, аймхай гэдгийг минь харж байгаа болохоор намайг дээрэлхэж байна” гэж хэлдэг. Иймэрхүү маягаар эргээд ноцдог хүмүүсийг юу гэж ойлгох вэ? Хэрэв хэн нэгэн ийм хүнийг өдөж зүрхэлбэл үүрд түүнд зуугдах болно. Тэд үүнийг хэзээ ч мартахгүй; тухайн хүнийг хэзээ ч зүгээр өнгөрүүлж чадахгүй, чадах чинээгээрээ оролдоно. Эрүүл ухаангүй, үнэхээр дургүй хүрмээр энэ хүмүүс өөрсдийгөө үнэнийг эрэлхийлэгч, завхарсан зан чанаргүй, заль мэхгүй, мэдлэггүй хүмүүс гэж бодсоор байдаг. Тэд бүр “Би мэдлэггүй байж болох ч заль мэхгүй—үнэнч шударга хүн, Бурхан надад хайртай!” гэж үргэлж хэлдэг. Тэд эдгээр зүйлээр түрий барьдаг. Энэ жаахан ичгүүр сонжуургүй хэрэг биш үү? Бурхан өөрт чинь хайртай гэж чи хэлдэг. Тийм гэж үү? Чамд тэгж хэлэх үндэслэл бий юу? Чамд Ариун Сүсний ажил бий юу? Бурхан чамайг төгс болгоно гэж хэлсэн үү? Бурхан чамайг ашиглахаар төлөвлөдөг үү? Хэрэв Бурхан чамд эдгээр зүйлийг хэлээгүй бол Бурхан өөрт чинь хайртай гэж чи хэлж болохгүй—Бурхан өөрийг чинь өрөвддөг л гэж хэлж болно, Бурхан чамайг өрөвдөж байгаа нь тэртэй тэргүй сайн зүйл. Бурхан өөрт чинь хайртай гэж чи хэлдэг бол энэ нь ердөө л чиний хувийн ойлголт болохоос Бурхан өөрт чинь үнэхээр хайртай гэдгийг батлахгүй. Бурхан үнэнийг эрэлхийлдэггүй хүнийг хайрладаг уу? Бурхан мэдлэггүй, хулчгар хүнийг хайрладаг уу? Бурхан мэдлэггүй, хулчгар хүнийг өрөвддөг—тэр бол үнэн. Бурхан үнэхээр үнэнч шударга, үнэнийг эрэлхийлдэг, үнэнийг хэрэгжүүлж, Өөрт нь захирагдаж, Өөрийг нь өргөмжилж, Өөрийг нь гэрчилж, Өөрийнх нь хүслийг харгалзан үзэж чаддаг, Өөрийг нь чин сэтгэлээсээ хайрладаг хүмүүсийг хайрладаг. Бурханы төлөө өөрсдийгөө үнэхээр зарлагадаж, үүргээ үнэнчээр гүйцэтгэж чаддаг хүмүүсийг л Бурхан хайрладаг; үнэнийг хүлээн авч, засалт, харьцалт туулж чаддаг хүмүүсийг л Бурхан хайрладаг. Үнэнийг хүлээн авдаггүй, засалт, харьцалтыг хүлээн авдаггүй хүмүүсийг Бурхан жигшин голдог. Хэрэв чи үнэнээс залхдаг, Бурханы хэлсэн бүх үгийг эсэргүүцдэг бол Бурхан чамаас залхаж, чамайг жигшин голно. Хэрэв чи үргэлж өөрийгөө сайн хүн, өрөвдөлтэй, эгэл жирийн, заль мэхгүй хүн гэж боддог мөртөө үнэнийг эрэлхийлдэггүй бол Бурхан чамайг хайрлах уу? Тэгэх боломжгүй; Бурханы үгэнд ийм үндэслэл байхгүй. Бурхан заль мэхгүй эсэхийг чинь хардаггүй, ямар хүн чанартай, хэв чанартай төрсөн эсэхийг чинь ч тоодоггүй—Тэрээр Өөрийнх нь үгийг сонсоод хүлээж авдаг уу эсвэл үл тоодог уу, үгийг нь дуулгавартай дагадаг уу эсвэл эсэргүүцдэг үү гэдгийг чинь хардаг. Тэрээр Өөрийнх нь үг чамд нөлөөлж, үр жимсээ өгч байгаа эсэхийг, Өөрийнх нь хэлсэн олон үгэнд жинхэнэ гэрчлэл хийж чадах эсэхийг чинь хардаг. Хэрэв чиний туршлага эцэст нь “Би заль мэхгүй, аймхай хулчгар, уулзсан хүн бүрдээ дээрэлхүүлдэг. Хүн бүр намайг дорд үздэг” болж таарвал Бурхан үүнийг гэрчлэл биш гэж хэлнэ. Хэрэв чи “Би бол Бурханы ярьдаг үнэнч шударга мөртөө мэдлэггүй хүн” гэж нэмбэл Бурхан чамайг далан худалч бөгөөд чиний амнаас нэг ч үнэн гарах боломжгүй гэж хэлнэ. Хэрэв Бурхан чамд шаардлага тавих үед чи тэдгээрийг огт дуулгавартай дагаж чадахгүй төдийгүй, бас Бурханд учирлаж, өөртөө шалтаг тоочихоор оролдож, “Би зовж, төлөөс төлсөн, бас Бурханыг хайрладаг” гэж хэлбэл тэр чинь бүтэхгүй. Чи үнэнийг эрэлхийлдэг үү? Жинхэнэ туршлагын гэрчлэл чинь хаана байна? Бурханыг гэх хайр чинь хэрхэн илэрдэг вэ? Хэрэв чи нотлох баримт гаргаж өгч чадахгүй бол хэн ч үнэмшихгүй. “Би нэр төртэй хүн, ёс журамтай биеэ авч явдаг. Садар самуун явдалгүй, бүх дүрэм журмыг дагаж үйлддэг, хүмүүжилтэй хүн. Би архи ууж, завхайрч, мөрийтэй тоглодоггүй. Би Бурханы гэрт саад хийж, үймээн тарих юм уу маргаан үүсгэдэггүй, зовлон зүдүүрийг тэвчиж, шаргуу ажилладаг. Эдгээр нь үнэнийг эрэлхийлдгийн минь шинж тэмдэг биш үү? Би угаасаа үнэнийг эрэлхийлж байгаа” гэж чи хэлдэг. Тэгвэл Бурхан ингэж хэлнэ: Чи завхарсан зан чанараа шийдвэрлэсэн үү? Үнэнийг эрэлхийлдгийн чинь гэрчлэл хаана байна? Чи Бурханы сонгосон хүмүүсийн сайшаал, бишрэлийг хүртэж чадах уу? Хэрэв ямар нэгэн туршлагын гэрчлэл хийж чадахгүй ч өөрийгөө Бурханыг хайрладаг үнэнч шударга хүн гэж хэлж байгаа бол чи бусдыг худал үгээр хуурдаг хүн юм—чи бол эрүүл ухаангүй диавол Сатан бөгөөд хараагдвал зохино. Чамайг Бурхан яллаж, таягдан хаях л үлджээ.

Зарим хүн үүргээ гүйцэтгэх явцдаа үргэлж дур зоргоороо, бодлогогүй авирладаг. Тэд маш олон ааштай: Аз жаргалтай үедээ үүргээ бага зэрэг биелүүлдэг, тийм биш бол уруу царайлж, “Би өнөөдөр муухай ааштай байна. Юу ч идэхгүй, үүргээ биелүүлэхгүй” гэдэг. Тэгээд бусад нь тэдэнтэй ярилцах шаардлагатай болж, “Тэгж болохгүй. Чи ийм олон ааштай байж болохгүй шүү дээ” гэдэг. Харин тэр хүмүүс юу гэж хариулдаг вэ? “Ингэж болохгүйг би мэднэ ээ, гэхдээ би баян, тансаг айлд өссөн. Эмээ өвөө, нагац эгч нар бүгд намайг эрхлүүлдэг, эцэг эх маань бүр ч их эрхлүүлдэг байсан. Би тэдний амин эрдэнэ, нүдний цэцгий байсан, тэд намайг бүх зүйл дээр дураар минь байлгаж, эрхлүүлсэн. Тэр хүмүүжил намайг ийм олон ааштай болгосон учраас би Бурханы гэрт үүрэг гүйцэтгэхдээ бусадтай ярилцахгүй, үнэнийг эрж хайхгүй, Бурханыг дуулгавартай дагахгүй. Үүнд би буруутай гэж үү?” Тэдний ойлголт зөв үү? Тэдний хандлага үнэнийг эрэлхийлэх хандлага мөн үү? (Биш.) Хоолон дээр хамгийн амттай шимтэйг нь сонгох, зөвхөн амин хувиа борлуулах, бусдыг бодохгүй байх гэх зэрэг жаахан алдааг нь хэн нэгэн гаргаж тавих бүрд тэд “Би хүүхэд байхаасаа л ийм байсан, ингэж дассан. Би хэзээ ч бусдын талаар бодож байгаагүй. Намайг өхөөрддөг эцэг эх, энхрийлэн хайрладаг эмээ өвөөтэйгөө хамт үргэлж тансаг амьдралаар амьдарсан. Би бол бүх гэр бүлийнхнийхээ нүдний цэцгий” гэж хэлнэ. Энэ бол утгагүй дэмий яриа, төөрөгдөл юм. Энэ арай ичгүүргүй, увайгүй хэрэг биш үү? Эцэг эх чинь чамайг энхрийлэн хайрладаг байсан гээд бусад хүн ч гэсэн тэгэх ёстой юу? Хамаатан садан чинь чамайг өхөөрдөж, энхрийлэн хайрладаг нь чамд Бурханы гэрт бодлогогүй, дур зоргоороо үйлдэх шалтгаан өгч байгаа хэрэг үү? Энэ нь үндэслэлтэй шалтгаан мөн үү? Энэ чинь завхарсан зан чанартаа хандах зөв хандлага мөн үү? Үнэнийг эрэлхийлэх хандлага мөн үү? (Биш.) Энэ хүмүүст ямар нэгэн зүйл тохиолдоход, завхарсан зан чанар юм уу амьдралтай нь холбоотой ямар нэгэн асуудал тулгарах үед тэд үүнд хариулах, үүнийг тайлбарлах, зөвтгөх обьектив шалтгаан эрж хайдаг. Тэд хэзээ ч үнэнийг эрэлхийлдэггүй, эсвэл Бурханд залбирдаггүй, өөрсдийгөө эргэцүүлэхээр Бурханы өмнө ирдэггүй. Өөрийгөө эргэцүүлэхгүйгээр хүн өөрийнхөө асуудал, завхарсан зан чанарыг мэдэж чадах уу? (Үгүй.) Завхарсан зан чанараа мэдэж авахгүйгээр гэмшиж чадах уу? (Чадахгүй.) Хэрэв хүн гэмшиж чадахгүй бол ямар нөхцөл байдалд байнга амьдрах вэ? Өөрийгөө уучлах нөхцөл байдалд амьдрах биш үү? Хэдий завхрал харуулсан ч мууг үйлдээгүй, захиргааны зарлигийг зөрчөөгүй—тэгэх нь үнэний зарчимтай нийцэхгүй ч гэсэн санаатай тэгээгүй учраас үүнийг өршөөх боломжтой гэж бодох биш үү? (Тийм.) Тэгвэл энэ нь үнэнийг эрэлхийлдэг хүнд байх ёстой нөхцөл байдал мөн үү? (Биш.) Хэрэв хүн хэзээ ч чин сэтгэлээсээ гэмшдэггүй, үргэлж ийм нөхцөл байдалд амьдардаг бол өөрийгөө өөрчилж чадах уу? Үгүй, хэзээ ч чадахгүй. Хүн өөрийгөө өөрчлөхгүй бол ёрын муугаа үнэхээр орхиж чадахгүй. Ёрын муугаа үнэхээр орхиж чадахгүй байна гэдэг нь юу гэсэн үг вэ? Энэ нь хүн үнэнийг бодитоор хэрэгжүүлж, үнэний бодит байдалд орж чадахгүй гэсэн үг. Энэ бол илэрхий үр дүн юм. Чи ёрын муугаа орхиж, эсвэл үнэнийг хэрэгжүүлж, үнэний бодит байдалд орж чадахгүй байж өөрийнхөө талаарх Бурханы бодлыг өөрчилж, Ариун Сүнсний ажлыг хүртэж, Бурханы гэгээрэл, гэрэлтүүлэлтийг олж авч, Бурханаар гэм буруугаа уучлуулж, завхарсан зан чанараа шийдвэрлүүлэхийг хүсдэг бол энэ нь боломжтой юу? (Үгүй). Боломжгүй юм бол Бурханд итгэх итгэл чинь чамайг авралд хүргэж чадах уу? (Үгүй.) Хэрэв хүн өөрийгөө уучилж, бишрэх нөхцөл байдалд амьдардаг бол үнэнийг эрэлхийлэхэд хол байна. Тэдний хийгээд завгүй байдаг, хардаг, сонсдог, гүйдэг зүйлс нь Бурханд итгэхтэй зарим талаар холбоотой байж болох ч үнэнийг эрэлхийлэх юм уу хэрэгжүүлэхтэй огтхон ч хамаагүй байдаг. Энэ үр дүн тодорхой юм. Тэдгээр нь үнэнийг эрэлхийлэх юм уу хэрэгжүүлэхтэй холбоогүйгээс хойш тэр хүн өөрийгөө эргэцүүлэхгүй, өөрийгөө мэдэхгүй байх болно. Тэд хэр зэрэг завхарснаа мэдэхгүй, хэрхэн гэмшихээ мэдэхгүй байх тул жинхэнэ гэмшилд хүрэх юм уу өөрсдийнхөө талаарх Бурханы бодлыг өөрчлөх магадлал бүр ч бага байх болно. Хэрэв чи ийм нөхцөл байдалд амьдарч, Бурхан чиний талаарх бодлоо өөрчилж, чамайг өршөөж, эсвэл сайшаагаасай гэж хүсдэг бол энэ нь үнэндээ хэцүү байх болно. Энд буй “сайшаах” гэдэг нь юу гэсэн үг вэ? Бурхан чиний хийдэг зүйлийг хүлээн зөвшөөрч, сайшааж, санана гэсэн үг. Хэрэв чи эдгээрийн алийг нь ч олж авч чадахгүй бол хийж буй зүйл, хичээл зүтгэл, харуулж буй зүйл, зан авираараа үнэнийг эрэлхийлэхгүй байгааг чинь энэ нь нотолдог. Юу бодож байгаа чинь хамаагүй, хэдий чи жаахан сайн зан авир гаргаж чадсан ч гэсэн тэрхүү сайн авир нь хүн чанарт чинь бага зэрэг мөс чанар, эрүүл ухаан байгааг л илтгэдэг. Гэвч ийм сайн зан авир үнэний эрэл хайгуулын илрэл биш, учир нь чиний эхлэлийн цэг, санаа зорилго, сэдэл үнэнийг эрэлхийлэх явдал биш юм. Ингэж хэлэх ямар үндэслэл байна вэ? Үндэслэл нь чиний бодол санаа, үйлдэл, үйл хэргийн аль нь ч үнэнийг эрэлхийлдэггүй, үнэнтэй ямар ч холбоогүй. Хэрвээ хүний хийдэг бүх зүйл Бурханы сайшаал, хүлээн зөвшөөрлийг олж авахын төлөө биш бол тэдний хийдэг юу ч Бурханы сайшаал, хүлээн зөвшөөрлийг хүртэж чадахгүй бөгөөд мэдээж тэдгээр зан авир, хэрэгжүүлэлтийг хүний сайн зан авир гэж л нэрлэж болно. Тэдгээр нь үнэнийг хэрэгжүүлж буйн тэмдэг биш, үнэнийг эрэлхийлж буйн тэмдэг мэдээж биш. Тун олон ааштай, үргэлж бодлогогүй, дур зоргоороо авирладаг хүмүүс Бурханы үгийн шүүлт, гэсгээлтийг хүлээн авдаггүй, засалт, харьцалтыг ч хүлээн авдаггүй. Тэд үнэнийг эрэлхийлж чадахгүй байгаадаа, мөн засалт, харьцалтыг хүлээн авч чаддаггүйдээ байнга шалтаг тоочдог. Энэ ямар зан чанар вэ? Мэдээж энэ бол үнэнээс залхдаг зан чанар—Сатаны зан чанар юм. Хүн Сатаны уг чанар, зан чанартай, иймээс хүмүүс Сатаных гэдэг нь эргэлзээгүй. Тэд бол диаволууд, Сатаны үр удам, агуу улаан лууны үр сад юм. Зарим хүн диавол, Сатан, агуу улаан лууны үр сад гэдгээ хүлээн зөвшөөрч чаддаг, өөрийгөө мэдэх талаар тун сайхан ярьдаг. Гэвч завхарсан зан чанараа харуулахад нь хэн нэгэн өөрийг нь илчилж, харьцаж, засах үед хамаг чадлаараа өөрийгөө зөвтгөхөөр оролдоно, үнэнийг огтхон ч хүлээн авахгүй. Энд ямар асуудал байна вэ? Үүгээр энэ хүмүүс бүрэн илчлэгддэг. Тэд өөрийгөө мэдэх тухай маш сайхан ярьдаг байж засалт, харьцалттай тулгарахдаа үнэнийг яагаад хүлээж авч чаддаггүй юм бэ? Энд л асуудал байна. Иймэрхүү зүйл нэлээд түгээмэл биш үү? Үүнийг ялган танихад амархан уу? Үнэндээ амархан. Өөрсдийнхөө талаарх мэдлэгийг ярих үедээ диавол, Сатан гэдгээ хүлээн зөвшөөрдөг нэлээд олон хүн байдаг боловч дараа нь гэмшиж, өөрчлөгддөггүй. Тэгвэл тэдний ярьсан өөрийнх нь талаарх мэдлэг үнэн үү худал уу? Тэд өөрсдийгөө чин сэтгэлээсээ мэдэж байна уу, эсвэл бусдыг мэхлэх гэсэн заль мэх үү? Хариулт нь илэрхий байна. Тиймээс хүн үнэхээр өөрийгөө мэддэг эсэхийг харахын тулд зүгээр л тэр талаар ярихыг нь сонсох ёсгүй, харин засалт, харьцалтад ямар хандлагаар ханддагийг, үнэнийг хүлээн авч чадах эсэхийг нь харах ёстой. Энэ л хамгийн чухал. Засалт, харьцалтыг хүлээж авдаггүй хэн боловч үнэнийг хүлээн авдаггүй, хүлээн авахаас татгалздаг мөн чанартай, үнэнээс залхдаг зан чанартай байдаг. Үүнд эргэлзэх зүйлгүй. Зарим хүн хэчнээн их завхрал харуулсан ч бусад хүн өөртэй нь харьцахыг зөвшөөрдөггүй—хэн ч өөрийг нь засаж, харьцаж болохгүй. Тэд өөрийнхөө талаарх мэдлэгийг ярихдаа хүссэнээрээ ярьж болно, харин өөр хүн өөрийг нь илчилж, шүүмжилж, өөртэй нь харьцвал, хэчнээн бодитой, бодит баримттай нийцэж байсан ч тэд хүлээж авахгүй. Өөрийнх нь харуулсан ямар завхарсан зан чанарыг өөр хүн илчлэх нь хамаагүй, тэд дээд зэргээр эсэргүүцэж, өчүүхэн төдий ч дуулгавартай байдалгүйгээр өөрсдийгөө зөвтгөх худал шалтаг тоочсоор байдаг. Ийм хүмүүс үнэнийг эрэлхийлэхгүй бол асуудал үүснэ. Чуулганд тэд хүрэхийн аргагүй, зэмлэхийн аргагүй байдаг. Хүмүүс өөрсдийнх нь тухай сайн зүйл хэлэхэд тэд баярлана; хүмүүс өөрсдийнх нь талаар ямар нэг муу зүйл хэлэхэд тэд уурлана. Хэрэв хэн нэгэн тэднийг илчлээд, “Та сайн хүн ч маш олон ааштай юм. Та үргэлж дур зоргоороо, бодлогогүй авирладаг. Та засалт, харьцалтыг хүлээн авах хэрэгтэй. Эдгээр дутагдал, завхарсан зан чанараасаа ангижирсан нь дээр биш үү?” гэж хэлэх үед тэд хариуд нь “Би ямар ч муу зүйл хийгээгүй, нүгэл үйлдээгүй. Та яагаад надтай харьцаж байгаа юм бэ? Би багаасаа л гэртээ эцэг эх, эмээ өвөөдөө энхрийлэн хайрлагдаж ирсэн. Би бол тэдний амин эрдэнэ, нүдний цэцгий. Гэтэл Бурханы гэрт хэн ч намайг энхрийлэн хайрладаггүй—энд амьдрах зугаатай биш! Та нар үргэлж надаас өө эрж, надтай харьцах гэж хичээдэг. Би яаж ингэж амьдрах болж байна вэ?” гэж хэлнэ. Энд ямар асуудал байна вэ? Ийм хүмүүсийг эцэг эх, ар гэрийнхэн нь эрхлүүлсээр байгаад тэд одоо ч гэсэн яаж биеэ зөв авч явах, бие дааж амьдрахаа мэдэхгүй байгааг гярхай хүн шууд хэлж чадна. Гэр бүл чинь чамайг шүтээн мэт энхрийлэн хайрласан учраас чи орчлон ертөнц дэх өөрийн байрыг мэдэхгүй байна. Чи биеэ тоосон зан, өөрийгөө зөвтгөдөг байдал, туйлын олон ааш зэрэг дутагдалтай болоод, тэрийгээ ухамсарлахгүй, яаж эргэцүүлэхээ мэдэхгүй байна. Чи Бурханд итгэдэг ч Бурханы үгийг сонсдоггүй, үнэнийг хэрэгжүүлдэггүй. Чи Бурханд ингэж итгээд үнэнийг олж авч чадах уу? Үнэний бодит байдалд орж чадах уу? Жинхэнэ хүний төрхийг амьдран харуулж чадах уу? Мэдээж чадахгүй. Бурханд итгэгчийн хувиар чи ядаж үнэнийг хүлээн авч, өөрийгөө мэдэх ёстой. Тэгж байж л чи өөрчлөгдөж чадна. Хэрэв чи Бурханд итгэхдээ үргэлж өөрийн үзэл, төсөөлөлд найддаг бол, үнэнийг эрэлхийлэхийн оронд амар амгалан, аз жаргалыг л эрж хайдаг бол, жинхэнээсээ гэмшиж чаддаггүй, амь зан чанараа өөрчлөөгүй бол Бурханд итгэх итгэл чинь утга учиргүй юм. Бурханд итгэгчийн хувиар чи үнэнийг ойлгох ёстой, өөрийгөө мэдэхийн тулд хүчин чармайлт гаргах ёстой. Чамд юу ч тохиолдсон үнэнийг эрж хайх ёстой, өөрийнхөө гаргасан ямар ч завхарсан зан чанарыг Бурханы үгийн дагуу үнэнийг нөхөрлөснөөр шийдвэрлэх ёстой. Хэрэв хэн нэгэн хүн завхарсан зан чанарыг чинь хэлж өгвөл, эсвэл чи өөрөө санаачилга гарган үүнийг шалгавал, үүнийг ухамсартайгаар Бурханы үгтэй харьцуулж, өөрийгөө шинжиж, шалгаж, мэдэж авч, цаашлаад асуудлаа засаж, гэмшиж чадвал чи хүн шиг амьдарч чадна. Бурханд итгэдэг хүмүүс үнэнийг хүлээн авах ёстой. Хэрэв чи гэр бүлээрээ энхрийлүүлэн хайрлуулах мэдрэмжид үргэлж автаж, тэдний нүдний цэцгий, амин эрдэнэ байхдаа дуртай байх юм бол юу олж авч чадах вэ? Хэчнээн гэр бүлийнхээ нүдний цэцгий, амин эрдэнэ нь байлаа гээд үнэний бодит байдалгүй бол чи хог новш юм. Чи зөвхөн үнэнийг эрэлхийлдэг байж гэмээ нь Бурханд итгэх итгэл үнэ цэнтэй. Үнэнийг ойлгосноор чи хэрхэн биеэ зөв авч явахаа мэднэ, жинхэнэ аз жаргалыг мэдэрч, Бурханы таалалд нийцэх хүн байхын тулд яаж амьдрахаа мэднэ. Ямар ч гэр бүлийн орчин, ямар ч хувийн давуу тал, сайн чанар, авьяас үнэний бодит байдлыг орлож чадахгүй, тийм ямар ч зүйл үнэнийг эрэлхийлэхгүй байх шалтаг болох ёсгүй. Үнэнийг олж авах нь хүмүүст жинхэнэ аз жаргалыг авчирч, утга учиртай амьдралаар амьдрах боломж олгож, сайхан хүрэх газрыг өгч чадах цорын ганц зүйл юм. Энэ бол гарцаагүй үнэн билээ.

Зарим хүн чуулганы удирдагч, ажилчин болсныхоо дараа өөрсдийгөө алт шиг гэж үзээд, эцэст нь нэг гялалзах боломж гарлаа гэж боддог. Тэд өөртөө эрдэж, давуу талаа ашиглаж эхлэн, санаархлаа чөлөөтэй тавьж, хамаг чадвараа харуулдаг. Энэ хүмүүс зэрэг зиндаа, боловсрол, зохион байгуулах чадвар, удирдагчийн хэв маяг, янз төрхтэй байдаг. Тэд ангийнхаа шилдэг нь, сургуульдаа оюутны холбооны тэргүүн, ажилладаг компанийнхаа менежер эсвэл ерөнхийлөгч байсан учраас Бурханд итгэж эхлэн, Бурханы гэрт ирээд, удирдагчаар сонгогдох үедээ дотроо “Тэнгэр хэзээ ч урмыг минь хугалдаггүй. Над шиг чадварлаг нэгэн бусдын анхаарлыг татахгүй байхад хэцүү. Би компанийн ерөнхийлөгчийн албан тушаалаасаа буунгуутаа Бурханы гэрт ирээд, удирдагчийн үүрэг хүлээлээ. Би хичээсэн ч энгийн хүн байж чадахгүй. Энэ бол Бурхан намайг өргөмжилж байгаа хэрэг, Бурхан намайг энийг хий гэж зохицуулсан, тиймээс би дуулгавартай байх болно” гэж боддог. Удирдагч болсныхоо дараа тэд туршлага, мэдлэг, зохион байгуулах чадвар, удирдах хэв маягаа ашигладаг. Өөрсдийгөө чадварлаг, зоримог, үнэхээр чадамгай, авьяастай хүн гэж боддог. Гэхдээ харамсалтай нь энд асуудал бий. Удирдах чадвартай төрсөн чадамгай, авьяаслаг эдгээр удирдагч чуулганд юуг хамгийн сайн хийдэг вэ? Тусгаар тогтносон хаанчлалыг байгуулах, бүх эрх мэдлийг өөртөө зүй бусаар авах, хэлэлцүүлэгт давамгайлах. Удирдагч болсныхоо дараа тэд зөвхөн өөрсдийн нэр хүнд, байр суурийн төлөө ажиллаж, гүйж, бэрхшээл туулж, төлөөс төлөхөөс өөрийг хийдэггүй. Тэд өөр юуг ч тоодоггүй. Өөрсдийнх нь завгүй байдал, ажил Бурханы хүсэлд нийцдэг, өөрсдөд нь завхарсан зан чанар байхгүй, өөрсдөө чуулганд үргэлж хэрэгтэй, ах эгч нарт ч бас хэрэгтэй гэж тэд үздэг. Өөрийг нь байхгүй бол ямар ч ажил бүтэхгүй, өөрөө бүгдийг нь хариуцаж, эрх мэдлийг монополчилж чадна гэж тэд үздэг. Бас тэдэнд бие даасан хаанчлалаа байгуулах сүрхий арга бий. Тэд бүх төрлийн шинэ, шинэлэг зүйл хийх чадвартай, ялангуяа албан тушаалтан шиг аашилж, өөрсдийгөө дөвийлгөхдөө чадварлаг, өндөр дээрээс бусдад сургамжилж дадсан байдаг. Тэдний хийж чадахгүй нэг л чухал зүйл бий: Удирдагч болсныхоо дараа тэд бусадтай зүрх сэтгэлээсээ ярьж, өөрийгөө танин мэдэж, завхралаа анзаарч, ах эгч нарын саналыг сонсож чадахаа больдог. Ажлын хэлэлцүүлгийн үеэр хэн нэгэн өөр санаа дэвшүүлбэл эдгээр удирдагч татгалзаад зогсохгүй, тэрийгээ зөвтгөж, “Та нар наад саналаа сайтар бодож үзээгүй байна. Би чуулганы удирдагч—та нарын хэлснээр хийгээд юу ч буруудахгүй бол тэр л биз, гэхдээ ямар нэг муу зүйл тохиолдвол хариуцлагыг нь би л ганцаараа үүрнэ. Тиймээс, ихэнх тохиолдолд та нар санал бодлоо илэрхийлж болно—бид ёс журмыг баримтална—гэхдээ эцсийн эцэст би ганцаараа сонголт хийж, юмыг яаж хийхийг шийдэх ёстой” гэж хэлнэ. Ингээд яваандаа ах, эгч нарын ихэнх нь ажлын талаар ярилцах юм уу нөхөрлөхөө больдог учраас эдгээр удирдагч ажил дээрх аливаа асуудлын талаар тэдэнтэй нөхөрлөж төвөг удахгүй. Тэд хэнд ч юу ч хэлэлгүйгээр шийдвэр гаргаж, дүгнэлт хийсээр, өөрсдийгөө байнга зөвтгөсөөр байх болно. Тэд “Чуулган бол тухайн удирдагчийн чуулган, удирдагч нь замаа төлөвлөдөг. Ах, эгч нарын явж буй чиглэл, алхаж буй замын талаарх эцсийн шийдвэрийг удирдагч гаргана” гэж үздэг. Мэдээж эдгээр удирдагч ах, эгч нарын амийн оролт, алхаж буй зам, эрэл хайгуулын чиглэлийг хянаж байдаг. Өөрсдийг нь “ахмад” болгомогц тэд эрх мэдлийг монополчилж, бие даасан хаанчлал байгуулдаг. Тэдний үйлдэл ил тод байдаггүй, бас тэд өөрийн мэдэлгүй хэдэн хүнийг дарангуйлж, үнэнийг эрэлхийлдэг, ойлгох чадвартай зарим ах эгчийг гадуурхдаг. Тэр бүх хугацаанд тэд, ингэснээрээ чуулганы ажил болон Бурханы сонгосон хүмүүсийн ашиг сонирхлыг хамгаалж байна гэж боддог. Тэд бүх зүйлийг маш нарийн үндэслэлтэйгээр, маш олон шалтаг, шалтгаантайгаар хийдэг—эцэст нь тэгээд юу болдог вэ? Тэдний хийдэг бүхэн байр суурь болон монопол эрх мэдлээ хамгаалахын төлөө байдаг. Тэд иргэний нийгэм, гэр бүлийн амьдралынхаа зарчим, арга зам, арга хэрэгслийг Бурханы гэрт авчирдаг бөгөөд ингэснээрээ Бурханы гэрийн ашиг сонирхлыг хамгаалж байна гэж боддог. Гэхдээ тэд хэзээ ч өөрсдийгөө таньж мэдэж, өөрсдийгөө эргэцүүлдэггүй. Хэдий хэн нэгэн үнэний зарчмыг зөрчиж байгааг нь хэлж өгсөн ч, Бурханы гэгээрэл, сахилгажуулалт, гэсгээлттэй тулгарсан ч гэсэн тэд үүнийг ухамсарлахгүй. Асуудал хаана байна вэ? Тэд удирдагчийн албан тушаалд очсон өдрөөсөө эхлэн үүргээ ажил мэргэжил мэт үзсэн бөгөөд энэ нь тэднийг антихристийн замаар алхаж, үнэнийг эрэлхийлж чадахгүй болоход хүргэдэг. Гэсэн хэдий ч тэд энэхүү “ажил мэргэжлийнхээ” явцад өөрсдийнх нь хийсэн бүхэн үнэний эрэл хайгуул байсан гэж боддог. Тэд үнэний эрэл хайгуулыг хэрхэн үздэг вэ? Тэд ах, эгч нар болон Бурханы гэрийн эрх ашгийг хамгаалах нэрийдлээр өөрсдийнхөө байр суурь, эрх мэдлийг хамгаалдаг бөгөөд энэ бол өөрсдийнх нь үнэний эрэл хайгуулын илрэл гэж үздэг. Тэд энэ байр сууринд байхад нь өөрсдөөс нь илэрч, харагддаг завхарсан зан чанарын талаар юу ч мэддэггүй. Хэдийгээр заримдаа энэ бол завхарсан зан чанар, үүнийг Бурхан жигшдэг, энэ нь харгис, гөжүүд зан чанар юм байна гэсэн бүүр түүр мэдрэмж төрдөг ч бодлоо бушуухан өөрчилж, “Ингэж болохгүй. Би бол удирдагч учраас удирдагчийн нэр төртэй байх хэрэгтэй. Завхарсан зан чанар гаргаж байгаагаа ах, эгч нарт харуулж болохгүй” гэж боддог. Иймээс асар их завхрал харуулснаа, мөн байр суурь, эрх мэдлээ хамгаалахын тулд зарчмыг зөрчих олон зүйл хийснээ ухаарсан ч хэн нэгэн тэрийг нь илчлэх үед хэнд ч үүнийг мэдүүлэхгүйн тулд тэд үг мушгин маргадаг, эсвэл уг яриаг дарах гэж оролддог. Тэд эрх мэдэл, байр суурьтай болмогцоо өөрсдийгөө агуу, зөв зүйтэй, өө сэвгүй, маргашгүй гэж бодоод, ариун дагшин, халдашгүй байр сууринд тавьдаг. Ийм байр суурь эзэлснээр ах, эгч нарын амийн оролт болон чуулганы ажилд ашиг тустай байж болох өөр дуу хоолой, санал, зөвлөгөөг нэгэн адил эсэргүүцэж, татгалздаг. Тэд үнэнийг эрэлхийлэхгүй байгаадаа ямар шалтаг хэлдэг вэ? “Би байр суурьтай, нэр хүндтэй хүн—энэ нь би нэр төртэй, ариун дагшин, халдашгүй гэсэн үг” гэж хэлдэг. Ийм шалтаг, шалтгаан тоочоод тэд үнэнийг эрэлхийлж чадах уу? (Үгүй.) Чадахгүй. Байр суурийнхаа эрх ямбыг эдлэх зуураа тэд үргэлж өндөр байрнаасаа ярьж, үйлддэг. Ингэснээрээ тэд өөрсдийгөө галд шардаг бөгөөд тэднийг илчлэх шаардлагатай болдог. Тийм хүмүүс өрөвдөлтэй биш үү? Тэд өрөвдөлтэй, жигшмээр, дургүй хүрмээр—ой гутмаар байдаг! Удирдагчийн хувьд тэд ариун хүний дүр үзүүлдэг. Ариун хүн, агуу, суут, зөв хүн—эдгээр цол хэргэм юу вэ? Эд бол дөнгө, ийм дөнгө зүүсэн хэн ч бай цаашдаа үнэнийг эрэлхийлж чадахгүй. Хүн энэ дөнгийг зүүсэн л бол үнэнийг эрэлхийлэхтэй ямар ч холбоогүй болсон гэсэн үг юм. Энэ хүмүүс үнэнийг эрэлхийлдэггүйн гол шалтгаан юу вэ? Үнэндээ шалтаан нь тэд байр сууринд баригдсанд байгаа юм. Тэд үргэлж “Би бол удирдагч. Би энд ахална. Би бол нэр хүнд, байр суурьтай, нэр төртэй хүн, биеэ тоосон юм уу ёрын муу зан чанартай байж болохгүй. Завхарсан зан чанарынхаа талаар нээлттэй ярьж, нөхөрлөж болохгүй—нэр төр, алдар хүндээ хамгаалах ёстой. Хүмүүсээр бишрүүлж, хүндлүүлэх ёстой” гэж боддог. Тэд үргэлж эдгээр зүйлд баригддаг тул сэтгэлээ нээж, өөрийгөө эргэцүүлж, мэдэж чаддаггүй. Эдгээр зүйл тэднийг сүйрүүлдэг. Тэдний үзэл бодол, сэтгэлгээ үнэнтэй нийцдэг үү? Нийцдэггүй нь маш ойлгомжтой юм. Биеэ тоосон зан, өөрийгөө зөвтгөдөг байдал, дур зоргоороо үйлдэх, дүр эсгэх, хуурч мэхлэх гэх мэт үүргээ гүйцэтгэхдээ ихэвчлэн гаргадаг зан авир нь үнэнийг эрэлхийлж буй хэрэг үү? (Үгүй.) Тэдгээрийн аль нь ч үнэний эрэл хайгуул биш гэдэг нь ойлгомжтой юм. Тэд үнэнийг эрэлхийлэхгүй байгаадаа ямар үндэслэл, шалтгаан хэлдэг вэ? (Удирдагч бол байр суурь, нэр төртэй хүмүүс бөгөөд завхарсан зан чанартай байсан ч илчилж болохгүй гэж тэд үздэг.) Энэ нь утгагүй үзэл бодол биш үү? Хэрэв хүн завхарсан зан чанартайгаа хүлээн зөвшөөрсөн ч тэрийг нь илчлэхийг зөвшөөрдөггүй бол үнэнийг хүлээн авдаг хүн мөн үү? Удирдагчийн хувиар чи үнэнийг хүлээн авч чадахгүй бол Бурханы ажлыг яаж туулах юм бэ? Завхрал чинь яаж цэвэрлэгдэх юм бэ? Завхрал чинь цэвэрлэгдэх боломжгүй бөгөөд завхарсан зан чанараараа үргэлжлүүлэн амьдардаг бол чи бодит ажил хийж чаддаггүй удирдагч буюу хуурамч удирдагч юм. Удирдагчийн хувиар чи байр суурьтай байдаг ч тэр нь ердөө л өөр ажил, өөр үүрэгтэй байгаа хэрэг болохоос нэр хүндтэй хүн болсон гэсэн үг биш. Ийм байр суурьтай болж, өөр үүрэг гүйцэтгэсэн гээд чи бусдаас илүү нэр хүндтэй болохгүй, эсвэл эрхэм хүндтэй хүн болохгүй. Үнэхээр ийм бодолтой хүмүүс байгаа бол тэд ичгүүргүй биш гэж үү? (Тийм.) Үүнийг хар ярианы хэлээр юу гэж хэлэх вэ? Тэд ичих нүүрэндээ илэг наасан биш үү? Удирдагч биш байх үедээ тэд хүмүүст чин сэтгэлээсээ ханддаг; завхарсан зан чанар харуулснаа нээлттэй ярьж, завхарсан зан чанараа задлан шинжилж чаддаг. Харин удирдагчийн албан тушаалд очмогцоо шал өөр хүн болдог. Би яагаад тэднийг өөр хүн болсон гэж хэлдэг вэ? Учир нь тэд баг зүүж, үнэн төрхөө ард нь нуудаг. Энэ баг нь ямар ч илэрхийлэл харуулдаггүй, уйлдаггүй, инээдэггүй, таашаал юм уу уур хилэнгүй, гуниг юм уу баяр хөөргүй, сэтгэл хөдлөл, хүсэл тэмүүлэлгүй—мэдээж ямар ч завхарсан зан чанаргүй. Илэрхийлэл, нөхцөл байдал нь цаг ямагт нэг хэвийн байдаг, харин тухайн удирдагчийн жинхэнэ байдал, хувийн бодол, санаа уг багны ард хэнд ч харагдахгүй нуугдаж үлддэг. Зарим удирдагч, ажилчин өөрийгөө нэр хүнд, байр суурьтай гэж үргэлж боддог. Хэн нэгэн өөрсдийг нь засаж, өөрсөдтэй нь харьцвал нэр төрөө алдана гэж айдаг учраас тэд үнэнийг хүлээн авдаггүй. Тэд байр суурь, эрх мэдлээсээ шалтгаалж зусар, хуурмаг үг хэлж, завхарсан зан чанараа нуун далдалдаг. Үүний зэрэгцээ тэд байр сууриасаа болоод, өөрсдөө бусдаас илүү нэр хүндтэй, ариун тул үнэнийг эрэлхийлэх шаардлагагүй—үнэнийг эрэлхийлэх нь бусдын хийх зүйл гэж эндүүрдэг. Ингэж бодох нь буруу бөгөөд бага зэрэг ичгүүр сонжуургүй, эрүүл ухаангүй юм. Ийм төрлийн хүн ингэж авирладаг. Ийм хүмүүсийн зан авирын мөн чанараас харахад тэд үнэнийг эрэлхийлэхгүй байгаа нь тодорхой байна. Харин тэд байр суурь, нэр төр эрэлхийлдэг. Тэд ажиллаж байхдаа байр суурь, эрх мэдлээ хамгаалаад, үнэнийг эрэлхийлж байна гэж бодон өөрсдийгөө хуурч байна. Тэд яг л Паул шиг, чуулганы ажлыг хийхдээ хийсэн ажил, гүйцэтгэсэн үүрэг, зохицуулсан даалгавруудаа болон Бурханы гэрийн ажлыг хийж байхдаа хүрсэн ололт амжилтаа ихэвчлэн дүгнэдэг. Тэд эдгээр зүйлийг байнга тооцоолдог, яг л Паулын хэлснээр “Би сайн тэмцлээр тэмцэж, явах замаа дуусгаж, итгэлээ хадгалсан: Одооноос эхлээд надад зориулсан зөвт байдлын титэм зэхэгджээ” (2 Тимот 4:7–8). Үүгээрээ тэрээр явах замаа дуусгаж, сайн тэмцлээр тэмцсэнийх нь дараа авралд хүрэх боломж нь хэр их болохыг, өөрийнх нь оруулсан хувь нэмэр ямар их байсныг, шагнал нь хэр их байхыг тооцоолж, өөрийнх нь хувь нэмрийг шагнахыг Бурханаас хүсэх цаг болсныг хэлжээ. Тэрээр өөрийг нь титмээр шагнахгүй бол Бурханыг зөвт гэж бодохгүй, захирагдахаас татгалзаж, тэр ч байтугай Бурханы зөвт бус байдлын талаар гомдоллоно гэсэн санааг илтгэжээ. Ийм сэтгэлгээтэй, зан чанартай хүн үнэнийг эрэлхийлдэг хүн мөн үү? Бурханд үнэхээр захирагддаг хүн мөн үү? Өөрийгөө Бурханы зохион байгуулалтад даатгаж чадах уу? Энэ нь хальт харахад л тодорхой биш үү? Тэд замаар замнаж, тэмцлээр тэмцэж байгаагаа үнэний эрэл хайгуул гэж боддог, үнэнийг огтхон ч эрж хайдаггүй бөгөөд тэдэнд үнэнийг үнэхээр эрэлхийлж байгаагийн илрэл байдаггүй—иймээс тэд үнэнийг эрэлхийлдэг хүн биш юм.

Дөнгөж сая бидний нөхөрлөл хүний ямар асуудлыг голчлон илчилсэн бэ? Тодруулж хэлбэл, хүний завхарсан зан чанарын алийг нь голчлон илчилсэн бэ? Үндсэн нэг завхарсан зан чанар бол хүн үнэнээс залхаж, үнэнийг хүлээн авахаас татгалзах явдал; энэ бол маш тодорхой төрлийн зан авир юм. Өөр нэг гол зүйл бол хүн бүрийн зан чанарын мөн чанарт байдаг зүйл буюу гөжүүд зан юм. Энэ бас нэлээн бодитоор, тодорхой илэрдэг, тийм биз дээ? (Тийм.) Эдгээр нь хүний завхарсан зан чанар илэрч, гардаг хоёр гол тал юм. Эдгээр тодорхой зан авир, тодорхой үзэл бодол, хандлага гэх мэт нь хүний завхарсан зан чанарт үнэнээс залхах элемент байдгийг үнэн, зөв харуулдаг. Мэдээж хүний зан чанарт илүү тод харагдаж байгаа зүйл бол гөжүүд зангийн илрэл юм: Бурхан юу ч гэж хэлсэн, Бурханы ажлын явцад хүний ямар ч завхарсан зан чанар илчлэгдсэн, хүмүүс үүнийг хүлээн зөвшөөрөхөөс зөрүүдлэн татгалзаж, эсэргүүцдэг. Мэдээж илт эсэргүүцэл эсвэл үл тоомсорлосон үгүйсгэлийн цаана өөр нэг төрлийн зан авир байдаг нь яг л Бурханы ажил өөрсөдтэй нь ямар ч хамаагүй мэт хүмүүс Бурханы ажилд анхаарал тавьдаггүй байх явдал юм. Бурханд анхаарал тавихгүй байна гэдэг нь юу гэсэн үг вэ? Энэ үед хүн “Та юу дуртайгаа л хэл—тэр чинь надад ямар ч падгүй. Таны шүүлт юм уу илчлэл надад ер хамаагүй. Би үүнийг хүлээн авахгүй, хүлээн зөвшөөрөхгүй” гэж хэлдэг. Ийм хандлагыг бид “гөжүүд зан” гэж нэрлэж болох уу? (Болно.) Энэ бол гөжүүд зангийн илрэл юм. Ийм хүмүүс “Би хүссэнээрээ, тав тухтай, аз жаргалтай амьдарна. Таны ярьдаг биеэ тоосон зан, ов мэх, үнэнээс залхах, ёрын муу, харгис байдал гэх мэт зан авир надад байлаа ч гэсэн, тэгээд юу гэж? Би үүнийг шалгахгүй, таньж мэдэхгүй, хүлээн зөвшөөрөхгүй. Би Бурханд ингэж итгэдэг, тэглээ гээд Та яах юм?” гэдэг. Энэ бол гөжүүд хандлага юм. Хүмүүс Бурханы үгийг тоохгүй юм уу анхаарал хандуулахгүй байгаа бол Бурхан юм хэлсэн, сануулсан, анхааруулсан эсвэл уриалсан хэлбэрээр ярьсан эсэхээс үл хамааран—Бурхан ямар ч ярианы арга барил ашигласан, эсвэл Бурханы хэлсэн үгийн сурвалж, зорилго юу ч байсан—тэд Бурханыг нэгэн адил үл тоомсорлодог гэсэн үг—тэгэхээр тэдний хандлага гөжүүд хандлага юм. Энэ нь тэд хүнийг аврах гэсэн Бурханы чин сэтгэл, сайн санаа зорилгод байтугай яаралтай хүсэлд нь хүртэл анхаарал хандуулдаггүй гэсэн үг юм. Бурхан юу ч хийсэн бай, хүмүүс хамтран ажиллах зүрх сэтгэлгүй, мөн үнэний төлөө тэмүүлэх хүсэлгүй байдаг. Хэдийгээр тэд Бурханы шүүлт, илчлэлт нь тэр чигтээ бодитой гэдгийг хүлээн зөвшөөрсөн ч зүрх сэтгэлд нь ямар ч харуусал байхгүй бөгөөд урьдынх шигээ үргэлжлүүлэн итгэсээр байдаг. Эцэст нь олон номлол сонсоод тэд нэг л юм хэлдэг: “Би жинхэнэ итгэгч, ямартай ч миний хүн чанар муу биш, би зориуд муу зүйл хийхгүй, аливаа зүйлийг хаяж чаддаг. Би бэрхшээлийг даван туулж чадна, бас итгэлийнхээ төлөөсийг төлөхөд бэлэн. Бурхан намайг хаяхгүй.” Энэ нь Паулын хэлсэн “Би сайн тэмцлээр тэмцэж, явах замаа дуусгаж, итгэлээ хадгалсан: Одооноос эхлээд надад зориулсан зөвт байдлын титэм зэхэгджээ” гэдэгтэй адил биш үү? Хүмүүс иймэрхүү хандлагатай байдаг. Ийм хандлагын цаана ямар зан чанар байна вэ? Гөжүүд зан чанар. Гөжүүд зан чанарыг өөрчлөхөд хэцүү юу? Өөрчлөх зам бий юу? Хамгийн энгийн, шулуухан арга бол Бурханы үг болон Бурханд Өөрт нь хандах хандлагаа өөрчлөх явдал юм. Эдгээр зүйлийг хэрхэн өөрчилж болох вэ? Чиний гөжүүд хандлагаас үүссэн байдал, сэтгэлгээг задлан шинжилж, мэдэж авснаар, мөн чиний үйлдэл, үгийн аль нь, чиний зууралддаг үзэл бодол, санаа зорилгын аль нь, тэр ч байтугай чамаас гардаг бодол, санааны яг аль нь гөжүүд зан чанарын чинь нөлөөн дор байдгийг харснаар. Эдгээр зан авир, илрэл, байдлыг нэг нэгээр нь шалгаж, шийдвэрлэж, дараа нь тэдгээрийг өөрчил—шалгаад ямар нэг зүйл илрүүлсэн л бол хурдан өөрчил. Жишээлбэл, бид сая дур сонирхол, сэтгэл санааны байдалдаа тулгуурлан үйлдэх тухай ярьж байсан, энэ бол олон ааштай байдал юм. Олон ааштай зан чанар нь үнэнээс залхах шинж чанартай байдаг. Хэрэв чи ийм завхарсан зан чанартай, ийм төрлийн хүн гэдгээ ухаарсан ч өөрийгөө эргэцүүлэхгүй, үүнийг шийдвэрлэхийн тулд үнэнийг эрж хайхгүй, өөрийгөө зүв зүгээр гэж зөрүүдлэн боддог бол энэ нь гөжүүд зан юм. Энэ номлолын дараа чи “Би тийм зүйл хэлсэн, надад тийм үзэл бодол бий. Миний энэ зан чанар бол үнэнээс залхдаг зан чанар. Ийм учраас би энэ зан чанарыг шийдвэрлэж эхэлнэ” гэж гэнэт ухаарч магадгүй. Тэгвэл чи үүнийг яаж шийдвэрлэж эхлэх вэ? Эхлээд давуу байдлын мэдрэмж, олон ааштай, дур зоргоороо байдлаа орхи; сэтгэл санаа чинь сайхан ч бай, муухай ч бай Бурханы шаардлага ямар байдгийг хар. Хэрэв чи махан биеийг хаяж, Бурханы шаардлагад нийцүүлэн хэрэгжүүлж чадвал Бурхан чамайг хэрхэн харах вэ? Хэрэв чи үнэхээр эдгээр завхарсан зан авирыг шийдвэрлэж эхэлж чадвал энэ нь Бурханы ажилтай эергээр, идэвх санаачилгатайгаар хамтран ажиллаж буйн тэмдэг юм. Чи тэрхүү үнэнээс залхдаг зан чанарыг ухамсартайгаар хаяж, шийдвэрлэхийн зэрэгцээ гөжүүд зан чанараа шийдвэрлэж байх болно. Энэ хоёр завхарсан зан чанарыг хоёуланг нь шийдвэрлэснийхээ дараа чи Бурханыг дуулгавартай дагаж, сэтгэл хангалуун байлгаж чадах бөгөөд энэ нь Бурханыг баярлуулна. Хэрэв та нар энэхүү нөхөрлөлийн агуулгыг ойлгож, ийм маягаар махан биеийг хаях явдлыг хэрэгжүүлбэл Би маш их баярлана. Тэгвэл Би эдгээр үгийг дэмий хэлсэн болохгүй.

Гөжүүд зан нь завхарсан зан чанарын асуудал юм; энэ бол хүний уг чанарт байдаг зүйл бөгөөд шийдвэрлэхэд амаргүй байдаг. Хүн гөжүүд зан чанартай бол энэ нь голчлон шалтаг, хуурамч аргумент тоочих, санаа бодолтойгоо зууралдах, шинэ зүйлийг тийм ч амархан хүлээн авахгүй байх хандлагаар илэрдэг. Хүмүүс өөрсдийнхөө санааг буруу гэдгийг мэдсээр байж нэрэлхүү зан, нэр нүүрээсээ болоод санаа бодолтойгоо зууралдан эцсээ хүртэл зөрүүдэлдэг. Ийм гөжүүд зан чанарыг хүн өөрөө мэддэг байсан ч өөрчлөхөд хэцүү. Хүн гөжүүд зангийн асуудлыг шийдвэрлэхийн тулд хүний биеэ тоосон зан, ов мэх, харгис байдал, үнэнээс залхдаг байдал болон бусад тийм зан чанарыг мэдэх ёстой. Хүн биеэ тоосон зан, ов мэх, харгис байдлаа, үнэнээс залхдаг гэдгээ, үнэнийг хэрэгжүүлэхийг хүсдэг ч махан биеэ орхих хүсэлгүй гэдгээ, Бурханыг дуулгавартай дагахыг хүсдэг ч үргэлж шалтаг тоочиж, бэрхшээлээ тайлбарладаг гэдгээ мэддэг бол гөжүүд зангийн асуудалтайгаа таньж мэдэхэд амархан байх болно. Энэ асуудлыг шийдвэрлэхийн тулд эхлээд хэвийн хүний эрүүл ухаантай болж, Бурханы үгийг сонсож сурахаас эхлэх ёстой. Хэрэв Бурханы хонь байхыг хүсэж байгаа бол чи Бурханы үгийг сонсож сурах ёстой. Тэрийг хэрхэн сонсох ёстой вэ? Өөрийнхөө үгээр Бурханы илчилсэн, чамд хамааралтай аливаа асуудлыг сонсох. Хэрэв өөртэй чинь хамааралтай асуудал олдвол чи хүлээн авах ёстой; энэ бол бусад хүнд байдаг асуудал, энэ бол хүн бүрийн асуудал, эсвэл хүн төрөлхтний асуудал, энэ нь надтай ямар ч холбоогүй гэж чи бодох ёсгүй. Ийм итгэл үнэмшилтэй байвал чи буруудна. Чи Бурханы илчилж буй завхарсан зан чанар юм уу эндүү ташаа үзэл бодолтой эсэхээ Бурханы үгийн илчлэлээр дамжуулан эргэцүүлэх ёстой. Тухайлбал чи хэн нэг хүний гаргаж буй биеэ тоосон зан чанарын илрэлийг илчилж байгаа Бурханы үгийг сонсох үедээ дотроо ингэж бодох ёстой: “Би биеэ тоосон зангийн илрэл харуулдаг бил үү? Би бол завхарсан хүн, иймээс эдгээр илрэлийн заримыг харуулдаг байж таарна; би хаана тэгдэг талаараа эргэцүүлэх ёстой. Хүмүүс намайг биеэ тоосон зантай, үргэлж их зан гаргадаг, ярих үедээ хүмүүсийг хязгаарладаг гэж хэлдэг. Энэ үнэхээр миний зан чанар гэж үү?” Эргэцүүлснээрээ чи эцэст нь Бурханы үгийн илчлэл бүхэлдээ үнэн зөв болохыг ойлгож, биеэ тоосон хүн гэдгээ ухаарна. Бурханы үгийн илчлэл бүхэлдээ үнэн зөв байхын хэрээр, чиний нөхцөл байдалтай өчүүхэн ч зөрөөгүй төгс таарахын хэрээр, мөн цааш эргэцүүлэх тусам бүр ч үнэн зөв санагдвал чи Бурханы үгийн шүүлт, гэсгээлтийг хүлээн авч, тэдгээрийн дагуу өөрийнхөө завхарсан зан чанарын мөн чанарыг ялган таньж, мэдэж авах ёстой. Тэгвэл чи жинхэнээсээ харамсаж чадна. Бурханд итгэхдээ зөвхөн ийм маягаар Бурханы үгийг идэж, ууснаар л чи өөрийгөө мэдэж чадна. Завхарсан зан чанараа шийдвэрлэхийн тулд чи Бурханы үгийн шүүлт, илчлэлийг хүлээн авах ёстой. Тэгж чадахгүй бол завхарсан зан чанараа хаях ямар ч арга байхгүй. Хэрэв чи Бурханы үгийн илчлэл нь ерөнхийдөө үнэн зөв гэдгийг олж хардаг, эсвэл үүний тал нь зөв гэдгийг хүлээн зөвшөөрч чаддаг ухаантай хүн бол үүнийг даруй хүлээн авч, Бурханы өмнө дуулгавартай байх ёстой. Бас Бурханд залбирч, өөрийгөө эргэцүүлэх ёстой. Тэр үед л чи Бурханы илчлэлийн бүх үг үнэн зөв, тэдгээр нь бүгд бодит баримт бөгөөд бодит баримтаас дутахгүй гэдгийг ойлгох болно. Хүмүүс Бурханыг хүндэлсэн зүрх сэтгэлээр Бурханы өмнө захирагдаж байж л өөрсдийгөө үнэхээр эргэцүүлж чадна. Зөвхөн тэр үед тэд өөрсдийнхөө дотор байгаа янз бүрийн завхарсан зан чанарыг олж харж, үнэхээр биеэ тоосон, өөрийгөө зөвтгөдөг, өчүүхэн ч гэсэн эрүүл ухаангүй гэдгээ харж чадна. Үнэнийг хайрладаг хүн бол Бурханы өмнө нүүрээрээ газар унан мөргөж, гүн гүнзгий завхарсан гэдгээ Бурханд хүлээн зөвшөөрч, Бурханы шүүлт, гэсгээлтийг хүлээн авах хүсэл эрмэлзэлтэй байж чадна. Ийм маягаар тэд харууссан зүрх сэтгэлтэй болж, өөрсдийгөө үгүйсгэж, үзэн ядаж эхлэн, өмнө нь үнэнийг эрэлхийлээгүйдээ харамсаж, “Би анх уншиж эхлэх үедээ яагаад Бурханы үгийн шүүлт, гэсгээлтийг хүлээн авч чадаагүй юм бол? Би Бурханы үгэнд биеэ тоосон хандлагаар хандсан тийм биз дээ? Би яаж ингэж биеэ тоож чадав аа?” гэж боддог. Хэсэг хугацаанд ийм маягаар өөрсдийгөө байнга эргэцүүлсний дараа тэд үнэхээр биеэ тоосон гэдгээ, Бурханы үг бол үнэн, бодит баримт гэдгийг хүлээн зөвшөөрч бүрэн чадахгүй гэдгээ, өөрсдөд нь үнэхээр өчүүхэн төдий ч эрүүл ухаан байхгүй гэдгийг ухамсарлана. Гэхдээ өөрийгөө мэдэж авна гэдэг хэцүү зүйл. Хүн эргэцүүлэх бүрдээ өөрийнхөө тухай улам илүү, улам гүн гүнзгий мэдлэгтэй болж чадна. Завхарсан зан чанарын талаар тодорхой мэдлэг олж авах нь богино хугацаанд хийчихдэг зүйл биш юм; хүн Бурханы үгийг илүү их уншиж, илүү их залбирч, өөрийгөө илүү их эргэцүүлэн бодох ёстой. Тэгж байж л тэд өөрсдийгөө аажмаар мэдэж авна. Өөрийгөө үнэхээр мэддэг бүх хүн урьд өмнө нь хэд хэдэн удаа бүтэлгүйтэж, бүдэрсэн, үүнийхээ дараа тэд Бурханы үгийг уншиж, Бурханд залбирч, өөрсдийгөө эргэцүүлж, улмаар завхралынхаа үнэн мөнийг тодорхой харж, үнэхээр гүн гүнзгий завхарсан, огтхон ч үнэний бодит байдалгүй гэдгээ мэдрэх болсон. Хэрэв чи Бурханы ажлыг ингэж туулж, ямар нэг зүйл тохиолдоход Бурханд залбирч, үнэнийг эрж хайх юм бол аажмаар өөрийгөө мэдэж авна. Тэгээд эцэст нь нэг л өдөр зүрх сэтгэл чинь тодорхой болно: “Би бусдаас яльгүй илүү хэв чанартай байж магадгүй, гэхдээ үүнийг Бурхан надад өгсөн. Би үргэлж бардамнаж, ярьж байхдаа бусдаас илүү гарахыг оролдож, хүмүүсийг өөрийнхөөрөө байлгахыг хичээдэг. Би үнэхээр эрүүл ухаангүй—энэ бол биеэ тоосон зан, биеэ зөвтгөдөг байдал! Эргэцүүлснээр дамжуулан би биеэ тоосон зан чанараа мэдэж авсан. Энэ бол Бурханы гэгээрэл, нигүүлсэл, үүнийх нь төлөө би Бурханд талархаж байна!” Завхарсан зан чанараа мэдэж авна гэдэг сайн зүйл үү, муу зүйл үү? (Сайн зүйл.) Тэндээс чи яаж эрүүл ухаан, дуулгавартай байдалтай ярьж, үйлдэх, хэрхэн бусадтай эн тэнцүү байх, тэднийг хязгаарлахгүйгээр хэрхэн шударга хандах, хэв чанар, авьяас чадвар, давуу талаа хэрхэн зөв авч үзэх гэх мэтийг эрж хайх хэрэгтэй. Ийм маягаар, нэг нэгээр цохин уулыг шороо болгон нураадгийн адил завхарсан зан чанар чинь шийдвэрлэгдэнэ. Дараа нь чи бусадтай харилцах юм уу бусадтай хамт үүргээ гүйцэтгэхдээ үзэл бодолд нь зөв хандаж, тэднийг чих тавин, маш анхааралтай сонсож чадна. Тэднийг зөв үзэл бодол илэрхийлэхийг нь сонсоод чи “Миний хэв чанар хамгийн сайн нь биш бололтой. Үнэндээ хүн бүр өөрсдийн гэсэн давуу талтай; тэд надаас огт дутахгүй. Өмнө нь би үргэлж өөрийгөө бусдаас илүү хэв чанартай гэж боддог байсан. Тэр нь өөрийгөө биширсэн, явцуу мэдлэггүй байдал байжээ. Би худаг доторх мэлхий шиг маш хязгаарлагдмал үзэл бодолтой байжээ. Тэгж бодох нь үнэхээр эрүүл ухаангүй, ичгүүргүй хэрэг байсан! Би биеэ тоосон зан чанартаа сохорч, дүлийрсэн байжээ. Би бусдын үгийг сонсоогүй, өөрийгөө тэднээс илүү, миний зөв гэж бодсон, тэгтэл үнэндээ би хэнээс нь ч илүү биш!” гэж бодно. Тэр цагаас хойш чи өөрийнхөө алдаа дутагдал, жижиг биеийн хэмжээг үнэнээр нь харж, мэддэг болно. Дараа нь чи бусадтай нөхөрлөх үедээ үзэл бодлыг нь анхааралтай сонсоод, “Надаас дээр хүмүүс маш олон. Хэв чанар, ойлгох чадвар минь аль аль нь сайндаа л дунд зэрэг юм байна” гэж ухаарна. Ингэж ухаараад чи өөрийгөө жаахан ч гэсэн мэдэж авахгүй гэж үү? Үүнийг туулж, Бурханы үгийн дагуу өөрийгөө байнга эргэцүүлснээр чи өөрийгөө жинхэнээсээ мэдэж авч, тэр мэдлэг чинь улам гүнзгийрч чадна. Чи өөрийнхөө завхралын үнэнийг, ядуу, хөөрхийлөлтэй байдлыг, халагламаар бузар булайгаа ухаарч, тэр үед өөртөө ой гутаж, завхарсан зан чанараа үзэн ядна. Тэгээд чамд өөрийгөө хаяхад илүү хялбар байх болно. Хүн ингэж Бурханы ажлыг туулдаг. Чи Бурханы үгийн дагуу завхарсан зан чанарын илрэлээ эргэцүүлэх ёстой. Ялангуяа аливаа нэг нөхцөл байдалд завхарсан зан чанар харуулсны дараа байнга өөрийгөө эргэцүүлж, мэдэж авдаг байх ёстой. Тэгсний дараа завхарсан мөн чанараа тодорхой харахад чамд илүү хялбар болж, чи завхралаа, махан биеэ, мөн Сатаныг зүрх сэтгэлээсээ үзэн ядаж чадна. Мөн зүрх сэтгэлээсээ үнэнийг хайрлаж, үнэнд тэмүүлж чаддаг болно. Ийм маягаар биеэ тоосон зан чанар чинь багассаар, чи үүнийгээ аажмаар хаяна. Чи улам эрүүл ухаантай болж, Бурханд захирагдахад илүү амархан болно. Бусдын нүдэнд чи илүү тууштай, ул суурьтай харагдаж, илүү бодитой ярьж байгаа юм шиг санагдана. Чи бусдыг сонсож чаддаг болж, тэдэнд ярих цаг өгнө. Бусдын зөв байх үед тэдний үгийг хүлээж авахад чамд хялбар байх бөгөөд хүмүүстэй харилцах харилцаа чинь тийм ч хэцүү биш байх болно. Чи хэнтэй ч эв найртай хамтран ажиллаж чаддаг болно. Чи үүргээ ингэж гүйцэтгэдэг бол эрүүл ухаантай, хүн чанартай байгаа хэрэг биш үү? Иймэрхүү төрлийн завхарсан зан чанарыг шийдвэрлэх арга энэ юм.

Миний дөнгөж сая дурдсан гөжүүд зан чанарын асуудлаар дамжуулан завхарсан зан чанарыг шийдвэрлэх арга замыг одоо бага зэрэг нөхөрлөе. Завхарсан зан чанарыг шийдвэрлэхийн тулд хүн эхлээд үнэнийг хүлээн авч чаддаг байх ёстой. Үнэнийг хүлээн авах нь Бурханы шүүлт, гэсгээлтийг хүлээн авахтай адилхан; энэ нь хүний завхралын мөн чанарыг илчилдэг Бурханы үгийг хүлээн авах явдал юм. Хэрвээ чи Бурханы үгийн үндсэн дээр завхралынхаа илчлэл, завхарсан байдал, завхарсан санаа зорилго, зан авираа мэдэж авч, задлан шинжилдэг бол, асуудлынхаа мөн чанарыг олж илрүүлж чаддаг бол завхарсан зан чанараа мэдэж авсан байх бөгөөд үүнийг шийдвэрлэх үйл явцыг эхлүүлсэн байх болно. Нөгөө талаар хэрвээ чи ийм маягаар хэрэгжүүлдэггүй бол гөжүүд зан чанараа шийдвэрлэж чадахгүйгээр үл барам, завхарсан зан чанараа арилгах аргагүй байх болно. Хүн бүр олон завхарсан зан чанартай байдаг. Хүн хаанаас эхэлж тэдгээрийгээ шийдвэрлэх ёстой вэ? Гөжүүд зан чанар Бурханд ойртох, үнэнийг эрж хайх, Бурханыг дуулгавартай дагахад нь хүмүүст саад болдог тул хүн гөжүүд зангаа эхлээд шийдвэрлэх ёстой. Гөжүүд зан бол хүн Бурханд залбирч, Бурхантай нөхөрлөхөд саад хийдэг бул хар чулуу; хүний Бурхантай харилцах хэвийн харилцаанд хамгийн их саад болдог. Гөжүүд зан чанараа шийдвэрлэсний дараа бусдыг нь шийдвэрлэхэд амархан байх болно. Завхарсан зан чанарыг шийдвэрлэх нь өөрийгөө эргэцүүлж, мэдэж авахаас эхэлдэг. Өөрийнхөө мэддэг ямар ч завхарсан зан чанарыг шийдвэрлэ—хэдий чинээ ихийг мэднэ, төдий чинээ ихийг шийдвэрлэж чадна; тэдгээрийн талаар гүн гүнзгий мэдлэгтэй байх тусмаа төдий чинээ нэгд нэггүй шийдвэрлэж чадна. Энэ бол завхарсан зан чанараа шийдвэрлэх үйл явц юм; Бурханд залбирч, Бурханы үгээр өөрийгөө эргэцүүлж, мэдэж авч, завхарсан зан чанарынхаа мөн чанарыг задлан шинжилснээр үүнийг хийдэг ба дараа нь хүн махан биеэ хаяж, үнэнийг хэрэгжүүлж чаддаг. Завхарсан зан чанарынхаа мөн чанарыг мэдэх нь энгийн зүйл биш юм. Өөрийгөө мэдэх гэдэг нь ерөнхийдөө “Би бол завхарсан хүн; би диавол; Сатаны үр сад, агуу улаан лууны үр удам; би Бурханыг эсэргүүцэж, Бурханд дайсагнадаг; би бол Бурханы дайсан” гэж хэлэх явдал биш. Ингэж хэлэх нь чи завхралаа үнэхээр мэддэг гэсэн утгатай байх албагүй. Чи тэр үгийг өөр хэн нэгнээс сурсан бөгөөд өөрийнхөө талаар төдийлөн мэддэггүй байж магадгүй. Өөрийгөө үнэхээр мэдэх нь хүний эрдэм мэдлэг, дүгнэлтэд биш, Бурханы үгэнд үндэслэдэг—энэ нь завхарсан зан чанарын үр дагавар болон завхарсан зан чанараас болж туулсан зовлонгоо харж, завхарсан зан чанар чамайг төдийгүй бусад хүнд ч хор хохирол учруулдгийг мэдэрч, завхарсан зан чанар Сатанаас үүдэлтэй, Сатаны хор болон гүн ухаан мөн гэдгийг, үнэн болон Бурханд бүрэн дайсагнадаг гэдгийг нэвт харах явдал юм. Чи энэ асуудлыг нэвт харах үедээ завхарсан зан чанараа мэдэж авсан байх болно. Зарим хүн диавол Сатан гэдгээ хүлээн зөвшөөрснийхөө дараа засалт, харьцалтыг хүлээн авахгүй хэвээр байдаг. Тэд ямар нэг буруу зүйл хийсэн, эсвэл үнэнийг зөрчсөн гэдгээ хүлээн зөвшөөрдөггүй. Тэдний асуудал юу вэ? Тэд өөрсдийгөө мэдэхгүй хэвээр байдаг. Зарим хүн өөрийгөө диавол Сатан гэдэг ч “Яагаад чи өөрийгөө диавол Сатан гэдэг юм бэ?” гэж асуувал хариулж чадахгүй. Тэд завхарсан зан чанараа, уг чанар, мөн чанараа мэддэггүйг энэ нь харуулдаг. Хэрвээ тэд өөрийнх нь уг чанар диаволын уг чанар, өөрийнх нь завхарсан зан чанар бол Сатаны зан чанар гэдгийг харж, улмаар диавол, Сатан мөн гэдгээ хүлээн зөвшөөрөх юм бол уг чанар, мөн чанараа мэдэж авна. Өөрийнхөө талаарх жинхэнэ мэдлэгт Бурханы үгийн илчлэлт, шүүлт, хэрэгжүүлэлт, туршлагаар дамжуулан хүрдэг, мөн үнэнийг ойлгосноор хүрдэг. Хэрвээ хүн үнэнийг ойлгодоггүй бол өөрийгөө мэдэх талаар юу ч хэллээ гэсэн энэ нь хий хоосон, бодит бус байна, учир нь тэд үндсэн гол, мөн чанарын зүйлсийг олж, ухамсарлаж чадахгүй. Өөрийгөө мэдэхийн тулд хүн тодорхой тохиолдлуудад ямар завхарсан зан чанар харуулснаа, санаа зорилго нь юу байсныг, хэрхэн авирласнаа, ямар хольцтой байснаа, яагаад үнэнийг хүлээн авч чадаагүйгээ хүлээн зөвшөөрөх ёстой. Тэд эдгээр зүйлийг тодорхой хэлж чаддаг байх ёстой, тэгж байж л өөрсдийгөө мэдэж чадна. Засалт, харьцалттай тулгарах үедээ зарим хүн үнэнээс залхдагаа, Бурханы талаар сэжиг, буруу ойлголт тээж, Бурханаас сэрэмжилдгээ хүлээн зөвшөөрдөг. Тэд хүнийг шүүж, илчилдэг Бурханы бүх үг баримттайг ч хүлээн зөвшөөрдөг. Тэд өөрсдийгөө бага зэрэг мэддэг гэдгийг энэ нь харуулдаг. Гэхдээ тэд Бурханыг, Бурханы ажлыг мэддэггүй учраас, Бурханы хүслийг ойлгодоггүй учраас өөрсдийнх нь талаарх мэдлэг нэлээд өнгөц байдаг. Хэрвээ хүн завхралаа л хүлээн зөвшөөрдөг ч асуудлын уг үндсийг олоогүй бол Бурханы талаарх сэжиг, буруу ойлголт, болгоомжлол нь шийдвэрлэгдэх боломжтой юу? Үгүй, боломжгүй. Ийм учраас өөрийгөө танин мэдэх нь зүгээр л завхрал болон асуудлаа хүлээн зөвшөөрөхөөс ч илүү—хүн бас үнэнийг ойлгож, завхарсан зан чанарын асуудлаа үндсээр нь шийдвэрлэх ёстой. Тэр нь завхралынхаа үнэн мөнийг нэвт харж, жинхэнэ гэмшилд хүрэх цорын ганц зам юм. Үнэнийг хайрладаг хүмүүс өөрсдийгөө мэдэж авах үедээ асуудлаа шийдвэрлэхийн тулд үнэнийг эрж хайж, ойлгож бас чаддаг. Ийм маягаар өөрийгөө мэдэж авч байж л үр дүнд хүрнэ. Үнэнийг хайрладаг хүн хүнийг илчилж, шүүдэг Бурханы үгийн нэг хэсгийг унших бүрдээ юуны өмнө, хүнийг илчилдэг Бурханы үг бол бодитой, баримттай, хүнийг шүүдэг Бурханы үг бол үнэн, тэр нь Бурханы зөвт байдлыг төлөөлдөг гэсэн итгэл үнэмшилтэй байдаг. Үнэнийг хайрлагсад ядаж л үүнийг ухамсарлаж чаддаг байх ёстой. Хэрвээ хүн Бурханы үгэнд ч итгэдэггүй, хүнийг илчилж, шүүдэг Бурханы үг бодит баримт, үнэн гэдэгт ч итгэдэггүй бол Бурханы үгээс өөрийгөө мэдэж авч чадах уу? Мэдээж үгүй—хүссэн ч чадахгүй. Бурхан юу ч хэллээ гэсэн, ярианых нь хэв маяг ямар ч байлаа гэсэн, чи Бурханы бүх үг үнэн гэдэгт бат итгэж, бүгдэд нь итгэж чаддаг бол, ойлгохгүй байсан ч гэсэн Бурханы үгэнд итгэж, хүлээн авч чаддаг бол Бурханы үгээр дамжуулан өөрийгөө эргэцүүлж, мэдэж авахад амархан байх болно. Өөрийгөө эргэцүүлэх нь үнэнд үндэслэх ёстой. Тэр нь эргэлзээгүй. Зөвхөн Бурханы үг л үнэн—хүний ямар ч үг, Сатаны ямар ч үг үнэн биш. Сатан олон мянган жилийн турш элдэв янзын эрдэм мэдлэг, сургаал, онолоор хүн төрөлхтнийг завхруулж ирсэн бөгөөд хүмүүс маш хөшүүн, мулгуу болсон болохоор өөрсдийгөө өчүүхэн ч болов мэддэггүй төдийгүй, бүр тэрс үзэл, төөрөгдөл баримталж, үнэнийг хүлээн авахаас татгалздаг. Ийм хүмүүс засаршгүй юм. Бурханд үнэхээр итгэдэг хүмүүс зөвхөн Бурханы үг л үнэн гэдэгт итгэдэг бөгөөд Бурханы үг болон үнэний үндсэн дээр өөрсдийгөө мэдэж авч, улмаар жинхэнэ гэмшилд хүрч чаддаг. Зарим хүн үнэнийг эрэлхийлдэггүй; хүний эрдэм мэдлэгт л үндэслэн өөрийгөө эргэцүүлж, нүгэлт зан авираа л хүлээн зөвшөөрдөг, ингэх явцдаа завхарсан мөн чанараа нэвт харж чаддаггүй. Ингэж өөрийгөө танин мэдэх нь дэмий хүчин чармайлт бөгөөд ямар ч үр дүнд хүрдэггүй. Хүн Бурханы үгэнд үндэслэн өөрийгөө эргэцүүлж, эргэцүүлснийхээ дараа, өөрийнхөө харуулдаг завхарсан зан чанарыг аажмаар мэдэж авах ёстой. Мөн өөрийн дутагдал, хүн чанарын мөн чанар, аливааг үзэх үзэл бодол, амьдралыг үзэх үзэл, үнэт зүйлийг үнэнд үндэслэн хэмжиж, мэдэж аваад, дараа нь энэ бүх зүйлийн талаар үнэн зөв үнэлэлт, дүгнэлттэй болж чаддаг байх ёстой. Ийм маягаар тэд өөрсдийгөө аажмаар мэдэж авч чадна. Гэхдээ хүн амийн туршлагатай болох тусам өөрийгөө улам гүн гүнзгий мэдэж авдаг бөгөөд үнэнийг олж авахаасаа өмнө уг чанар, мөн чанараа нэгд нэггүй харах боломжгүй. Хэрвээ хүн өөрийгөө үнэхээр мэддэг бол завхарсан хүмүүс үнэхээр Сатаны үр сад, биелэл юм гэдгийг харж чадна, мөн Бурханы өмнө амьдрахад зохисгүй, Бурханы хайр, авралыг хүртэхэд зохисгүй гэдгээ мэдэрч, Бурханы өмнө нүүрээрээ газар унан мөргөж чадна. Ийм түвшний мэдлэгт хүрч чаддаг хүмүүс л өөрсдийгөө үнэхээр мэддэг. Өөрийгөө мэдэх нь үнэний бодит байдалд орохын урьдач нөхцөл юм. Хэрвээ хүн үнэнийг хэрэгжүүлж, бодит байдалд орохыг хүсдэг бол өөрийгөө мэдэх ёстой. Бүх хүн завхарсан зан чанартай бөгөөд энэ завхарсан зан чанарт өөрийн эрхгүй үргэлж хүлэгдэж, захирагдаж байдаг. Тэд үнэнийг хэрэгжүүлэх юм уу Бурханыг дуулгавартай дагаж чаддаггүй. Тиймээс хэрвээ тэд эдгээр зүйлийг хийхийг хүсвэл эхлээд өөрсдийгөө мэдэж, завхарсан зан чанараа шийдвэрлэх ёстой. Завхарсан зан чанараа шийдвэрлэх үйл явцаар л дамжуулан хүн үнэнийг ойлгож, Бурханы талаар мэдлэгтэй болж чадна; тэгж байж л хүн Бурханыг дуулгавартай дагаж, гэрчилж чадна. Хүн ингэж үнэнийг олж авдаг. Үнэний бодит байдалд орох үйл явц нь завхарсан зан чанараа шийдвэрлэх үйл явц юм. Тиймээс завхарсан зан чанараа шийдвэрлэхийн тулд хүн юу хийх ёстой вэ? Юун түрүүнд завхарсан мөн чанараа мэдэх ёстой. Тодруулж хэлбэл, завхарсан зан чанар нь хэрхэн үүссэнийг мэдэж, өөрийнх нь хүлээн авсан Сатаны ямар худал хуурмаг болон төөрөгдөл үүнийг бий болгосныг мэдэж авна гэсэн үг юм. Хүн Бурханы үгэнд үндэслэн эдгээр эх сурвалжийг бүрэн ойлгож авч, ялган таньдаг болмогцоо завхарсан зан чанараараа амьдрахыг хүсэхээ больж, зөвхөн Бурханд дуулгавартай байж, Бурханы үгээр амьдрахыг л хүснэ. Тэд завхарсан зан чанар харуулах бүрдээ үүнийгээ танин мэдэж, голж, махан биеэ хаяж чадна. Ийм маягаар хэрэгжүүлж, туулснаар тэд завхарсан зан чанараа бүгдийг нь аажмаар арилгана.

Зарим хүн: “Би Бурханы илчлэлт, шүүлтийн үгийг уншихдаа өөрийгөө эргэцүүлж, биеэ тоосон, ов мэхтэй, аминч, ёрын муу, гөжүүд, хүн чанаргүй гэдгээ ухаарсан” гэж хэлдэг. Тэр ч байтугай өөрсдийгөө туйлын биеэ тоосон, араатан, диавол Сатан гэж хэлдэг зарим хүн бий. Энэ нь өөрийгөө жинхэнээсээ мэдэж буй хэрэг мөн үү? Хэрвээ тэд ямар нэг зүйлийг дуурайлгүй, чин сэтгэлээсээ ярьж байгаа бол ядаж л өөрийгөө бага зэрэг мэддэгийг нь харуулна, гагцхүү өнгөц үү, гүн гүнзгий юу гэдэг л байна. Хэрвээ тэд ямар нэг зүйлийг дуурайж, хэн нэгний үгийг давтаж байгаа бол энэ нь өөрийгөө үнэхээр мэдэж буй хэрэг биш. Завхарсан зан чанарын талаар мэдэхийн тулд бүх асуудал, байдлыг буюу завхарсан зан чанартай холбоотой байдал, илчлэл, зан авир, бодол, санаа гэх мэт нарийн ширийнийг тод томруун мэдэх ёстой. Тэр үед л хүн өөрийгөө үнэхээр мэдэж авч чадна. Хүн өөрийгөө үнэхээр мэддэг болох үед зүрх сэтгэл нь харууслаар дүүрч, жинхэнээсээ гэмшиж чаддаг болно. Гэмшихийн тулд хүний хэрэгжүүлэх ёстой хамгийн эхний зүйл юу вэ? (Алдаагаа хүлээн зөвшөөрөх ёстой.) “Алдаагаа хүлээн зөвшөөрөх” гэдэг нь үүнийг илэрхийлэх зөв арга зам биш; харин энэ нь тодорхой завхарсан зан чанартайгаа хүлээн зөвшөөрч, мэдэх явдал юм. Хэрвээ хүн завхарсан зан чанараа нэг төрлийн алдаа гэж хэлбэл тэр нь буруу. Завхарсан зан чанар нь хүний уг чанарт хамаардаг зүйл, хүнийг хянадаг зүйл юм. Энэ нь нэг удаагийн алдаатай адилгүй. Зарим хүн завхрал харуулсныхаа дараа Бурханд залбирч, “Өө Бурхан минь, би алдаа гаргачихлаа, намайг уучлаарай” гэдэг. Энэ нь үнэн зөв биш. “Нүглээ хүлээн зөвшөөрөх” гэвэл илүү тохиромжтой. Хүмүүс гэмшлийг хэрэгжүүлэх нэг тодорхой арга зам бол өөрсдийгөө мэдэж, асуудлаа шийдвэрлэх явдал юм. Хүн завхарсан зан чанар харуулах юм уу гэм буруу үйлдээд, Бурханыг эсэргүүцэж, үзэн ядалтыг нь төрүүлж байна гэдгээ ухаарах үедээ Бурханы холбогдох үгээс өөрийгөө эргэцүүлж, мэдэж авах ёстой. Үр дүнд нь тэрээр завхарсан зан чанараа тодорхой хэмжээнд мэдэж авч, энэ нь Сатаны хор болон завхралаас үүдэлтэйг хүлээн зөвшөөрнө. Үүнийхээ дараа үнэнийг хэрэгжүүлэх зарчмыг олж, үнэнийг хэрэгжүүлж чадсан бол тэр нь жинхэнэ гэмшил юм. Хүн ямар ч завхрал харуулахаас үл хамааран эхлээд завхарсан зан чанараа мэдэж авч, үүнийг шийдвэрлэх үнэнийг эрж хайж, үнэнийг хэрэгжүүлж чаддаг бол тэр нь жинхэнэ гэмшил мөн. Зарим хүн өөрсдийгөө бага зэрэг мэддэг боловч тэдний дотор ямар ч гэмшсэн шинж байдаггүй, үнэнийг хэрэгжүүлсэн гэх нотолгоо ч байдаггүй. Хэрвээ тэд өөрсдийгөө мэдсэний дараа өөрчлөгдөхгүй хэвээр үлдвэл жинхэнэ гэмшлээс хол байна. Жинхэнэ гэмшилд хүрэхийн тулд завхарсан зан чанараа шийдвэрлэх ёстой. Тэгвэл завхарсан зан чанараа шийдвэрлэхийн тулд хүн яг яаж хэрэгжүүлж, орох ёстой вэ? Нэг жишээ татъя. Хүмүүс ов мэхтэй зан чанартай, үргэлж худал хэлж, хуурч байдаг. Хэрвээ чи тэрийг ухаарвал ов мэхтэй байдлаа шийдвэрлэх хамгийн энгийн, хамгийн шуудхан хэрэгжүүлэлтийн зарчим бол үнэнч шударга хүн байж, үнэнийг хэлж, үнэнч шударга зүйл хийх явдал юм. Эзэн Есүс: “Харин үг чинь ‘За бол за; үгүй бол үгүй’ байг” гэж хэлсэн. Үнэнч шударга хүн байхын тулд хүн Бурханы үгийн зарчмыг дагах ёстой. Энэхүү энгийн хэрэгжүүлэлт нь хамгийн үр дүнтэй бөгөөд ойлгож, хэрэгжүүлэхэд амархан. Гэсэн хэдий ч хүмүүс гүн гүнзгий завхарсан учраас, бүгд сатанлаг уг чанартай, сатанлаг зан чанараар амьдардаг учраас үнэнийг хэрэгжүүлэх нь нэлээд хэцүү байдаг. Тэд үнэнч шударга байхыг хүсдэг ч чаддаггүй. Өөрийн эрхгүй худал хэлж, заль гаргадаг бөгөөд үүнийгээ танин мэдсэнийхээ дараа харамсдаг хэдий ч завхарсан зан чанарынхаа хүлээсээс ангижирч чадахгүй хэвээр, урьдын адилаар худал хэлж, хуурч мэхэлсээр байх болно. Энэ асуудлыг хэрхэн шийдвэрлэх ёстой вэ? Нэг талаар, завхарсан зан чанарынх нь мөн чанар муухай, жигшүүртэй гэдгийг мэдэж, үүнийг чин сэтгэлээсээ үзэн ядаж чаддаг байх; нөгөө талаар “Харин үг чинь ‘За бол за; үгүй бол үгүй’ байг” гэх үнэний зарчмын дагуу хэрэгжүүлж сурах. Чи энэ зарчмыг хэрэгжүүлэх үедээ ов мэхтэй зан чанараа шийдвэрлэх шатандаа байдаг. Мэдээж хэрвээ чи ов мэхтэй зан чанараа шийдвэрлэх явцдаа үнэний зарчмын дагуу хэрэгжүүлж чадвал тэр нь эргэлтийн илрэл, жинхэнэ гэмшлийн чинь эхлэл бөгөөд Бурхан үүнийг сайшаадаг. Чамайг эргэх үед Бурхан чиний талаарх бодлоо өөрчилнө гэсэн үг. Үнэн хэрэгтээ Бурхан үүнийг хийж байгаа нь хүний завхарсан зан чанар, тэрслүү байдлыг өршөөж буй нэг төрлийн өршөөл юм. Тэрээр хүмүүсийг уучилдаг ба тэдний нүгэл, гэм бурууг санадаггүй. Энэ нь хангалттай тодорхой биш үү? Та нар ойлгов уу? Өөр нэг жишээ хэлье. Чи биеэ тоосон зан чанартай, чамд юу ч тохиолдсон маш дур зоргоороо—үргэлж шийдвэр гаргаж, бусдыг үгэндээ оруулж, хүссэн бүхнээ тэднээр хийлгэхийг хүсдэг байлаа гэе. Тэгээд нэг өдөр чи энэ нь биеэ тоосон зан чанараас болсныг ухаарна. Энэ нь биеэ тоосон зан чанар гэдгийг хүлээн зөвшөөрөх нь өөрийгөө мэдэж авах эхний алхам юм. Дараа нь чи биеэ тоосон зан чанарыг илчилсэн Бурханы үгийн хэдэн хэсгийг хайж олоод өөрийгөө тэдгээртэй харьцуулж, өөрийгөө эргэцүүлж, мэдэж авах ёстой. Тэр харьцуулалт бүрэн таарч тохирч байгааг олж мэдэж, Бурханы илчилсэн биеэ тоосон зан чанар чамд байгааг хүлээн зөвшөөрч, дараа нь биеэ тоосон зан чанар чинь хаанаас үүдэлтэйг, яагаад бий болдгийг, Сатаны ямар хор, тэрс үзэл, төөрөгдөл үүнийг захирдгийг ялган таньж, олж илрүүлбэл энэ бүх асуултын голыг нь олж мэдсэн болохоор чи биеэ тоосон зангаа уг үндсээр нь ойлгосон байх болно. Энэ нь өөрийгөө үнэхээр мэдсэн хэрэг юм. Чи ийм завхарсан зан чанарыг хэрхэн харуулдаг талаар илүү нарийн тодорхойлолттой болбол өөрийгөө илүү гүн гүнзгий, илүү бодитой мэдэхэд тус дөхөм болно. Дараа нь юу хийх ёстой вэ? Бурханы үгээс үнэний зарчмыг хайж, яаж биеэ авч явж, хэрхэн ярих нь хэвийн хүн чанарын илрэл болохыг ойлгох ёстой. Хэрэгжүүлэлтийн замыг олсныхоо дараа Бурханы үгийн дагуу хэрэгжүүлэх ёстой бөгөөд зүрх сэтгэл чинь эргэсний дараа чи үнэхээр гэмшсэн байх болно. Чиний үг яриа, үйлдэл зарчимтай байх төдийгүй, чи бас хэвийн хүний төрхийг амьдран харуулж, аажмаар завхарсан зан чанараа арилгаж чадна. Бусад хүн чамайг шинэ хүн гэж харна: Чи урьдын хуучин, завхарсан хүн байхаа больж, харин Бурханы үгээр дахин төрсөн хүн байна. Тийм хүн бол амь зан чанар нь өөрчлөгдсөн хүн юм.

Өөрийгөө мэдэх нь энгийн хэрэг биш. Үнэнийг хүлээн авснаар, мөн Бурханы үгийг хэрэгжүүлж, туулснаар үүнд хүрдэг бөгөөд Бурханы шүүлт, гэсгээлтийг хүлээн авснаар л өөрийгөө үнэхээр мэдэж авч чадна. Шүүлт, гэсгээлт туулаагүй хүмүүс хамгийн сайндаа л гаргасан алдаа, хийсэн буруу зүйлсээ хүлээн зөвшөөрч чаддаг. Тэдний хувьд уг чанар, мөн чанараа тодорхой харахад маш хэцүү байх болно. Нигүүлслийн эрин үеийн итгэгчид зарим нүглийг үйлдэхээ больж, зан авираа сайжруулж өөрчилсөн хэдий ч яагаад амь зан чанарын өөрчлөлтөд хэзээ ч хүрээгүй юм бэ? Тэд Бурханд итгэдэг байсан ч яагаад Бурханыг эсэргүүцэж, бүр Бурханаас урвасан юм бэ? Завхарсан хүн төрөлхтний хувьд энэ асуудлын эх сурвалжийг танихад хэцүү байдаг. Яагаад бүх хүн сатанлаг зан чанартай байдаг юм бэ? Учир нь Сатан хүн төрөлхтнийг завхруулж, хүмүүс Сатаны худал үг, гүн ухааныг хүлээн авсан. Завхарсан зан чанар үүнээс үүдэн бий болсон бөгөөд ийнхүү Сатаны зан чанар хүн Бурханыг эсэргүүцдэгийн эх сурвалж болсон юм. Энэ бол хүмүүс ойлгоход хамгийн хэцүү зүйл билээ. Бурхан хүн төрөлхтнийг Сатаны нөлөөнөөс аварч, хүн төрөлхтний нүгэл, Бурханы эсрэг эсэргүүцлийн эх сурвалжийг шийдвэрлэхийн тулд эцсийн өдрүүдэд шүүлтийн ажлаа хийж байгаа. Сатан хүн төрөлхтнийг олон мянган жилийн турш завхруулж, Сатаны уг чанар хүний зүрх сэтгэлд үндэслэсэн. Тиймээс өөрийгөө эргэцүүлж, танин мэдэх гэсэн ганц хоёрхон удаагийн оролдлогоор ямар ч завхарсан зан чанарыг шийдвэрлэх, арилгах боломжгүй. Завхарсан зан чанар байнга, тасралтгүй илрэн гарч байдаг учраас хүмүүс үнэнийг хүлээн авч, Сатаныг ялан дийлэх хүртлээ сатанлаг зан чанартайгаа удаан хугацаанд тэмцэх шаардлагатай. Тэгж байж л тэд завхарсан зан чанараа бүрмөсөн арилгаж чадна. Тиймээс хүмүүс өөрсдөөс нь завхрал гарахаа больж, амь зан чанар нь өөрчлөгдөж, Бурханд дуулгавартай болох хүртлээ байнга Бурханд залбирч, үнэнийг эрж хайж, өөрсдийгөө эргэцүүлж, мэдэж авч, үнэнийг хэрэгжүүлэх ёстой. Тэр үед л тэд Бурханы сайшаалыг хүртэж чадна. Тулаан бүрийн үр дүн тэр даруй ил болохгүй, чи дараа нь завхарсан зан чанар харуулсаар байж ч магадгүй. Чи бага зэрэг сөрөг болж, сэтгэлээр унаж болох ч бууж өгөхийг хүсэхгүй, шаргуу оролдсоор, Бурханд хандаж, Бурханд найдаж чадна. Хэрвээ чи ийм маягаар хоёр, гурван жил тууштай байвал үнэнийг үнэхээр хэрэгжүүлж чадах бөгөөд зүрх сэтгэл чинь амар амгалан, баяр хөөртэй байна. Тэгээд бүтэлгүйтэл, хүчин чармайлт, ололт бүр чинь зан чанараа өөрчлөхөөр урагшилж, өөрийнхөө талаарх Бурханы бодлыг өөрчилж буй сайны тэмдэг гэдгийг чи тодорхой харна. Хэдийгээр өөрчлөлт бүр нь хүний ухамсарт мэдэгдэхгүй ч эргэлт бүрээс үүддэг зан чанарын өөрчлөлтөд өөр ямар ч үйлдэл, зүйлээр хүрэх боломжгүй. Энэ нь зан чанараа өөрчилж, амь руу орохын тулд хүний явах ёстой зам юм. Ийм маягаар зан чанарын өөрчлөлтийн эрэл хайгуулыг хэрэгжүүлэх ёстой. Мэдээж хүмүүс зан чанарын өөрчлөлт хэрхэн явагддаг талаар үнэн зөв ойлголттой байх ёстой: Энэ нь тэдний төсөөлдөг шиг гайхшируулж, догдлуулдаг гэнэтийн, газар доргиом өөрчлөлт биш. Ийм байдаггүй. Энэ нь өөрийн мэдэлгүй, аажмаар, бага багаар өөрчлөгдөх явдал юм. Хүн үнэнийг хэрэгжүүлж чаддаг болох үедээ хөдөлмөрийнхөө үр шимийг харна. Энэ замаар гурав, тав, арван жил алхсаныхаа дараа эргээд харах үедээ чи тэр арван жилд зан чанар чинь асар их өөрчлөгдөж, тэс өөр хүн болсноо олж мэдээд гайхна. Чиний зан төлөв, ааш араншин өөрчлөгдөөгүй, эсвэл амьдралын хэв маяг гэх мэт чинь өөрчлөгдөөгүй байж болох ч гаргадаг зан чанар, байдал, зан авир чинь өмнөхөөсөө шал өөр, үнэхээр өөр хүн болсон мэт байх болно. Яагаад тийм өөрчлөлт гарна гэж? Учир нь тэр арван жилийн хугацаанд чи Бурханы үгийн шүүлт, гэсгээлт, засалт, харьцалт, шалгалт, цэвэршүүлэлтийг олон удаа туулж, олон үнэнийг ойлгосон байх болно. Энэ нь аливаа зүйлийн талаарх үзэл бодлын өөрчлөлт, амьдралыг үзэх үзэл, үнэт зүйлсийн чинь өөрчлөлтөөс эхэлж, дараа нь амь зан чанар, оршин тогтнох үндэс суурь чинь өөрчлөгдөнө—ийм өөрчлөлтүүд гарахын хэрээр чи аажмаар өөр хүн буюу шинэ хүн болно. Чиний зан төлөв, зан ааш, амьдралын хэв маяг, бүр үг яриа, биеэ авч явах байдал чинь өөрчлөгдөхгүй байж болох ч амь зан чанар чинь өөрчлөгдсөн байх бөгөөд энэ нь дангаараа үндсэн, мөн чанарын өөрчлөлт юм. Зан чанарын өөрчлөлтийн шинж тэмдэг юу вэ? Энэ нь яг яаж илэрдэг вэ? Энэ нь аливаа зүйлийн талаарх хүний үзэл бодлын өөрчлөлтөөс эхэлдэг—тухайн хүн үнэнийг ойлгож авахын хэрээр аливаа зүйлийн талаарх шүтлэггүй хүмүүсийн үй олон үзэл бодол нь өөрчлөгддөг бөгөөд тэдгээр үзэл бодол нь Бурханы үгийн үнэнтэй улам ойртдог. Энэ нь зан чанарын өөрчлөлтийн эхний үе шат юм. Үүнээс гадна, өөрийгөө эргэцүүлж, мэдэж авснаар хүмүүс үнэнийг хэрэгжүүлэхэд анхаарлаа төвлөрүүлж чадна. Зүрх сэтгэлд нь бий болдог янз бүрийн санаархал, сэдэл, бодол, санаа, үзэл, үзэл бодол, хандлагыг эргэцүүлснээр асуудлаа олж тогтоож, харамсаж эхлэх боломжтой. Дараа нь тэд махан биеийг хаяж, үнэнийг хэрэгжүүлж чадна. Ингэх явцдаа Бурханы үг болон үнэнийг улам их нандигнадаг болж, Христ бол үнэн, зам, амь гэдгийг хүлээн зөвшөөрнө. Тэд Христийг дагаж, Христэд дуулгавартай байхыг улам хүсэх бөгөөд Бурхан хүнийг илчилж, шүүж, гэсгээж, завхарсан зан чанарыг нь өөрчлөхийн тулд үнэнийг илэрхийлдэг, ингэснээрээ үнэхээр бодитой байдлаар хүнийг аварч, төгс болгодог гэдгийг мэдэрнэ. Бурханы шүүлт, гэсгээлтгүйгээр, эсвэл Бурханы үгийн хангалт, удирдамжгүйгээр хүмүүс авралд хүрэх аргагүй, тийм шагнал хүртэж ч чадахгүй гэдгийг тэд мэдэрнэ. Тэгээд Бурханы үгийг хайрлаж эхлэх ба Бурханы үг бодит амьдралаас нь салшгүй гэдгийг, тэтгэж, залж чиглүүлж, зам нээж өгөх Бурханы үг өөрт нь хэрэгтэй гэдгийг мэдэрнэ. Тэдний зүрх сэтгэл амар тайвнаар бялхаж, ямар нэг зүйл тохиолдох үед Бурханы үгийг үндэс сууриа болгохоор өөрийн эрхгүй эрэлхийлж, Бурханы үгээс хэрэгжүүлэлтийн зарчим болон замыг хайна. Энэ нь өөрийгөө мэдсэнээр хүрдэг нэг үр дүн юм. Өөр нэг нь гэвэл, хүмүүс завхарсан зан чанар гаргахдаа урьдынх шигээ гөжүүд хандлагаар хандахаа болино. Оронд нь тэд зүрх сэтгэлээ тайван байлгаж, үнэнч шударга хандлагаар Бурханы үгийг сонсож чадах бөгөөд үнэн болон эерэг зүйлсийг хүлээн авч чадна. Энэ нь тэд завхарсан зан чанар гаргах үедээ урьдынх шигээ гөжүүд, номхоршгүй, ойворгон түрэмгий, биеэ тоосон, эрээ цээргүй, харгис байхаа больж, харин ч идэвх санаачилгатайгаар өөрсдийгөө эргэцүүлж, бодит асуудлуудаа мэдэж авна гэсэн үг юм. Тэд завхарсан зан чанарынх нь мөн чанар юу болохыг мэдэхгүй байж болох ч өөрсдийгөө тайван байлгаж, Бурханд залбирч, үнэнийг эрж хайж чадах бөгөөд дараа нь асуудал болон завхарсан зан чанараа хүлээн зөвшөөрч, Бурханд гэмшиж, ирээдүйд биеэ өөрөөр авч явах шийдвэр гаргана. Тэр нь тэр чигтээ дуулгавартай хандлага юм. Ийм маягаар тэд Бурханд дуулгавартай зүрх сэтгэлтэй болно. Бурхан юу ч хэлсэн, өөрсдөөс нь юу ч шаардсан, ямар ч ажил хийж, өөрсдөд нь зориулж ямар ч орчин бүрдүүлж өгсөн бай, хүмүүсийн хувьд дуулгавартай байхад амархан байх болно. Завхарсан зан чанар нь тэдэнд төдийлөн их саад болохгүй, тэдний хувьд шийдвэрлэж, даван туулахад амархан байна. Энэ үед тэд үнэнийг хялбархан хэрэгжүүлж, Бурханд дуулгавартай байж чадна. Эдгээр нь зан чанарын өөрчлөлтийн шинж тэмдэг мөн. Хүн үнэнийг хэрэгжүүлж, Бурханд чин сэтгэлээсээ дуулгавартай байж чадах үед тэдний амь зан чанар аль хэдийн өөрчлөгдсөн гэж хэлж болох бөгөөд энэ нь тэр чигтээ үнэний эрэл хайгуулаар хүрсэн жинхэнэ өөрчлөлт юм. Эерэг зан авир ч бай, хэвийн сөрөг байдал, сул тал ч бай энэ явцад хүмүүсийн гаргадаг бүх зан авир салшгүй, мөн зайлшгүй. Эерэг зан авир байгаа юм чинь сөрөг, сул талтай зан авир ч бас байж таарна—гэхдээ сөрөг байдал, сул тал бол түр зуурынх. Хүн тодорхой биеийн хэмжээтэй болмогц сөрөг, сул байдал нь улам цөөрч, эерэг зан авир, оролт нь улам бүр нэмэгдэж, үйлдэл нь улам зарчимтай болно. Тийм хүн бол Бурханд дуулгавартай хүн, завхарсан зан чанар нь цэвэрлэгдсэний дараа амь зан чанар нь өөрчлөгдсөн хүн юм. Эдгээр нь Бурханы үгийн шүүлт, гэсгээлтийг туулж, ахин дахин засалт, харьцалт амсаж, шалгагдаж, цэвэрлэгдсэнээр, үнэнийг эрэлхийлдэг хүмүүсийн хүрдэг үр дүн юм гэж хэлж болно.

Одоо хүмүүс бүгдээрээ үнэнийг эрэлхийлэх тодорхой, хэвийн үйл явцыг сонсож, ойлгосон болохоор яагаад үнэнээс залхаж, үнэнийг эсэргүүцэж, эрэлхийлэхгүй байгаа талаараа янз бүрийн шалтаг, шалтгаан зохиох ёсгүй. Эдгээр үнэнийг ойлгож, энэ асуудлыг тодорхой харчхаад, үнэнийг эрэлхийлэхгүй байгаагийнхаа төлөө хүмүүсийн хэлдэг шалтаг, шалтгаануудыг одоо та нар ялган таньж байна уу? Хөгшин хүн: “Би хөгширсөн, залуу хүн шиг эрч хүчтэй, урам зоригтой биш. Нас ахихын хэрээр залуугийн түрэмгий байдал, идэвхээ алдаж, биеэ тоохоо больсон. Тиймээс намайг биеэ тоосон гэж хэлж байгаа чинь утгагүй үг—би тийм биш!” гэж хэлбэл түүний зөв үү? (Үгүй.) Мэдээж үгүй. Та нар бүгд одоо ийм үгийг ялган таньж, тэр хүнийг илчилж, “Та хөгшин ч гэлээ биеэ тоосон зан чанартай хэвээр байгаа. Та бүх насаараа биеэ тоосон зантай байсан, үүнийгээ бүр шийдвэрлээ ч үгүй. Та биеэ тоосон хэвээр байхыг хүсэж байна уу?” гэж хэлж чадна. Зарим залуухан хүн: “Би маш залуухан, нийгмийн эмх замбараагүй хэсгийг туулаагүй, өөр өөр бүлэг дотор тэмцэж, урсгал даган яваагүй. Энэ дэлхийд удаан амьдарсан хүмүүсийнх шиг туршлага надад байхгүй, үүнээс ч чухал нь мэдээж би тэр хөгшин үнэгнүүд шиг овжин, зальхай биш. Залуу хүний хувиар бага зэрэг биеэ тоосон зан чанартай байх нь хэвийн зүйл; ядаж л би хөгшин хүн шиг тооцоотой, ов мэхтэй, ёрын муу биш” гэдэг. Ингэж хэлэх нь зохистой юу? (Үгүй.) Хүн бүр завхарсан зан чанартай. Энэ нь нас, хүйстэй ямар ч хамаагүй. Бусдад байдаг зүйл чамд бий, чамд байдаг зүйл бусдад бий. Хэн нь ч хэнийгээ буруутгах шаардлагагүй. Мэдээж, хүн бүр завхарсан зан чанартай гэдгийг хүлээн зөвшөөрөх нь хангалтгүй. Завхарсан зан чанартай гэдгээ хүлээн зөвшөөрсөн учраас чи үүнийг шийдвэрлэхийн тулд үнэнийг эрж хайх ёстой—үнэнийг олж авч, зан чанараа өөрчилсөн цагт л бид зорилгодоо хүрсэн байх болно. Завхарсан зан чанараа шийдвэрлэх нь эцсийн эцэст үнэнийг хүлээн авч, шалтаг, шалтгаанаа орхиж, завхарсан зан чанартайгаа зөв нүүр тулж чаддаг эсэхээс чинь хамаарна. Чи шалтаг тоочин үүнээс зайлсхийж, бултах ёсгүй, мэдээж үүнээс татгалзах ч ёсгүй. Эдгээрийг хийхэд амархан. Хийхэд хамгийн хэцүү зүйл юу вэ? Би нэг юм бодлоо. “Намайг үнэнийг эрэлхийлдэг гэсэн ч, эрэлхийлдэггүй гэсэн ч, үнэнийг хайрладаггүй, үнэнээс залхдаг гэсэн ч, завхарсан зан чанартайг минь илчилсэн ч би Таныг зүгээр л үл тооно. Би Бурханы гэрийн шаардсан юм болгоныг, эсвэл хийх хэрэгтэй ямар ч ажлыг хийдэг. Номлол, цуглааны үеэр сонсож, хүн бүр Бурханы үгийг идэж, уух үед би хамт уншиж, та нартай хамт сууж, туршлагын гэрчлэлийн видео үзэж, та нарыг хооллох үед хооллодог. Би та нартай хөл нийлүүлэн алхдаг. Та нараас хэн чинь намайг үнэнийг эрэлхийлдэггүй гэж хэлж чадах юм бэ? Би ингэж л итгэдэг, тиймээс хүссэнээ хийж, ярьж болно, надад хамаагүй!” гэж хэлдэг хүмүүс бий. Иймэрхүү хүн шалтаг, шалтгаан тоочихгүй байгаа мэт дүр эсгэдэг ч үнэнийг эрэлхийлэх санаа зорилгогүй, Бурханы авралын ажил өөртэй нь ямар ч хамаагүй мэт, өөрт нь огт хэрэггүй мэт байдаг. Ийм төрлийн хүмүүс: “Би хүн чанар сайтай, Бурханд үнэхээр итгэдэг, аливаа зүйлийг орхиход бэлэн, зовж, төлөөс төлж чаддаг. Үүнээс гадна би Бурханы шүүлт, гэсгээлтийг хүлээн авах шаардлагатай гэж үү?” хэмээн илэн далангүй хэлдэггүй. Тэд ингэж ил тод ярьдаггүй, үнэний талаар тодорхой хандлага баримталдаггүй, гаднаа Бурханы ажлыг ялладаггүй. Гэхдээ Бурхан тийм хүмүүст хэрхэн ханддаг вэ? Тэд үнэнийг эрэлхийлдэггүй бол, Бурханы үгэнд тун хайхрамжгүй хандаж, үл тоомсорлодог бол тэдэнд хандах Бурханы хандлага маш тодорхой. Энэ нь “Гэвч чи халуун ч биш, хүйтэн ч биш бүлээн учраас Би чамайг амнаасаа нулимж гаргах болно” (Илчлэл 3:16) хэмээх Библийн энэ мөртэй яг адилхан. Бурхан тэднийг хүсдэггүй бөгөөд энэ нь асуудал юм. Чуулганд тийм хүмүүс байдаг уу? (Байдаг.) Тэгвэл тэд яаж ангилагдах вэ? Тэднийг хааш нь ангилах ёстой вэ? Тэднийг ангилах шаардлагагүй. Товчхондоо тийм хүмүүс үнэнийг эрэлхийлдэггүй. Тэд үнэнийг хүлээн авдаггүй, өөрсдийгөө эргэцүүлж, мэдэж авдаггүй, гэмших зүрх сэтгэлгүй, харин ч мунгинуу, будилсан итгэлээр Бурханд итгэдэг. Тэд ямар ч саад тотгор, үймээн самуун учруулалгүйгээр, өөрсдөөс нь Бурханы гэрийн шаардсан бүхнийг хийдэг. Тэднээс ингэж асуу: “Чи үзэлтэй юу?” “Үгүй.” “Завхарсан зан чанартай юу?” “Үгүй.” “Аврал хүртэхийг хүсдэг үү?” “Мэдэхгүй.” “Бурханы үг үнэн гэдгийг хүлээн зөвшөөрч байна уу?” “Мэдэхгүй.” Тэднээс юу ч асуусан, тэд мэдэхгүй гэж хариулна. Ийм хүмүүст ямар нэгэн асуудал байна уу? (Байна.) Асуудал байгаа ч тэд, энэ нь асуудал биш, үүнийг шийдвэрлэх шаардлагагүй гэж боддог. Библид “Гэвч чи халуун ч биш, хүйтэн ч биш бүлээн учраас Би чамайг амнаасаа нулимж гаргах болно” гэж хэлсэн байдаг. “Би чамайг амнаасаа нулимж гаргах болно” гэсэн энэ үг бол тийм хүмүүсийг зохицуулах зарчим юм; энэ нь тэдний үр дүн билээ. Хүйтэн ч биш, халуун ч биш байх гэдэг нь энэ хүмүүс ямар ч үзэл бодолгүй гэсэн үг; зан чанарын өөрчлөлт юм уу авралын асуудлыг чи тэдэнтэй хэчнээн их нөхөрлөсөн ч тэд хайхрамжгүй хэвээр үлдэнэ гэсэн үг. Энд буй “хайхрамжгүй” гэдэг нь юу гэсэн үг вэ? Тэд иймэрхүү хэрэг явдлыг сонирхдоггүй, тэр талаар сонсохыг хүсдэггүй гэсэн үг юм. Зарим хүн: “Ямар ч үзэл бодолгүй байх, эсвэл завхрал харуулахгүй байхын юу нь буруу юм бэ?” гэж хэлж магадгүй. Ямар дэмий балай үг вэ! Тэд бол сүнсгүй, үхсэн хүмүүс, хүйтэн ч биш, халуун ч биш бөгөөд Бурхан тэдэн дээр ажиллах ямар ч аргагүй. Аврагдаж чадахгүй хүмүүсийн тухайд бол Бурхан тэднийг зүгээр л нулимаад хаячихна. Бурхан тэдэн дээр ажиллахгүй, бид тийм хүмүүсийн талаар ямар ч үнэлгээ хийхгүй, зүгээр л үл тооно. Чуулганд тийм хүмүүс байвал үймээн учруулахгүй байгаа цагт тэд үлдэж болно—үймээн таривал тэднийг арилгана. Энэ нь шийдвэрлэхэд амархан зүйл. Үнэнийг хүлээн авч чаддаг, үнэнийг эрэлхийлэхийг хүсдэг, үүнд тодорхой хандлагаар ханддаг, завхарсан зан чанартайгаа хүлээн зөвшөөрдөг, аврагдаж чадах хүмүүст Миний үг чиглэдэг; Бурханы үгийг ойлгож, дуу хоолойг нь сонсож чадах хүмүүст, мөн Бурханы хоньдод Миний үг чиглэдэг—энэ хүмүүст Бурханы үг чиглэдэг. Бурханд хүйтэн ч биш, халуун ч биш ханддаг хүмүүст Бурханы үг чиглэдэггүй. Тийм хүмүүс үнэнийг сонирхдоггүй, Бурханы үг болон ажилд хүйтэн ч биш, халуун ч биш ханддаг. Тийм хүмүүсийг зохицуулах арга зам бол “Яв. Байгаа байдал чинь Надтай ямар ч хамаагүй” гэж хэлээд, тэднийг үл тоож, тэдэнд хичээл чармайлтаа дэмий үрэхгүй байх явдал юм.

Бид сая үнэнийг эрэлхийлэх сэдэвтэй холбоотой зарим сөрөг жишээг нөхөрлөлөө. Хүмүүс завхарсан зан чанарын илчлэлээ үгүйсгэх янз бүрийн шалтгаан, шалтаг, арга саамыг өөрийн эрхгүй үргэлж бодож олдог—мэдээж тэд бас завхарсан зан чанарынхаа оршин тогтнолыг үргэлж нууж, өөрсдийгөө болон бусдыг хууран мэхэлдэг. Эдгээр нь хүний мунхаг, мулгуу арга зам юм. Нэг талаар хүнийг шүүдэг Бурханы бүх үг үнэн гэдгийг хүмүүс хүлээн зөвшөөрдөг; нөгөө талаар тэд өөрсдөд нь завхарсан зан чанар, мөн түүнчлэн үнэнийг зөрчдөг эндүү ташаа зан авир байдгийг үгүйсгэдэг. Энэ бол тэд үнэнийг хүлээн авдаггүйн тодорхой илрэл юм. Чи завхарсан зан чанартайгаа үгүйсгэсэн ч, хүлээн зөвшөөрсөн ч, эсвэл завхарсан зан авир гаргасныхаа төлөө шалтаг, шалтгаан, хуурамч аргумент тоочсон ч бай хамаагүй—товчхондоо, хэрвээ үнэнийг хүлээн авдаггүй бол Бурханы авралыг хүртэж чадахгүй. Энэ нь маргаангүй. Үнэнийг огт эрэлхийлдэггүй хэн ч бай хэдэн жил итгэсэн нь хамаагүй, эцэстээ илчлэгдэж, таягдан хаягдана. Энэ үр дүн аймшигтай. Тун удалгүй гамшиг буун ирж, чи илчлэгдэх бөгөөд гамшиг ирэх үед чи айна. Чамд олон шалтаг, шалтгаан байж болох ч, эсвэл чи сайтар дүр эсгэж, чанд нуун далдалж болох ч үгүйсгэж болохгүй нэг баримт бий: Завхарсан зан чанар чинь бүрэн бүтэн, огт өөрчлөгдөөгүй байгаа. Чи өөрийгөө үнэхээр мэдэж чаддаггүй, жинхэнээсээ гэмших чадваргүй, эцэст нь өөрийгөө үнэхээр эргүүлж, Бурханд дуулгавартай байж чадахгүй бөгөөд Бурхан чиний талаарх бодлоо өөрчлөхгүй. Тэгвэл чи том асуудалд орох биш үү? Чи таягдан хаягдах аюулд орно. Тийм учраас ухаантай хүн бол эдгээр ухаангүй шалтаг, тэнэг шалтгаанаа орхиод, дүр эсгэж, нуун далдалдгаа болино. Тэд өөрсдийнхөө харуулдаг завхарсан зан чанартай зөв нүүр тулж, тэдгээрийг зохицуулж, шийдвэрлэх зөв арга барил ашиглаж, өөрсдийнхөө хийдэг, үйлддэг бүхнийг сайн үйл болгохоор чармайж, улмаар Бурхан тэдний талаарх бодлоо өөрчилнө. Хэрвээ Бурхан чиний талаарх бодлоо өөрчилбөл урьдын тэрслүү байдал, эсэргүүцлийг чинь үнэхээр цагаатгасан гэдгийг энэ нь нотолдог. Тэгээд чи амар амгалан, баяр хөөрийг мэдэрч, дарамттай санагдахаа больж, хүнд ачаанаас салсан мэт санагдана. Энэ мэдрэмж бол сүнсний чинь баталгаажуулалт юм; одоо чамд аврагдах найдлага бий. Энэ найдвар бол үнэний эрэл хайгуулдаа төлсөн төлөөс болон сайн үйлээрээ сольсон зүйл чинь юм. Энэ бол үнэнийг эрэлхийлж, сайн үйл бэлдсэнээр чиний хүрсэн үр дүн билээ. Эсрэгээрээ чи өөрийгөө хэдийнээ хангалттай ухаантай гэж бодоод, завхрал гаргах болгондоо өөрийгөө хамгаалж, зөвтгөх мундахгүй олон шалтгаан олж чаддаг. Завхарсан зан чанараа халхалж, нуун дарагдуулж, улмаар ямар ч завхрал харуулаагүй мэт үүнийгээ эргэцүүлж, мэдэхээс овжноор зайлсхийж чаддаг. Чи өөрийгөө нэлээд ухаантай гэж бодоод, Бурханы зохицуулсан янз бүрийн орчинд илчлэгдэхээс ахин дахин зайлсхийсэн. Чи өөрийгөө эргэцүүлээгүй, мэдэж аваагүй, үнэнийг олж аваагүй, Бурханаар төгс болгуулах олон боломжоо алдсан байх болно. Үүний үр дагавар юу байх вэ? Гэмшиж, аврал хүртэж чадах эсэхийг чинь одоохондоо хойш тавиад, хэрвээ Бурхан чамд ахин дахин гэмших боломж олгосон ч аль нь ч чамайг бодлоо өөрчлөхөд хүргэхгүй байлаа гэе, тэгвэл чи маш том асуудалд орно. Өөрийгөө хэр сайн хамгаалдаг чинь, хэр сайн харуулдаг чинь, хэчнээн сайн дүр эсгэдэг чинь, хэр сайн шалтаг тоочиж, өөрийгөө зөвтгөдөг чинь ямар хамаатай юм бэ? Бурхан чамд удаа дараа боломж олгоод ч бодлоо өөрчлөөгүй бол чи аюулд оржээ. Тэр нь ямар аюул болохыг чи мэдэх үү? Чи гөжүүдлэн завхарсан зан чанартаа шалтаг тоочсоор, үнэнийг эрэлхийлэхгүй байгаадаа шалтаг, шалтгаан хэлж, Бурханы шүүлт, Бурханы ажлыг эсэргүүцэж, голж байгаа мөртөө өөрийгөө тун дажгүй гэж бодож, мөс чанараа цэвэрхэн гэж үзэж байна. Чи Бурханы гэрийн хяналт, засалт, харьцалтыг хүлээн авахаас татгалзаж, Бурханы эсрэг тэрсэлсэн зүрх сэтгэлээр Бурханы шүүлт, гэсгээлт, авралаас дахин нэгэнтээ зайлсхийдэг—Бурхан аль хэдийн чамайг жигшиж, аль хэдийн чамайг орхисон атал чи өөрийгөө аврагдана гэж боддог. Чи аль хэдийн буруу замаар улам хол алхсан, аврагдах аргагүй болсон гэдгээ мэддэггүй гэж үү? Бурханы гэрт Бурхан хаанчилдаг. Чи Бурханыг эсэргүүцэж, элдэв янзын ёрын мууг үйлдэх үедээ Бурханы эрх мэдлийн гадна байдаг гэж бодож байна уу? Чи Бурханы шүүлт, гэсгээлтийг хүлээн авдаггүй, үнэн болон амийг олж аваагүй, чамд туршлагын гэрчлэл огт байхгүй. Үүний чинь төлөө Бурхан чамайг ялладаг. Чи өөртөө гай дуудаж байна. Энэ нь ердөө ч ухаалаг биш—харин мунхаглал, туйлын мунхаг хэрэг! Энэ бол сүйрэл! Бид үүнийг энд дэлгэлээ—хэрвээ чи итгэхгүй бол зүгээр л хүлээгээд хар. Чамд үнэнийг эрэлхийлэхгүй байх баахан шалтгаан байгаа бол, уран цэцэн үг, арга саам байгаа бол, хэн ч чамтай маргаад дийлэхгүй, ах эгч нар чамайг илчилж чадахгүй бол, чамайг зайлуулах үндэслэл чуулганд байхгүй бол Бурханы гэр чамд юу ч хийж чадахгүй гэж бодоогүй чинь дээр. Чи буруу бодож байна. Чи Бурхантай өрсөлдсөөр байгаа; хэр удаан Бурхантай өрсөлдөж чадахыг чинь Би харъя л даа! Өөрийнх нь ажил дууссаны дараа Бурхан сайныг шагнаж, мууг шийтгэх тэр өдрийг хүртэл чи Бурхантай өрсөлдсөөр байж чадах уу? Гамшгийн үеэр үхэхгүй, амьд үлдэнэ гэдэг баталгаа өгч чадах уу? Чи үнэхээр өөрийнхөө хувь заяаг захирдаг уу? Шалтаг, шалтгаан чинь чамд Бурханы гэрийн хяналт шалгалтаас хэсэг зуур зугтах боломж олгож магадгүй; хэсэг хугацаанд дөнгөн данган амь зуух боломж олгож магадгүй. Чи түр зуур хүмүүсийг хуурч, чуулганд дүр эсгэж, бусдыг мэхэлж, тэнд сандал бөглөх боломжтой ч Бурханы хяналт, шинжилтээс мултарч чадахгүй. Хүн үнэнтэй эсэхэд үндэслэн Бурхан хүний төгсгөлийг шийддэг; Тэр Өөрөө ажиллаж, шигшдэг. Чи ямар төрлийн хүн, эсвэл ямар диавол байх нь хамаагүй Бурханы шүүлт, яллалтаас зайлсхийж чадахгүй. Бурханы сонгосон хүмүүс үнэнийг ойлгож, ялган таних чадвартай болмогц хэн ч зугтаж чадахгүй бөгөөд тэр үед чамайг чуулганаас зайлуулна. Зарим хүн үүнд үнэмшихгүй, “Би Бурханы төлөө маш их гүйж, Бурханы төлөө маш их ажил хийж, их төлөөс төлсөн. Гэр бүл, гэрлэлтээ орхисон; залуу насаа Бурхан болон Бурханы ажлын төлөө зориулсан. Ажил мэргэжлээ орхиж, амьдралынхаа хагас эрч хүчийг зарцуулж, Бурханы хайрлах ерөөлийг гарцаагүй авна гэж бодсон. Үнэнийг эрэлхийлээгүй, огт хэрэгжүүлээгүйнхээ төлөө таягдан хаягдана гэж хэзээ ч төсөөлж байсангүй!” гэж дургүйцэн үглэнэ. Бурханы гэрт үнэн ноёрхдогийг чи мэдэхгүй гэж үү? Бурхан хэнийг шагнаж, хэнийг ерөөдөг нь тодорхой биш байна уу? Татгалзаж, зарлагадаж байгаа чинь жинхэнэ туршлагын гэрчлэлд хүргэсэн бол, мөн Бурханы ажлыг гэрчилдэг бол Бурхан чамайг шагнаж, ерөөнө. Татгалзаж, зарлагаддаг чинь жинхэнэ туршлагын гэрчлэл биш, Бурханы ажлын гэрчлэл бүр ч биш, харин өөрийгөө гэрчлэх гэрчлэл, ололт амжилтаа Бурханаар хүлээн зөвшөөрүүлэх гэсэн хүсэлт бол чи Паулынхтай адилхан замаар алхаж байна. Чи мууг үйлдэж, Бурханыг эсэргүүцэж байгаа бөгөөд Бурхан чамд “Мууг үйлдэгч чи Надаас холд!” гэж хэлнэ. Энэ нь юу гэсэн утгатай байх вэ? Чи сүйрч, гамшигт унаж, шийтгэгдэнэ гэдгийн нотолгоо байх болно. Чамд гай зовлон тулгарна. Паул байр суурь, хийсэн ажил, чадвар, билиг авьяасаараа тухайн үеийнхээ дундаж хүнээс илүү дээр байсан, гэхдээ юу болсон бэ? Паул Бурханд итгэхдээ эхнээсээ дуустал Бурхантай наймаа хийж, болзол тавихаар оролдож байсан; тэрээр Бурханаас шагнал, титэм нэхсэн. Эцэст нь үнэнээсээ гэмшээгүй, олон сайн үйл бэлдээгүй—мэдээж жинхэнэ туршлагын гэрчлэлтэй ч болоогүй. Жинхэнээсээ гэмшихгүйгээр Паул Бурханы өршөөлийг хүртэж чадах байсан уу? Өөрийнхөө талаарх Бурханы бодлыг өөрчилж чадах байсан уу? Тэгэх боломжгүй. Паул Эзэний төлөө бүх амьдралаа зориулсан ч антихристийн замаар алхаж, гэмшихээс бүрмөсөн татгалзсан учраас шагнуулаагүй төдийгүй, Бурханд шийтгүүлсэн. Түүнд тулгарсан үр дагавар сүйрэлд хүргэхүйц байсныг дурдахын ч хэрэггүй. Тиймээс хэрвээ чи үнэнийг эрэлхийлдэг хүн биш бол ядаж л бага зэрэг эрүүл ухаантай байж, Бурхантай маргахгүй байж, мөрийтэй тоглож байгаа мэт төгсгөл, хүрэх газраараа дэнчин тавихгүй байх ёстой гэдгийг Би одоо чамд тодорхой хэлье. Тэр нь Бурхантай наймаа хийхээр оролдож байгаа хэрэг бөгөөд энэ нь Бурханыг эсэргүүцэх арга зам юм. Бурханд итгэдэг ч Бурханыг эсэргүүцдэг хүмүүсийн төгсгөл яаж сайн байх юм бэ? Хүмүүс үхлийн өмнө хүмүүжилтэй болдог; учир зүй ойлгодоггүй хүмүүс үхлийн ирмэгт очих хүртлээ арга замаа орхихгүй. Аврагдах хамгийн шилдэг, хамгийн энгийн, ухаалаг арга барил бол хамаг шалтаг, шалтгаан, болзол нөхцөлөө орхиод, хөлөө газарт бат тавиад үнэнийг хүлээн авч, эрэлхийлж, улмаар өөрийнхөө талаарх Бурханы бодлыг өөрчлөх явдал юм. Бурхан чиний талаарх бодлоо өөрчлөх үед чамд аврагдах найдвар бий болно. Хүний аврагдах найдварыг Бурхан өгдөг бөгөөд Бурхан чамд энэ найдварыг өгөхийн урьдач нөхцөл нь чи Бурханыг дагаж, үнэнийг эрэлхийлэхийн тулд өөрийнхөө нандигнадаг бүхнийг орхиж, бүхнийг хаяад, Бурхантай наймаа хийх гэж оролдохгүй байх явдал билээ. Хөгшин залуу, эрэгтэй эмэгтэй, боловсролтой боловсролгүй байх чинь хамаагүй, хаана төрсөн чинь ч хамаагүй. Бурхан эдгээр зүйлийн алийг ч хардаггүй. “Би сайхан ааштай, тэвчээртэй, хүлээцтэй, хайр энэрэлтэй. Хэрвээ би эцсээ хүртэл тэвчээртэй байх юм бол тэр нь миний талаарх Бурханы бодлыг өөрчилнө” гэж чи хэлж магадгүй. Эдгээр зүйл нэмэргүй. Бурхан чиний ааш араншин, зан төлөв, боловсрол, эсвэл насыг хардаггүй, хэчнээн их зовж, хэчнээн их ажил хийсэн чинь ч хамаагүй. Бурхан чамаас “Энэ олон жил Бурханд итгэхдээ зан чанар чинь өөрчлөгдсөн үү? Чи юуны дагуу амьдардаг юм бэ? Чи үнэнийг эрэлхийлсэн үү? Бурханы үгийг хүлээн авсан уу?” гэж асууна. “Би тэрийг сонссон, хүлээн авсан” гэж чи хэлэх байх. Дараа нь Бурхан чамаас “Чи сонсож, хүлээн авсан юм бол завхарсан зан чанар чинь шийдвэрлэгдсэн үү? Чи үнэхээр гэмшсэн үү? Бурханы үгийг үнэхээр дуулгавартай дагаж, хүлээн авсан уу?” гэж асууна. Чи: “Би зовж, төлөөс төлсөн; өөрийгөө зарлагадаж, аливаа зүйлийг орхисон, тахил өргөсөн—хүүхдүүдээ ч Бурханд өргөн барьсан” гэж хариулна. Чиний бүх тахил нэмэргүй. Тийм зүйлсийг тэнгэрийн хаанчлалын ерөөлөөр арилжих юм уу өөрийнхөө талаарх Бурханы бодлыг өөрчлөхөд ашиглаж болохгүй. Өөрийнхөө талаарх Бурханы бодлыг өөрчилж болох цорын ганц арга зам бол үнэнийг эрэлхийлэх замаар алхах явдал юм. Өөр сонголт байхгүй. Авралын тухайд бол хүн завшааныг ашиглаж, ов мэхтэй байж болохгүй, арын хаалга гэж үгүй. Ойлгов уу? Чи үүнийг тодорхой ойлгох ёстой. Энэ талаар бүү будил—чи будиллаа ч Бурхан будилахгүй. Тэгвэл одоогоос эхлээд юу хийх ёстой вэ? Хандлагаа өөрчил, үзэл бодлоо өөрчил, юу ч хийж байсан, Бурханы үгийг үндэс сууриа болго. Хүний бүтээсэн “сайн сайхан”, хүний шалтаг, хүний гүн ухаан, мэдлэг, ёс суртахуун, ёс зүй, бүр мөс чанар ч, хүний ёс жудаг, нэр төр гэгч нь ч үнэнийг орлож чадахгүй. Эдгээр зүйлийг хойш тавиад, зүрх сэтгэлээ тайвшруулж, биеэ авч явах байдал, үйлдлийнхээ үндэс суурийг Бурханы үгээс ол. Ингэх явцдаа хүний завхарсан зан чанарын янз бүрийн талыг илчилсэн Бурханы илчлэлийг Бурханы үгээс олж, өөрийгөө тэдгээртэй харьцуулаад, завхарсан зан чанараа шийдвэрлэ. Өөрийгөө аль болох хурдан мэдэж авч, завхралаас ангижрахаар чармай, гэмшиж, өөрийгөө эргүүлэхээр яаравчил. Ёрын муугаа орхиж, биеэ авч явах байдал, үйлдэлдээ үнэний зарчмыг эрж хай, бүгдийг нь Бурханы үгэнд тулгуурла—чи эдгээр зүйлийг хүний үзэл, төсөөлөлд тулгуурлаж яасан ч болохгүй. Чи яавч Бурхантай наймаа хийхээр оролдох ёсгүй; шалихгүй зовлон, золиослолоо Бурханы шагнал, ерөөлөөр арилжихаар оролдох ёсгүй. Тийм тэнэг юм хийхээ боль, Бурхан чамд уурлаж, чамайг харааж, чамайг устгах вий. Ойлгомжтой юу? Та нар үүнийг ойлгов уу? (Ойлголоо.) За тэгвэл цаашдаа үүнийг сайтар тунгаан бодооорой.

Дөнгөж сая бидний нөхөрлөсөн бүх юм үнэний эрэл хайгуултай холбоотой байсан ба хэдий бид үнэнийг эрэлхийлэх гэж юу гэсэн үг вэ гэсэн ухагдахууны асуултад тодорхой хариулт өгөөгүй ч үнэний эрэл хайгуулын талаарх хүний янз бүрийн буруу ойлголт, эндүү ташаа мэдлэг, түүнчлэн үнэнийг эрэлхийлэхэд тулгардаг янз бүрийн бэрхшээл, асуудлын талаар бага зэрэг нөхөрлөлөө. Эцэст нь Би үнэнийг эрэлхийлэх гэж юу гэсэн үг болохыг, мөн үнэний эрэл хайгуулын илрэл юу болохыг, үнэнийг эрэлхийлэх хэрэгжүүлэлтийн зам яг юу болохыг нэгтгэн дүгнэмээр байна. Тэгвэл үнэнийг эрэлхийлэх гэж яг юу гэсэн үг вэ? Үнэнийг эрэлхийлэх нь эхлээд Бурханы үгийг хэрэгжүүлж, туулж, дараа нь Бурханы үгийг туулах үйл явцаар дамжуулан үнэний талаарх ойлголтод хүрч, үнэний бодит байдалд орж, Бурханыг үнэхээр мэддэг, дуулгавартай дагадаг хүн болох явдал юм. Тэр нь үнэнийг эрэлхийлснээр хүрэх эцсийн үр дүн билээ. Мэдээж үнэний эрэл хайгуул нь алхамтай үйл явц бөгөөд хэд хэдэн үе шатанд хуваагддаг. Чи Бурханы үгийг уншиж, тэдгээр нь үнэн болон бодит байдал гэдгийг олж мэдэх үедээ Бурханы үгээр өөрийгөө эргэцүүлж, өөрийгөө танин мэдэж эхэлнэ. Чи маш тэрслүү гэдгээ, маш их завхрал гаргадаг гэдгээ харна. Чи үнэнийг хэрэгжүүлж, Бурханд дуулгавартай байж чаддаг болохыг хүсэн эрмэлзэж, үнэний төлөө чармайж эхэлнэ. Тэр нь чухамдаа өөрийгөө эргэцүүлж, мэдэж авснаас үүдэн гардаг үр дүн юм. Тэр цагаас хойш чиний амийн туршлага эхэлдэг. Чи өөрийнхөө завхарсан зан чанараас үүдэн гардаг байр байдал, асуудлуудыг судалж, шинжилж эхлэх нь үнэнийг эрэлхийлж эхэлсэн гэдгийг чинь нотолдог. Чи тулгарсан аливаа асуудал, харуулсан аливаа завхралаа идэвх санаачилгатайгаар эргэцүүлж, шинжилж чадна. Эдгээр нь үнэхээр завхралын илрэл, завхарсан зан чанар гэдгийг ухаарах үедээ чи аяндаа үнэнийг эрэлхийлж, тэр асуудлуудыг шийдвэрлэж эхэлнэ. Амийн оролт өөрийгөө эргэцүүлэхээс эхэлдэг; энэ нь үнэнийг эрэлхийлэхийн эхний алхам юм. Үүний яг дараа өөрийгөө эргэцүүлж, мэдэж авснаар дамжуулан чи Бурханы илчлэлтийн бүх үг бодит баримттай нийцдэгийг харна. Тэгээд чин сэтгэлээсээ тэдгээрт захирагдаж, Бурханы үгийн шүүлт, гэсгээлтийг хүлээн авч чадна. Тэр нь үнэнийг эрэлхийлэхийн хоёр дахь алхам юм. Хүний завхарсан зан авирыг илчилсэн Бурханы үгийг ихэнх хүн хүлээн авч чаддаг боловч хүний завхарсан мөн чанарыг илчилсэн Бурханы үгийг тийм ч амархан хүлээн авч чадахгүй. Бурханы үгийг уншсаныхаа дараа тэд өөрсдийнх нь завхрал асар гүн гүнзгий гэдгийг хүлээн зөвшөөрдөггүй; харин хүний завхарсан зан авирыг илчилсэн Бурханы үгийг л хүлээн зөвшөөрдөг. Үүнээс болоод тэд Бурханы шүүлт, гэсгээлтийг чин сэтгэлээсээ хүлээн авч чаддаггүй. Харин ч тэдгээрийг үл тоомсорлодог. Зарим хүн: “Би цөөн хэдэн завхарсан зан авиртай ч зарим нэг сайн зүйл хийж чадна. Би бол сайн хүн, Сатанд харьяалагддаггүй. Би Бурханд итгэдэг учраас Бурханых байх ёстой” гэдэг. Энэ дэмий үг биш үү? Чи хүний ертөнцөд төрж, Сатаны нөлөөлөл дор амьдарч, уламжлалт соёлын боловсролыг хүлээн авсан. Чиний төрөлхийн өв уламжлал болон сурсан мэдлэг Сатанаас үүдэлтэй. Чиний дээдлэн хүндэлдэг агуу, алдартай хүмүүс бүгд Сатанд харьяалагддаг. Сатанд харьяалагддаггүй гэж хэлснээрээ чи Сатаны завхралаас мултрах уу? Энэ нь жаахан хүүхдүүд ам нээх цагаасаа л худал хэлж, бусдыг доромжилдогтой яг адилхан. Хэн тэдэнд ингэж зааж өгсөн бэ? Хэн ч заагаагүй. Энэ нь Сатаны завхралын үр дагавраас өөр юу байх юм бэ? Эдгээр нь бодит баримт. Хүмүүс сүнсний ертөнцийн Сатан болон муу ёрын сүнснүүдийг харж чадахгүй, харин амьд чөтгөрууд болон диаволын хаад хүний ертөнцийн хаа сайгүй байдаг. Тэд бүгдээрээ Сатаны биелэл. Энэ бол бүх хүний хүлээн зөвшөөрөх ёстой баримт юм. Үнэнийг ойлгодог хүмүүс эдгээрийг нэвт харж чадна, Бурханы илчлэлтийн бүх үг бодит баримт гэдгийг хүлээн зөвшөөрч чадна. Зарим хүн өөрийгөө мэдэх талаар ярьж болох ч Бурханы үгэнд илчлэгдсэн завхрал нь бодит баримт гэдгийг, эсвэл Бурханы үг үнэн гэдгийг хэзээ ч хүлээн зөвшөөрдөггүй. Энэ нь үнэнийг хүлээн авч чадахгүй байгаатай адилхан. Хэрвээ хүн завхарсан зан чанартай гэдгээ хүлээн зөвшөөрөхгүй бол чин сэтгэлээсээ гэмшиж чадахгүй. Мэдээж бүх хүн завхарсан зан чанартай гэдэг баримтыг хүлээн зөвшөөрч, хүлээн авахын тулд хүн Бурханы ажлыг хэсэг хугацаанд туулах ёстой. Олон завхарсан зан чанар харуулсныхаа дараа тэд аяндаа тэрхүү баримтын өмнө дуулгавартайгаар толгой гудайлгана. Тэд хүнийг илчилж, шүүж, ялладаг Бурханы бүх үг бодит баримт, үнэн гэдгийг хүлээн зөвшөөрч, тэдгээрийг бүрэн хүлээн авахаас өөр сонголтгүй байх болно. Бурханы үгээр байлдан дагуулагдах гэдэг нь энэ юм. Хүмүүс Бурханы үгийн үндсэн дээр завхарсан зан чанар, завхарсан мөн чанараа мэдэж авч, сатанлаг зан чанартай гэдгээ, мөн завхрал нь гүн гүнзгий гэдгийг хүлээн зөвшөөрч чадвал Бурханы шүүлт, гэсгээлтийг бүрэн дүүрэн хүлээн авч, дуулгавартай дагаж чадна. Тэд хүн төрөлхтнийг илчилж, шүүдэг Бурханы үг хэчнээн хатуу, сэтгэл шархлуулам байсан ч дуулгавартай дагахад бэлэн байх болно. Чи Бурханы үг завхарсан хүн төрөлхтнийг хэрхэн тодорхойлж, ангилж, ялладгийг, түүнчлэн завхарсан хүн төрөлхтнийг хэрхэн шүүж, илчилдгийг бага зэрэг ойлгож, мэдэх үедээ, Бурханы үгийн шүүлт, гэсгээлтийг үнэхээр хүлээн авч, завхарсан зан чанар болон завхарсан мөн чанараа танин мэдэж эхлэх үедээ, өөрийнхөө завхарсан зан чанар, Сатан, махан биеэ үзэн ядаж эхлэх үедээ—үнэнийг олж авч, хүн шиг амьдарч, Бурханыг үнэхээр дуулгавартай дагадаг хүн болохыг хүсэн хүлээх үедээ—зан чанартаа өөрчлөлт гаргахаар эрэлхийлэхэд анхаарлаа төвлөрүүлж эхэлнэ. Энэ нь үнэнийг эрэлхийлэх гурав дахь алхам юм.

Өөрийгөө үнэхээр мэдэх гэдэг нь Бурханы үгэнд үндэслэн завхарсан зан чанараа эргэцүүлж, мэдэж авч, улмаар завхарсан мөн чанар болон завхралынхаа үнэн мөнийг мэддэг болох явдал юм. Ингэх үедээ хүмүүс хүн төрөлхтний завхрал асар гүн гүнзгий болохыг тов тодорхой харна—хүн төрөлхтөн хүний төрхтэй амьдардаггүй, зөвхөн завхарсан зан чанарыг л амьдран харуулдаг, хүн төрөлхтөнд бүр өчүүхэн төдий ч мөс чанар, эрүүл ухаан байхгүй гэдгийг тэд харна. Аливаа зүйлийн талаарх хүмүүсийн үзэл бодол бүгд Сатаных, нэг нь ч зөв биш, эсвэл үнэнтэй нийцдэггүй, хүмүүсийн дур сонирхол, эрэл хайгуул, сонгосон зам нь бүгд Сатаны хортой холилдсон байдаг, эдгээр нь бүгд хүний хэрээс хэтэрсэн хүсэл, ерөөл хүртэх санаархлыг агуулдаг гэдгийг тэд харна. Хүний гаргадаг зан чанар нь яг нарийндаа Сатаны зан чанар, уг чанар, мөн чанар гэдгийг харна. Ийм хэмжээнд өөрийгөө мэдэх нь энгийн хэрэг биш; Бурханы үгийн үндсэн дээр л үүнд хүрч болно. Хэрвээ хүн үүнийг уламжлалт соёлын ёс суртахууны онол, үг хэллэг, бодол санаанд үндэслэн хийвэл өөрийгөө үнэхээр мэддэг болж чадах уу? Яавч үгүй. Завхарсан зан чанар чинь эдгээр сатанлаг гүн ухаан болон онолоос үүдэлтэй. Сатанд харьяалагддаг эдгээр зүйлд үндэслэн өөрийгөө мэдэж авах нь утгагүй хэрэг биш үү? Энэ нь шал дэмий байх биш үү? Тиймээс өөрийгөө мэдэх нь Бурханы үгэнд үндэслэх ёстой. Бурханы үг л үнэн, Бурханы үг л бүх хүн, хэрэг явдал, зүйлийг хэмжих шалгуур юм. Хэрвээ чи Бурханы үг бол үнэн, тэдгээр нь бүх хүн, хэрэг явдал, зүйлийг хэмжих цорын ганц зөв үндэс суурь гэдгийг үнэхээр харах юм бол урагшлах замтай байна. Тэгээд чи гэрэлд амьдарч чадна, өөрөөр хэлбэл энэ нь Бурханы өмнө амьдрах явдал юм. Хүмүүс Бурханы үгээс өөрсдийнхөө завхарсан мөн чанарыг үнэхээр мэдэж авах үедээ дараа нь хэрхэн авирлаж, хэрэгжүүлэх вэ? (Тэд гэмшинэ.) Зөв. Хүн уг чанар, мөн чанараа мэдэж авах үед зүрх сэтгэлд нь аяндаа харуусал төрж, гэмшиж эхэлнэ. Энэ нь тэд завхарсан зан чанараасаа ангижрахаар эрэлхийлж, сатанлаг зан чанараар амьдрахаа болино гэсэн үг юм. Харин тэд Бурханы үгийн дагуу амьдарч, биеэ авч явж, Бурханы зохион байгуулалт, зохицуулалтад захирагдаж чадна. Энэ нь жинхэнэ гэмшил юм. Энэ бол үнэний эрэл хайгуулын дөрөв дэх алхам билээ. Та нар жинхэнэ гэмшил гэж юу болохыг одоо бүгд тодорхой ойлгосон болохоор үүнийг хэрхэн хэрэгжүүлэх ёстой вэ? Эргэлт хийж хэрэгжүүл. Энэ нь сатанлаг зан чанараар амьдралгүй, өөрийнхөө зууралддаг, зөв гэж боддог зүйлсийг хаяж, Бурханы үгийн дагуу үнэнийг хэрэгжүүлэхэд бэлэн байна гэсэн үг юм. Эргэх гэдэг нь ийм утгатай. Тодруулж хэлбэл, чи эхлээд өөрийгөө үгүйсгэж, бодол, санаа, үйлдэл, үйл хэрэг чинь үнэнтэй нийцэж байгаа эсэхийг, хэрхэн бий болсныг Бурханы үгэнд үндэслэн тодорхойлох ёстой. Эдгээр зүйл завхарсан зан чанарт харьяалагддаг, сатанлаг гүн ухаанаас гаралтай гэж тодорхойлбол чи тэдгээрийг яллаж, хараасан хандлага баримтлах ёстой. Ингэх нь махан бие болон Сатаныг хаяхад тус дөхөм болдог. Энэ ямархуу зан авир вэ? Энэ нь завхарсан зан чанараа үгүйсгэж, орхиж, татгалзаж, хаяж байгаа хэрэг биш үү? Өөрийнхөө зөв гэж боддог зүйлийг үгүйсгэж, ашиг сонирхлоо орхиж, буруу санаа зорилгоо хаяж, улмаар замаа эргүүлэх нь тийм ч энгийн биш, үүнд олон нарийн ширийн зүйл байгаа. Хэрвээ чи гэмшихэд бэлэн байгаа ч зүгээр л ингэж хэлээд, завхарсан зан чанараа үгүйсгэж, орхиж, татгалзаж, хаядаггүй бол энэ нь гэмшлийн илрэл биш бөгөөд гэмшилд хараахан бодитоор ороогүй байна. Жинхэнэ гэмшил яаж харагддаг вэ? Нэгдүгээрт, өөрийнхөө зөв гэж боддог зүйлсийг, жишээлбэл өөрийнхөө үзэл, Бурханд тавих шаардлага, түүнчлэн аливааг үзэх үзэл бодол, асуудлыг шийдвэрлэх арга барил, арга зам, хүний туршлага гэх мэт зүйлсийг үгүйсгэ. Энэ бүх зүйлийг үгүйсгэх нь чин сэтгэлээсээ гэмшиж, Бурхан руу эргэх тодорхой хэрэгжүүлэлт юм. Чи эндүү ташаа зүйлсийг нэвт харж, үгүйсгэж байж л орхиж чадна. Чи эдгээр зүйлийг үгүйсгэдэггүй, сайн, зөв зүйл гэж бодсоор байдаг бол бусад хүн орхи гэж хэлсэн ч тэдгээрийг орхиж чадахгүй. Чи: “Би өндөр боловсролтой, баялаг туршлагатай. Эдгээр зүйл зөв гэж боддог, яахаараа тэрийг орхих ёстой юм бэ?” гэж хэлнэ. Хэрвээ чи өөрийнхөө арга замтай зууралдаж, тууштай байвал үнэнийг хүлээн авч чадах уу? Энэ нь огтхон ч амархан байхгүй. Хэрвээ чи үнэнийг олж авахыг хүсдэг бол эхлээд өөрийнхөө зөв, эерэг гэж боддог зүйлсийг үгүйсгэж, дараа нь тэдгээр нь мөн чанартаа сөрөг, Сатанаас гаралтай, бүгд өнгөн дээрээ үнэмшилтэй төөрөгдөл—сатанлаг зүйлстэй зууралдах нь чамайг ёрын мууг үйлдэж, Бурханыг эсэргүүцээд, эцэст нь шийтгүүлж, устгагдахад л хүргэнэ гэдгийг тодорхой харах ёстой. Сатан хүнийг завхруулдаг бодол санаа, хор нь хүнийг сүйрэлд хөтлөх чадвартай гэдгийг тодорхой харж чадвал чи тэдгээрийг бүрэн орхиж чадна. Мэдээж үгүйсгэх, орхих, татгалзах, хаях гэх мэт нь Сатаны хүчин болон уг чанарын эсрэг, түүнчлэн хүмүүсийг төөрөлдүүлэхдээ Сатаны ашигладаг гүн ухаан, логик, бодол санаа, үзэл бодлын эсрэг хүний ашигладаг бүх хандлага, арга барил юм. Жишээлбэл: махан биеийн ашиг сонирхлоо орхих; махан биеийн дур сонирхол, эрэл хайгуулыг орхих, Сатаны гүн ухаан, бодол, тэрс үзэл, төөрөгдлөөс татгалзах; Сатаны нөлөөлөл, ёрын муу хүчнийг хаях. Энэ цуврал хэрэгжүүлэлт нь бүгд хүмүүс гэмшлийг хэрэгжүүлж болох арга барил, зам билээ. Жинхэнэ гэмшилд орохын тулд хүн асар олон үнэнийг ойлгох ёстой, тэгж байж л өөрсдийгөө бүрэн үгүйсгэж, махан биеэ хаяж чадна. Тухайлбал чи өөрийгөө мэдлэгтэй, арвин туршлагатай, мөн Бурханы гэрийн авьяастан, тэнд асар хэрэгтэй байх учиртай гэж боддог байлаа гэе. Гэхдээ хэдэн жил үнэний тухай номлол сонсож, зарим үнэнийг ойлгосныхоо дараа чи мэдлэг, эрдэм чинь үнэ цэнгүй, Бурханы гэрт өчүүхэн төдий ч нэмэргүй гэдгийг мэдэрнэ. Мөн үнэн болон Бурханы үг л хүмүүсийг аварч чадна, үнэн л хүний амь байж чадна гэдгийг мэдэрнэ. Хүн хэчнээн мэдлэг, туршлагатай байх нь хамаагүй, үнэнтэй гэсэн үг биш, хүний зүйлс хүний үзэлтэй хэчнээн нийцэх нь хамаагүй, тэр нь үнэн биш гэдгийг чи мэдэрдэг болно. Тэдгээр нь бүгд Сатанаас гаралтай, бүгд үнэнтэй ямар ч хамаагүй сөрөг зүйл гэдгийг ухаарна. Чи хэчнээн боловсролтой, мэдлэгтэй, туршлагатай ч бай, сүнслэг хэрэг явдлыг ойлгодоггүй, үнэнийг ойлгож чаддаггүй бол энэ нь нэмэргүй. Чамайг удирдагчаар ажиллуулбал чи үнэний бодит байдалгүй байна, бас асуудлыг шийдвэрлэж чадахгүй. Туршлагын гэрчлэлийн нийтлэл бичүүлбэл чи үгээр илэрхийлж чадахгүй. Бурханыг гэрчлүүлбэл чи Бурханы талаар мэдэхгүй. Чамаар сайн мэдээ түгээлгэвэл чи хүмүүсийн үзлийг шийдвэрлэхийн тулд үнэнийг нөхөрлөж чадахгүй. Хэрвээ шинээр ирэгсдийг услуулбал чи үзэгдлийн үнэнийг тодорхой мэдэхгүй, ердөө хоосон сургаалын үг, хэллэгийг номлож л чадна. Чи өөрийнхөө үзлийг шийдвэрлэж чадахгүй бол яаж шинээр ирэгсдийн үзлийг шийдвэрлэж чадах юм бэ? Чи ийм ажлын алийг нь ч хийж чадахгүй—тэгвэл чи юу хийж чадах вэ? Чамаас хөдөлмөрлөхийг хүсэх юм бол авьяасыг чинь дэмий үрлээ гэж чи бодно. Чи өөрийгөө авьяастай гэж хэлдэг мөртөө ямар ч ажлыг зохицуулж чаддаггүй, ямар ч үүргийг сайн гүйцэтгэж чаддаггүй—тэгээд чиний хийж чадах зүйл яг юу юм бэ? Бурханы гэр чамайг ашиглахыг хүсэхгүй байгаа юм биш, харин чи л гүйцэтгэх ёстой үүргээ гүйцэтгээгүй. Үүнийхээ төлөө чуулганыг буруутгаж болохгүй. Гэхдээ чи одоо ч гэсэн “Бурхан хүнээс дэндүү ихийг хүлээж байгаа биш үү? Эдгээр шаардлага надаас давсан юм байна. Яагаад надаас ийм ихийг шаарддаг юм бэ?” гэж бодож байж магадгүй. Хэрвээ хүн Бурханы талаар ийм том буруу ойлголт тээдэг бол тэрээр Бурханыг мэддэггүй, үнэнийг өчүүхэн төдий ч ойлгодоггүй гэдгийг энэ нь нотолдог. Чи өөрийнхөө үзэл бодлыг зөв, өөрчлөх шаардлагагүй гэж боддог, Бурханы үг үнэн гэдгийг онолын хувьд л хүлээн зөвшөөрдөг ч зууралдаж буй хог новшоо хаяж чаддаггүй бол үнэнийг хараахан ойлгоогүйг чинь энэ нь харуулдаг. Чи Бурханы өмнө очиж, үнэнийг илүү их эрж хайх ёстой, Бурханы үгийг илүү их уншиж, илүү олон номлол, нөхөрлөл сонсох ёстой, тэгвэл чи Бурханы үг бол үнэн гэдгийг аажмаар ойлгож авна. Хүний хувьд, үнэн болон Бурханд хандахдаа эхлээд дуулгавартай байх ёстой. Энэ бол хүний хүлээсэн үүрэг. Хэрвээ чи эдгээр зүйлийг ойлгож чаддаг бол замаа эргүүлж байна гэсэн үг юм. Замаа эргүүлэх нь гэмшлийг хэрэгжүүлэх зам; нэгэнтээ зөв гэж бодож байсан, Сатанаас үүдэлтэй зүйлсийг бүрэн орхиод, өөрийнхөө явах шинэ замыг сонгох явдал билээ. Энэ бол Бурханы шаардлага болон үнэний зарчмын дагуу Бурханы үгийг хэрэгжүүлж, үнэнийг эрэлхийлэх замаар алхах явдал. Замаа эргүүлэх гэдгийн утга учир энэ юм. Энэ нь үнэхээр Бурханы өмнө очиж, гэмшлийн бодит байдалд орох явдал мөн. Хүн үнэнийг хэрэгжүүлж чаддаг бол тэрээр үнэний бодит байдалд орж эхэлсэн, үнэхээр гэмшсэн нь дамжиггүй. Хүнийг үнэхээр гэмших үед л авралын замд хөл тавьсан гэж хэлж болно. Энэ нь үнэнийг эрэлхийлэх дөрөв дэх алхам юм.

Хүн үнэхээр гэмших үедээ үнэнийг эрэлхийлэх замд орчихсон, Бурханы ажлын талаар үндсэндээ ямар ч үзэл, буруу ойлголт өвөрлөхгүй, Бурханы шүүлт, гэсгээлтэд захирагдахад бэлэн байх бөгөөд Бурханы ажлыг албан ёсоор туулж эхэлнэ. Хүн анх Бурханд итгэдэг болохоос эхлээд Бурханы шүүлт, гэсгээлтийг албан ёсоор туулах хүртэл урт хугацааны шилжилтийн үе байдаг. Энэхүү шилжилтийн үе нь хүн Бурханд итгэж эхлэхээс үнэхээр гэмших хүртэл явагддаг. Хэрвээ хүн үнэнийг хайрладаггүй бол Бурханы шүүлт, гэсгээлтийг ч, үнэнийг ч огт хүлээн авахгүй бөгөөд өөрсдийгөө мэдэж хэзээ ч чадахгүй. Тийм хүмүүс таягдан хаягдана. Хэрвээ хүн үнэнийг хайрладаг бол Бурханы үгийг уншсан ч, номлол сонссон ч үнэхээр ямар нэг зүйл олж авч, Бурханы ажил бол хүнийг аврах ажил гэдгийг мэдэж, өөрсдийнхөө ойлгодог үнэнд тулгуурлан өөрсдийгөө эргэцүүлж, мэдэж чадна; тэд завхарсан зан чанараа улам их үзэн ядаж, үнэнийг улам бүр сонирхох ба өөрийн мэдэлгүй өөрсдийгөө үнэхээр мэдэж авч, жинхэнээсээ харамсаж, гэмшинэ. Үнэнийг хайрладаг хүмүүс Бурханы үгийг уншиж, номлол сонсохдоо аяндаа ийм үр дүнд хүрдэг. Тэд аажмаар өөрсдийгөө мэдэж авч, жинхэнэ гэмшилд хүрдэг. Хүн жинхэнээсээ гэмшмэгцээ хэрхэн хэрэгжүүлэх ёстой вэ? Бүх зүйлээс үнэнийг эрж хайх ёстой; өөрт нь юу ч тохиолдсон, Бурханы үгэнд үндэслэн хэрэгжүүлэлтийн зарчим болон замыг олж, дараа нь үргэлжлүүлэн үнэнийг хэрэгжүүлж эхэлж чаддаг байх ёстой. Энэ бол үнэнийг эрэлхийлэх тав дахь алхам юм. Үнэнийг эрж хайхын зорилго юу вэ? Үнэнийг хэрэгжүүлж, Бурханд дуулгавартай болох. Гэхдээ үнэнийг хэрэгжүүлэхийн тулд хүн үүнийг зарчмын дагуу хийх ёстой. Тэр нь дангаараа үнэний үнэн зөв хэрэгжүүлэлт юм; гагцхүү тэр нь л хүнд Бурханы сайшаалыг хүртэх боломж олгоно. Тиймээс үнэний зарчмын дагуу үйлдэж чаддаг байна гэдэг нь үнэнийг эрэлхийлээд хүрэх учиртай үр дүн юм. Энэ алхамд хүрэх нь хүн үнэнийг хэрэгжүүлэх бодит байдалд орсон гэсэн үг. Үнэнийг эрж хайх нь хүний завхарсан зан чанарыг шийдвэрлэхийн төлөө байдаг. Хүн үнэнийг хэрэгжүүлж чаддаг болох үед завхарсан зан чанар нь аяндаа арилж, үнэний хэрэгжүүлэлт нь Бурханы шаардсан үр дүнд хүрдэг. Тэр нь жинхэнэ гэмшлээс үнэнийг эрэлхийлэх хүртэлх үйл явц юм. Урьд нь завхарсан зан чанар дотор амьдарч байсан нь Сатаны эрх мэдэл дор амьдарч байсан хэрэг бөгөөд бүх үйлдэл, зан авир нь Бурханд яллагдаж, жигшигдэж байсан; одоо үнэнийг хүлээн авч чаддаг болж, үнэхээр гэмшиж, үнэнийг хэрэгжүүлж, Бурханд дуулгавартай байж чаддаг болж, Бурханы үгээр амьдарч байгаа нь мэдээж Бурханы сайшаалд нийцдэг. Үнэнийг эрэлхийлдэг хүмүүс үргэлж өөрсдийгөө эргэцүүлэх ёстой. Тэд завхарсан зан чанараа хүлээн зөвшөөрч, Бурханы шүүлт, гэсгээлтийг хүлээн авах ёстой, завхарсан мөн чанараа үнэхээр мэдэж авч, харамссан зүрх сэтгэлтэй болох ёстой; гэмшсэнийхээ дараа эхлээд бүх зүйлээс үнэнийг эрж хайж, үнэний зарчмын дагуу хэрэгжүүлж, Бурханд дуулгавартай болох ёстой. Үнэнийг эрэлхийлж, амийн оролтоо аажмаар гүнзгийрүүлснээр үүнд хүрч болно. Хэрвээ хүн өөрийгөө үнэхээр мэддэггүй бол Бурханы шүүлт, гэсгээлтэд захирагдаж, жинхэнээсээ гэмших боломжгүй. Хэрвээ хүн үнэхээр гэмшдэггүй бол сатанлаг зан чанараар үргэлжлүүлэн амьдарна. Хэчнээн олон жил Бурханд итгэсэн ч түүнд жинхэнэ өөрчлөлт гарахгүй. Зан авир нь бага зэрэг өөрчлөгдөнө; тэгээд л тэр. Үнэнийг эрэлхийлдэггүй хүмүүс үнэнийг амиа болгон хүлээн авах боломжгүй учраас тэдний үйлдэл, зан авир завхарсан зан чанарын илчлэл хэвээр байж, эдгээр зүйл үнэнтэй нийцэлгүй, Бурханыг эсэргүүцдэг байх нь тодорхой. Үнэнийг эрэлхийлдэг хүмүүс үнэнийг амиа болгон хүлээн авч чадна, завхарсан зан чанараа хаяж, үнэнийг хэрэгжүүлж, Бурханд үнэхээр дуулгавартай болж чадна. Үнэнийг эрэлхийлдэг хүмүүс өөрсдөд нь ойлгомжгүй зүйл тохиолдох үед үнэнийг эрж хайна. Тэд өөрсдийнхөө төлөө явуулга хийхээ больж, Бурхантай нийцэлтэй зүрх сэтгэлээр бүх ёрын муугаас зайлна. Үнэнийг эрэлхийлдэг хүмүүс Бурханд улам дуулгавартай болж, Бурханаас эмээж, муугаас зайлж, улам л хүн шиг амьдардаг болж чадна. Үнэнийг эрэлхийлдэггүй хүмүүс тэгж өөрчлөгдөх боломжгүй. Үнэнийг эрэлхийлдэггүй хүмүүс юуг эрэлхийлдэг вэ? Тэд нэр алдар, ашиг хонжоо, байр суурь эрэлхийлдэг; ерөөл, шагнал эрэлхийлдэг. Тэдний амбиц, хүсэл нь улам ихэсдэг, амьдрал нь зөв зорилгогүй байдаг. Тэд юу эрэлхийлэх дуртай нь хамаагүй, зорилгодоо хүрч чадахгүй бол бодлоо өөрчлөх нь бүү хэл, бууж өгөхгүй. Нөхцөл байдал нь бүрдэж, орчин нь тохиромжтой болмогц тэд мууг үйлдэж чадна, Бурханыг эсэргүүцэж, бие даасан хаанчлал байгуулахаар оролдож чадна. Учир нь тэд Бурханыг хүндлэх зүрх сэтгэлгүй, Бурханд дуулгавартай байдаггүй бөгөөд эцэст нь төрөл бүрийн мууг үйлдэж, Бурханаас урвасныхаа төлөө Бурханаар устгуулж л чадна. Үнэнийг эрэлхийлдэггүй бүх хүн бол үнэнээс залхдаг хүмүүс бөгөөд үнэнээс залхдаг хүмүүс нь бүгд ёрын мууг хайрладаг хүмүүс юм. Сэтгэл, цус, ясандаа тэд нэр хүнд, ашиг хонжоо, байр суурь, эрх мэдлийг л хүндэлдэг; тэд сатанлаг зан чанараар амьдарч, зорилгодоо хүрэхийн тулд Тэнгэр, газар болон хүний эсрэг тэмцэхдээ баяртай байдаг. Тийм амьдрал жаргалтай гэж тэд боддог; тэд гоц гойд хүн шиг амьдарч, баатар хүн шиг үхэхийг хүсдэг. Мэдээж тэд сатаны сүйрлийн замаар алхаж байна. Үнэнийг эрэлхийлдэг хүмүүс үнэнийг ойлгох тусмаа Бурханыг улам хайрлаж, үнэн хэчнээн эрхэм нандин болохыг мэдэрдэг. Тэд Бурханы шүүлт, гэсгээлтийг дуртайяа хүлээн авдаг бөгөөд хэчнээн их бэрхшээл зовлон туулсан ч үнэнийг эрэлхийлж, олж авахаар шийдсэн байдаг. Энэ нь тэд авруулж, төгс болгуулах замд орсон, Бурхантай нийцэлтэй байж чадна гэсэн үг юм. Хамгийн чухал нь тэд Бурханд дуулгавартай байж чаддаг, бүтээгдсэн зүйлийн анхдагч байрандаа буцаж очсон, мөн Бурханыг хүндлэх зүрх сэтгэлтэй. Тэд Бурханы удирдлага, удирдамж, ерөөлийг зүй ёсоор хүртэж чадна, Бурхан тэднийг жигшиж, голохоо болино. Хэчнээн гайхалтай вэ! Үнэнийг эрэлхийлдэггүй хүмүүс завхарсан зан чанараасаа ангижирч чадахгүй тул зүрх сэтгэл нь Бурханаас улам холддог, мөн тэд үнэнээс залхаж, үнэнийг голдог. Үр дүнд нь тэд Бурхантай улам сөргөлддөг болж, Бурханыг эсэргүүцэх замд ордог. Тэд яг л Паул шиг Бурханаас шагналаа ил тод нэхдэг. Хэрвээ тэд шагнал авахгүй бол Бурхантай маргалдахаар оролдож, Бурханыг эсэргүүцнэ, эцэст нь антихристүүд болж, Сатаны үзэшгүй муухай төрхийг бүрэн харуулах бөгөөд үүний дараа Бурхан тэднийг харааж, устгана. Нөгөө талаар, үнэнийг эрэлхийлэх замаар алхдаг хүмүүс үнэнийг хүлээн авч, захирагдаж чаддаг. Тэд Сатаны завхарсан зан чанарыг хаяж чадна, мөн үүргээ сайн биелүүлж, Бурханы хайрыг хариулахын тулд бүхнийг орхиход бэлэн байж, Бурханыг дуулгавартай дагаж, шүтэн мөргөдөг хүмүүс болж чаддаг. Бурханд дуртайяа, туйлын дуулгавартай байдаг хүн бүтээгдсэн зүйлийн анхдагч байрандаа бүрэн эргэж ирсэн бөгөөд бүх зүйл дээр Бурханы зохион байгуулалт, зохицуулалтад захирагдаж чаддаг. Энэ нь тэд үндсэндээ хүний төрхтэй байдаг гэсэн үг юм. Жинхэнэ хүний төрх гэдэг нь юуг хэлдэг вэ? Хүн яг л Иов, Петр хоёр шиг Бүтээгчийг дуулгавартай дагаж, хүндэлнэ гэсэн үг. Тэд бол Бурханы үнэхээр ерөөдөг хүмүүс билээ.

Өнөөдөр бидний нөхөрлөсөн, үнэнийг эрэлхийлэх үндсэн алхмууд ийм л энгийн. Тэр алхмуудыг Надад давтаад хэл дээ. (Нэгдүгээрт, Бурханы үгийн дагуу өөрийгөө эргэцүүлэх; хоёрдугаарт, Бурханы үгийн илчилдэг баримтуудыг хүлээн зөвшөөрч, хүлээн авах; гуравдугаарт, завхарсан зан чанар, мөн чанараа мэдэж авч, өөрийнхөө завхарсан зан чанар болон Сатаныг үзэн ядаж эхлэх; дөрөвдүгээрт, гэмшлийг хэрэгжүүлж, бүх ёрын муу үйлээ орхих; тавдугаарт, үнэний зарчмыг эрж хайж, үнэнийг хэрэгжүүлэх.) Ингээд таван алхам. Тэр алхам бүрийг хэрэгжүүлэх нь завхарсан зан чанар дунд амьдардаг хүмүүсийн хувьд маш хэцүү, тус бүрд нь олон саад тотгор, бэрхшээл байдаг бөгөөд хэрэгжүүлж, хүрэхийн тулд уйгагүй хичээл чармайлт гаргах шаардлагатай, мэдээж тэгэх явцдаа зарим нэг бүтэлгүйтэл, ухралт туулах нь гарцаагүй—гэхдээ Миний хэлэх зүйл бол энэ: Битгий шантар. Бусад хүн чамайг яллаж, “Чи дуусчээ”, “Чи ямар ч нэмэргүй юм”, “Чи ийм л хүн, үүнийг өөрчилж чадахгүй” гэж хэлсэн ч—тэдний үг хэчнээн онцгүй байсан ч чи тодорхой ялган таних ёстой. Битгий шантар, битгий бууж өг, учир нь зөвхөн үнэнийг эрэлхийлэх зам, зөвхөн эдгээр алхмын оролт, хэрэгжүүлэлт л чамд гай зовлонгоос зайлсхийх боломж олгоно. Ухаалаг хүмүүс бүх бэрхшээлээ хойш тавих сонголт хийнэ; тэд бүтэлгүйтэл, ухралтаас зайлсхийхгүй, хэчнээн хэцүү бэрх байсан ч үргэлжлүүлнэ. Чи гурав юм уу таван жил өөрийгөө шинжилж, мэдэх алхам дээр байсан ч гэсэн, эсвэл найм юм уу арван жилийн дараа ердөө ямар завхарсан зан чанартайгаа л мэдсэн ч үнэнийг ойлгож чадахгүй, завхарсан зан чанараа хаяж чадахгүй хэвээр байвал Би чамд адилхан л зүйл хэлнэ: Битгий зүрхшээ. Хэдий чи жинхэнэ эргэлтэд хараахан хүрч чадахгүй байгаа ч эхний гурван алхамд аль хэдийн орсон юм чинь үлдсэн хоёрт нь орж чадахгүй байх вий гэж юунд санаа зовно вэ? Битгий санаа зов; илүү шаргуу ажилла, арай илүү зүтгэ, чи тэнд хүрнэ. Бас дөрөв дэх алхам буюу гэмшилд хүрсэн ч үнэний зарчмыг эрж хайж дөнгөөгүй, энэ алхамд орж чадаагүй зарим хүн байж магад. Тэгвэл юу хийх ёстой вэ? Та нар ч бас шантрах ёсгүй. Хийх хүсэл зориг байгаа л бол бүх зүйл дээр үнэнийг эрж хайх эрэл хайгуулдаа тууштай байж, Бурханд илүү их залбирах ёстой—ингэх нь ихэвчлэн үр дүнд хүрдэг. Хэв чанар, нөхцөл байдалдаа тулгуурлан чадлынхаа хэрээр эрэлхийл, чадах зүйлдээ хүрэхийн тулд шаргуу ажилла. Чадах бүхнээ хийж байгаа цагт мөс чанар чинь цэвэр байж, чи илүү ихийг олж авч чадах нь лавтай. Дахиад нэг үнэнийг ойлгосон ч тэр нь сайн зүйл—амьдрал чинь арай илүү аз жаргалтай, арай илүү баяр хөөртэй болно. Товчхондоо үнэний эрэл хайгуул бол хий хоосон зүйл биш; алхам бүрд нь хэрэгжүүлэлтийн тодорхой зам байдаг бөгөөд бага зэрэг зовж, тодорхой төлөөс төлөхийг шаарддаг. Үнэн бол эрдэм шинжилгээний талбар, онол, уриа лоозон, эсвэл аргумент биш; хий хоосон биш. Хүмүүс үнэн бүрийг ойлгож, мэдэхээсээ өмнө хэдэн жил туулж, хэрэгжүүлэх шаардлагатай байдаг. Гэхдээ ямар төлөөс төлсөн, эсвэл ямар хичээл чармайлт гаргасан чинь хамаагүй, арга зам, арга барил, зам, зүг чиг чинь зөв л бол эрт орой хэзээ нэгэн цагт арвин их ургац хурааж, үнэнийг олж авч, Бурханыг мэдэж, дуулгавартай дагаж чаддаг болох өдөр ирнэ—тэгээд чи туйлын сэтгэл хангалуун байх болно.

Үнэнийг эрэлхийлэх гэж юу гэсэн үг вэ (2)

Сүүлчийн цуглаан дээр бид үнэнийг эрэлхийлэх гэж юу гэсэн үг болох талаар нөхөрлөсөн. Эхлээд дүгнэж үзье: Үнэнийг эрэлхийлэх гэж юу гэсэн үг вэ? Энэ асуултын хариултыг мэдэх үү? Та нар түрүүчийн нөхөрлөлийн дараа үүнийг тунгаан бодсон уу? Тодорхой сэдвээр нөхөрлөж дууссаны дараа та нар тэдгээрийг тунгаан бодож, дараа нь бодит амьдралдаа бодитоор туулж, мэдрэх хэрэгтэй. Тэр үед л жинхэнэ мэдлэгтэй болж чадна; тэр үед л тунгаан бодож байсан тэр сэдвүүдээ үнэхээр ойлгож, ухаарч чадна; тэр үед л жинхэнэ туршлага, мэдлэгээ ярьж чадна. Тийм биз дээ? (Тийм.) Тэгвэл та нар тэр асуултыг тунгаан бодсон уу? Үнэнийг эрэлхийлэх гэж юу гэсэн үг вэ? Үнэний эрэл хайгуулд ямар элементүүд багтдаг вэ? Үүнд шаардлагатай гол зүйлс юу вэ? Та нар эдгээр зүйлийг нэгтгэн дүгнэсэн үү? (Өнгөрсөн удаа Бурхан үнэний эрэл хайгуулын талаарх хүний янз бүрийн эндүү ташаа санаа, үзэл бодол, хандлагын талаар эхлээд нөхөрлөсөн, дараа нь үнэнийг нөхөрлөх таван алхмыг дэлгэрэнгүй нөхөрлөсөн.) Бидний сүүлийн нөхөрлөл үндсэндээ хоёр үндсэн хэсэгтэй байсан: үнэний эрэл хайгуултай холбоотойгоор хүмүүст байдаг зарим сөрөг байдал юм уу эндүү ташаа үзэл бодол, үнэнийг эрэлхийлэх талаарх хүний буруу ойлголт, түүнчлэн үнэнийг эрэлхийлэхгүй байсныхаа төлөө хүмүүсийн хэлдэг шалтаг, шалтгаан нь эхний үндсэн хэсэг байсан. Хоёр дахь нь үнэнийг хэрхэн эрэлхийлэх тухай нөхөрлөл бөгөөд энэ нь таван алхмаас бүрддэг. Хэдийгээр ердөө хоёр хэсэг байсан ч бид тус бүрийнх нь доторх олон нарийн ширийн, дэлгэрэнгүй зүйлсийг хөндсөн. Би үнэний эрэл хайгуулын талаарх хүний зарим ташаа мэдлэг, ойлголтыг илчилсэн, бас үнэнийг эрэлхийлэхэд нь хүнд тулгардаг хэд хэдэн бэрхшээлийг болон үнэнээс залхсан хүмүүсийн үнэнийг эрэлхийлээгүйнхээ төлөө хэлдэг шалтаг, шалтгаан, арга саамыг илчилсэн. Үнэнийг эрэлхийлэх тухайд хүмүүсийн гаргадаг сөрөг, идэвхгүй хандлага болон танин мэдэхүй нь тэдний бодит амьдралдаа баримталдаг амьдралын хэв маяг, эрэл хайгуул, мөн түүнчлэн үнэнд хандах хандлагатай нийцдэг—тэдгээр нь бүгд хүмүүсийн тодорхой зан авир, тодорхой илрэлтэй холбоотой байдаг. Дараа нь хүний янз бүрийн зан авирт үндэслээд Би үнэнийг эрэлхийлэх замтай холбоотой хэд хэдэн тодорхой хэрэгжүүлэлтийн арга барил, алхмуудыг хэлж өгсөн. Бүгд тодорхой байна уу? (Тийм ээ.) Үнэхээр тийм гэж үү? Тэгвэл яагаад юм хэлэхгүй байгаа юм бэ? Энэ нь та нарт тодорхойгүй хэвээр байх шиг байна; бидэнд нөхөрлөх хэрэгтэй илүү олон зүйл бий. 

Бурханд итгэх итгэлийн хамгийн агуу зүйл бол үнэний эрэл хайгуул юм. Үнэнийг эрэлхийлэх гэж юу гэсэн үг вэ? Үнэнийг эрэлхийлэх асуудлын тухайд гэвэл хүмүүсийн бүх илрэл нь тэдний олон зовлон, бэрхшээлийг илчилдэг бөгөөд хүмүүс үнэнийг эрэлхийлэхгүй байх элдэв янзын шалтаг, шалтгаантай—саад бэрхшээл хэтэрхий их байдаг. Янз бүрийн бэрхшээлээс болоод үнэнийг эрэлхийлэх нь хүмүүст туйлын хэцүү, ичгүүртэй байдаг бөгөөд тэдэнд маш хэцүү санагддаг. Үнэндээ “Үнэнийг эрэлхийлэх гэж юу гэсэн үг вэ?” хэмээх асуулт нь өөрөө хариулахад амархан асуулт байхад хүмүүс яагаад үнэнийг эрэлхийлж чаддаггүй юм бэ? Шалтгаан нь юу вэ? Хүн бүр өөрсдийгөө мөс чанартай, эрүүл ухаантай, Бурханд үнэхээр итгэдэг, үүргээ гүйцэтгэж чаддаг, зовж, төлөөс төлөхөд бэлэн гэж сайрхдаг. Ийм сайн зан авирыг сууриа болгочхоод тэд яахаараа үнэнийг эрэлхийлэх замд хөл тавьж чаддаггүй юм бэ? Тэд ийм сайхан хүн чанар, ёс жудагтай, сайн нэр хүндтэй; эрэл хайгуулдаа хүсэл зориг, эрмэлзэл, тэмүүлэлтэй; субьектив хүчин чармайлт, бэрхшээлийг туулах хүсэл, төлөөс төлөх хандлагатай; үнэнийг хүлээн авахыг хүсэн эрмэлзсэн идэвхтэй, эерэг, дээш тэмүүлсэн хандлагатай байдаг. Эдгээр зүйлийг сууриа болгочхоод тэд яагаад үнэнийг эрэлхийлэх шаардлагыг хангадаггүй юм бэ? Тэд яагаад үнэний эрэл хайгуулд хүрч чаддаггүй юм бэ? Асуудлын уг үндэс нь хаана байна вэ? (Хүн угаасаа үнэнийг хайрладаггүй, үнэнээс залхдаг.) Энэ бол зөв хариулт. Хамгийн гол шалтгаан нь хүмүүс завхарсан зан чанартай байдаг. Хүний завхарсан зан чанар Сатаных бөгөөд Сатаны юм болгон Бурхан болон үнэнд дайсагнадаг. Тиймээс хүмүүсээс үнэнийг эрэлхийл гэж шаардах нь төрөлх амь болон төрөлх шинж чанар, төрөлхийн эрэл хайгуул, амьдралыг үзэх үзэл бодлоо хая гэж шаардахтай адилхан. Эдгээр эндүү ташаа зүйлийг орхиж, махан биеийн дур сонирхлоо хаяж, үүний оронд Бурханы үг болон үнэнийг эрэлхийлж, хэрэгжүүлэх нь тэдний махан биеийн дургүй зүйл, тэдэнд байдаггүй зүйл, тэдний зэвүүцэж, жигшиж, голдог зүйл юм—энэ нь тэдэнд хэцүү байдаг. Чамаас үнэнийг эрэлхийл гэж шаардах нь төрөлх амиа орхи гэж шаардахтай адилхан. Энэ нь чамаар амийг чинь золиослуулахтай адилхан биш гэж үү? (Тийм ээ.) Чи өөрийнхөө амийг зольж байгаа хэрэг. Хүмүүс аливаа зүйлийн төлөө дуртайяа амиа өгдөг үү? (Үгүй.) Зүрх сэтгэлийнхээ гүнд тэд “Би хүсэхгүй байна” гэж хэлдэг—зуун удаа, мянган удаа, арван мянган удаа “Би хүсэхгүй байна” гэдэг. Юу ч боллоо гэсэн өөрсдийнхөө төрөлхийн, сатанлаг зүйлсийг орхих нь хүмүүст хэцүү байдаг. Энэ бол баримт, та нарын гүн гүнзгий, үнэхээр туулсан баримт. Зүрх сэтгэлийнхээ гүнд хүмүүс махан биеийг хаяхыг хүсдэггүй; эсвэл Сатаны уг чанар, мөн чанартай өөрсдийнхөө амийг хаяхыг хүсдэггүй; эсвэл үнэнийг эрэлхийлэхийн тулд төрөлхийн, сатанлаг шинж чанар, сатанлаг уг чанараа хаяхыг хүсдэггүй. Тиймээс сатанлаг уг чанартай, сатанлаг зан чанараар амьдардаг хүмүүсийн хувьд үнэнийг хайрлаж, эрэлхийлэх нь өөсдийнх нь хүсэлд харшилдаг, тэд үүнийг хийх дургүй. Үүний уг үндэс юу вэ? Хүний доторх шинж чанар Сатаных бөгөөд тэд төрөлхөөсөө Бурханд дайсагнадаг. Тиймээс хүмүүс үнэнийг сонсож, ойлгосны дараа үнэнийг хайрладаг, үнэний төлөө чармайлт гаргаж, төлөөс төлөхөд бэлэн, ийм хүсэл зориг, эрмэлзэл, тэмүүлэлтэй хүмүүс л үнэнийг ойлгомогцоо хэрэгжүүлж чаддаг. Зөвхөн тэд л үнэнээр амьдарч, үнэний бодит байдлыг амьдран харуулах чадвартай. Үнэнийг хэрэгжүүлэхэд бэлэн олон хүн байдаг боловч сатанлаг уг чанар, зан чанар нь тэдэнд саад болдог; тэд хүссэн ч гэсэн үнэнийг хэрэгжүүлж чаддаггүй. Үнэндээ бодит амьдрал дээр үнэнийг хэрэгжүүлэх нь хийхэд маш хэцүү зүйл юм. Энэ нь чамаас дуртай хувцас, үнэт эдлэл, таашаадаг зүйл, дуртай ажил, мэргэжил, эсвэл давуу тал, хобби гэх мэт зүйлсээ орхихыг шаардаж буй хэрэг юм. Чи эдгээрийн алийг ч хаях боломжтой; тэдгээрийг орхиход амархан. Гэхдээ үнэнийг хэрэгжүүлж, Бурханыг дуулгавартай дагахын тулд махан бие, сатанлаг зан чанараа хая гэвэл тэр нь хавьгүй илүү хэцүү байдаг. Бүдүүн тоймоор хэлэх юм бол энэ нь нугасыг өндөрт нисгэж, бухыг модонд авируулахаар албадахтай адилхан—эдгээр зүйл тэдний хувьд хэтэрхий хэцүү. Харин муурыг модонд авируулахад амархан; тэдний хувьд энэ нь байгалиас заяасан зүйл. Харин хүнд махны оронд хадлангийн өвс идүүлэх бараг боломжгүй. Хэрвээ чи нэг хүнээс бага зэрэг зовж, багахан төлөөс төлж, үлдсэн амьдралдаа даруухан амьдрахыг хүсвэл тэр нь хүсэл зоригтой хэн бүхний хийж чадах зүйл юм. Үнэндээ үнэхээр Бурханд итгэж, үнэнийг хүсэн эрмэлздэг хүнд ямар ч бодит бэрхшээл том асуудал учруулдаггүй. Жишээлбэл махан биеийн тав тухад шунахгүй байх; эсвэл өдөр бүр унтах нойроо багасгах; эсвэл арван жилийн турш хүнд хэцүү амьдралаар амьдрах; маш тааруухан хоол хүнс, хувцас хунар, орон байр, унаа хөсгөөр өөрийгөө болгох—ийм хүсэл зоригтой, үнэнийг эрэлхийлэхэд бэлэн, биеэ бага зэрэг барьж чаддаг хэн ч ийм бэрхшээл, төлөөсийг дааж чадна. Харин чи хэн нэгнээс махан бие болон Сатаныг хаяж, Бурханы шаардлагад бүрэн нийцүүлж, Бурханы үгэнд үндэслэн үйлдэж, үнэний дагуу хэрэгжүүлж, улмаар Бурханд дуулгавартай болохыг шаардах юм бол хэнд ч хэцүү санагдана. Хүний бэрхшээл энд оршдог. Тиймээс үнэнийг эрэлхийлэхдээ хүмүүс зүгээр л нэг шийдвэр гаргаад, тэрийгээ хэрэгжүүлэх юм уу, эсвэл биеэ барьж, дүрэм журмыг дагаад, дараа нь үнэнийг хэрэгжүүлж, үнэнтэй болж чаддаг юм биш. Үнэнийг эрэлхийлэх нь завхарсан хүн төрөлхтний хувьд хийхэд хамгийн хэцүү, хамгийн хүнд бэрх зүйл юм. Энэ асуудлын уг үндэс хаанаас үүдэлтэй вэ? (Энэ нь Сатаны зан чанараас үүдэлтэй.) Тийм ээ. Сатаны зан чанар бол хүний хамгийн том асуудал юм. Хүн хэв чанар муутай, эсвэл ааш, зан муутай, яриад байх ямар ч давуу тал, ур чадвар, билиг авьяасгүй байж болно—эдгээр зүйлийн аль нь ч тэдэнд том асуудал болохгүй. Эцсийн эцэст хүний завхарсан зан чанараас асуудал үүсдэг. Завхарсан зан чанар нь хүмүүсийн гар хөл, оюун ухаан, үзэл санаа, бодол, сэтгэлгээний арга зам, сэтгэлийн гүнийг эрхшээлдээ байлгадаг болохоор үнэнийг эрэлхийлэх замаар ганц ямх алхахад ч хэцүү байдаг. Хүн юу ч олж авалгүйгээр Бурханд гурав юм уу таван жил итгэж болзошгүй; бүр арав, хорь, гучин жил Бурханд итгэсэн ч зарим хүн ердөө өчүүхэн бага юм олж авсан байдаг. Тэдний зарим нь юу ч олж аваагүй—гар хоосон тэр хүмүүс хэчнээн ядуу, өрөвдөлтэй гээч! Тэд гучин жил Бурханд итгэсэн ч ямар ч харуулах юмгүй ядуу зүдүү, харалган сохор хэвээр үлддэг. Тэд сөрөг байдалд автахдаа үүнээс хэрхэн гарахаа мэддэггүй; Бурханы талаарх буруу ойлголтод автах үедээ үүнээс хэрхэн ангижрахаа мэддэггүй; саад бэрхшээл тохиолдох үед үүнтэй хэрхэн нүүр тулахаа мэддэггүй, тийм бэрхшээлийг хэрхэн шийдвэрлэхээ ч мэддэггүй. Субьектив сэтгэлийн тэнхээгээр өөрийгөө хязгаарлаж, эсвэл тэвчээртээ найдан эцэс төгсгөлгүй цөхрөлтгүй оролдох төдийхнөөр асуудлыг шийдвэрлэж чадах уу? Хүмүүс нөхцөл байдлыг даван туулах хүртлээ алхам алхмаар сажилж болох ч завхарсан зан чанар нь хэвээр үлддэг. Тэдгээр нь шийдвэрлэгдээгүй. Хүмүүс хэчнээн удаа сөрөг болж, Бурханыг буруу ойлгосон ч, эсвэл Бурханы талаар үзэл өвөрлөж, бүтэлгүйтэж, унаж, сул дорой болсон ч өнөөг хүртэл өчүүхэн жаахан ч туршлагын гэрчлэлээ ярьж чадаагүй, Бурханы үгийн талаарх мэдлэг, туршлага, дадлынхаа талаар ганц ч юм хэлж чадаагүй. Тэдний зүрх сэтгэл хоосон; сэтгэлийнх нь гүнд хоосон байдаг. Тэдэнд үнэний талаарх туршлагын ойлголт байдаггүй, Бурханы үгийн талаарх жинхэнэ мэдлэг байдаггүй, тэд Бурханы ажил болон Бурханы зан чанарыг бүр ч мэддэггүй. Тэд ядуу зүдүү, харалган сохор, өрөвдөлтэй биш үү? (Тийм.) Хэрвээ хүн үнэнийг эрэлхийлдэггүй бол хэчнээн олон жил Бурханд итгэсэн ч нэмэргүй. Тэгвэл яагаад хүн ийм байдалд хүрдэг вэ? Шалтгаан нь хаана оршиж байна вэ? Энд ч бас асуудал нь хүний завхарсан зан чанараас үүдэлтэй. Энэ бол обьектив шалтгаан юм. 

Хүмүүс үнэнийг эрэлхийлдэггүйн обьектив шалтгаан юу болохыг бид аль хэдийн тодорхой болгосон. Одоо субьектив шалтгааны талаар бага зэрэг ярилцъя. Субьектив шалтгаан нь хэдийгээр хүмүүс завхарсан зан чанартай гэдгээ Бурханы ажил болон Бурханы бүх үгээс, эсвэл бодит амьдралаасаа олж мэдлээ ч өөрсдийгөө хэзээ ч Бурханы үг болон үнэнтэй харьцуулж үздэггүй, хэзээ ч завхарсан зан чанараа мэдэж авч, завхарсан зан чанараа хаядаггүй, Бурханы үгийн дагуу огт хэрэгжүүлдэггүй. Хэдийгээр хүмүүс Бурханд итгэх итгэлийн замдаа асар ихийг зориулж, зарлагадсан ч, маш шаргуу ажиллаж, асар их зовж, олон төлөөс төлсөн ч эдгээр нь бүгд ердөө гадна талын зан авир юм. Хүн үнэнийг эрэлхийлэх замд хөл тавьсан гэдгийг тэдгээр нь нотолдоггүй. Хамгийн их зовсон хүмүүс бол эхэн үед Бурханыг дагаж, хорь орчим настайдаа үүрэг гүйцэтгэж эхэлсэн хүмүүс билээ. Энэ хүмүүс одоо тавь орчим настай, гэрлээгүй хэвээр байгаа. Тэд залуу насаа Бурханд итгэх итгэлдээ зориулж, гэр бүл, гэрлэлтээ орхисон гэж хэлж болно. Энэ том төлөөс биш үү? (Мөн.) Тэд залуу насаа орхиж, бүх амьдралаа зориулсан, тэгээд үр дүн нь юу вэ? Тэд асар их төлөөс төлсөн ч эцэстээ тэдний олж авсан зүйл зарлагадсан зүйлтэй нь эн тэнцдэггүй, дүйцдэггүй. Энд ямар асуудал байна вэ? Тэдний төлөөс төлсөн хандлага, шийдэмгий байдал, зарлагадсан хугацаа, хэмжээ, түвшинд нь үндэслэвэл тэд үнэнийг ойлгож, хэрэгжүүлж чаддаг байх ёстой мэт санагдана. Тэд гэрчлэлтэй, Бурханыг хүндлэх зүрх сэтгэлтэй байх ёстой; Бурханыг мэддэг байх ёстой; Бурханаас эмээж, муугаас зайлах замаар аль хэдийн алхаж байх ёстой; үнэний бодит байдалд аль хэдийн орсон байх ёстой гэж та нар бодно. Гэвч үнэн хэрэгтээ энэ нь ердөө л нэг оюун дүгнэлт—энэ хоёр зүйл зөвхөн логик харилцаатай бөгөөд бодит баримтуудтай юм уу энэ хүмүүсийн амьдран харуулдаг зүйлтэй нийцдэггүй. Энд ямар асуудал байна вэ? Бид үүнийг судалж, хэлэлцэх ёстой юу? Энэ нь гүн гүнзгий бодвол зохих асуудал биш гэж үү? (Мөн.) Хоёр гурван жилийн хугацаанд Бурханы ажлын энэ үе шатыг хүлээн авсан хүмүүсийн дунд туршлага, гэрчлэлтэй хүмүүс цөөнгүй бий. Тэд Бурханы үг өөрсдийг нь яаж өөрчилж, үнэнч шударга хүмүүс болгосныг гэрчилдэг; үнэнийг эрэлхийлэх замд Бурханы үг өөрсдөд нь яаж үнэнийг ойлгуулсныг гэрчилдэг; Бурханы үг завхарсан зан чанар, биеэ тоосон зан, ов мэхтэй, тэрслүү байдал, байр суурийг гэх хүсэл эрмэлзэл, амбиц, хүсэл гэх мэтийг нь яаж шийдвэрлэснийг гэрчилдэг. Энэ хүмүүс Бурханд итгээд хоёр, гуравхан жил болсны дараа туршлага, гэрчлэлтэй болж чаддаг; Бурханы үгийг гүн гүнзгий туулж ойлгодог, Бурханы үгийн үнэнийг мэдэрч чаддаг. Тэгвэл зарим хүн Бурханд хорь гучин жил итгэж, маш олон төлөөс төлж, маш их зовж, маш их гүйсэн ч зүрх сэтгэлийнх нь гүн болон оюун санааны ертөнц нь яагаад хоосон, хөндий хэвээр үлддэг юм бэ? Ийм нөхцөл байдалд байгаа олон хүн үргэлж төөрөлддөг. Тэд үргэлж “Би бүр будилчихлаа” гэдэг. “Чи одоо Бурханд хорь гучин жил итгэсэн. Яахаараа будилсан хэвээрээ байдаг юм бэ? Юу ч олж аваагүй чинь илт байна” гэж Би хэлдэг. Өнөөг хүртэл зарим хүн сөрөг, сул дорой хэвээр байж, “Би Бурханд маш олон жил итгэсэн, би юу олж авсан юм бэ?” гэдэг. Ихэнхдээ тэд сөрөг, сул дорой байх үедээ, эсвэл байр суурь, ашиг хонжоогоо алдах үедээ, нэрэлхүү зан нь ханахгүй байх үедээ Бурханыг буруутгаж, ийм олон жил Бурханд итгэсэндээ харамсдаг. Тэд анх Бурханы үгэнд итгэсэндээ харамсдаг, Бурханыг дагахын тулд ажил, гэрлэлт, гэр бүлийнхэн, коллежид орох боломжоо шийдэмгийгээр орхисондоо харамсдаг. Зарим нь бүр чуулганыг орхих талаар боддог. Тэд одоогийн итгэлдээ маш их харамсдаг—тэд яагаад анхнаасаа Бурханд итгэсэн юм бэ? Тэд хорь гучин жил Бурханд итгэж, маш их үнэнийг сонсож, Бурханы ажлыг маш их туулсан хэр нь зүрх сэтгэлийнх нь гүнд хоосон байдаг бөгөөд үргэлж эмх замбараагүй, будилсан, харамссан, дургүйцсэн, бүр ирээдүй нь бүрхэг нөхцөл байдалд ордог—энэ юунаас болдог вэ? Ийм хүмүүсийг өрөвдөх нь зохистой юу? (Үгүй.) Би ийм хүмүүсийг харах бүрдээ, тэдний талаарх мэдээг сонсож, сүүлийн үеийн явдлуудынх нь талаар олж мэдэх бүрдээ тэдний талаар таамагладаг. Тэдний талаарх бодол Надад төрдөг. Тэдний нөхцөл байдал, дотоод ертөнц яахаараа Надад ийм танил санагддаг юм бэ? Тэд одоо ч Бурханы гэрт, үүргээ гүйцэтгэж байгаа—тэд юунд найддаг юм бэ? Нигүүлслээр аврагдах сэтгэлгээ юу? Бурханыг эцсээ хүртэл дагах юм бол энэ нь гарцаагүй авралд хөтөлнө гэсэн сэтгэлгээ юу? Эсвэл аз, завшаанд үндэслэсэн сэтгэлгээ юу? Аль нь ч биш. Тэгвэл юу юм бэ? Яг л Паулын хэлсэнчлэн “Би сайн тэмцлээр тэмцэж, явах замаа дуусгаж, итгэлээ хадгалсан: Одооноос эхлээд надад зориулсан зөвт байдлын титэм зэхэгджээ” (2 Тимот 4:7-8). Энэ эшлэлийг задлан шинжилж, энгийнээр хэлэх юм бол эдгээр үг наймааны шинжтэй, наймаа хийх гэсэн хандлага, санаа, төлөвлөгөө дотроо агуулдаг, мөн хүсэл болон амбицаас гаралтай. Эдгээр үгээс чи ямар баримтыг харж байна вэ? Хүмүүс Бурханд итгэхдээ юу эрэлхийлдэг вэ? (Титэм, ерөөл.) Тийм ээ. Тэд ерөөл, сайхан хүрэх газрыг эрэлхийлдэг. Тэрхүү сайхан хүрэх газар, ерөөлийн төлөө тэд юу наймаалах вэ? Тэд тэдгээрийг юугаар солих вэ? (Өөрсдийн шаргуу хөдөлмөр, золиослол, зарлагадалт, зовлон, төлсөн төлөөсийг.) Паулын үгийг ашиглах юм бол тэд өөрсдийн тэмцлээр тэмцсэн, явах замаа дуусгасан. Тэд хийх ёстой бүхнээ хийсэн, тиймээс хүн төрөлхтөнд зориулж Бурханы бэлдсэн сайн хүрэх газар, ерөөлийг хүртэх ёстой гэж боддог. Бурхан үүнийг хийх учиртай—Бурхан хийх ёстой—хэрвээ тэгэхгүй бол Тэр Бурхан биш гэдэг нь ойлгомжтой гэж тэд боддог. Мэдээж энд Бурханд дуулгавартай байдал байхгүй, үнэнийг эрэлхийлэх хандлага байхгүй, бүтээгдсэн зүйлийн үүргийг биелүүлэх хандлага, төлөвлөгөө байхгүй. Энэ нь ердөө л өөрсдийн хийж чадах цөөн хэдэн зүйлийг Бурханы хүн төрөлхтөнд амласан ерөөлөөр арилжих хүсэл юм. Тиймээс бидний ярьж байгаа хүмүүст дотоод ертөнц нь хоосорч, зүрх сэтгэлийнхээ гүнд ямар ч түшиг тулгуургүй байгаа мэт үргэлж санагддаг ч тэд үргэлж бахь байдгаараа үргэлжлүүлж, ингэж төлөөс төлж, зовж, цөхрөлтгүйгээр өөрсдийнхөө тэмцлээр тэмцэж, явах замаараа явдаг. Тэд юунд найддаг вэ? Тэд Паулын энэ эшлэлтэй зууралдаж, өөрсдийн “итгэлийн” тэр тулгуурт сохроор итгэдэг. Тэд шагнуулж, титэм зүүх гэсэн амбиц, хүсэлдээ найддаг. Наймаа арилжаа ашиглан агуу ерөөл хүртэх гэсэн мөрөөдөлдөө найддаг. Тэд Бурханы төлөө өөрсдийгөө зарлагадах явцдаа үнэнийг эрэлхийлснээр олж авсан Бурханы ажлын талаарх ойлголт юм уу туршлага, мэдлэгт найддаггүй. Тэдний найддаг зүйл энэ биш. 

Дөнгөж сая нөхөрлөсөн зүйлээ харвал, үнэнийг эрэлхийлэх замд олон бодитой сорилт, түүнчлэн завхарсан зан чанарын дөнгө, хүлээс, асар олон бэрхшээл, саад тотгор байдаг хэдий ч хүн жинхэнэ итгэлтэй байх л юм бол Бурханы үгийн удирдамж болон Ариун Сүнсний ажилд найдсанаар үнэнийг эрэлхийлэх замд орох бүрэн боломжтой гэдэгт итгэх ёстой. Петр бол үүний урьдын үлгэр жишээ юм. Олон хүн Бурханд итгэхдээ гагцхүү Бурханы төлөө ажиллахад л анхаарч, зовж, төлөөс төлөх төдийдөө сэтгэл ханадаг ч үнэнийг огт эрж хайдаггүй. Үүний үр дүнд тэд Бурханд арав, хорь, гучин жил итгэсний дараа ч Бурханы ажлын талаар жинхэнэ мэдлэггүй байдаг, үнэн болон Бурханы үгийн талаарх ямар ч туршлага, мэдлэгийг ярьж чаддаггүй. Тэд цуглааны үеэр туршлагын гэрчлэлийнхээ талаар бага зэрэг ярихыг оролдовч хэлэх юм байдаггүй; тэд аврагдах эсэхээ огт мэддэггүй. Асуудал юунд байна вэ? Үнэнийг эрж хайдаггүй хүмүүс ийм байдаг. Хэдэн жил итгэгч байсан нь хамаагүй, тэд үнэнийг хэрэгжүүлэх нь байтугай, үнэнийг ойлгож чаддаггүй. Үнэнийг огт хүлээж авдаггүй хүн үнэний бодит байдалд яаж орж чадах юм бэ? Энэ асуудлыг нэвт харж чаддаггүй зарим хүн бий. Хоосон сургаалын үгийг тоть шиг давтдаг хүмүүс үнэнийг хэрэгжүүлбэл үнэний бодит байдалд орж чадна гэж тэд боддог. Энэ зөв үү? Хоосон сургаалын үг, хэллэгийг тоть шиг давтдаг хүмүүс угаас үнэнийг ойлгох чадваргүй юм чинь яаж үнэнийг хэрэгжүүлж чадах юм бэ? Тэдний хэрэгжүүлдэг зүйл үнэнийг зөрчдөггүй мэт, сайн үйл, сайхан зан авир мэт харагддаг ч тийм сайн үйл, сайхан зан авирыг яаж үнэний бодит байдал гэж нэрлэж болох юм бэ? Үнэнийг ойлгодоггүй хүмүүс үнэний бодит байдал гэж юу болохыг мэддэггүй; тэд хүмүүсийн сайн үйл, сайхан зан авирыг үнэнийг хэрэгжүүлж байна гэж үздэг. Энэ бол утгагүй хэрэг, тийм биз дээ? Энэ нь шашны хүмүүсийн бодол, үзэл санаанаас ямар ялгаатай юм бэ? Ийм эндүү ташаа ойлголтын асуудлыг яаж шийдвэрлэж болох вэ? Бусдыг хараад үнэн төрхийг нь ялган таньж чаддаг, үнэний бодит байдалтай эсэхийг нь хэлж чаддаг байхын тулд хүмүүс эхлээд Бурханы үгээс Бурханы хүслийг ойлгож, үнэнийг ойлгох гэж юу болохыг, үнэнийг хэрэгжүүлэх гэж юу болохыг мэдэх ёстой. Бурханы ажил, хүнийг аврах гэдэг нь хүмүүсийг үнэнийг ойлгож, үнэнийг хэрэгжүүлдэг болгох явдал юм; тэгсэн цагт л хүмүүс завхарсан зан чанараа хаяж, зарчмын дагуу үйлдэж, үнэний бодит байдалд орж чадна. Хэрвээ чи үнэнийг эрэлхийлдэггүй, үзэл, төсөөллийнхөө дагуу Бурханы төлөө зарлагадаж, зовж, төлөөс төлөх төдийд сэтгэл ханадаг бол хийж байгаа юм бүхэн чинь үнэнийг хэрэгжүүлж, Бурханд дуулгавартай байгааг чинь илтгэх үү? Амь зан чанараа өөрчилсөн гэдгийг чинь энэ нь нотлох уу? Бурханы талаар жинхэнэ мэдлэгтэй гэдгийг чинь төлөөлөх үү? Үгүй. Тэгвэл хийж байгаа юм бүхэн чинь юуг төлөөлдөг вэ? Зөвхөн хувийн дур сонирхол, ойлголт, хоосон мөрөөдлийг чинь л төлөөлж чадна. Энэ нь гагцхүү чиний хийх дуртай зүйл, хийхийг хүсдэг зүйл байх болно; хийж байгаа юм бүхэн чинь өөрийн дур хүсэл, хүсэл эрмэлзэл, туйлын зорилгоо хангаж байгаа төдий. Мэдээж энэ нь үнэнийг эрэлхийлж байгаа хэрэг биш. Чиний нэг ч үйлдэл, зан авир үнэнтэй хамаагүй, Бурханы шаардлагатай хамаагүй байдаг. Үйлдэл, зан авир чинь бүгд өөрийнхөө төлөө байдаг; чи туйлын зорилго, нэр хүнд, байр суурийнхаа төлөө л ажиллаж, тэмцэж, гүйж байгаа—ингэх нь шагнуулж, титэм зүүж, тэнгэрийн хаанчлалд орохын тулд л насан туршдаа шаргуу ажиллаж, хөдөлмөрлөсөн Паулаас ямар ч ялгаагүй—эндээс харахад Паулын замаар алхаж байгаа чинь тодорхой. “Би сайн дураараа хөдөлмөрлөж, ажилладаг. Бурхантай наймаа хийхээр оролдоогүй” гэж зарим хүн хэлдэг. Чи Бурхантай наймаа хийхээр оролдсон эсэх, оюун ухаан юм уу хандлагад чинь Бурхантай наймаацах гэсэн тодорхой санаа зорилго байгаа эсэх—чамд тийм төлөвлөгөө, зорилго байгаа эсэх нь ямар ч хамаагүй—чи шаргуу ажил, хөдөлмөр, бэрхшээл, төлсөн төлөөсөө тэнгэрийн хаанчлалын шагнал, титмээр солихыг оролдож байгаа. Энэ асуудлын мөн чанар гэвэл Бурхантай наймаа хийхээр оролдож байна—зүгээр л чи тэгж байгаагаа мэдэхгүй байгаа юм. Ямартай ч хүн ерөөл хүртэхийн тулд бэрхшээл туулж, төлөөс төлж байгаа л бол эрэл хайгуулынх нь мөн чанар Паулынхтай адилхан. Юугаараа адилхан бэ? Аль аль нь сайн зан авираа буюу өөрсдийн хөдөлмөр, туулсан бэрхшээл, төлсөн төлөөс гэх мэтийг Бурханы ерөөлөөр, хүн төрөлхтөнд Бурханы амласан ерөөлөөр наймаацахыг оролддог. Эдгээр зүйл мөн чанартаа адилхан биш үү? (Адилхан.) Тэдгээр нь мөн чанартаа адилхан; ямар ч бодитой ялгаа байхгүй. Хэрвээ чи Паулын замаар алхахыг хүсэхгүй, харин Петрийн замаар алхахыг хүсэж, Бурханы сайшаалыг хүртэхийг хүсэж байгаа бол хэрхэн хэрэгжүүлэх ёстой вэ? Чи ямар ч эргэлзээгүйгээр үнэнийг эрэлхийлж сурах ёстой. Чи үнэнийг болон Бурханы шүүлт, гэсгээлт, засалт, харьцалтыг хүлээн авч чаддаг байх ёстой; өөрийгөө мэдэж, зан чанараа өөрчлөхөд анхаарч, Бурханыг гэх хайрыг хэрэгжүүлэхээр эрэлхийлэх ёстой. Үнэнийг эрэлхийлэх замаар алхаж, Петрийн замд орох гэдэг нь энэ юм. Петрийн замаар алхахын тулд чи Бурхан хүнээс юу шаарддагийг, Бурхан хүнд ямар зам зааж өгснийг эхлээд ойлгох ёстой. Чи авралд хөтөлдөг Бурханд итгэх итгэлийн замыг сүйрэл, мөхөлд хөтөлдөг замаас ялган таньж чаддаг байх ёстой. Яагаад Паулын замаар алхаж чаддагаа үнэхээр эргэцүүлж, яг ямар зан чанар чамайг удирдан тэр замаар алхуулсныг магадлах хэрэгтэй. Завхарсан зан чанарт чинь байгаа биеэ тоосон зан, ов мэхтэй байдал, эсвэл ёрын муу гэх мэт хамгийн тодорхой, илэрхий зүйлсийг ялган таних ёстой. Эдгээр завхарсан зан чанараас эхлээд өөрийгөө эргэцүүлж, задлан шинжилж, мэдэж ав. Хэрвээ чи өөрийгөө үнэхээр мэдэж авч, үзэн ядаж чадах юм бол завхарсан зан чанараас ангижрахад амархан байх бөгөөд үнэнийг хэрэгжүүлэхэд амархан байх болно. Тэгвэл үүнийг яаж онцгойлон хэрэгжүүлэх вэ? Биеэ тоосон зан чанарыг жишээ болгоод энэ талаар нөхөрлөе.  Өдөр тутмын амьдралдаа чи юм ярих, биеэ авч явах, асуудлыг зохицуулах, үүргээ гүйцэтгэх, бусадтай нөхөрлөх гэх мэтийг хийхдээ ямар ч асуудалтай байсан, хаана ч байсан, орчин нөхцөл ямар ч байсан, ямархуу биеэ тоосон зан чанар гаргаж байгаагаа шалгахад цаг ямагт анхаарлаа төвлөрүүлэх ёстой. Биеэ тоосон зан чанараас чинь гардаг, өөрийнхөө мэддэг, ухамсарлаж чадах бүх илрэл, бодол, санааг болон өөрийнхөө санаархал, зорилгыг—ялангуяа өндрөөс бусдад сургамжлахыг үргэлж хүсдэг; хэнд ч дуулгавартай ханддаггүй; өөрийгөө бусдаас илүү дээр гэж хардаг; бусдын хэлсэн зүйл хэчнээн зөв байсан ч хүлээн авдаггүй; буруу байсан ч гэсэн өөрийнхөө хэлснийг бусдаар хүлээн зөвшөөрүүлж, бусдыг үгэндээ оруулдаг; бусдыг удирдах байнгын чиг хандлагатай; удирдагч, ажилчид засаж, харьцах үед үгэнд нь орохгүй, өөрийгөө зөвтгөж, тэднийг хуурамч гэж ялладаг; үргэлж бусдыг яллаж, өөрийгөө өргөмжилдөг; өөрийгөө бусад бүх хүнээс илүү гэж үргэлж боддог; алдар цуутай, нэрд гарсан хүн байхыг үргэлж хүсдэг; бусдад өндрөөр үнэлэгдэж, бусдаар бишрүүлэхийн тулд үргэлж онгирох дуртай зангаа чи ухаж төнхөх ёстой… Завхралын эдгээр илчлэлийг эргэцүүлж, задлан шинжилснээр чи биеэ тоосон зан чанар чинь хэчнээн муухай болохыг мэдэж авч, өөрийгөө жигшиж, зэвүүцэж, биеэ тоосон зан чанараа бүр ч их үзэн ядаж чадна. Тийнхүү чи бүх хэрэг явдал дээр биеэ тоосон зан чанар гаргасан эсэхээ эргэцүүлэхэд бэлэн байх болно. Нэг талаар энэ нь үг яриандаа ямар биеэ тоосон, өөрийгөө зөвтгөсөн зан чанар гаргаснаа—ямар бардам, биеэ тоосон, ухаангүй зүйл хэлснээ эргэцүүлэх явдал. Нөгөө талаар энэ нь өөрийнхөө үзэл, төсөөлөл, амбиц, хүслийн дагуу үйлдэх зуураа ямар утгагүй, ухаангүй зүйл хийснээ эргэцүүлэх явдал. Ийм маягаар эргэцүүлснээр л өөрийгөө мэддэг болж чадна. Чи өөрийгөө үнэхээр мэддэг болмогцоо үнэнч шударга хүн байх хэрэгжүүлэлтийн зам болон зарчмыг Бурханы үгээс эрж хайх ёстой, дараа нь Бурханы үгэнд заасан зам болон зарчмуудын дагуу хэрэгжүүлж, үүргээ гүйцэтгэж, бусдад хандаж, бусадтай харилцах ёстой. Хэсэг хугацаанд, магадгүй нэг хоёр сар ийм маягаар хэрэгжүүлэх үедээ чи зүрх сэтгэл чинь цэлмэхийг мэдрэх бөгөөд үүнээс ямар нэг зүйлийг олж авч, амжилтын амтыг амталсан байх болно. Чамд үнэнч шударга, эрүүл ухаантай хүн болох зам байгааг чи мэдэрч, хавьгүй илүү ул суурьтай санагдана. Чи үнэний талаарх тун гүн гүнзгий мэдлэгийг хараахан ярьж чадахгүй байх хэдий ч энэ талаар бага зэрэг ухамсрын мэдлэгтэй, мөн хэрэгжүүлэлтийн замтай болсон байх болно. Чи үүнийг үгээр тодорхой илэрхийлж чадахгүй ч биеэ тоосон зан чанар хүмүүст ямар хохирол учруулж, хүн чанарыг нь яаж гажуудуулдгийг ялган таньдаг болсон байх болно. Жишээлбэл биеэ тоосон, ихэрхүү хүмүүс үргэлж онгироо, цадиггүй зүйл хэлж, бусдыг хуурахын тулд худал ярьдаг; тэд сүртэй сонсогдох үг хэлж, уриа лоозон хашхирч, ихэрхүү юм ярьдаг. Эдгээр нь биеэ тоосон зан чанарын янз бүрийн илрэл биш үү? Ийм биеэ тоосон зан чанар гаргах нь нэлээд эрүүл ухаангүй хэрэг биш үү? Ийм биеэ тоосон зан чанар гаргаж байгаа юм чинь хэвийн хүний эрүүл ухаанаа алдсан байж таарна, биеэ тоосон зан чанартай амьдарна гэдэг нь хүн чанарын оронд чөтгөрлөг байдлыг амьдран харуулж байгаа гэсэн үг гэдгийг үнэхээр ойлгож чадвал чи завхарсан зан чанар нь сатанлаг зан чанар гэдгийг үнэхээр танин мэдсэн байх бөгөөд Сатан болон завхарсан зан чанарыг чин сэтгэлээсээ үзэн ядаж чадна. Хагас жил юм уу нэг жилийн тийм туршлагатай бол чи өөрийгөө үнэхээр мэдэж чадах бөгөөд дахиад биеэ тоосон зан чанар гаргавал үүнийгээ нэн даруй ухамсарлаж, хаяж, орхиж чадна. Чи өөрчлөгдөж эхэлсэн байх болно, биеэ тоосон зан чанараа аажмаар хаяж, бусадтай хэвийн харилцаж чадна. Чин сэтгэлээсээ үнэнч шударгаар ярьж чадна; худлаа ярьж, биеэ тоосон зүйл хэлэхээ болино. Тэгвэл чи бага зэрэг эрүүл ухаантай, үнэнч шударга хүний төрхтэй болох биш үү? Чи тэр оролтыг олж авсан байх бус уу? Энэ үеэс чи ямар нэг зүйлийг олж авч эхэлнэ. Ийм маягаар үнэнч шударга байдлыг хэрэгжүүлэх үедээ чи ямар ч биеэ тоосон зан чанар гаргасан бай үнэнийг эрж хайж, өөрийгөө эргэцүүлж чадах бөгөөд хэсэг хугацаанд ийм маягаар үнэнч шударга хүн байж дадсаны дараа үнэнч шударга хүн байх тухай үнэнийг болон Бурханы үгийн холбогдох үгийг өөрийн мэдэлгүй, аажмаар ойлгож авна. Тэгээд тэдгээр үнэнийг ашиглан биеэ тоосон зан чанараа задлан шинжлэх үед зүрх сэтгэлийнхээ гүнд Бурханы үгийн гэгээрэл, гэрэлтүүлэлттэй болж, зүрх сэтгэл чинь цэлмэж эхэлнэ. Биеэ тоосон зан чанараас үүдэлтэйгээр хүмүүст бий болдог завхрал, хүмүүсийн амьдран харуулдаг муу муухай байдлыг чи тодорхой харж, биеэ тоосон зан чанар гаргах үедээ хүмүүсийн мэдэрдэг завхарсан байдал болгоныг ялган таньж чаддаг болно. Илүү нарийн шинжлээд чи Сатаны муу муухай байдлыг улам тодорхой харж, Сатаныг бүр ч их үзэн ядна. Тийнхүү биеэ тоосон зан чанараасаа ангижрахад илүү амархан байх болно. Мэдлэг чинь ийм хэмжээнд хүрэхэд Бурханы үгийн холбогдох үг болон үнэн чамд илт ойлгомжтой болж, хүнээс Бурханы шаарддаг бүхэн нь хэвийн хүний эзэмшиж, амьдран харуулах ёстой зүйл гэдгийг чи мэднэ. Тэгснээр үнэнийг хэрэгжүүлэх нь хэцүү санагдахаа болино. Харин ч чи үнэнийг хэрэгжүүлэх нь Тэнгэрээр тогтоогдож, газраар хүлээн зөвшөөрөгдсөн зүйл, хүн ингэж амьдрах ёстой гэж бодно. Энэ үед Бурханы үг болон үнэний хэрэгжүүлэлт чинь тэр чигтээ аяндаа хийгддэг, эерэг, идэвх санаачилгатай байхын зэрэгцээ чи үнэнийг бүр ч их хайрлана. Чиний зүрх сэтгэл дэх эерэг зүйлийн хэмжээ нэмэгдэж, Бурханы талаарх жинхэнэ мэдлэг аажмаар тэнд бий болно. Үнэнийг жинхэнээсээ ойлгох гэдэг нь энэ юм. Чи бүх хэрэг явдал дээр зөв үзэл бодол, харах өнцөгтэй байна, энэхүү жинхэнэ мэдлэг, энэ зөв үзэл бодол аажмаар зүрх сэтгэлд чинь үндэслэнэ. Үнэний бодит байдалд орсон гэдэг нь энэ юм—үүнийг хэн ч чамаас салгаж, булааж авч чадахгүй. Эдгээр эерэг зүйлийг бага багаар хуримтлуулсны дараа зүрх сэтгэлийн чинь гүнд асар баялаг санагдана. Бурханд итгээд ямар ч утгагүй гэж санагдахаа болиод, зүрх сэтгэл дэх хоосон мэдрэмж чинь үгүй болно. Үнэнийг ойлгох нь хэчнээн гайхалтайг мэдэрч, хүний амьдралын гэрлийг харах үед чамд жинхэнэ итгэл төрнө. Бурханы ажлыг туулах итгэлтэй байж, үнэнийг эрэлхийлж, аврал хүртэх нь хэчнээн жинхэнэ, бодитой болохыг харах үедээ чи Бурханы үгийг эергээр, идэвх санаачилгатайгаар хэрэгжүүлж, туулна. Чи өөрийнхөө жинхэнэ туршлага, мэдлэгийн талаар нөхөрлөж, улмаар Бурханыг гэрчилж, Бурханы үгийн хүч чадал болон хүнд үнэний өгдөг ашиг тусыг мэдэхэд нь илүү олон хүнд тусална. Чи үнэнийг хэрэгжүүлж, үүргээ сайн гүйцэтгэх илүү их итгэлтэй болно, тэгснээрээ Бурханыг үнэхээр дуулгавартай дагаж байх болно. Бодит туршлагын гэрчлэлийнхээ талаар ярих үед зүрх сэтгэл чинь улам гэрэлтэнэ. Чамд үнэнийг хэрэгжүүлэх зам илүү их байгааг мэдрэхийн зэрэгцээ маш олон дутагдалтайгаа, чиний хэрэгжүүлэх ёстой маш олон үнэн байгааг харна. Тийм туршлагын гэрчлэл нь бусдад ашиг тустай байж, бусдыг босгон байгуулдгаар үл барам, чамд ч бас үнэний эрэл хайгуулаасаа ямар нэг зүйл олж авч, Бурханы ерөөлийг үнэхээр хүртсэн мэт санагдана. Хүн Бурханыг гэрчилж чаддаг болох хүртлээ ийм маягаар Бурханы ажлыг туулах үед энэ нь илүү олон хүнийг завхарсан зан чанараа мэдэж, тэдгээр зан чанарын хүлээс, дөнгө, зовлон шаналлаас ангижирч, Сатаны хүчнээс гарах боломжтой болоход хөтөлдөг төдийгүй, мөн тухайн хүнд үнэнийг эрэлхийлж, төгс болгуулах замаар алхах улам их итгэлийг өгдөг. Ийм туршлага нь жинхэнэ гэрчлэл болдог биш үү? Жинхэнэ гэрчлэл гэдэг нь энэ юм. Бурханы төлөө ийм гэрчлэл хийж чаддаг хүнд Бурханд итгэх нь уйтгартай, утгагүй, хий хоосон санагдах уу? Яавч үгүй. Хүн Бурханыг гэрчилж чаддаг, Бурханы талаар жинхэнэ мэдлэгтэй байвал зүрх сэтгэлийнхээ гүнд амар амгалан, баяр хөөрөөр дүүрч, тэдэнд элбэг дүүрэн, асар тайван санагдана. Хүн ийм нөхцөл байдал, ийм хүрээнд амьдрах үедээ зовж, төлөөс төлж, биеэ барихын тулд өөрийгөө албадахгүй нь мэдээж. Тэд ердөө биеэ сахилгажуулж, махан биеийг хаяхын тулд өөрсдийгөө албадахгүй. Үүнээс ч илүүтэйгээр тэд завхарсан зан чанараа эергээр мэдэж авдаг. Тэд бас Бурханы зан чанар, Бурханд юу байгаа, Бурхан юу болох тухай мэдлэгийг эрэлхийлж, Бурханыг дуулгавартай дагах, сэтгэл хангалуун байлгахын тулд юу хийх ёстойг ойлгоно. Улмаар тэд өөрсдийнхөө доторх агшин зуурын мэдрэмжид автахын оронд Бурханы үгээс Бурханы хүслийг ухаарч, үнэнийг хэрэгжүүлэх зарчмыг олно. Жишээлбэл ямар нэг зүйл тохиолдоход биеэ барьж чадахгүй байх, уурлаж уцаарлах, муухай аашлах, тэр өдөртөө дахиад уурлах, тэр өдөртөө тааруухан юм хийх юм уу дахиад онцгүй зүйл хийх гэх мэт тиймэрхүү шалихгүй зүйл. Эдгээр зүйл үнэнийг хэрэгжүүлэхэд чинь саад болохгүй байгаа л бол үүнд санаа зовох шаардлагагүй. Чи завхарсан зан чанараа шийдвэрлэж, Бурханыг сэтгэл хангалуун байлгах, Бурханы хүсэлтэй нийцдэг байдлаар хэрэгжүүлэхээр эрж хайхад төвлөрөх ёстой. Үнэнийг ингэж хэрэгжүүл, тэгвэл амийн чинь өсөлт хурдсаж, чи үнэнийг эрэлхийлж, төгс болгуулах замд орно. Зүрх сэтгэл чинь хоосон байхаа болино; чи Бурханд үнэнчээр итгэж, Бурханы үг болон үнэнийг улам их сонирхож, бүр ч их нандигнана. Чи Бурханы хүсэл болон шаардлагыг улам их ойлгож авна. Хүн ийм түвшинд хүрэх үедээ Бурханы үг болон үнэний бодит байдалд бүрэн орсон байдаг.

Одоо олон хүний хэрэгжүүлж, орж байгаа зүйл бол үнэний бодит байдал биш, харин тэд гаднаа сайн зан авир харуулдаг нэг төрлийн нөхцөл байдалд ордог бөгөөд тэд төлөөс төлөх хүсэлтэй, зовоход бэлэн, бүх юмаа зарлагадахад бэлэн байдаг. Гэхдээ тэдний зүрх сэтгэлийн гүнд хоосон хэвээр үлддэг бөгөөд дотоод ертөнцөд нь тэднийг дэмжих зүйл юу ч байдаггүй. Яагаад тэдэнд ямар ч дэмжлэг байдаггүй вэ? Учир нь өөрсдөд нь ямар нэг зүйл тохиолдох үед тэдэнд зам байдаггүй; тэд хүсэл эрмэлзэлд найддаг, үнэнийг хэрэгжүүлэх зарчимгүй байдаг. Завхарсан зан чанараа гаргах үедээ тэд биеэ барьж л чадна, харин үүнийг шийдвэрлэхийн тулд үнэнийг эрж хайж чадахгүй. Аз болоход хүмүүсийн тэр хуучин махан биед төрөлхийн нэг чадвар байдаг: Энэ нь зовж чадна. Шүтлэггүй хүмүүсийн дунд “Хүн жаргал даадаггүй, зовлон даадаг” гэх үг байдаг. Хүний махан бие байгалиас заяасан, төрөлхийн чадвартай: Энэ нь дэндүү их ерөөлийг эдэлж чаддаггүй, харин ямар ч зовлонг туулж, тэсвэрлэж, өөрийгөө хязгаарлаж чаддаг. Энэ нь сайн зүйл мөн үү? Энэ нь давуу тал уу, эсвэл сул тал, дутагдал уу? Тэдний энэ үг үнэн үү? (Үгүй.) Энэ нь үнэн биш, хэрвээ ямар нэг зүйл үнэн биш бол тэр нь утгагүй үг юм. Энэ үг бол зүгээр л хоосон үг, чиний ямар ч асуудлыг шийдвэрлэж чадахгүй, бодитой бэрхшээлийг чинь ч шийдвэрлэж чадахгүй. Нарийн яривал энэ нь завхарсан зан чанарыг чинь шийдвэрлэж чадахгүй. Тиймээс ингэж хэлэх нь дэмий. Чи энэ талаар жаахан мэдлэгтэй, үүнийг мэддэг, гүн гүнзгий туулсан байлаа ч гэсэн мөн л нэмэргүй. Шүтлэггүй хүмүүс “Би үхлээс айдаггүй юм чинь амьдрахаас яалаа гэж айх билээ?”, “Аль хэдийн өвөл болчихсон байхад хавар болтол удна гэж үү?” гэх мэтийн зүйл хэлдэг. Эдгээр нь нэлээд сүрхий үг биш үү? Нэлээд оргилуун, гүн ухааны шинжтэй, тийм биз дээ? Шүтлэггүй хүмүүс эдгээр үгийг “сэтгэл сэргээх үгс” гэж нэрлэдэг. Та нар иймэрхүү үгэнд дуртай юу? (Үгүй.) Яагаад үгүй гэж? Зарим хүн “Бид зүгээр л дургүй. Энэ бол шүтлэггүй хүмүүсийн хэлдэг зүйл; бид Бурханы үгэнд дуртай” гэж хэлж магадгүй. Тэгвэл Бурханы үгийн аль хэсэгт чи дуртай вэ? Ямар хэллэгийг чи үнэн гэж үздэг вэ? Ямар хэллэгийг чи туулж, хэрэгжүүлж, орж, олж авсан бэ? Шүтлэггүй хүмүүсийн эдгээр үгэнд дургүйцлээ гээд ямар ч нэмэргүй; чи дургүй байж болох ч тэдгээрийн мөн чанарыг тодорхой ялган салгаж чадахгүй. Эдгээр үг зөв үү? (Үгүй.) Зөв ч бай, үгүй ч бай шүтлэггүй хүмүүсийн үг үнэнтэй ямар ч хамаагүй. Хүмүүс тэдгээрийг сайн, зөв гэж үзлээ ч гэсэн, үнэнтэй нийцдэггүй, үнэний түвшинд очиж чадахгүй. Тэдгээр нь бүгд үнэнийг зөрчдөг, үнэнд дайсагнадаг. Шүтлэггүй хүмүүс үнэнийг хүлээн авдаггүй учраас зөв, буруугийн талаар тэдэнтэй маргах шаардлагагүй. Бид тэдний үгийг будилуу утгагүй зүйл гэж үзээд, зүгээр орхиход л болно. “Утгагүй” гэдэг нь юу гэсэн үг вэ? Энэ нь хүмүүст, хүмүүсийн амьдрал, алхаж буй зам, хүмүүсийн авралд огт сургамжгүй, үнэ цэнгүй үг гэсэн үг юм. Тийм бүх яриа утгагүй; үүнийг бас хоосон үг гэж нэрлэж болно. Энэ нь хүний амьдрал үхэлтэй, эсвэл алхаж буй замтай ямар ч хамаагүй бөгөөд ямар ч эерэг чиг үүрэг гүйцэтгэдэггүй утгагүй үг юм. Хүмүүс ийм үг сонсоод, урьдын адилаар ердийнхөөрөө амьдардаг; тийм үг үнэн биш учраас ямар ч баримтыг өөрчлөхгүй. Үнэн ганцаараа хүнийг босгон байгуулдаг; энэ нь хэмжээлшгүй үнэ цэнтэй. Би яагаад ингэж хэлдэг вэ? Учир нь үнэн хүмүүсийн хувь заяа, бодол санаа, үзэл бодол, дотоод ертөнцийг өөрчилж чадна. Хамгийн чухал нь үнэн хүний завхарсан зан чанарыг арилгаж чадна; энэ нь хүний шинж чанарыг өөрчилж, сатанлаг шинжийг нь үнэний шинж болгон хувиргаж чадна—энэ нь завхарсан зан чанараараа амьдардаг хүнийг үнэн болон Бурханы үгээр амьдардаг нэгэн болгож чадна. Хүн Бурханы үгийг үндсээ болгоод үнэний бодит байдлыг амьдран харуулах үед амь нь өөрчлөгддөг бус уу? Хүний амь өөрчлөгдөнө гэдэг нь бодол санаа, үзэл бодол нь өөрчлөгдсөн гэсэн үг; хүмүүс, зүйлсийн талаарх тэдний харах өнцөг, хандлага, үзэл бодол өөрчлөгдсөн гэсэн үг; үйл явдал, зүйлсийн талаарх тэдний байр суурь, үзэл бодол урьдынхаасаа өөр болсон гэсэн үг. Шүтлэггүй хүмүүсийн эдгээр үг бүгд хоосон үг, утгагүй яриа юм. Тэдгээр нь ямар ч асуудлыг шийдвэрлэж чадахгүй. Дөнгөж сая Миний хэлсэн “Хүн жаргал даадаггүй, зовлон даадаг” гэх үг утгагүй яриа, хоосон үг биш үү? (Мөн.) Чи зовж чадна—тэгээд юу гэж? Чи үнэнийг олж авахын тулд зовдоггүй; нэр хүнд, байр суурь эдлэхийн тулд зовдог. Чиний зовлон ямар ч үнэ цэн, ач холбогдолгүй. Бодит баримтуудыг хар: Чи маш их зовж, асар их төлөөс төлсөн хэр нь өөрийгөө мөн л мэддэггүй, завхарсан зан чанараас чинь үүдэн гардаг бодол, санааг ухамсарлаж ч чаддаггүй, шийдвэрлэж ч чаддаггүй. Тэгээд чи өөрийгөө амь руу орж чадна гэж бодож байна уу? Зовлон чинь үнэ цэнтэй юу? Ямар ч үнэ цэнгүй. Зарим хүний зовлон үнэ цэнтэй. Жишээлбэл, үнэнийг олж авахын тулд хүмүүсийн туулдаг зовлон үнэ цэнтэй: Хүн үнэнийг олж авах үедээ бусдыг босгон байгуулж, хангаж чадна. Олон хүн сайн мэдээг түгээж, чуулган болон Бурханы гэрийн ажлыг өргөжүүлэхэд тусалж, тэнгэрийн хаанчлалын сайн мэдээг түгээхийн тулд зовж, төлөөс төлдөг. Үнэнийг олж авч, Бурханыг сэтгэл хангалуун байлгахын тулд зовж, төлөөс төлдөг хэн боловч үүнээс ямар нэг зүйл олж авна гэдгийг бид үүнээс харж болно. Энэ хүмүүс Бурханы сайшаалд нийцнэ. Гэхдээ үнэнийг эрэлхийлдэггүй зарим хүн байдаг бөгөөд хэдий тэд Бурханы төлөө өөрсдийгөө зарлагадаж, зовж шаналж, Бурханы сайхан сэтгэлийг хүлээн авч болох ч тэрхүү сайхан сэтгэл нь Бурханы өрөвдөх сэтгэл, хүлээцтэй байдал, хүнд үзүүлдэг тааллынх нь тусгал, мөн хүнд үзүүлдэг Бурханы нигүүлслээс цаашгүй. Ямархуу нигүүлсэл вэ? Хэдхэн материаллаг ерөөлөөс цаашгүй. Энэ чиний хүсдэг зүйл мөн үү? Бурханд итгэх эцсийн зорилго чинь мөн үү? Би үгүй гэж бодож байна. Бурханд итгэдэг болсон өдрөөсөө хойш чи Бурханы сайхан сэтгэл, хамгаалалт, Бурханы хайрладаг хэдхэн материаллаг ерөөлийг л хүссэн үү? Тэдгээр нь чиний хүсдэг зүйл мөн үү? Бурханд итгэхдээ эрэлхийлдэг зүйл чинь мөн үү? (Үгүй.) Эдгээр зүйл авралын чинь асуудлыг шийдвэрлэж чадах уу? (Үгүй.) Та нар нэлээд тодорхой бодож байх шиг байна. Юу эгзэгтэй, юу чухал болохыг ойлгоод, будилахгүй байна. Юу хүнд, юу хөнгөнийг мэдэж байна. Гэхдээ үнэнийг эрэлхийлэх замд орж чадах эсэхийг чинь харах л үлдлээ. 

Бурханд итгэх нь нигүүлсэл юм уу Бурханы хүлээцтэй байдал, өрөвдөх сэтгэлийг олж авахын төлөө биш. Тэгвэл энэ нь юуны төлөө байдаг вэ? Аврагдахын төлөө байдаг. Тэгвэл авралын тэмдэг юу вэ? Бурханы шаарддаг стандарт юу вэ? Аврагдахад юу хэрэгтэй вэ? Завхарсан зан чанараа шийдвэрлэх. Энэ бол асуудлын гол цөм юм. Тиймээс эцсийн эцэст, энэ бүхнийг харгалзан үзвэл чи хэчнээн их зовж, хэчнээн том төлөөс төлсөн ч бай, эсвэл өөрийгөө жинхэнэ итгэгч гэж хэчнээн их хэлсэн ч бай—эцэстээ завхарсан зан чанар чинь огт шийдвэрлэгдээгүй бол үнэнийг эрэлхийлдэг хүн биш гэсэн үг. Эсвэл чи үнэнийг эрэлхийлдэггүй учраас завхарсан зан чанар чинь шийдвэрлэгдээгүй гэж хэлж болно. Энэ нь чи авралын замд огт ороогүй гэсэн үг; хүнийг аврахын тулд Бурханы хэлдэг бүхэн, Бурханы хийдэг бүх ажил чиний дотор юунд ч хүрээгүй, чамаас ямар ч гэрчлэл гаргаагүй, чиний дотор ямар ч үр дүн авчраагүй гэсэн үг юм. “Чи зовж, төлөөс төлсөн учраас Би энэ амьдралд, энэ ертөнцөд чиний хүртэх ёстой нигүүлсэл, ерөөл, халамж, хамгаалалтыг чамд өгсөн. Гэвч аврагдсаныхаа дараа хүний хүртэх ёстой зүйл чамд хамаагүй. Яагаад тэр вэ? Учир нь Би энэ амьдралд, энэ ертөнцөд чиний хүртэх ёстой зүйлийг аль хэдийн чамд хайрласан; авралын дараа хүний хүртэх ёстой зүйлийн тухайд гэвэл чамд юу ч оногдохгүй, учир нь чи үнэнийг эрэлхийлэх замд ороогүй” гэж Бурхан хэлнэ. Чи аврагдах хүмүүсийн дунд байхгүй, жинхэнэ бүтээл болоогүй, Бурхан чамайг хүсдэггүй. Зүгээр л Өөрийнх нь төлөө ажиллаж, ийш тийш гүйж, зовж, төлөөс төлдөг, үл ялиг үнэхээр итгэдэг, багахан итгэлтэй, тэрнээс хэтэрдэггүй хүмүүсийг Бурхан хүсдэггүй. Тийм хүмүүсийг Бурханд итгэгчдийн бүлгийнхэн дундаас хаанаас ч олох боломжтой. Өөрөөр хэлбэл, Бурханы төлөө ажиллаж, үйлчлэл үзүүлдэг хүмүүс тоолж баршгүй олон байдаг. Хэрвээ тэд Бурханы урьдчилан тогтоож, сонгосон, Бурханаар замчлуулж Бурханы гэрт буцаж ирсэн хүн мөн бол Бурханы төлөө ажиллаж, үйлчлэл үзүүлэхийг хүсэхгүй гэж хэлэх хүн байхгүй. Яагаад тэр вэ? Яагаад гэвэл, үүнийг хийхэд маш амархан. Ийм учраас Бурханы төлөө үйлчлэл үзүүлж, хөдөлмөрлөдөг хүмүүс маш олон байдаг. Паулын адилаар үүнийг хийж чадах антихристүүд, ёрын муу хүмүүс ч бас бий. Паул шиг хүмүүс хэтэрхий олон байдаг биш үү? (Тийм.) Хэрвээ чи сүмд очоод, “Бурханы төлөө гүйж, зовж, төлөөс төлөхөд бэлэн байгаа цагт зөвт байдлын титэм чамайг хүлээж байх болно” гэж номловол чиний дуудлагад олон хүн хариу өгнө гэж бодож байна уу? Маш олон. Гэхдээ харамсалтай нь эцсийн эцэст тэд бол Бурханы аврах хүмүүс буюу аврагдаж чадах хүмүүс биш. Тийм хүмүүс ердөө л үйлчлэл үзүүлэх үе шатанд үлддэг; тэд Бурханд үйлчлэл үзүүлэхэд л бэлэн байдаг. Өөрөөр хэлбэл, энэ хүмүүс зүгээр л өөрсдийн хөдөлмөрийг Бурханы сайн зол завшаан, Бурханы нигүүлсэл, ерөөлөөр арилжихыг хүсдэг. Тэд өөрсдийн оршин тогтнох арга барил, амьдрах арга зам, амьд үлдэхийн тулд найддаг үндэс сууриа өөрчлөхийг хүсдэггүй; тэд завхарсан зан чанараа өөрчлөхийн тулд, эсвэл аврал хүртэхээр үнэнийг эрэлхийлэхийн тулд Бурханы шүүлт, гэсгээлтийг хүлээн авахыг хүсдэггүй. Мэдээж, энэ хүмүүс зөвхөн зовж, төлөөс төлөхөд бэлэн, өөрсдөдөө байгаа бүхнийг орхиж, өргөн барихад бэлэн, төлөөс нь хэчнээн их байлаа ч чадах бүхнээ зарлагаддаг, боломжтой ямар ч аргаар хөдөлмөрлөхөд бэлэн гэж хэлж болно—гэхдээ чи тэднээс өөрсдийгөө мэдэж, үнэнийг хүлээн авч, завхарсан зан чанараа шийдвэрлэж, махан биеэ хаяж, үнэнийг хэрэгжүүлж, Ниневе хотынхны адилаар ёрын муугаа хаяад, Бурхан руу буцан эргэж, Бурханы үгийг анхаарч, Бурханы үгээр амьдрахыг шаардвал тэдний хувьд туйлын хэцүү байх болно. Тийм биз дээ? (Тийм.) Энэ нь нэлээд төвөгтэй биш үү? Бурхан маш их ажил хийж, маш олон үг хэлсэн байхад үнэнийг эрэлхийлэх нь хүмүүст яагаад ийм хэцүү санагддаг юм бэ? Тэд яагаад үргэлж хайхрамжгүй ханддаг юм бэ? Олон жил номлол сонссоныхоо дараа ч гэсэн тэд өөрчлөгдөх санаагүй хэвээр байдаг. Тэд зүрх сэтгэлийнхээ гүнд Бурханд хэзээ ч чин сэтгэлээсээ гэмшээгүй, завхарсан зан чанартай гэдэг баримтаа хэзээ ч үнэхээр хүлээн зөвшөөрөөгүй, эсвэл хүлээн аваагүй. Аливаа зүйлийн талаарх үзэл бодол, үйлдлийнхээ аль алинд өөрсдийн харах өнцгийг хэзээ ч орхиогүй, үнэнийг огт эрж хайгаагүй; үзэл бодлоо өөрчилж, Бурханд гэмшсэн хандлагаар бүх асуудалд ханддаггүй. Тиймээс олон хүн ихийг туулж, ихээхэн ажил хийж, үүргээ нэлээд удаан гүйцэтгэсэн ч ямар ч гэрчлэл хийж чадахгүй хэвээр байдаг. Тэдэнд Бурханы үгийн талаарх мэдлэг, туршлага байдаггүй, Бурханы үгийн туршлага, мэдлэгээ ярих үедээ тэд маш их ичиж, аргаа бардаг бөгөөд туйлын эв дүйгүй харагддаг. Үүний шалтгаан нь тэд үнэнийг мэддэггүй, сонирхдоггүй. Нөгөө талаар, хөдөлмөрлөх нь маш энгийн, маш амархан байдаг. Тиймээс хүн бүр Бурханы төлөө үйлчлэл үзүүлэхэд бэлэн байдаг, харин үнэнийг эрэлхийлэхээр сонгодоггүй.

Одоо ингээд ярих юм бол үнэнийг эрэлхийлэх нь яг юу гэсэн үг вэ? Бид маш их ярьсан болохоор үнэнийг эрэлхийлэх гэж юу гэсэн үг болохыг тодорхойлох ёстой биш үү? Та нар тодорхойлж чадах уу? Энэ нь нэлээд энгийн тодорхойлолт байж таарна, тийм биз дээ? Та нар эдгээр үгийг зүгээр л тунгааж, эргэцүүлж, цэгнэн бодвол санаанд чинь орох уу? “Үнэнийг эрэлхийлэх нь том сэдэв. Үүнийг цөөн хэдэн өгүүлбэрээр тодорхой илэрхийлэх боломжгүй. Би энэ талаар юу хэлэхээ мэдэхгүй байна. Ямар үг үүнийг дүрсэлж чадах юм бэ? Үнэнийг эрэлхийлэх нь том асуудал, үүнийг дүрсэлж, тодорхойлоход хамгийн өндөр дээд үг л тохиромжтой—энэ нь хүн бүрд сэтгэгдэл төрүүлэх цорын ганц арга зам!” гэж зарим хүн хэлж магадгүй. Ингэх шаардлагатай гэж та нар бодож байна уу? (Үгүй.) За тэгвэл өдөр тутмын хэлээр үнэнийг тодорхойл. (Үнэнийг эрэлхийлэх гэдэг нь үнэнийг ашиглан завхарсан зан чанараа шийдвэрлэнэ гэсэн үг.) Энэ нь тодорхойлолт мөн үү? Ийм дүгнэлт хийж байна уу? Үнэнийг эрэлхийлэх гэдгийг тодорхойлоход амархан уу? Үүнийг тодорхойлох нь амар ажил биш; үүнийг тунгаан бодоход жаахан хичээл чармайлт гаргах шаардлагатай. Үнэнийг эрэлхийлэх гэж юу гэсэн үг вэ? Үүнийг тодорхойлох гээд оролдъё, тэгэх үү? Хүний бүх хэлээс хамгийн сайн нь энгийн, хар ярианы, амьдралд ойр хэл юм. Бид харийн хэлээр, эсвэл өндөр дээд үгээр ярихгүй. Бид эгэл жирийн хүмүүсийн өдөр тутмын хэлээр, чөлөөтэй, ярианы үгээр, ойлгоход амархан байдлаар ярина, ингэснээр хүмүүс бидний хэлсэн зүйлийг тэр даруй ойлгож чадна. Насанд хүрээгүй хүүхдүүд юм уу үүнийг ойлгохооргүй ухаан муутай, сэтгэцийн өвчтэй хүмүүсээс бусад хэвийн бодож сэтгэдэг ямар ч насанд хүрэгч бидний хэрэглэсэн хэлийг сонсмогцоо ойлгож чадна. Үүнийг ярианы хэл гэж нэрлэдэг; өдөр тутмын хэл гэж нэрлэдэг. Тэгвэл үнэнийг эрэлхийлэх гэж юу гэсэн үг вэ? Бурханы үгэнд үндэслэн, тэр чигтээ Бурханы үгийн дагуу, үнэнийг шалгуураа болгон хүмүүс, зүйлсийг харж, биеэ авч явж, үйлдэх—үнэнийг эрэлхийлэх гэдэг нь энэ юм. Үнэнийг эрэлхийлэх гэдгийн үнэн зөв тодорхойлолт ийм байдаг. Асуулт: Үнэнийг эрэлхийлэх гэж юу гэсэн үг вэ? Хариулт: Тэр чигтээ Бурханы үгийн дагуу, үнэнийг шалгуураа болгон хүмүүс, зүйлсийг харж, биеэ авч явж, үйлдэх. Үнэнийг эрэлхийлэхийн тодорхойлолт энэ юм. Энгийн байгаа биз дээ? Та нарын зарим нь “Та энэ бүх хугацаанд үнэнийг эрэлхийлэх гэж юу гэсэн үг болох талаар нөхөрлөсөн ч тодорхойлолт нь ганцхан энэ өгүүлбэр юм байна. Ийм энгийн юм уу?” гэж асууж магадгүй. Тийм ээ, ийм энгийн. Энэ нь маш энгийн тодорхойлолт мөртөө маш олон холбоотой сэдвийг хөнддөг—эдгээр холбоотой сэдэв нь бүгд үнэнийг эрэлхийлэх сэдвийг хөнддөг. Эдгээр сэдэв нь хүний бэрхшээл, хүний бодол, үзэл санаа, түүнчлэн үнэнийг эрэлхийлэх талаарх үй олон шалтаг, шалтгаан, арга барил, хандлагыг багтаадаг. Түүнчлэн хүний завхарсан зан чанараас үүдэн гардаг үнэний эрэл хайгуулыг эсэргүүцэх, үнэнийг эрэлхийлэхээс татгалзах тухай сэдэв бий. Мэдээж Миний хэлсэн зүйлс буюу үнэнийг эрэлхийлэх хэд хэдэн зам, алхам, үнэнийг эрэлхийлэх арга зам, үнэнийг эрэлхийлснээр хүрдэг үр дүн, үнэнийг амьдран харуулж буй хүмүүсээс харж болох үнэний бодит байдал зэрэг нь ч бас үнэнийг эрэлхийлэх сэдвийг хөнддөг. Үүний эцсийн үр дүн гэвэл хүмүүс үнэнийг эрэлхийлж, Бурханы үгийг хэрэгжүүлж, туулснаар Бурханы үг болон хүнийг аврах Бурханы ажлын тухай туршлагын гэрчлэлтэй болдог. Энэ бол хамгийн том үр дүн юм. Тийм гэрчлэл нь нэг талаар Бурханы ажлын үр дүнг гэрчилдэг; нөгөө талаар, үнэнийг эрэлхийлсэн буюу тодорхой хэмжээнд завхарсан зан чанараа шийдвэрлэсэн хүмүүсээс харж болох эерэг үр нөлөөг гэрчилдэг. Жишээлбэл маш биеэ тоосон зантай, дур зоргоороо, цадиггүй, хүссэнээрээ авирладаг байсан хүн Бурханы үгийг уншаад, энэ нь завхарсан зан чанар гэдгийг мэдэж авч, дараа нь үүнийг хүлээн авч, хүлээн зөвшөөрдөг. Аажмаар тэр хүн энэхүү завхарсан зан чанар нь бусдад болон өөрт нь хохирол учруулдгийг мэдэж авдаг: Жижиг өнцгөөс харвал энэ нь хүмүүст хор хөнөөлтэй бөгөөд том өнцгөөс харвал энэ нь чуулганы ажлыг үймүүлж, саад болж, хохироодог. Энэ бол үр дүнгийн нэг тал; энэ нь Бурханы үгийг ойлгох үедээ хүний мэдэж авдаг зүйл юм. Үүнээс гадна, Бурханы үгийн илчлэлийн үндсэн дээр тэд завхарсан зан чанараа хүлээн зөвшөөрч, дараа нь Бурханы зохицуулсан нөхцөл байдалд аажмаар гэмшиж, нэгэнтээ баримталж байсан амьдралын хэв маяг, биеэ авч явах, аливаа зүйлийг хийх талаарх үзэл бодлоо орхидог. Тэд Бурханы үгээс хэрэгжүүлэлтийн зарчим болон замыг олж, өөрсдөд нь Бурханы өгсөн хэрэгжүүлэлтийн зарчмын дагуу асуудлыг зохицуулдаг. Энэ бол жинхэнэ гэмшил, өөрийгөө үнэхээр өөрчилж буй хэрэг. Тэд Бурханы үгэнд үндэслэн биеэ авч явж, юм хийж чаддаг, эцэст нь аливаа зүйлийг хийх бүрдээ үнэний зарчмыг эрж хайж, Бурханы үгийг үндсээ болгон авч үзэх бодит байдлын нэг хэсгийг амьдран харуулдаг. Энэ нь биеэ тоосон зан чанарыг шийдвэрлэж буй жишээ юм. Үүний эцсийн үр дүнд энэ хүн биеэ тоосон занг амьдран харуулахаа больдог; оронд нь мөс чанартай, эрүүл ухаантай болж, үнэний зарчмыг эрж хайж чаддаг болж, үнэнийг үнэхээр дуулгавартай дагадаг; хэрэгжүүлж, амьдран харуулдаг зүйлд нь завхарсан зан чанар давамгайлахаа больж, оронд нь үнэнийг шалгуураа болгон, Бурханы үгийн бодит байдлыг амьдран харуулдаг—энэ бол үр дүн. Үнэнийг эрэлхийлснээр хүрдэг үр дүн энэ биш гэж үү? (Мөн.) Энэ нь үнэнийг эрэлхийлснээр хүнд бий болдог үр дүн юм. Бурханы хувьд ийм маягаар амьдрах нь Бурхан болон Бурханы ажлын жинхэнэ гэрчлэл; энэ нь бүтээгдсэн зүйл Бурханы үгийн шүүлт, гэсгээлт, илчлэлтийг туулах үед гардаг үр дүн юм. Энэ бол жинхэнэ гэрчлэл, Бурханы хувьд алдар суутай зүйл. Мэдээж энэ нь хүний хувьд алдар суутай зүйл биш; үүнийг нэр хүндтэй, бахархмаар зүйл гэж л нэрлэж болно, энэ нь Бурханы ажлыг туулсны дараа бүтээгдсэн зүйлийн эзэмшиж, амьдран харуулах учиртай гэрчлэл, үнэнийг эрэлхийлдэг хүнд гардаг эерэг үр нөлөө билээ. Ийм туршлага, мэдлэг болон энэ хүмүүсийн амьдран харуулдаг зүйлийг Бурхан ч бас Өөрийн ажлаар хүрсэн үр дүн гэж үздэг. Бурханы хувьд энэ нь асар их хүчээр Сатанд хариу цохилт хийдэг гэрчлэл юм. Энэ бол Бурханы хайрлаж, нандигнадаг зүйл. 

Үнэнийг эрэлхийлэх гэж юу гэсэн үг болохыг бид дөнгөж сая тодорхойлсон. Энэ тодорхойлолтоор дамжуулан үнэнийг эрэлхийлэх гэж юу болох талаарх та нарын үзэл бодол бодит байдалд дөхөж очив уу? (Тэгсэн.) Одоо бид үнэнийг эрэлхийлэх гэдгийг та нарт ойлгомжтойгоор тодорхойлсон болохоор урьдын эрэл хайгуулаа та нар хэрхэн авч үзэх ёстой вэ? Та нарын дийлэнх нь үнэнийг эрэлхийлдэг хүмүүс биш байх боломжтой юу? Үүнийг сонсоход та нарт жаахан эвгүй байж магадгүй, тийм үү? Тэр тодорхойлолтыг дахиад нэг унш. (Үнэнийг эрэлхийлэх гэж юу гэсэн үг вэ? Хариулт: Тэр чигтээ Бурханы үгийн дагуу, үнэнийг шалгуураа болгон хүмүүс, зүйлсийг харж, биеэ авч явж, үйлдэх.) Одоо та нар зөв хэлж чадаж байна. Цааш нь бодоод үзвэл энэ нь зөв үү? (Зөв.) Хэрвээ та нар урьдын эрэл хайгуул, хэрэгжүүлэлтээ энэхүү тодорхойлолтын дагуу дүгнэвэл үр дүн нь ямар байх вэ? Та нар одоо үнэний бодит байдалтай эсэхээ мэдэж авч чадна, бас одоогийн үйлдэл чинь үнэнийг эрэлхийлж байгаа эсэхийг баталгаажуулж чадна. Энэ нь хийсвэр байдлаар хэлж байгаа хэрэг биш, тийм үү? Энэ нь ерөнхийдөө ярианы хэл, тийм биз дээ? (Тийм.) Энэ бол ямар ч эгэл жирийн хүний ойлгож чадах энгийн хэл юм. Хэдийгээр үүнийг ойлгоход нэлээд амархан юм шиг санагдаж болох ч хүмүүст нэг асуудал байдаг. Ямар асуудал вэ? Тэд тодорхойлолтыг ойлгомогцоо тавгүйтэж, бухимддаг. Тэд яагаад бухимддаг вэ? Өөрсдийнх нь урьдын зовлон, төлсөн төлөөс нь яллагдсан, хий дэмий байсан гэж санагддаг учраас тэд сэтгэлээр унадаг. Зарим хүн үүнийг сонсоод, “Өө, тэгвэл энэ нь үнэнийг эрэлхийлэхийн тодорхойлолт юм байна. Тэр тодорхойлолтын дагуу бол бидний төлсөн бүх төлөөс, урьд нь зарлагадаж байсан маань бүгд хий дэмий байсан биш үү? Хэрвээ Та үнэнийг эрэлхийлэх гэж юу болохыг тодорхойлоогүй бол бид өөрсдийгөө сайн эрэлхийлж байгаа гэж бодсоор байх байлаа; одоо Та ингэж тодорхойлсон болохоор бидний эрэл хайгуул, төлсөн төлөөс бүгд дэмий үрэгдсэн биш үү? Титэм зүүж, шагнуулах гэсэн мөрөөдөл маань бүгд нурсан биш үү? Үнэнийг ойлгох үедээ ерөөгдөж, мөрөөдөл маань биелэх ёстой байхад бид үнэнийг ойлгочхоод яагаад шүүгдэж байгаа юм бэ? Бид яагаад ямар ч найдлагагүйгээр харанхуйд амьдарч байгаа юм бэ? Бидний өнгөрсөн, одоо үе яллагдсан, ирээдүй ямар байхыг хэлэх аргагүй. Бид ерөөгдөх найдваргүй юм шиг байна” гэж хэлнэ. Ийм байдаг биш үү? Хүмүүс ингэж бодох нь зөв үү? (Үгүй.) Тэгвэл хүмүүс ингэж бодох ёстой юу? (Үгүй.) Тэгэх ёсгүй. Гэхдээ үүнд нэг сайн зүйл бий: Чи үнэнийг эрэлхийлэх гэдгийн энэ тодорхойлолтыг ахин дахин залбиран уншиж, дараа нь өнгөрсөн үеэ харж, одоо үеэ хараад, ирээдүйдээ найдах ёстой. Чи бухимдаж болох ч тийм мэдрэмж төрлөө гээд чи хөшүүн гэсэн үг биш. Чи өөрийнхөө ирээдүй, одоо, өнгөрснийг бодолцон үзэхээ мэднэ, хэтийн ирээдүйнхээ төлөө төлөвлөгөө гаргаж, тэдгээрийн талаар бодож, санаа зовж, түгшихээ мэднэ. Энэ бол сайн зүйл. Чи амьд хэвээр байна, чи бол амьд хүн, зүрх сэтгэл чинь үхээгүй гэдгийг энэ нь нотолдог. Өөрт нь юу ч хэлж, үнэнийг эрэлхийлэх замыг хэчнээн тодорхой нөхөрлөсөн ч бай, хүн хайхрамжгүй хэвээр үлдэх л санаа зовмоор зүйл. Тэд “Би ийм л хүн; ерөөгдөх эсвэл гамшигтай нүүр тулах эсэхийг минь хэн тоох билээ? Намайг шүү, ялла—Та хүссэнээ л хий!” гэж боддог. Тэдэнд юу ч хэлсэн, тэд хөшүүн байдаг. Тэр нь асуудал уддаг. Би асуудал гэж юуг хэлж байна вэ? Чамайг үнэний талаар яаж ч нөхөрлөсөн, тэд ойлгохгүй; тэд бол ямар ч сүнсгүй үхсэн хүн гэсэн үг юм. Тэд Бурханд итгэх, үнэнийг эрэлхийлэх, аврагдах, эсвэл хүнийг аврах Бурханы ажлын талаар мэддэггүй, тийм зүйлсийг ойлгодоггүй. Энэ нь хөгжмийн сонсгол муутай хүнийг дуулуулж сургах юм уу өнгө ялгадаггүй хүнд өнгө хоршуулахыг заахаар оролдохтой адилхан: Ингэх нь ер боломжгүй. Эдгээр зүйлийн талаар нөхөрлөх нь тэдний хувьд ямар ч ач холбогдолгүй, үнэ цэнгүй, учир нь чи юу ч хэллээ гэсэн, гүн гүнзгий ч бай, эсвэл өнгөц ч бай, тодорхой ч бай, эсвэл ерөнхий ч бай энэ нь ямар ч ялгаагүй—аль ч тохиолдолд тэд юу ч мэдрэхгүй. Яг л нүдний шил зүүсэн сохор хүнтэй адилхан, нүдний шилээ зүүсэн ч, зүүгээгүй ч тэдний хараанд ямар ч нөлөөгүй. Зарим хүн үргэлж “Аль хэдийн өвөл болчихсон байхад хавар болтол удна гэж үү?”, “Би үхлээс айдаггүй юм чинь амьдрахаас яалаа гэж айх билээ?”, “Гараа би далласан ч хөвсийх үүлнээс аваад явж чадахгүй” гэж хэлдэг. Эдгээр нь бүгд өөрсдийгөө маш ухаантай гэж боддог сүнсгүй, үхсэн хүмүүсийн үг юм. Сүнслэг нэр томьёогоор хэлэх юм бол тэдэнд сүнслэг ойлголт байхгүй. Сүнслэг ойлголтгүй хүмүүс бол амьд байлаа ч гэсэн үхсэн хүмүүс юм. Үхсэн хүмүүс амьд хүмүүсийн үгийг ойлгож чадах уу? Тэд “Үнэнийг эрэлхийлэх тухай энэ бүх яриа, хүмүүс, юмсын талаарх хүний үзэл бодол, хүний биеэ авч явах байдал, үйл хөдлөл надад ямар хамаатай юм бэ? Би үхлээс айдаггүй юм чинь амьдрахаас яалаа гэж айх билээ?” гэж боддог. Ингэж боддог хэн боловч дуусчээ. Тэд бол үхэгсдийн нэг юм. Үнэнийг эрэлхийлэх гэдгийн тодорхойлолт ийм байдаг. Энэ тодорхойлолтыг уншаад ирээдүйн замдаа ямар санаа зорилго, төлөвлөгөөтэй байх чинь, эсвэл хэрхэн өөрчлөгдөх чинь хамаагүй, бүгд чиний хувийн эрэл хайгуулаас шалтгаална. Энэ бол Миний хэлэх хэрэгтэй үг, хийх хэрэгтэй ажил юм. Би хэрэгтэй бүхнээ хэлсэн, хэлэх ёстой бүхнээ хэлсэн. Хэрвээ та нар үнэнийг үнэхээр хайрладаг, үнэнийг эрэлхийлэх хүсэлтэй бол үнэнийг эрэлхийлэх тухай Миний өгсөн тодорхойлолтыг хүмүүс, юмсыг үзэх үзэл, биеэ авч явах байдал, үйл хөдлөлдөө эрэл хайгуулынхаа зорилго, чиглэл болгон хэрэглэж, эсвэл лавлагаа болгон ашиглах нь зүйтэй, ингэснээр та нар Бурханы үг болон үнэний бодит байдалд аажмаар орж чадна. Тэгэх юм бол ойрын ирээдүйд чи үнэнийг эрэлхийлэх замаас ямар нэг зүйлийг олж авах нь гарцаагүй. Зарим хүн “Үнэнийг эрэлхийлэхэд хэзээ ч оройтдоггүй” гэж хэлж магадгүй. Энэ нь буруу—Бурханы ажил дууссаны дараа үнэнийг эрэлхийлэхэд үнэндээ хэтэрхий оройтсон байх болно. Тэр санааг хэрхэн тайлбарлаж болох вэ? Үнэний эрэл хайгуул нь Бурханы ажил дуусахаас өмнө хийгдэх ёстой. Өөрөөр хэлбэл, Бурхан Өөрийнх нь ажил дууссан гэдгийг харуулахаар хонх цохихоос өмнө энэ үг үнэн байдаг. Гэхдээ Бурханы ажил дуусаж, “Би хүнийг аврах ажлыг цаашид хийхгүй, аврал хүртэхэд нь хүмүүст туслах, хүний авралтай холбоотой үгийг хэлэхээ болино. Би тиймэрхүү зүйл цаашид ярихгүй” гэж Бурханыг хэлэх үед Бурханы ажил үнэхээр дууссан байх болно. Хэрвээ чи тэр болтол үнэнийг эрэлхийлэхээ хүлээвэл үнэхээр хэтэрхий оройтсон байх болно. Юутай ч одоо үнэнийг эрэлхийлж эхэлбэл чамд цаг байсаар байна—аврал хүртэх боломж байсаар байна. Одоогоос эхлээд аажмаар Бурханы үгийн дагуу, үнэнийг шалгуураа болгон хүмүүс, юмсыг харж, биеэ зөв авч явж, үйлдэхийн тулд чадах бүхнээ хий. Хүний завхарсан зан чанарыг илчилсэн Бурханы бүх үгийг богинохон хугацааны дотор уншиж, ойлгохоор чармайж, өөрийгөө эргэцүүлж, мэдэж авах дадлага хий. Ингэх нь амийн оролтод чинь асар ашиг тустай. Жишээлбэл хүн төрөлхтний завхарсан зан чанарыг илчилсэн Бурханы үгэн дотроос антихристүүдийн зан чанарыг хөндсөн үгийг аваад үз. Тэдгээр нь хамгийн үндсэн гол үг биш үү? (Мөн.) Эдгээр үгийг үндэс болгоод чи юу хийх ёстой вэ? Өөрийгөө яллах уу? Өөрийгөө хараах уу? Ирээдүй, хувь заяанаасаа салах уу? Үгүй, чи тэдгээрийг ашиглан завхарсан зан чанараа танин мэдэх ёстой. Үүнээс зугтах гэж бүү оролд. Энэ бол хүн бүрийн туулж өнгөрөх ёстой чухал үе. Хүн бүр үүнийг туулж өнгөрөх ёстой гэж юу гэсэн үг вэ? Хүн бүр ээж аавдаа төрөөд, дараа нь өсөж том болж, хөгширч, насан эцэслэдэгтэй энэ нь яг адилхан. Эдгээр нь хүн бүрийн нэг нэгээр нь туулж өнгөрөх ёстой чухал үеүд юм. Үнэнийг эрэлхийлэх нь хэр чухал вэ? Хүний өдөр тутмын хоол унд шиг л чухал. Хэрвээ чи өдөр бүр идэж, уухаа больчихвол махан бие чинь амьд үлдэж чадахгүй; амь чинь үргэлжлэх боломжгүй. “Бурханы үгийн дагуу” гэдэг нь чи тэр чигтээ Бурханы үгийн дагуу хүмүүс, зүйлсийг харж, биеэ авч явж, үйлдэх ёстой гэсэн үг, энэ нь эргээд үзэл бодол, арга барил, хэрэгжүүлэлтийг чинь бий болгоно. Мэдээж “Бурханы үгийн дагуу” гэдэг нь “үнэнийг шалгуураа болгох”-той адилхан. Тиймээс үнэнийг эрэлхийлэх гэдгийн тодорхойлолт дээр “Бурханы үгийн дагуу” гэдэг нь дангаараа хангалттай. Яагаад “үнэнийг шалгуураа болгох” гэдгийг нэмэх ёстой вэ? Учир нь Бурханы үгэнд дурдаагүй зарим тодорхой асуудал байдаг. Тэр тохиолдолд чи үнэний зарчмыг эрж хайж, тэдгээр зарчмын дагуу хүмүүс, зүйлсийг харж, биеэ авч явж, үйлдэх ёстой. Ингэснээрээ чи туйлын үнэн зөв байдалд гарцаагүй хүрнэ. Туйлын үнэн зөв байдалд хүрэхээсээ өмнө хүн завхарсан зан чанараа мэдэж, завхарсан илчлэл, завхарсан мөн чанараа хүлээн зөвшөөрөх ёстой. Дараа нь чин сэтгэлээсээ гэмшиж, улмаар үнэхээр эргэж буцах ёстой. Энэ цуврал үйл явдал тус бүрдээ зайлшгүй шаардлагатай, яг л хүн хоол иддэгтэй адил: Хоол аманд нь ороод, улаан хоолойгоор нь дамжин ходоодонд нь хүрч, дараа нь боловсруулагдаж шингэдэг. Дараа нь аажмаар хүний цусанд орж, биед нь шаардлагатай шим тэжээл болдог. Хүмүүс үнэнийг эрэлхийлж, шалгуураа болгон аваад, дараа нь үнэнийг хэрэгжүүлж, амьдран харуулж, үнэний бодит байдалд орж чадна. Ийм дараалсан хэвийн үйл явц тус бүрдээ зайлшгүй шаардлагатай; тэдгээр нь үнэнийг эрэлхийлдэг хүн бүрийн үнэний аливаа элементийг эрэлхийлэхэд зайлшгүй шаардлагатай алхмууд юм. Зарим хүн: “Үнэнийг эрэлхийлэхэд ийм алхам, үйл явц надад хэрэггүй. Би зүгээр л шууд үнэнийг эрж хайж, дараа нь хэрэгжүүлээд, бодит байдлаа болгоно” гэж хэлж магадгүй. Энэ нь хялбарчилсан ойлголт боловч хэрвээ үр дүнд хүрч чадах юм бол мэдээж илүү дээр арга зам юм. Энэ нь завхарсан зан чанараа тогтмол мэдэж авах зуураа аль хэдийн тодорхой хэмжээний мэдлэг, амжилт хуримтлуулсан гэдгийг харуулах учраас чи шалгах, мэдэх, хүлээн авах, гэмших гэх мэт үйл явцыг орхиод, шууд үнэний зарчмыг эрж хайх боломжтой. Хүн үнэний зарчмыг шууд эрж хайхын тулд тодорхой биеийн хэмжээтэй байх ёстой. Тийм биеийн хэмжээтэй байна гэдэг нь юу гэсэн үг вэ? Тэд завхарсан зан чанараа үнэхээр мэддэг бөгөөд өөрсдөд нь тохиолдсон зүйлийн үнэнийг ойлгохгүй байх үедээ өөрсдийгөө мэдэж, гэмшиж, эсвэл замаа өөрчлөх шаардлагагүй болно гэсэн үг юм. Тэд ердөө үнэний зарчмыг шууд ойлгож авч, дараа нь тэдгээрийн дагуу хэрэгжүүлэх шаардлагатай. Тэр нь л хангалттай. Энэ бол эгэл жирийн хүний биеийн хэмжээ биш. Ийм биеийн хэмжээтэй хүн Бурханы хатуу шүүлт, гэсгээлт, сахилгажуулалт, шалгалтыг туулах явцдаа ядаж л туршлагатай болсон байдаг. Тэд Бурханыг дуулгавартай дагадаг, мөн төгс болгуулах замаар аль хэдийн орсон байдаг. Тийм хүмүүст завхралаа мэдэх, дараа нь хүлээн зөвшөөрөх, гэмших, эргэх гэх мэт үйл явц шаардлагагүй. Тэгвэл та нар яах вэ? Та нарын ихэнх нь өөрсдийгөө таньж мэдэхээс эхлэх хэрэгтэй юу? Хэрвээ чи өөрийгөө мэдэхгүй бол үнэмшихгүй, үнэнийг хүлээн авахад амаргүй байх болно, мөн жинхэнээсээ гэмших ч боломжгүй. Хэрвээ чи жинхэнээсээ гэмшдэггүй бол үнэнд захирагдаж чадах уу? Бурханд дуулгавартай байж чадах уу? Мэдээж үгүй, тэр тохиолдолд бол чи аврагдах хүн биш юм. 

Энэ нөхөрлөлийн дараа та нар одоо үнэнийг эрэлхийлэх багахан замтай болов уу? Үнэнийг эрэлхийлэх итгэл та нарт байна уу? (Тийм.) Сайн байна; байгаагүй бол санаа зовох байлаа. Номлолын дараа зарим чинь сөрөг болж, “Өө яана аа, би хэв чанар муутай. Би номлол сонссон ч юу ч ойлгож чадахгүй байна; би зүгээр л жаахан хоосон сургаал ойлгосон. Надад тийм ч их сүнслэг ойлголт байхгүй бололтой. Надад үнэнийг эрэлхийлэх сонирхолгүй санагддаг. Үүргээ гүйцэтгэхдээ би бага зэрэг хөдөлмөрлөж л чадна. Би дэндүү олон дутагдалтай, завхарсан зан чанараар дүүрэн. Үүнийг өөрчлөх боломжгүй гэж бодож байна. Энэ нь ийм л байх болно. Зүгээр л үйлчлэл үзүүлэгч байх нь надад хангалттай” гэж магадгүй. Ийм сөрөг бодолтой хүн үнэнийг эрэлхийлэх замд орж чадах уу? Эдгээр сөрөг бодол нь хүний үнэний эрэл хайгуулд асар их саад болдог учраас энэ нь бага зэрэг аюултай санагддаг. Хэрвээ хүн эдгээрийг шийдвэрлэхгүй бол хэчнээн сайн ч гэлээ энэ замаар явж чадахгүй. Зарим хүн үнэнийг эрэлхийлэх замд олон удаа унаж, бүтэлгүйтсэн бөгөөд тэд эцэст нь “Болъё, би цаашид үнэнийг эрэлхийлэх шаардлагагүй. Ерөөгдөх нь миний хувь заяа биш. ‘Ерөөл хүртэж чадах хүний царай чамд байна уу?’ гэж Бурхан Өөрөө хэлсэн биз дээ? Толинд харахад би дундаж царай төрхтэй, цог золбоогүй нүдтэй, зүс царай муутай, өчүүхэн төдий ч чамин хээнцэр биш. Яаж ч харсан би ерөөгдөх хүн шиг харагддаггүй. Хэрвээ Бурхан урьдчилан тогтоогоогүй бол хүмүүс хүссэнээрээ эрэлхийлээд ч энэ нь ямар ч хэрэггүй!” гэж шантарсан. Энэ хүмүүсийн сэтгэлгээг хар даа: Зүрх сэтгэлд нь хараахан шийдвэрлэгдээгүй ийм олон бузар зүйл байхад тэд яаж үнэнийг эрэлхийлэх замаар явж чадах юм бэ? Үнэнийг эрэлхийлэх нь амьдралын хамгийн том хэрэг явдал бөгөөд хамгийн хориотой зүйл бол үүнийг ерөөл хүртэхтэй үргэлж холбох явдал юм. Хүн ерөөл хүртэх санаархлаа эхлээд шийдвэрлэх ёстой, тэгвэл үнэнийг эрэлхийлэхэд арай төвөггүй байх болно. Үнэний эрэл хайгуулын тухайд бол, энэ замаар олон хүн явж байгаа эсэхийг харж, олонхын сонголтыг дагах биш, харин Бурханы шаардлагад нийцэхээр чармайж, Петрийг дуурайхад анхаарлаа төвлөрүүлэх нь хамгийн чухал. Хамгийн чухал зүйл бол одоо үеийг тодорхой харж, одоо цагт амьдарч, одоогийн байдлаар ямар завхарсан зан чанар чамаас гарч байгааг мэдэж, үүнийг шийдвэрлэхийн тулд үнэнийг нэн даруй, бушуухан эрж хайж, эхлээд үүнийг нэгд нэггүй задлан шинжилж, танин мэдэж, дараа нь Бурханд гэмших явдал юм. Гэмших үедээ үнэнийг хэрэгжүүлэх нь хамгийн чухал—энэ бол бодит үр дүнд хүрэх цорын ганц зам билээ. Хэрвээ чи Бурханд зүгээр л “Бурхан минь, би гэмшихэд бэлэн байна. Намайг уучлаарай, миний буруу байжээ. Намайг уучлаач дээ!” гэж хэлээд, Бурханы сайшаалыг хүртэхийн тулд үүнийг л хийх хэрэгтэй гэж бодвол энэ нь боломжтой юу? (Үгүй.) Хэрвээ чи Бурханд үргэлж “Бурхан минь, намайг уучлаарай, миний буруу байжээ” гэж хэлэхэд бэлэн байж, ингэвэл Бурхан “Зүгээр ээ, цааш нь үргэлжлүүл” гэж хэлнэ гэж найддаг бол—үргэлж ийм нөхцөл байдалд амьдардаг бол үнэн рүү орж чадахгүй. Тэгвэл чи яаж Бурханд залбирч, гэмших ёстой вэ? Зам байгаа юу? Ийм туршлагатай хэн боловч энэ талаар бага зэрэг ярьж болно. Хэн ч байхгүй юу? Ерөнхийдөө та нар хэзээ ч гэмшлийн залбирал хийдэггүй, Бурханд нүглээ улайж, гэмшдэг ч үгүй юм шиг байна. Тэгвэл та нар яаж өөрсдийн хүсэл, санаархлыг орхих ёстой вэ? Завхралаа яаж шийдвэрлэх ёстой вэ? Чамд хэрэгжүүлэлтийн зам байгаа юу? Жишээлбэл, хэрвээ чи биеэ тоосон зан чанараа шийдвэрлэх замгүй бол Бурханд ингэж залбирах ёстой: “Бурхан минь, би биеэ тоосон зан чанартай. Би өөрийгөө бусдаас илүү сайн, илүү дээр, илүү ухаалаг гэж боддог, бусдыг үгэндээ оруулахыг хүсдэг. Энэ бол үнэхээр эрүүл ухаангүй хэрэг. Энэ нь биеэ тоосон зан гэдгийг мэдэж байгаа хэр нь би яагаад үүнийг орхиж чадахгүй байна вэ? Та намайг сахилгажуулж, зэмлээч гэж би гуйя. Би Таны хүслийг оронд нь эрж хайхын тулд биеэ тоосон зан, хүсэл эрмэлзлээ орхиход бэлэн байна. Би Таны үгийг сонсож, өөрийнхөө амь, үйлдлийн зарчим болгон хүлээн авахад бэлэн байна. Таны үгийг амьдран харуулахад бэлэн байна. Намайг залж чиглүүлээч гэж Танаас гуйя, надад тусалж, намайг удирдаач гэж Танаас гуйя.” Эдгээр үгэнд дуулгавартай хандлага байна уу? Дуулгавартай дагах хүсэл байна уу? (Байна.) Зарим хүн: “Нэг удаа залбирлаа гээд нэмэргүй. Надад ямар нэг зүйл тохиолдох үед би завхарсан зан чанараараа амьдарсаар, аливааг удирдахыг хүссээр байна” гэж хэлж магадгүй. Тэр тохиолдолд үргэлжлүүлэн ингэж залбир: “Бурхан минь, би маш их биеэ тоосон, маш тэрслүү юм! Намайг сахилгажуулж, мууг үйлдэхийг минь болиулж, биеэ тоосон зан чанарыг минь хязгаарлаач гэж Танаас гуйж байна. Намайг залж чиглүүлж, удирдаач гэж Танаас гуйя, тэгснээр би Таны үгийг амьдран харуулж, Таны үг болон Таны шаардлагын дагуу үйлдэж, хэрэгжүүлнэ.” Бурханы өмнө илүү их залбирч, гуйж, Бурханыг ажиллуул. Үг чинь чин сэтгэлийн байх тусам зүрх сэтгэл чинь улам чин үнэнч байна, махан биеэ болон өөрийгөө хаях хүсэл чинь улам ихэснэ. Хүссэнээрээ үйлдэх хүслийг чинь энэ нь дарах үед зүрх сэтгэл чинь аажмаар эргэнэ—зүрх сэтгэл чинь эргэх үед үнэнийг хэрэгжүүлж, үнэний зарчмын дагуу үйлдэх найдвар төрнө. Чамайг залбирах үед Бурхан чамд юу ч хэлэхгүй, чамд юуг ч зааварлахгүй, эсвэл юу ч амлахгүй, харин зүрх сэтгэлийг чинь болон үгийн чинь цаад санаархлыг шалгана; чиний хэлсэн зүйл чин сэтгэлийн, жинхэнэ эсэхийг ажиглаж, чин үнэнч зүрх сэтгэлээр Бурханд залбирч, юм гуйж байгаа эсэхийг чинь ажиглана. Зүрх сэтгэл чинь үнэнч шударга гэдгийг Бурхан харах үедээ чиний шаардаж, залбирсан ёсоор чамайг залж чиглүүлж, удирдана, мэдээж бас чамайг зэмлэж, сахилгажуулна. Бурхан гуйсан юмыг чинь биелүүлэх үед зүрх сэтгэл чинь гэгээрч, бага зэрэг өөрчлөгдөнө. Эсрэгээрээ хэрэв Бурханд хандсан залбирал, гуйлт чинь чин сэтгэлээсээ биш, гэмших чин хүсэлгүй, харин зүгээр л үгээрээ Бурханыг аргадаж, хуурах гэж хааш яаш оролдож байгаа бол Бурхан зүрх сэтгэлийг чинь шалгах үедээ чиний төлөө юу ч хийхгүй, чамайг жигшиж, голно. Ийм нөхцөл байдалд Бурхан чамд юу ч хэлэхгүй, юу ч хийхгүй, ямар ч арга хэмжээ авахгүй гэдгийг чи ч бас мэдрэх боловч зүрх сэтгэл чинь чин үнэнч биш учраас Бурхан чамд ямар ч ажил хийхгүй. Бурхан ямар ч ажил хийхгүй байх үед юу тохиолдох вэ? Яг л чиний санаснаар зүрх сэтгэл чинь гэмших хүсэлгүй байх бөгөөд огтхон ч эргээгүй байх болно. Иймээс тийм орчинд, чамд тийм үйл явдал тохиолдох үед чиний хийх зүйл үнэний зарчимд үндэслэхийн оронд хүний хүсэл, завхарсан зан чанарт захирагдсан хэвээр байх болно. Чи өөрийнхөө хүсэл, тэмүүллийн дагуу үйлдэж, хэрэгжүүлсээр байна. Бурханд залбирсан залбирлын чинь үр дүн залбирлын өмнөхтэй адилхан; ямар ч өөрчлөлт гарахгүй. Чи өөрийгөө огт эргүүлэхгүйгээр хүссэн бүхнээ хийсээр байх болно. Үнэнийг эрэлхийлэх явцад хүмүүсийн субьектив хүчин чармайлт чухал, үнэнийг ойлгодог эсэх нь ч бас чухал гэсэн үг. Үүний зэрэгцээ хүмүүс үнэнийг ойлгож, үнэнийг хэрэгжүүлэхийг хүслээ ч үүнийг хийхэд хэцүү санагдах үедээ Бурханд найдаж, зүрх сэтгэл болон чин сэтгэлийн залбирлаа өргөн барих ёстой. Энэ нь ч бас маш чухал; эдгээр зүйл бүгд зайлшгүй хэрэгтэй. Хэрвээ чи хайнга, өнгөцхөн байдлаар Бурханд залбирч, “Бурхан минь, миний буруу байжээ. Намайг уучлаарай” гэж л хэлдэг бол, мөн залбирлын үгээрээ ч, зүрх сэтгэлдээ ч Бурханд хааш яаш ханддаг бол Бурхан ямар ч ажил хийхгүй, чамд анхаарал ч тавихгүй. Чамайг “Бурхан минь, намайг уучлаарай, миний буруу байжээ” гэж хэлбэл Бурхан “Зүгээр ээ” гэж хэлэхгүй нь лавтай. Өөрт нь чиний хэлсэн ухвар мөчид, өнгөц үгээс болоод Бурхан чамаас “Чи юугаараа буруутай байв? Чи юу хийхээр төлөвлөж байна? Гэмших үү? Ёрын муугаа хаяад, эргэх үү? Өөрийнхөө хүсэл, санаа зорилго, сонирхлыг орхиод, яаравчлан эргэх үү? Эргэх шийдвэр гаргаж чадах уу?” гэж асууна. Ийм зүйл тохиолдож байх үед Бурхан чамаас ямар нэг зүйл асуухыг чи сонсохгүй байж болох ч “Бурхан минь, намайг уучлаарай, миний буруу байжээ” гэж Бурханд хэлбэл Бурханы өнцгөөс, Бурханы хандлага яг л Миний хэлсэн шиг байна: Бурхан чамаас эдгээр үгийг асууна. Тэр чамайг яаж байцаах вэ? Тэрээр “Бурхан минь, намайг уучлаарай, миний буруу байжээ” гэж хэлснийхээ дараа юу хийж, хэрхэн сонгохыг чинь үргэлжлүүлэн ажиглана. Завхралаа үнэхээр хүлээн зөвшөөрч, үзэн ядсанаас үүдсэн жинхэнэ гэмшил чамд байгаа эсэхийг харна. Өөрт нь хандах хандлага чинь ямар болохыг, үнэнд хандах хандлага чинь ямар болохыг, завхарсан зан чанараа хэрхэн авч үздэг, ямар үзэл бодолтойг чинь, эндүү ташаа үзэл бодол, алдаатай арга замаа орхих санаатай байгаа эсэхийг чинь Бурхан харна; чиний сонголтуудыг, үнэнийг эрэлхийлэх замаар алхахаар сонгох эсэхийг чинь, цаашид хэрхэн үйлдэх ёстой, ямар зарчим баримтлах учиртайг чинь, үнэнийг хэрэгжүүлж, Өөрт нь дуулгавартай байж чадах эсэхийг чинь Бурхан харна. Бурхан чиний үйл хөдлөл бүрийг, санаа зорилго, сонголт болгоныг ажиглаж, ингэх зуураа, тэдгээр сонголтыг хийсний дараа чиний хийдэг зүйлс үнэхээр гэмшлийн үйлдэл мөн үү гэдгийг, эргэж буцсан уу гэдгийг чинь харна. Тэр нь хамгийн чухал асуудал юм. 

Хүмүүс гэмших сонголт хиймэгцээ яаж эргэлт хийж эхэлдэг вэ? Үнэнийг хэрэгжүүлж, үнэхээр өөрчлөгдөхийн тулд хүсэл, бодол санаа, үзэл бодол, аливааг хийдэг хуучин арга замаа орхисноор. Үнэхээр эргэх гэдэг нь энэ юм. Хэрвээ чи зүгээр л эргэлт хийхэд бэлэн байна гэж хэлдэг ч зүрх сэтгэлдээ өөрийнхөө хүсэлтэй зууралдаж, үнэнийг орхиж, хуучин арга замаа үргэлжлүүлсээр байдаг бол өөрийгөө үнэхээр эргүүлээгүй байна. Бурханд залбирах үедээ чи “Бурхан минь, намайг уучлаарай, миний буруу байжээ” гэж л хэлдэг ч дараа нь авирлахдаа өөрийнхөө хүссэнээр сонголт хийж, үйлдэж, хэрэгжүүлж, амьдарсаар, энэ бүх зүйлийг хийхдээ үнэний эсрэг явдаг бол Бурханы өнцгөөс чамайг хэрхэн тодорхойлох ёстой вэ? Чи эргэлт хийгээгүй. Наад зах нь Бурхан чамайг эргэх санаагүй гэж хэлнэ. Чи Бурханд “Бурхан минь, намайг уучлаарай, миний буруу байжээ” гэж хэлж болох ч эдгээр нь ердөө хуумгай үг бөгөөд чин сэтгэлийн чинь гүнээс гардаг гэмшил, наманчлал биш юм. Тэдгээр нь буруугаа хүлээж, гэмшиж байгаа хандлагыг илтгэдэггүй; зүгээр л дэмий хоосон үг. Бурхан чиний хэлж буй үгийг сонсдоггүй—юу бодож, төлөвлөж, хуйвалдаж байгааг чинь хардаг. Үйлдлийн чинь үндэс болон зарчим үнэнд харшилсаар байгааг харах үедээ Бурхан чиний талаар жинхэнэ, бодитой, үнэн зөв дүгнэлт гаргана. Тэрээр “Чи эргээгүй, эргэхгүй байна” гэж хэлнэ. Бурхан ингэж хэлэх үедээ, чиний талаар ийм дүгнэлт гаргах үедээ чамайг анхаарахаа болино. Бурхан чамайг анхаарахаа болих үед ирэх өдрүүдэд зүрх сэтгэл чинь харанхуйлж, хийж байгаа бүхэндээ гэгээрэл, гэрэлтүүлэлтгүй байх бөгөөд завхарсан зан чанар гаргах үедээ огт мэдэхгүй, үүнийхээ төлөө сахилгажуулагдахгүй. Чи хөшүүн, мулгуу хэвээр цааш үргэлжлүүлэх ба чамд хий хоосон, түшиглэж найдах юу ч үгүй мэт санагдана. Үүнээс ч долоон дор нь чи дур зоргоороо, цадиггүй зан авираа өөгшүүлсээр, завхарсан зан чанараа хяналтгүй орхиж, улам дэвэргэсээр байх болно. Тийм л юм тохиолдоно. Ийм маягаар авирлаж байгаа хүний эцсийн үр дагавар юу байх вэ? Хүн үнэнийг хаях үедээ өөртөө авчирдаг үр дагавар нь Бурхан өөрийг нь анхаарахгүй байх явдал юм. Хэдийгээр Бурхан чамд юу ч хэлээгүй, тодорхой зааварлаагүй байж болох ч чи үүнийг мэдэрч чадна. Чиний бодол, санаа, жинхэнэ байдал, үнэнд хандах хандлагад тулгуурлавал ерөнхий нөхцөл байдал чинь хөшүүн, мулгуу, гөжүүд, тиймэрхүү бусад илрэлтэй байх нь тодорхой. Эдгээр зүйл хүмүүст тусгалаа олдог. Тиймээс өөрсдийнхөө бодит амьдрал, хэрэгжүүлдэг зүйлээ үүнтэй харьцуулаад та нар дараах зүйлийг судалж, шинжлэхийг хүсэж болзошгүй: Чи Бурхан руу огт эргээгүй байх үедээ чихэнд чимэгтэй, гоё сайхан үг асар ихийг Бурханд хэлж болох ч тэгэх үедээ ямар төрлийн байдал, нөхцөл байдалтай байдаг вэ? Өөрийгөө үнэхээр эргүүлэх үедээ чи гоё сайхан, чихэнд чимэгтэй үгээр Бурханд залбирдаггүй хэдий ч зүгээр л чин сэтгэлээсээ бага зэрэг ярьдаг бол тэр үедээ ямар байдал, нөхцөл байдалтай байдаг вэ? Энэ хоёр байдал шал өөр. Бурхан хүмүүсийн өдөр тутмын амьдралд юу ч тодорхой зааварладаггүй, илэрхий үгээр тэдэнтэй ярьдаггүй байж болох ч хүмүүс өдөр тутмын амьдралдаа Ариун Сүнсний ажлыг, Ариун Сүнсний хийдэг бүхнийг, илэрхийлэхийг хүсдэг хүсэл бүрийг нь мэдэрч чаддаг байх ёстой. Мэдээж хөндлөнгийн ажиглагчид ч бас эдгээр зүйлийг анзаарч чадна. Хөшүүн, маанаг байсан хүн гэнэтхэн ухаалаг болох юм уу ерөнхийдөө ухаалаг байсан хүн гэнэтхэн хөшүүн, маанаг, хэрэггүй болж болзошгүй. Энэ хоёр нөхцөл байдал юм уу байр байдал нэг хүнд, эсвэл өөр хүмүүст нэгэн зэрэг тохиолдож болно—энэ нь нэлээд их тохиолддог зүйл юм. Олон тохиолдолд хүн ухаалаг юм уу мунхаг байх нь уураг тархи, бодол, хэв чанарын асуудал биш; харин энэ нь Бурханаар тодорхойлогддог гэдгийг үүнээс харж болно. Ойлгомжтой юу? (Тийм ээ.) Чи эдгээр зүйлийг туулах хүртлээ хэзээ ч ойлгохгүй. Тэдгээрийг туулж мэдэрмэгцээ мэднэ—туршлага чинь гүнзгий байх тусам, тэдгээрийг чи улам нэгд нэггүй ойлгож, улам гүн гүнзгий танин мэднэ. Бурханы хүсэл үйлдэлд нь байдаг; Бурхан чамд илэрхий заавар өгөхгүй, энэ талаар ойлгомжтой хэлэх юм уу ярьж өгөхгүй, гэхдээ энэ нь Бурхан чиний талаар санал бодолгүй гэсэн үг биш. Бурхан чиний ямар ч бодол, санаа, байдал, хандлагын талаар үзэл бодолгүй гэсэн үг биш. Ямар нэг зүйл өөрт нь тохиолдоход хүн хувийн санаа зорилго, төлөвлөгөө өвөрлөх үе, мөн илт завхарсан зан чанар гаргах үе бол өөрсдийгөө эргэцүүлж, үнэнийг эрж хайх хэрэгтэй яг тэр үе бөгөөд энэ нь бас Бурхан тухайн хүнийг шалгах эгзэгтэй цаг мөч юм. Тиймээс үнэнийг эрж хайж, үнэнийг хүлээн авч, үнэхээр гэмшиж чадах эсэх—эдгээр нь хүнийг хамгийн их илчилдэг мөч билээ. Ийм цаг үеүдэд чи завхарсан зан чанартайгаа хүлээн зөвшөөрч, үнэхээр гэмшихэд бэлэн байх ёстой. Чи Бурханд хайхрамжгүй хандаж, “Бурхан минь, намайг уучлаарай, миний буруу байжээ” гэж хэлэхийн оронд чин сэтгэлээ илэрхийлэх ёстой. Бурханд чиний хайхрамжгүй байдал биш, харин чин сэтгэлээсээ гэмшсэн хандлага хэрэгтэй. Хэрвээ чамд бэрхшээл тулгарвал Бурхан чамд тусалж, чамайг залж чиглүүлж, өөрийгөө эргүүлэхэд чинь хөтөлж, үнэнийг хүлээн авах, эрэлхийлэх зам руу алхам алхмаар хөтөлнө. Мэдээж чиний гэмшил ердөө үг төдий байвал, эсвэл чи гэмшихээр төлөвлөж, өөрийнхөө санаа зорилго, хүслийг орхихыг хүссэн ч тийм чин сэтгэл, хүсэл эрмэлзэл байхгүй бол Бурхан чамайг албадахгүй. Бурханы тухайд гэвэл хүнд хандах хандлагад нь “заавал” гэж байдаггүй; Бурхан чамд эрх чөлөө, сонголт өгөөд, хүлээж байгаа. Тэр юу хүлээж байгаа вэ? Эцэст нь ямар сонголт хийхийг чинь, гэмшихээр зорьж байгаа эсэхийг чинь харахаар хүлээж байгаа. Хэрвээ чи гэмшихээр төлөвлөж байгаа бол хэзээ гэмших гэж байна вэ? Гэмшил чинь яаж илрэх вэ? Хэрвээ чи гэмших бодолтой, гэмшихэд бэлэн байгаа ч үйлдэх үедээ ашиг сонирхлоо хамгаалахаар оролдож, байр сууриа алдахыг хүсэхгүй хэвээр байгаа бол жинхэнээсээ гэмшээгүй, чин сэтгэлээсээ хандаагүй чинь харваас илт байна. Чи гэмшихийг бага зэрэг хүссэн ч үнэхээр гэмшээгүй. Чи ердөө л гэмшихээр төлөвлөж байгаа ч жинхэнээсээ гэмшихгүй бол Бурхан чам дээр ажиллах уу? Ажиллахгүй. Бурхан: “Тэгвэл чи хэзээ гэмших гэж байгаа юм бэ?” гэнэ. Чи мэдэхгүй. Бурхан чамаас дахиад асуух уу? Үгүй, Бурхан: “Тэгэхээр чи жинхэнээсээ гэмшээгүй юм байна. Тэгвэл Би зүгээр л хүлээе дээ” гэж хэлнэ. Чи гэмшихээр төлөвлөөгүй байж болно, гэмшихэд бэлэн биш, эсвэл байр суурь, ашиг сонирхлоо орхиход бэлэн биш байж болно. Тэгвэл зүгээр ээ. Бурхан чамд эрх чөлөө өгсөн, чи хүссэн сонголтоо хийж болно. Бурхан чамайг албадахгүй. Гэхдээ чиний бодолцон үзэх ёстой нэг баримт гэвэл, Ниневе хотынхны адилаар өөрийгөө эргүүлж, гэмшихгүй бол юу болох вэ? Чи устгагдана. Хэрвээ чи одоо зүгээр л гэмшихээр төлөвлөж байгаа ч гэмших ямар нэг бодитой үйлдэл хийгээгүй бол Бурхан чамайг анхаарахгүй. Бурхан яагаад чамайг анхаарахгүй вэ? “Чи чин сэтгэлгүй, үзэл бодлоо илэрхийлдэггүй, сэтгэл хоёрдсоор байгаа” гэж Бурхан хэлнэ. Агшин зуур бодсоны дараа чи гэмшихэд бэлэн гэж хэлдэг ч тэр нь зүгээр л чиний бодол, ямар ч үйлдэлгүй, тодорхой төлөвлөгөөгүй хоосон үг юм. Тийм учраас Бурхан: “Би чам шиг хүмүүсийг зүгээр л хойш тавина. Чамайг Би анхаарахгүй. Хүссэнээ л хий!” гэдэг. Нэг л өдөр чи “Өө яана аа, би гэмших хэрэгтэй юм байна” гэж ухаарвал яаж гэмших ёстой вэ? Бурхан чиний тэр үгэнд хууртаад, сохроор ажиллахгүй, “Тэр гэмшихээр төлөвлөж байгаа юм чинь одоо Би түүнийг ерөөх ёстой, тийм биз дээ?” гэж хэлэхгүй. Бурхан тэгэхгүй. Бурхан юу хийх вэ? Чамайг шалгана. Чи гэмшихээр төлөвлөж, гэмшихийг хүсэж, гэмших шаардлага чинь өмнөхөөсөө арай илүү хүчтэй байсан ч хэр удаж байж үнэхээр гэмшихийг чинь хэн мэдэх билээ. Хэрвээ чи гэмших бодитой алхам хийгээгүй, ямар ч бодитой төлөвлөгөөгүй бол тэр нь жинхэнэ гэмшил биш. Чи бодит үйлдэл хийх ёстой. Чамайг бодит үйлдэл хиймэгц Бурханы ажил дагалдана. Бурханы ажил болон хүмүүст хандах хандлага зарчимтай байдаг биш үү? Бурханыг ажиллах үед хүн гэгээрэл хүртэж, нүд нь гэрэлтэж, үнэнийг ойлгож, үнэний бодит байдалд орж чаддаг бөгөөд олж авсан зүйл нь зуу дахин, мянга дахин үржигддэг. Ийм зүйл болмогц чи үнэхээр ерөөгддөг. Тэгвэл эдгээр зүйлд хүрэхийн тулд хүмүүс ямар суурь тавих ёстой вэ? (Үнэхээр гэмших чадвар.) Зөв. Хүмүүс өөрсдийн ашиг сонирхол, хүслийг үнэхээр орхих үедээ, Бурханд жинхэнээсээ гэмших үедээ—өөрөөр хэлбэл, мууг үйлдэхээ больж; ёрын муугаа, хүсэл, санаа зорилгоо орхиж; Бурханд улайж, Бурханы шаардлага болон Бурханы үгийг хүлээн авах үедээ—өөрсдийгөө өөрчлөх бодит байдалд орж эхэлнэ. Зөвхөн энэ л жинхэнэ гэмшил юм. 

Бид хүний эрэл хайгуулын явцад ихэвчлэн тохиолддог асуудал болон үнэнийг эрэлхийлж буй хүмүүсийн таньж, мэдэж авч болох асуудлуудын талаар сая нөхөрлөлөө. Тэдгээр нь шийдвэрлэх учиртай яг тэр асуудлууд юм. Бид урьд нь эдгээр асуудлыг тайлбарлаагүй, задлан шинжлээгүй, тэр ч байтугай, тэдгээрийн талаар ямар ч тодорхой дүгнэлтэд хүрээгүй байж болох ч үнэнийг эрэлхийлэх явцад хүний туулдаг алхам бүр, энэ үйл явцад гардаг өөр өөр зан авир, байдлын талаарх холбогдох үг, ажил Бурханд байдаг, тэдгээрт хандаж, тэдгээрийг шийдвэрлэхтэй холбоотой арга зам, арга барил Бурханд байдаг. Хүмүүс энэ бүх зүйлийн заримыг туулж, ойлгож чадна; тэд Бурханыг буруугаар ойлгох ёсгүй, эсвэл Бурханы талаар бодит байдалд нийцэхгүй аливаа үзэл, төсөөлөл өвөрлөх ёсгүй. Түүнчлэн үнэний эрэл хайгуултай холбоотой алхам бүрд, үйлдэл бүрд, хэрэгжүүлэлт болгонд Бурхан хүмүүст хангалттай эрх чөлөө, сонголт хийх хангалттай дэмжлэг өгдөг—Тэр хүмүүсийг албаддаггүй. Хэдий эдгээр үг, шаардлагыг бичгээр хэвлэж, тодорхой, нягт нямбай хэлээр хэлсэн боловч эдгээр үгэнд хэрхэн хандахаа хүн бүр чөлөөтэй сонгож болно. Бурхан хүмүүсийг хүчилдэггүй. Хэрвээ чи үнэнийг эрэлхийлэхэд бэлэн байгаа бол аврагдах найдвар чамд байна. Чи үнэнийг эрэлхийлэх хүсэлгүй бол, эдгээр үнэнийг тоолгүй, үл хайхардаг бол, үнэний эрэл хайгуулыг хэрэгжүүлэх энэ арга замуудыг огтхон ч сонирхдоггүй бол тэр нь ч бас зүгээр. Бурхан чамайг хүчлэхгүй. Чи зүгээр л Бурханы төлөө хөдөлмөрлөхийг хүсдэг бол тэр нь ч бас зүгээр. Зарчмыг зөрчихгүй л байвал Бурханы гэр чамд сонголт хийх боломж олгоно. Үнэний эрэл хайгуул нь хэдийгээр аврал хүртэхтэй салшгүй холбогдож, нягт холбоотой байдаг ч үнэнийг эрэлхийлэх сонирхолгүй, үнэнийг эрэлхийлэх бодол, санаа, төлөвлөгөөгүй хүмүүс цөөнгүй хэвээр байна. Тэгвэл энэ хүмүүс яллагддаг уу? Яг ч тийм биш. Хэрвээ энэ хүмүүс үүргээ гүйцэтгэхдээ Бурханы гэрийн шаардлагыг хангаж байвал тэнд үүргээ үргэлжлүүлэн гүйцэтгэж болно. Үнэнийг эрэлхийлэхгүй байгаагаас чинь болоод Бурханы гэр үүрэг гүйцэтгэх эрхийг чинь хасахгүй. Гэхдээ ийм маягаар үүргээ гүйцэтгэхийг өнөөг хүртэл “хөдөлмөрлөх” гэж ангилсаар ирсэн. “Хөдөлмөрлөх” гэдэг нь үүнийг аятайхнаар хэлсэн хэрэг, энэ бол Бурханы гэрийн ашигладаг нэр томьёо, харин үнэн хэрэгтээ үүнийг зүгээр л “ажил хийх” гэж нэрлэж ч болно. “Ажил хийх үед цалин авдаг шүү дээ” гэж зарим чинь хэлнэ. Тийм ээ, ажил хийснийхээ төлөө цалин авч болно. Тэгвэл чиний цалин юу вэ? Чамд Бурханы өгсөн бүх нигүүлсэл бол чиний цалин юм. Үнэний эрэл хайгуулын тухайд бол чи юу хийхээр зорьж байгаа, юу хийхээр төлөвлөж байгаа, юу хийхээр хүсэж байгаа нь хамаагүй, одоо чөлөөтэй гэдгийг чинь Би тодорхой хэлж өгч чадна. Чи үнэнийг эрэлхийлж болно, тэр нь зүгээр; эрэлхийлэхгүй бол тэр нь ч бас зүгээр. Гэхдээ та нарт Миний хэлэх сүүлчийн зүйл бол хүн үнэнийг эрэлхийлснээр л аврагдаж чадна. Хэрвээ чи үнэнийг эрэлхийлдэггүй бол аврагдах найдвар чинь тэг болно. Миний хэлэх баримт бол энэ. Зүрх сэтгэлд чинь энэ баримтыг тодорхой, ойлгомжтой, яг таг, тод томруун шингээхийн тулд—авралын найдвар ямар суурин дээр тулгуурладгийг зүрх сэтгэлд чинь тодорхой мэдүүлэхийн тулд та нарт энэ баримтыг хэлэх ёстой. Хэрвээ чи хөдөлмөрлөөд л сэтгэл ханаж, “Би зүгээр л үүргээ биелүүлж, Бурханы гэрээс хөөгдөхгүй байхад л болно: үнэнийг эрэлхийлэх мэтийн хэцүү зүйлээр өөртөө төвөг удах шаардлагагүй” гэж боддог бол чиний энэ үзэл бодол үндэслэлтэй юу? Хэдийгээр чи одоо Бурханд итгэж, үүрэг гүйцэтгэсээр байгаа ч эцсээ хүртэл Бурханыг дагаж чадна гэдэгтээ итгэлтэй байна уу? Ямартай ч үнэнийг эрэлхийлэх нь амьдралын томоохон асуудал бөгөөд гэрлэж, үр хүүхэдтэй болж, хөвгүүд охидоо өсгөхөөс, амьдралаа авч явж, эд хөрөнгөтэй болохоос илүү чухал. Бурханы гэрт үүрэг гүйцэтгэж, ирээдүйгээ эрэлхийлэхээс ч илүү чухал. Эцсийн эцэст үнэнийг эрэлхийлэх нь хүний амьдралын замд хамгийн чухал зүйл юм. Хэрвээ та нар хараахан үнэнийг эрэлхийлэх сонирхолтой болоогүй бол хэн ч та нарын талаар дүгнэлт гаргахгүй, та нар ирээдүйд үнэнийг эрэлхийлэхгүй гэж хэлэхгүй. Би ч бас та нарын талаар дүгнэлт гаргаж, одоо үнэнийг эрэлхийлэхгүй бол ирээдүйд хэзээ ч үнэнийг эрэлхийлэхгүй гэж хэлэхгүй. Тийм зүйл болохгүй. Тийм логик харилцаа байхгүй; энэ бол бодит баримт биш. Ямартай ч ойрын ирээдүйд, эсвэл яг одоо энэ мөчид та нар үнэнийг эрэлхийлэх замд орж, үнэнийг эрэлхийлдэг хүмүүс болж, аврагдах найдвартай хүмүүсийн дунд тоологдоно гэж Би найдаж байна.

Үнэнийг эрэлхийлэх нь аврал хүртэхтэй шууд холбоотой тул үнэнийг эрэлхийлэх тухай сэдэв нь жижиг сэдэв биш. Хэдийгээр энэ нь түгээмэл сэдэв байж болох ч маш олон үнэнийг хөнддөг. Үнэндээ энэхүү сэдэв нь хүний хэтийн ирээдүй, хувь заяатай нягт холбогддог, мөн бид энэ талаар байнга нөхөрлөдөг ч хүмүүс үнэнийг эрэлхийлэх талаар өөрсдийн ойлгох шаардлагатай янз бүрийн үнэн болон асуудлыг төдийлөн тодорхой ойлгоогүй хэвээр байна. Харин ч тэд мунгинасан байдлаар хүмүүсийн сайн гэж үздэг янз бүрийн зан авир, арга барил, түүнчлэн хүмүүсийн харьцангуй идэвхтэй, өөдөө чиглэсэн, эерэг гэж үздэг зарим бодол санаа, үзэл бодлыг авч, тэдгээрийг үнэн мэт эрэлхийлдэг. Энэ бол аймшигтай алдаа. Нарийн яривал хүмүүсийн зөв, сайн, зүйтэй гэж үздэг олон зүйл үнэн биш. Зарим нь хамгийн сайндаа л үнэнтэй нийцдэг ч тэдгээрийг үнэн гэж хэлж болохгүй. Ихэнх хүн үнэний эрэл хайгуулын талаар гүн гүнзгий буруу ойлголттой байдаг бөгөөд үнэний талаар нэлээд их эндүү ташаа ойлголт, өрөөсгөл хандлага өвөрлөдөг. Тийм учраас бид үүнийг тодорхой нөхөрлөж, ойлгох учиртай үнэн болон шийдвэрлэх учиртай асуудлуудыг нь хүмүүст ойлгуулах шаардлагатай. Бидний дөнгөж сая нөхөрлөсөн үнэний эрэл хайгуултай холбоотой тодорхой агуулгын талаар ямар нэг бодол та нарт байна уу? Ямар нэг төлөвлөгөө, санаа зорилго байна уу? Бид нөхөрлөлөөрөө дамжуулан, үнэнийг эрэлхийлэх нь юу гэсэн үг болох талаар илүү тодорхой тодорхойлсон болохоор олон хүн өмнө нь хийж, илчилдэг байсан зүйл, түүнчлэн ирээдүйд юу хийхээр зорьж байгаа талаараа бага зэрэг будилж байна. Тэд сэтгэл гонсойж, заримд нь бүр ямар ч найдваргүй болж, таягдан хаягдах аюулд орсон мэт санагддаг. Үнэнийг тодорхой нөхөрлөсөн атал хүмүүс үлбэгэр болбол тэдний байдал зөв үү? Энэ нь хэвийн үү? (Үгүй ээ, хэвийн биш.) Хэрвээ чи урьд нь үнэнийг эрэлхийлсэн, энэ нөхөрлөлийг сонсоод тэрийгээ баталгаажуулсан бол улам эрч хүчтэй болох биш үү? (Тэгнэ.) Тэгвэл хүмүүс яагаад үлбийдэг вэ? Тэр үлбэгэр байдлын уг үндэс юу вэ? Үнэнийг ил тод, тодорхой нөхөрлөх тусам хүмүүс төдий чинээ замтай болох учиртай—тиймээс хэрвээ хүмүүс илүү их замтай болсон бол улам үлбэгэр болох уу? Энд асуудал байгаа биш үү? (Байна.) Ямар асуудал? (Хүн үнэнийг эрэлхийлэх нь сайн гэдгийг мэддэг ч эрэлхийлэхийг хүсэхгүй байгаа бол энэ нь үнэнийг хайрладаггүйгээс болж байгаа юм.) Хүмүүс үнэнийг хайрладаггүй, эсвэл үнэнийг эрэлхийлэхээр зорьдоггүй—тийм учраас тэдэнд үлбэгэр санагддаг. Тэдний урьдын үйлдэл яасан бэ? (Тэд яллагдсан.) “Яллагдсан” гэдэг нь тийм ч зөв үг биш—нарийн яривал тэдний урьдын үйлдэл хүлээн зөвшөөрөгдөөгүй. Үйлдэл нь хүлээн зөвшөөрөгдөөгүйн үр дүн ямархуу байдаг вэ? Хүний үйлдэл хүлээн зөвшөөрөгдөхгүй байх үед юу болж байдаг вэ? Энэ нь юу гэсэн үг вэ? Тэр нь энгийн зүйл—хэрвээ хүний үйлдэл хүлээн зөвшөөрөгдөхгүй бол тэрээр үнэнийг эрэлхийлээгүй, харин оронд нь хүний зөв, сайн гэж үздэг зүйлсийг эрэлхийлж байгаа, өөрсдийн үзэл, төсөөллөөр амьдарсаар байгаа гэдгийг энэ нь харуулдаг. Ийм зүйл тохиолдож байгаа биш үү? (Тийм.) Ийм зүйл тохиолдож байгаа. Хүмүүсийн үйлдлийг Бурхан хүлээн зөвшөөрөхгүй үед тэд гонсойдог. Ийм үед тэдэнд хэрэгжүүлэлтийн эерэг, зөв зам байдаггүй юу? Үйлдэл нь хүлээн зөвшөөрөгдөөгүйгээс болоод хүн сөрөг болж, үүргээ орхиж, найдваргүй гээд өөрсдийгөө хаях нь зөв үү? Энэ нь хэрэгжүүлэлтийн зөв зам мөн үү? (Биш.) Энэ нь хэрэгжүүлэлтийн зөв зам биш. Иймэрхүү зүйл тохиолдоход өөрийнхөө асуудлыг олж мэдсэн бол хүн даруйхан замаа өөрчлөх ёстой. Хэрвээ чи үнэнийг эрэлхийлэх гэж юу болох тухай бидний нөхөрлөлөөр дамжуулан урьдын үйлдэл, зан авир чинь үнэний эрэл хайгуултай ямар ч хамаагүй байсныг олж мэдвэл энэ нь чамайг бухимдуулах эсэхээс үл хамааран хамгийн эхлээд хуучин, эндүү ташаа арга зам, хэрэгжүүлэлтийн арга барил, мөн түүнчлэн эрэл хайгуулын буруу замаа өөрчлөх нь чиний эн тэргүүнд хийх ёстой зүйл юм. Чи эдгээр зүйлийг даруйхан эргүүлэх ёстой. Урьдын үйлдлийг нь Бурхан няцааж, үл хүлээн зөвшөөрч, эдгээр үйлдэл бол ердөө л хөдөлмөр бөгөөд үнэнийг эрэлхийлэхтэй ямар ч хамаагүй гэж хэлэх үед зарим хүн “Өө, хүмүүс бид үнэхээр мунхаг, харалган. Бид үнэнийг ойлгодоггүй, юмыг нэвт харж чаддаггүй—энэ бүх хугацаанд бид үнэнийг хэрэгжүүлж, үнэнийг эрэлхийлж, Бурханыг сэтгэл хангалуун байлгаж байна гэж бодсон. ‘Үнэний эрэл хайгуул’ гэгчдээ бидний хийсэн зүйл ердөө л хүний сайн зан авир—зүгээр л махан биеийн янз бүрийн төрөлх чадвар, хэв чанар, авьяас билэгтээ тулгуурлан хүмүүсийн хийдэг зүйл гэдгийг бид одоо л мэдэж авлаа. Тэдгээр нь үнэний эрэл хайгуулын мөн чанар, тодорхойлолт, шаардлагаас хол; үүнтэй ямар ч хамаагүй. Бид энэ талаар юу хийх ёстой вэ?” гэж бодно. Энэ бол томоохон асуудал бөгөөд үүнийг шийдвэрлэх ёстой. Үүнийг шийдвэрлэх арга зам юу вэ? Нэг асуулт гарч ирлээ: Өмнө нь хүмүүсийн сайн гэж үздэг байсан зан авир, арга барил нэгэн зэрэг няцаагдсан, Бурхан тэдгээрийг санадаггүй, үнэний эрэл хайгуул гэж ч тодорхойлдоггүйг харгалзан үзвэл үнэний эрэл хайгуул гэж юу юм бэ? Үүнд хариулахын тулд хүн үнэний эрэл хайгуулын тодорхойлолтыг анхааралтай залбиран уншиж, тэрхүү тодорхойлолтоос хэрэгжүүлэлтийн замыг олж, үүнийг амьдралынхаа бодит байдал болгон хувиргах ёстой. Хүмүүс урьд нь үнэний эрэл хайгуулыг хэрэгжүүлээгүй тул одоогоос эхлээд үнэний эрэл хайгуулын тодорхойлолтыг биеэ авч явах үндэс, сууриа болгох ёстой. Тэгвэл үнэний эрэл хайгуулын тодорхойлолт юу вэ? Тэр бол: Тэр чигтээ Бурханы үгийн дагуу, үнэнийг шалгуураа болгон хүмүүс, зүйлсийг харж, биеэ авч явж, үйлдэх. Үүнийг илүү тодорхой, ойлгомжтой хэлэх боломжгүй. Хүний урьдын бүх үйлдэл, зан авир юу байсан бэ? Бурханы үгийн дагуу, үнэнийг шалгуураа болгосон байсан уу? Бодоод үз—тийм байсан уу? (Үгүй.) Тийм үйлдэл, зан авир маш ховор, байхгүйтэй адил гэж хэлж болно. Тиймээс хүн маш олон жил Бурханд итгэж, Бурханы үгийг уншиж, нөхөрлөөд үнэхээр юунд ч хүрээгүй юу? Хүмүүс Бурханы үгийн дагуу ганц ч зүйл хэрэгжүүлээгүй гэж үү? Бидний энд ярьсан “Тэр чигтээ Бурханы үгийн дагуу, үнэнийг шалгуураа болгон хүмүүс, зүйлсийг харж, биеэ авч явж, үйлдэх” гэх тодорхойлолт юунд чиглэсэн бэ? Ямар асуудлыг шийдвэрлэх зорилготой вэ? Хүний ямар асуудал, хүний зан чанарын мөн чанарын аль тал руу энэ нь чиглэдэг вэ? Хүмүүс үнэнийг эрэлхийлэхийн тодорхойлолтыг одоо ойлгож байж болох ч урьдын үйлдлүүд нь яагаад хүлээн зөвшөөрөгдөөгүй, яагаад үнэний эрэл хайгуул биш гэж тодорхойлогдсон тухайд гэвэл эдгээр зүйл тэдний хувьд тодорхойгүй, ойлгомжгүй, бүрхэг хэвээр үлддэг. Зарим хүн “Бид Бурханы нэрийг хүлээн авснаасаа хойш маш ихийг орхисон: Бид гэр бүлийнхэн болон ажлаа орхиж, хэтийн ирээдүйгээ орхисон. Бидний зарим нь сайхан ажлаасаа гарсан; зарим нь аз жаргалтай гэр бүлээ орхисон; зарим нь цалин өндөртэй, хязгааргүй ирээдүйтэй сайхан ажил мэргэжилтэй байсан ч бүгдийг нь орхисон. Эдгээр нь бидний орхисон зүйл. Бурханд итгэх болсноосоо хойш бид даруухан, тэвчээртэй, хүлээцтэй байж сурсан. Бид бусадтай харилцахдаа маргалддаггүй, чуулганд гарсан аливаа асуудлыг зохицуулахын тулд чадах бүхнээ хийдэг, ах эгч нарт бэрхшээл тулгарах бүрд хайраар тусалж дэмжихээр хамаг чадлаараа хичээдэг. Бид бусдад хор хөнөөл учруулахаас зайлсхийдэг, бусдын ашиг сонирхлыг хохироохоос аль болох зайлсхийдэг. Эдгээр арга барил нь үнэнийг эрэлхийлэхтэй үнэхээр ямар ч хамаагүй гэж үү?” гэх болно. Одоо сайн бодоод үз: Хүний татгалзал, зарлагадалт, зориулалт, хүлээцтэй байдал, тэвчээр, тэр ч байтугай зовлон зүдүүр юутай хамаатай байдаг вэ? Эдгээр зүйлд хэрхэн хүрдэг вэ? Тэдгээр нь юунд үндэслэдэг вэ? Ямар зоригжуулагч хүч хүмүүсийг ийм зүйл хийхэд хүргэдэг вэ? Эргэцүүлээд үз. Эдгээр зүйлийг сайтар бодвоос зохилтой юу? (Тийм.) Нэгэнт тэдгээрийг сайтар бодвоос зохилтой тул өнөөдөр шинжилж, судалцгаая; хүний сайн, зөв, эрхэм гэж дандаа үздэг байсан эдгээр зүйл үнэний эрэл хайгуултай холбоотой эсэхийг харцгаая. 

Эхлээд хүний орхилт, зориулалт, төлсөн төлөөсийг харцгаая. Эдгээр орхилт, зориулалт, төлөөсийн нөхцөл байдал, орчноос үл хамааран эдгээр зүйлийг хөдөлгөгч гол хүч хаанаас үүдэлтэй вэ? Миний нэгтгэн дүгнэснээр хоёр эх сурвалж бий. Эхнийх нь гэвэл, хүмүүс бодол санаа, үзлээрээ “Хэрвээ Бурханд итгэвэл өөрийгөө орхиж, өөрийгөө зарлагадаж, Бурханы төлөө төлөөс төлөх ёстой. Энэ нь Бурханд таалагддаг. Хүмүүс тав тухад шунаж, хорвоо ертөнцийн зүйлсийг эрэлхийлэх үед, эсвэл амаараа Бурханы нэрийг хүлээн авч, Бурханыг дагагч болсныхоо дараа хайхрамжгүй хэвээр үлдэж, урьдынхаараа амьдарсаар байвал Бурханд таалагддаггүй. Бурхан үүнд дургүй” гэж боддог. Хүмүүсийн субьектив хүслийг харгалзан үзвэл ингэж бодох нь лавтай. Бурханыг болон Бурханы шинэ ажлыг хүлээн авах хүний шалтгаан ямар ч байсан, субьектив хүсэл нь ийм маягаар үйлдэхийг зөвшөөрч, хүмүүс ингэж үйлдэхэд л Бурхан дуртай, ийм маягаар үйлдсэнээр Бурханыг баярлуулж, сэтгэл хангалуун болгоно гэж боддог. Хүмүүс махран тэмцэж, хичээл чармайлт гаргаж, хариуд нь юу ч нэхэлгүйгээр зүтгэж байгаа цагт, мөн төлөөс төлөхийн тулд өөрсдийнхөө сайн сайхан байдал, золгүй явдлыг үл тоож, өөрийгөө зориулж, төлөөс төлсөөр, Бурханы төлөө зарлагадаж, өөрсдийгөө Бурханд өргөн барьж байгаа л бол Бурхан гарцаагүй баярлана гэж тэд боддог. Тиймээс хүн ингэж бодмогцоо эргэлзэлгүйгээр толгой бөхийн, өөр бусад юм бүхнийг үл харгалзан, орхиж болох бүхнийг орхиж, өргөл болгож чадах бүхнээ өргөн барьж, өөрийнхөө тэвчиж чадах ямар ч зовлонг тэвчдэг. Хүмүүс ийм арга замаар хийдэг ч аль нэг нь толгойгоо өргөн, “Бурхан минь, миний хийж байгаа зүйл Танд хэрэгтэй зүйл мөн үү? Бурхан минь, Та миний зарлагадалт, зүтгэл, зовлон, төлсөн төлөөсийг хүлээн зөвшөөрч байна уу?” гэж Бурханаас асуусан уу? Хүмүүс Бурханаас хэзээ ч ингэж асууж байгаагүй бөгөөд Бурханы хариу үйлдэл, эсвэл хандлага ямар байхыг мэдэхгүйгээр өөдрөгөөр үргэлжлүүлэн өөрсдийгөө зориулж, өргөн барьж, зарлагадаж, зөвхөн ийм маягаар зовох юм бол Бурхан баяртай, сэтгэл хангалуун байна гэж боддог. Зарим хүн бүр банш идэхээ болихдоо тулж, банш идэх юм бол Бурхан баярлахгүй гэж айдаг. Оронд нь тэд эрдэнэ шишийн мантуу идэж, банш идэх нь тав тухад шунаж байгаа хэрэг гэж үздэг. Тэд эрдэнэ шишийн мантуу, бин, даршилсан ногоо идэх үедээ л тайвширдаг бөгөөд тайвшрах үедээ Бурхан гарцаагүй сэтгэл хангалуун байж таарна гэж боддог. Тэд өөрсдийн мэдрэмж, өөрсдийн баяр хөөр, уй гашуу, уур хилэн, баяр баясгаланг Бурханы мэдрэмж, Бурханы баяр хөөр, уй гашуу, уур хилэн, баяр баясгалантай эндүүрдэг. Энэ нь утгагүй биш үү? Хүмүүсийн зөв гэж үздэг зүйлсийг олон хүн үнэн гэж авч үзээд, тэдгээрийгээ Бурханд тулгаж, тэдгээрийг хүнд тавих Бурханы шаардлага хэмээн тайлбарладаг, учир нь бүх хүн ингэж боддог. Иймээс хүмүүс ингэж бодож байгаа л бол тэдгээр үг, зан авир, арга замыг өөрийн мэдэлгүй үнэн гэж тодорхойлох маш амархан бөгөөд энэ нь жам ёсны зүйл юм. Хүмүүс тэдгээр зүйлийг үнэн гэж тогтоосон тул, тэдгээр нь хүний даган мөрдөх шаардлагатай хэрэгжүүлэлтийн зарчим байж таарна, хүн ийм маягаар тэдгээрийг хэрэгжүүлж, даган мөрдвөл тэр нь Бурханы үгийг хэрэгжүүлж, үнэнийг эрэлхийлж, мэдээж Бурханы хүслийг биелүүлж байгаа хэрэг гэж тэд бодно. Хүмүүс нэгэнт “Бурханы хүслийг биелүүлж” байгаа юм чинь зовлон бэрхшээл нь үнэ цэнтэй биш үү? Тэд энэ төлөөсийг зөв төлж байгаа биш үү? Энэ нь Бурханы сэтгэл ханаж, санан дурсдаг зүйл биш үү? Гарцаагүй мөн гэж хүмүүс боддог. Энэ нь хүний “үнэн” гэж үздэг зүйл болон Бурханы үгийн хоорондох зай, ялгаа юм. Хүмүүс хүний ёс суртахууны байдалд нийцдэг, сайн, эрхэм, зөв юм бүхнийг өөрсдийнхөө үзэл, төсөөллөөр үнэн гэж тогтмол ангилаад, дараа нь тэрхүү чиглэлд үргэлжлүүлэн үйлдэж, хэрэгжүүлэхээр чармайх зуураа өөрсдөдөө хатуу шаардлага тавьдаг. Ингэснээрээ тэд өөрсдийгөө үнэнийг эрэлхийлж байгаа, үнэнийг эрэлхийлдэг хүнээс огт дутахгүй, мэдээж бас гарцаагүй аврагдаж чадах хүн мөн гэж боддог. Үнэн хэрэгтээ Бурханы үг болон үнэн нь хүмүүсийн үзэлдээ сайн, зөв, эерэг гэж үздэг зүйлстэй ямар ч хамаагүй. Гэсэн хэдий ч хүмүүс Бурханы үгийг уншиж, гартаа барьж байхдаа ч гэсэн өөрсдийнх нь үзлээр, сайн, зөв, сайхан, зөөлөн, эерэг бүхнийг, мөн хүний сурталчилсан зүйлсийг үнэн, эерэг зүйл гэж үзээд, тэдгээрийн араас уйгагүй хөөцөлдөн, тэдгээрийг эрэлхийлж, тэдгээрт хүрэхийг өөрөөсөө шаардаад зогсохгүй, бусдыг ч бас тэг гэж шаарддаг. Хүний сайн гэж үздэг зүйлсийг хүмүүс үнэнтэй уйгагүй эндүүрдэг бөгөөд дараа нь тэдгээр зүйлийн шаардсан стандарт, чиглэлд нийцүүлэн эрэлхийлж, улмаар өөрсдийгөө аль хэдийн үнэнийг эрэлхийлж, үнэний бодит байдлыг амьдран харуулж байгаа гэж боддог. Энэ нь үнэний эрэл хайгуулын талаар хүмүүст байдаг эндүү ташаа ойлголтын нэг тал юм. Энэхүү эндүү ташаа ойлголт гэдэг нь хүмүүс өөрсдийнхөө үзлээр сайн, зөв, эерэг гэж үздэг зүйлээ өөрсдийн стандарт гэж авч үзээд, хүнд тавих Бурханы шаардлага болон Бурханы үгийн шаардлага, стандартыг орлуулах явдал юм. Хүмүүс өөрсдийнхөө үзлээр зөв, сайн гэж боддог эдгээр зүйлээ үнэнтэй андуураад зогсохгүй, эдгээр зүйлийг даган мөрдөж, бас эрэлхийлдэг. Энэ нь асуудал биш үү? (Мөн.) Энэ нь хүний бодол санаа, үзэл бодолд буй асуудал юм. Эдгээр зүйлийг хийхэд нь хүмүүсийг юу зоригжуулдаг вэ? Эдгээр санаа бодол, эндүү ташаа ойлголттой болоход хүргэдэг үндсэн шалтгаан юу вэ? Үндсэн шалтгаан нь гэвэл, Бурхан эдгээр зүйлд дуртай гэж хүмүүс боддог учраас эдгээрийг Бурханд тулгадаг. Жишээлбэл, уламжлалт соёл хүмүүсийг ажилсаг, арвич хямгач бай гэдэг; ажилсаг, арвич хямгач байдал бол хүний ариун журам юм. “Оргилд гарахын тулд олон зовлон туулах ёстой” гэдэг нь ч бас ариун журам, “Эзнийхээ тушааснаар хий, эс бөгөөс чи уйгагүй хичээл чармайлт гаргаад юунд ч хүрэхгүй” гэх зэрэг иймэрхүү бусад санаа ч бас ариун журам мөн. Арьс өнгө, бүлэг болгонд хүмүүс өөрсдийнх нь сайн, зөв, эерэг, идэвхтэй, өөдөө чиглэсэн гэж үздэг бүхэн үнэн гэж боддог бөгөөд эдгээр зүйлийг үнэн гэж үзээд, Бурханы илэрхийлсэн бүх үнэнийг орлуулдаг. Хүний бат итгэдэг, Сатаны зүйлсийг үнэн болон Бурханы шаардлагын стандарт гэж тэд эндүүрдэг. Тэд өөрсдийнхөө зөв гэж төсөөлдөг, боддог хүслэнт байдал, чиглэл, зорилго руу эрэл хайгуулаа чиглүүлдэг. Энэ бол аймшигтай алдаа. Хүний үзэл, төсөөллөөс гардаг эдгээр зүйл Бурханы үгтэй огт нийцдэггүй, тэр чигтээ үнэнтэй зөрчилддөг. 

Хүмүүс өөрсдийн үзэлдээ сайн, зөв гэж үздэг зүйлээ үнэнтэй эндүүрдгийн хэдэн жишээг Би хэлье, тэгснээр энэ санаа тийм ч хийсвэр биш болж, та нар үүнийг ойлгож чадна. Жишээлбэл: Бурханд итгэснийхээ дараа зарим эмэгтэй нүүрээ будаж, гоёл чимэглэл зүүхээ больдог. Тэд будаг шунх, гоёл чимэглэлээ хойш тавиад, Бурханд итгэгчид биеэ зөв авч явах учиртай, будаж шунхдаж, гоёж гангалж болохгүй гэж боддог. Зарим хүн машинтай ч жолооддоггүй, оронд нь унадаг дугуйгаар явдаг. Машин жолоодох нь тав тухад шунаж буй хэрэг гэж боддог. Зарим хүнд мах идэх боломж бололцоо байдаг ч иддэггүй бөгөөд үргэлж мах идэх юм бол цаашид мах идэх боломжгүй нөхцөл байдал тулгарах үед сөрөг, сул дорой болж, Бурханаас урвана гэж боддог. Иймээс тэд урьдчилаад махгүйгээр зовж сурдаг. Бусад нь Бурханд итгэгчийн хувиар биеэ зөв авч явах ёстой гэж боддог тул өөрсдийнхөө дутагдал, муу зуршлыг үнэлж дүгнээд, ярианы өнгөө өөрчлөхөөр шаргуу ажиллаж, уураа барьдаг бөгөөд өөрсдийгөө боловсруулж, бүдүүлэг биш болохын тулд чадлынхаа хэрээр хичээдэг. Хүн Бурханд итгэдэг болмогцоо өөрсдийгөө хязгаарлаж, хазаарлах ёстой, бусдын нүдэнд сайн хүн болж, биеэ зөв авч явах ёстой гэж боддог. Ингэснээрээ төлөөс төлж, Бурханыг сэтгэл хангалуун болгож, үнэнийг хэрэгжүүлж байна гэж тэд боддог. Зарим хүн хааяа хааяа гоё хувцаслаж, дэлгүүр хэсэхээр явдаг бөгөөд тэгэх үедээ буруутай санагдаж, Бурханд итгэж байгаа болохоор будаж шунхдаж, гоёж гангалж болохгүй, сайхан хувцас өмсөж болохгүй гэж боддог. Хэрвээ тэд будаж шунхдаж, гоёж гангалаад, сайхан хувцас өмсвөл Бурхан үзэн ядаж, дургүйцнэ, Бурхан хүй нэгдлийн үеийн хүн төрөлхтөнд дуртай, харин аж үйлдвэр, орчин үеийн шинжлэх ухаан юм уу ямар нэг чиг хандлагад дургүй гэж боддог. Эдгээр зүйлийг эрэлхийлэхээ болих л юм бол үнэнийг эрэлхийлнэ гэж тэд боддог. Энэ нь гажууд ойлголт биш үү? (Мөн.) Энэ хүмүүс Бурханы үгийг анхааралтай уншсан уу? Бурханы үгийг үнэн гэж авч үзсэн үү? (Үгүй.) Тэд Бурханы үгийг үнэн гэж авч үзээгүй юм чинь үнэнийг эрэлхийлж байгаа юу? (Үгүй.) Тийм учраас эдгээр арга зам, илрэл нь зүгээр л хүмүүс өөрсдийнхөө үзлээр зөв, сайн гэж үздэг зүйлээ үнэнтэй эндүүрч, эдгээр зүйлийг ашиглан үнэнийг орлуулдаг. Тэд өөдрөгөөр эдгээр зүйлийг хэрэгжүүлж, дараа нь өөрсдийгөө үнэнийг хэрэгжүүлж байгаа, үнэний бодит байдалтай хүн мөн гэж боддог. Жишээлбэл, Бурханд итгэдэг болсноосоо хойш телевизийн шоу нэвтрүүлэг үзээгүй, мэдээ үзээгүй, бүр дэлгүүр ч хэсээгүй хүмүүс байдаг. Тэд сайн мэдээ түгээж, үүргээ биелүүлж байсан учраас олон шөнө өвсөн дээр унтаж, нохойн үүрний дэргэд олон өдрийг өнгөрөөсөн, хүйтэн хоол идээд өчнөөн олон удаа гэдэс нь өвдөж, нойр хоол дутуугаас болоод олон кг жин хасаж, маш их зовсон. Тэд энэ бүх зүйлийг маш сайн мэддэг, тэдгээрийг нэг бүрчлэн тооцоолдог. Тэд яагаад эдгээр зүйлийг ийм тодорхой бүртгэдэг юм бэ? Учир нь хүмүүс эдгээр зан авир, арга зам нь үнэнийг хэрэгжүүлж, Бурханыг сэтгэл хангалуун болгож байгаа хэрэг, энэ бүх сайн зан авирыг бүрдүүлчих юм бол Бурхан өөрсдийг нь сайшаана гэж боддог. Тиймээс хүмүүс гомдоллодоггүй бөгөөд эдгээр зүйлийг эргэлзэлгүйгээр хэрэгжүүлдэг. Тэд эдгээрийн талаар ярих, давтах, эргэн санахаас огт залхдаггүй, зүрх сэтгэл нь хангалуун байдаг. Гэсэн ч Бурханы шалгалттай тулгарах үедээ, Бурханы зохицуулсан орчин өөрсдийнх нь хүссэн шиг биш бол, Бурханы шаарддаг зүйл, Бурханы үйлдэл өөрсдийнх нь үзэлтэй нийцэхгүй бол энэ хүмүүсийн зөв гэж үздэг зүйлс, түүнчлэн тэдний төлдөг төлөөс болон хэрэгжүүлэлт ямар ч нэмэргүй байх болно. Өөрсдөд нь тулгарсан орчинд Бурханыг дуулгавартай дагаж, Бурханыг мэдэхэд нь эдгээр зүйл тэдэнд өчүүхэн төдий ч тус болохгүй. Эсрэгээрээ, Бурханы үгийн бодит байдалд орж, Бурханыг дуулгавартай дагахад нь эдгээр зүйл бул хар чулуу, саад тотгор болно. Үүний шалтгаан нь өөрсдийнх нь зөв гэж үздэг зүйлс үндсэндээ үнэн биш, өөрсдийнх нь хэрэгжүүлдэг зүйл үнэний эрэл хайгуул биш гэдгийг хүмүүс огт мэдэж аваагүйд оршдог. Тэгвэл хүмүүс эдгээр зүйлээс юу олж авдаг вэ? Ердөө нэг төрлийн сайн зан авир. Хүмүүс тэдгээрээс үнэнийг, амийг олж авахгүй. Гэсэн хэдий ч тэд эдгээр сайн зан авир нь үнэний бодит байдал гэж эндүүрсээр байгаа бөгөөд өөрсдийнхөө үзлээр зөв гэж үздэг эдгээр зүйл нь үнэн, эерэг зүйл гэдэгт бүр ч шийдэмгий болж, улмаар тэрхүү шийдэмгий байдал нь зүрх сэтгэлд нь үндэслэдэг. Хүмүүс өөрсдийнхөө үзлээр зөв гэж үздэг эдгээр зүйлийг шүтэж, үүнд сохроор итгэх тусмаа үнэнийг улам голж, Бурханы шаардлага болон үгээс төдий чинээ холддог. Үүний зэрэгцээ хүмүүс илүү их төлөөс төлөх тусмаа өөрсдийгөө төдий чинээ хөрөнгөтэй болж байна гэж боддог бөгөөд аврагдаж, Бурханы амлалтыг хүлээн авах шалгуурыг хангаж байгаа гэж улам их боддог. Энэ нь ёрын тойрог биш үү? (Мөн.) Энэ асуудлын үндэс нь юу вэ? Гол буруутан нь юу вэ? (Хүмүүс өөрсдийнхөө үзлийг эерэг зүйл гэж эндүүрч, үүгээрээ Бурханы үгийг орлуулдаг.) Хүмүүс Бурханы үгийг өөрсдийнхөө үзлээр орлуулж, Бурханы үгийг хойш тавьж, үндсэндээ үл тоодог. Өөрөөр хэлбэл, тэд Бурханы үгийг огтхон ч үнэн гэж авч үздэггүй. Хүмүүс Бурханд итгэснийхээ дараа Бурханы үгийг уншиж магадгүй ч эрэлхийлж, сонгож, хэрэгжүүлдэг зүйл нь хүний үзэл, төсөөлөлд үндэслэсэн хэвээр байдаг бөгөөд тэд Бурханы үг, шаардлагын дагуу Бурханд итгэх замд ороогүй гэж хэлж болно. Хүмүүс үзэл, төсөөлөлдөө үндэслэн Бурханд итгэх асуудал яг хаанаас үүдэн гардаг вэ? Хүний үзэл, төсөөлөл хаанаас үүсдэг вэ? Хаанаас үүдэлтэй вэ? Тэдгээр нь голчлон уламжлалт соёл, хүний өв уламжлал, түүнчлэн шашны ертөнцийн боловсруулалт, нөлөөллөөс үүдэлтэй гэж хэлж болно. Хүний үзэл, төсөөлөл эдгээр зүйлтэй шууд холбоотой байдаг. 

Хүмүүс бодол санаа, үзэл бодолдоо өөр ямар зүйлийг сайн, зөв, эерэг гэж үздэг вэ? Цөөн хэдэн жишээ хэл дээ. Хүмүүс үргэлж “Сайн хүмүүс амар тайван амьдардаг”, “Цайлган хүмүүс хэзээд давамгайлдаг” гэж хэлдэг—энэ цөөхөн байна, тийм үү? (Тийм.) Бас “Сайн санааны үзүүрт тос, муу санааны үзүүрт цус; өнөөдөр биш бол дараа болно”, “Ёрын мууд тууштай байх нь өөрийгөө сүйрүүлнэ”, “Бурхан устгах хүнээ эхлээд галзууруулдаг”, “Оргилд гарахын тулд олон зовлон туулах ёстой”, “Эрдэм ном эрхэм дээд” гэх мэт. Энэ бүх утгагүй үг ой гутмаар байдаг. Ийм үг сонсоод Миний уур хүрдэг ч хүмүүс тэдгээрийг маш амархан хэлдэг. Тэд яагаад эдгээр үгийг ийм амархан хэлж чаддаг юм бэ? Би яагаад үүнийг хэлж чаддаггүй юм бэ? Би эдгээр үг, эдгээр хэллэгт дургүй. Та нар ийм үгийг бэлэн байлгаж, хэл амнаасаа урсгаж, ер түгдрэлгүй цээжээр хэлдэг чинь эдгээр зүйлийг онцгойлон дээдэлж, шүтдэгийг чинь нотолдог. Та нар эдгээр хоосон, хийсвэр, бодит бус зүйлийг шүтэхийн зэрэгцээ тэдгээрийг өөрийнхөө уриа лоозон, үйлдлийнхээ зарчим, шалгуур, үндэс болгодог. Дараа нь бүр Бурхан ч бас ингэж боддог, Бурханы үг төстэй санааг өөрөөр илэрхийлсэн хэрэг, эдгээр зүйл бол Бурханы үгийн ерөнхий утга: хүмүүсийг сайн болгох гэсэн уриалга гэж боддог. Энэ үзэл бодол зөв үү? Эдгээр зүйл нь Бурханы үг болон Бурханы илэрхийлсэн үнэний утга мөн үү? Огтхон ч үгүй; Бурханы хэлсэн зүйл эдгээр зүйлтэй ямар ч хамаагүй. Тиймээс хүмүүсийн үнэнд хандах хандлагыг өөрчилж, үнэнийг танин мэдэх чадварыг нь засаж залруулах ёстой—өөрөөр хэлбэл, үнэнийг байрлуулдаг стандартыг нь засаж залруулж өөрчлөх ёстой. Эс бөгөөс тэдний хувьд үнэнийг хүлээн авахад хэцүү байх бөгөөд тэд үнэнийг эрэлхийлэх замд орох аргагүй байх болно. Үнэн гэж юу вэ? Өргөн хүрээнд ярих юм бол Бурханы бүх үг үнэн. Тэгэхээр бүр нарийн яривал үнэн гэж юу вэ? Би та нарт өмнө нь хэлсэн. Би юу гэж хэлсэн бэ? (“Үнэн бол хүмүүсийн биеэ авч явах, аливааг хийх, Бурханыг шүтэн мөргөх шалгуур юм” (Үг. IV Боть: Антихристүүдийг илчлэх нь. 8-р зүйл (III хэсэг).) Зөв, үнэн бол хүмүүсийн биеэ авч явах, аливааг хийх, Бурханыг шүтэн мөргөх шалгуур юм. Тэгвэл үнэн нь хүмүүсийн өөрсдийнхөө үзлээр зөв, сайн гэж үздэг зүйлтэй холбоотой юу? (Үгүй.) Хүмүүсийн эдгээр зүйл хаанаас гаралтай вэ? (Сатаны амьдралын гүн ухаанаас, мөн уламжлалт соёлын хүнд суулгасан зарим бодлоос.) Тийм ээ. Нарийн яривал эдгээр зүйл Сатанаас гаралтай. Эдгээр зүйлийг хүнд суулгасан алдартай, нэрд гарсан хүмүүс хэн бэ? Тэд Сатан биш гэж үү? (Мөн.) Та нарын тэр бүх эцэг өвгөд чинь Сатан—тэд бол амьдарч, амьсгалж буй Сатан. Хятадын ард түмний дэмждэг тэр үгсийг хар л даа: “Анд найз алсаас ирэх хэчнээн сайхан билээ”, “Нэгэнт ирсэн бол үлдсэн ч болно”, “Эцэг эхийнхээ амьдад хол бүү яв”, “Эцэг эхдээ ачлалтай байх нь хамгийн эрхэм дээд үйл”, “Гурван ачлалгүй байдлын дундаас угсаа залгамжлагчгүй байх нь хамгийн муу”, “Үхэгсдийг хүндэл”, “Хүн үхэх дөхөхөөр үг нь үнэн, зөөлөн болдог.” Эдгээр үгийг сайтар шинжлээд үз—тэдгээрийн аль нэг нь үнэн үү? (Үгүй.) Тэдгээр нь бүгд утгагүй үг, төөрөгдөл юм. Надад хэл дээ, хүмүүс Бурханы ажлыг хүлээн авсныхаа дараа эдгээр төөрөгдөл, утгагүй үгийг үнэн гэж эндүүрэх нь хэчнээн мунхаг хэрэг вэ? Энэ хүмүүс үнэнийг ойлгох чадвартай юу? (Үгүй.) Тийм хүмүүс бол хөгийн хүмүүс бөгөөд үнэнийг ойлгож огт чадахгүй. Та нар одоо Бурханы маш олон үгийг уншсан болохоор жаахан ч болов үнэний мэдлэгтэй болсон биш үү? (Тэгсэн.) Үнэн хаанаас ирдэг вэ? (Бурханаас ирдэг.) Үнэн Бурханаас ирдэг. Бурханы хэлээгүй ямар ч үгэнд бүү итгэ. Сатанлаг амьдралын гүн ухаан, уламжлалт соёлын тэдгээр санаа нь үнэн биш бөгөөд хүн тэдгээрийн дагуу, тийм зүйлсийг шалгуураа болгон хүмүүс, зүйлсийг харж, биеэ авч явж, үйлдэх ёсгүй, учир нь тэдгээр нь Бурханаас ирээгүй. Ямар нэг зүйл хүнээс гаралтай л бол уламжлалт соёлоос үүдэлтэй юу, алдартай хүнээс үүдэлтэй юу гэдэг нь, эрдэм ном, нийгмийн бүтээгдэхүүн эсэх нь, эсвэл ямар эзэнт гүрэн, арьс өнгөний хүмүүсээс гаралтай нь хамаагүй—энэ нь үнэн биш. Гэсэн ч хүмүүс яг эдгээр зүйлийг үнэн гэж үзэж, үнэний оронд эрэлхийлж, хэрэгжүүлдэг бөгөөд ингэх явцдаа өөрсдийгөө үнэнийг хэрэгжүүлж байна, Бурханы хүслийг биелүүлэх тун дөхөж байна гэж боддог, гэтэл үнэндээ үүний яг эсрэгээр байдаг: Чи эдгээр зүйлд үндэслэн эрэлхийлж, хэрэгжүүлэх үедээ Бурханы шаардлагаас улам холдож, үнэнээс бүр ч их холддог. 

Хүний сайн, эерэг гэж үздэг зүйлсийг үнэнтэй андуурч, тэдгээрийг үнэн мэт эрэлхийлэх нь угаасаа утгагүй юм. Бурханы ажлыг хүлээн авч, Бурханы олон үгийг уншсан хүмүүс яахаараа хүний сайн гэж үздэг тэдгээр зүйлийг үнэнтэй андуурч, тэдгээрийг үнэн мэт эрэлхийлсээр байдаг юм бэ? Энд ямар асуудал байна вэ? Хүмүүс үнэн юу болохыг ойлгодоггүй, үнэний талаар бодит мэдлэггүй гэдгийг харуулахад энэ нь хангалттай. Энэ бол Миний дөнгөж сая асуусан “Эдгээр зүйл үнэн биш гэдгийг харгалзан үзвэл, хүмүүс яаж эдгээрийг хэрэгжүүлж, өөрсдийгөө үнэнийг хэрэгжүүлж байна гэж бодсоор байдаг юм бэ?” гэх асуултын нэг хүчин зүйл юм. Би хүний завхарсан зан чанартай холбоотой өөр нэг хүчин зүйлийн талаар ярья. Өөрсдийнхөө үзлээр сайн, зөв, эерэг гэж үздэг зүйлс нь үнэн гэж хүмүүс боддог бөгөөд энэ суурин дээрээ төлөвлөгөө зохиож, өөрсдөө Бурханыг сэтгэл хангалуун болгосон, Бурхан баяртай байгаа, хүнд амласан амлалтаа Бурхан өөрсдөд нь өгнө гэж боддог. Энэ төлөвлөгөө нь Бурхантай наймаа хийх гэсэн оролдлого биш үү? (Мөн.) Нэг талаар хүмүүс буруу, утгагүй ойлголт өвөрлөх зуураа эдгээр зүйлийг баримталж, эрэлхийлдэг, үүний зэрэгцээ хувийн хүсэл, санаархлаараа Бурхантай наймаа хийх гэж оролддог. Энэ нь өөр нэг хүчин зүйл биш үү? (Мөн.) Бид энэ хүчин зүйлийн талаар өмнө нь олон удаа нөхөрлөсөн учраас одоо үүнийг дэлгэрэнгүй ярихгүй. Тэгвэл Би та нараас асууя: Бурханд итгэдэг хүн орхиж, зовж, өөрийгөө зарлагадаж, Бурханы төлөө төлөөс төлөх үедээ санаархал, зорилготой байдаг биш үү? (Тийм.) “Би юу ч хүсэхгүй, юу ч гуйхгүй. Орчин нөхцөл ямар ч байсан би орхиж, өөрийгөө зарлагадаж, төлөөс төлнө. Тэгээд л тэр. Надад ямар ч хувийн хүсэл, санаархал байхгүй. Бурхан надад яаж ч хандсан зүгээр ээ. Бурхан намайг шагнаж болно, шагнахгүй байж ч болно—аль ч тохиолдолд би Бурханы шаардлагын дагуу үйлдэж, өөрийгөө өргөн барьж, бүх юмыг орхиж, төлөөс төлж, зовсон” гэж хэлдэг хүн байна уу? Тийм хүмүүс байдаг уу? (Үгүй.) Өнөөг хүртэл ийм хүн төрөөгүй. Зарим хүн “Тийм хүн вакуум орчинд л амьдрах ёстой болно” гэж хэлж магадгүй. Хүн вакуум орчинд амьдарсан ч гэсэн ийм байхгүй: Тэд завхарсан зан чанартай, санаархал, хүсэлтэй хэвээр байх бөгөөд Бурхантай наймаа хийхээр оролдсоор л байна. Тиймээс энэ асуултын хоёр дахь хүчин зүйл нь хүмүүс өөрсдийнхөө үзлээр зөв гэж боддог зүйлээ үнэн гэж авч үзмэгцээ төлөвлөгөө гаргадаг. Тэр төлөвлөгөө нь юу вэ? Бурханы хүнд амласан ерөөлөөр, үзэсгэлэнтэй сайхан хүрэх газраар солихын тулд эдгээр зүйлийг хэрэгжүүлэх. Ямар нэг зүйлийг хүн эерэг гэж үзэж байгаа л бол тэр нь зөв байж таарна гэж тэд боддог учраас өөрсдийнхөө зөв гэж боддог зүйлийг хийж, эрэлхийлдэг бөгөөд ийм маягаар хэрэгжүүлснээр Бурханаар ерөөгдөх нь дамжиггүй гэж боддог. Тэр нь хүний төлөвлөгөө юм. Энэхүү хоёр дахь хүчин зүйл нь гагцхүү хүмүүс санаархал, хүслээ хангахаар хичээж, Бурхантай наймаа хийхээр оролдохтой холбоотой. Хэрвээ чи үүнд итгэхгүй бол хүмүүсийн наймаа хийхийг хориглож, хүсэл, санаархлаас нь салга—тэднээр хүсэл, санаархлыг нь орхиул. Тэгвэл тэд зовж, төлөөс төлөх эрч хүчээ нэн даруй алдана. Яагаад тэд эдгээр зүйлийг хийх эрч хүчээ алдах вэ? Учир нь тэдэнд хэтийн ирээдүй, хувь заяагаа алдсан мэт, ерөөгдөх найдвар байхаа больсон мэт, юу ч олж авахгүй мэт санагдана. Тэдний хэрэгжүүлдэг зүйл үнэн биш, эрэлхийлдэг зүйл нь үнэн биш, харин өөрсдийнх нь эерэг гэж төсөөлдөг зүйлс байдаг хэдий ч хүсэл, санаархал нь нуран унах үед эдгээр зүйлийн төлөө төлөөс төлөхийг ч хүсэхээ больдог. Надад хэл дээ, хүмүүст юу байдаг вэ? Тэдэнд жинхэнэ итгэл бий юу? (Байхгүй.) Цаашилбал хүмүүс үнэнч үү? “Бурхан одоо юу ч хэлсэн бид Түүнийг дагана. Бурхан юу ч хэлсэн бид сөрөг болохгүй, урам хугарахгүй, бууж өгөх нь бүү хэл буцаж няцахгүй. Бурхан биднийг хүсэхгүй байсан ч гэсэн, биднийг үйлчлэл үзүүлэгчид, хөдөлмөрчид, үнэнийг эрэлхийлдэг хүмүүс биш, аврагдах найдваргүй гэж хэлсэн ч гэсэн бид Бурханыг эргэлзэлгүй дагаж, үүргээ цөхрөлтгүй гүйцэтгэнэ. Энэ чинь үнэнч зан биш үү? Итгэлтэй байгаа хэрэг биш үү? Үнэнч, итгэлтэй байх нь үнэнийг эрэлхийлэхтэй адил биш үү? Бид тодорхой хэмжээнд үнэнийг эрэлхийлж байгаа гэсэн үг биш үү?” гэж зарим хүн хэлж болзошгүй. Надад хэл дээ, энэ нь үнэнийг эрэлхийлж буй хэрэг мөн үү? (Үгүй.) Энэ нь үнэнийг эрэлхийлж буй хэрэг биш гэдэг нь юу гэсэн үг вэ? Хүний “амьдрах арга зам” бүгд битүүмжлэгдсэн, тэдэнд бүр зуурах сүрэл ч байхгүй гэсэн үг юм. Тэгвэл яах ёстой вэ? Хийж болох зүйл байна уу? Өөрсдийнх нь хийж чадах ямар нэгэн зүйл байгаа эсэхээс үл хамааран, үүнийг сонсоод хүмүүст ямар санагддаг вэ? Тэд дээд зэргээр гонсойж, “Надад үнэхээр ерөөгдөх найдвар байхгүй гэсэн үг үү? Юу болоод байна аа?” гэдэг. Ийм нөхцөлд хүмүүс бүрмөсөн мунгинадаг. Миний үг та нарын бүх “амьдрах арга замыг” салгасан болохоор эндээс хаашаа явахыг чинь Би харъя. “Хөдөлмөрлөж, наймаа хийхээр оролдож, гажууд ойлголттой байж, эсвэл зовж, төлөөс төлөх нь зөв биш—тэгвэл яг юу хийвэл зөв юм бэ? Бурхан юу ч хэлсэн бид Түүнийг орхихгүй. Үүргээ гүйцэтгэсээр байх болно. Тэр нь үнэнийг хэрэгжүүлэхтэй дүйцэх биш үү?” гэж зарим хүн хэлдэг. Энэ асуултыг тодорхой ойлгох ёстой. Хүмүүс үнэнийг ойлгодоггүй, үнэнийг хэрэгжүүлэх гэж юу гэсэн үг болохыг үргэлж буруу ойлгодог учраас орхиж, зарлагадаж, зовж, төлөөс төлөх нь үнэнийг хэрэгжүүлж, Бурханыг дуулгавартай дагаж буй хэрэг гэж боддог. Энэ бол аймшигтай алдаа. Үнэнийг хэрэгжүүлэх нь Бурханы үгийг хэрэгжүүлэх явдал боловч хүмүүс үнэнийг зарчимтайгаар хэрэгжүүлэх ёстой—хүний үзэл, төсөөлөлд тулгуурлан хэрэгжүүлж яасан ч болохгүй. Бурханы хүсдэг зүйл бол чин сэтгэл, Бурханыг хайрладаг зүрх сэтгэл, Бурханыг сэтгэл хангалуун байлгадаг зүрх сэтгэл юм. Бурханы үгийг ийм маягаар хэрэгжүүлэх нь л үнэнийг хэрэгжүүлж буй хэрэг. Хэрвээ хүн өөрийгөө Бурханы төлөө зарлагадах үедээ Бурхантай наймаа хийж, хувийн санаархал, хүслээ хангахыг үргэлж хүсдэг бол үнэнийг хэрэгжүүлж байгаа биш, харин үнэнээр доог тохуу хийж, үнэнийг уландаа гишгэлж байгаа, хоёр нүүртэн юм. Тиймээс ерөөл хүртэх санаархал, хүсэл нь нуран унахыг үл харгалзан, тэсэн ядан хүлээх юу ч үгүй, өөрийг нь зоригжуулах юу ч үгүй байсан хэр нь хүн Бурханы шүүлтийн үгийг хүлээн авч чаддаг, Бурханыг орхидоггүй, үүргээ цөхрөлтгүй биелүүлдэг бол энэ нь үнэнийг эрэлхийлж, хэрэгжүүлэхтэй дүйцэх үү? Миний харж байгаагаар, хэрвээ бид үүнийг үнэнийг эрэлхийлэх гэж юу болох тухай тодорхойлолтод үндэслэн үнэлбэл энэ нь мөн л үнэнийг эрэлхийлэх явдал биш бөгөөд үнэнийг эрэлхийлэх стандартад огт хүрэхгүй. Одоо бид үнэний эрэл хайгуулын талаар үнэн зөв тодорхойлолттой болсон болохоор хүмүүсийн үйлдэл, зан байдал, илрэлийг үнэлэхдээ үүнийг чанд мөрдөх ёстой. Хүсэн хүлээх ерөөлгүй байсан ч Бурхантай хамт үлдэж, үүргээ цөхрөлтгүй гүйцэтгэх хүний чадварт үндэслэн ямар үнэлгээ хийж болох вэ? Бүтээгдсэн зүйлийн хувиар тийм хүмүүс хүн чанартаа хоёр магтууштай зүйлтэй төрсөн байдаг, тэрийгээ ашиглаж чадвал чи хамгийн бага хэмжээнд Бурханыг дагах нь лавтай. Тэр хоёр зүйл юу болохыг та нар мэдэх үү? (Мөс чанар, эрүүл ухаан.) Зөв. Хүний хүн чанарт хамгийн үнэ цэнтэй хоёр зүйл байдаг—хүмүүс үнэнийг ойлгохгүй байх үед, тун тааруу хэв чанартай, Бурханы шаардлага болон үнэний талаар ямар ч мэдлэг, оролтгүй бөгөөд байрандаа бат зогсож чаддаг байх үед үүнд хүрэх боломжийг тэдэнд олгодог үндсэн урьдач нөхцөл юу вэ? Тэд хэвийн хүн чанарын мөс чанар, эрүүл ухаантай байх ёстой. Тэгвэл хариулт нь тодорхой байна. Хүмүүс үнэнийг эрэлхийлдэггүй, ерөөгдөх хүсэл, санаархалгүй, ерөөгдөх хүслээ булаалгасан мөртөө Бурханыг дагаж, үүргээ гүйцэтгэж чаддаг хэвээр байвал тэд ямар суурин дээр ингэдэг вэ? Юу тэднийг зоригжуулж байна вэ? Тэдний үйлдэлд ямар ч үндэслэл, урам зориг байхгүй—хүмүүс хэвийн хүн чанарын мөс чанар, эрүүл ухаантай л бол эдгээр зүйлийг хийж чадна. Одоо нөхцөл байдал ийм байдаг: Чи үнэнийг ойлгодоггүй, тэр бол бодит баримт—хоосон сургаалын ойлголт чинь нэмэргүй, энэ нь үнэний бодит байдалд орсон гэсэн үг биш. Хэтийн ирээдүй, хувь заяагаа эрэлхийлэхийн тулд Бурхантай наймаа хийхээр оролдох нь буруу гэдгийг чи мэднэ, гэхдээ хэтийн ирээдүй, хувь заяаны эрэл хайгуул болон ерөөгдөх хүслийг чинь яллаж, булаасны дараа чи баяртайгаар Бурханыг дагаж, үүргээ гүйцэтгэдэг хэвээр бол тэр нь үнэхээр магтууштай байх болно. Чи үнэнийг олж авалгүйгээр Бурханыг дагаж чадсан бол тэр нь юунд түшиглэх байсан бэ? Мөс чанар, эрүүл ухаанд чинь түшиглэх байсан. Хүний мөс чанар, эрүүл ухаан өөрсдийнхөө хэвийн оршин тогтнол, амьдрал, хүмүүс, зүйлстэй харилцах харилцааг тэтгэж чадна. Тэгвэл мөс чанар, эрүүл ухаандаа үндэслэн үүргээ гүйцэтгэх болон үнэнийг хэрэгжүүлэх хоёрын хооронд ямар зай байдаг вэ? Үнэнийг эрэлхийлдэг хүний илрэл нь гэвэл тэд тэр чигтээ Бурханы үгийн дагуу, үнэнийг шалгуураа болгон хүмүүс, зүйлсийг харж, биеэ авч явж, үйлддэг байхад мөс чанар, эрүүл ухаандаа л үндэслэн үйлддэг хүмүүс үнэнийг эрэлхийлэхгүй байж болох ч бүртгэл дээрээ ямар ч муу дүнгүйгээр хөдөлмөрлөж, үүргээ гүйцэтгэж, Бурханы гэрт үлдэж чадна. Тэр нь юунаас хамаардаг вэ? Тэд Бурханы үгийн дагуу, үнэнийг шалгуураа болгохын оронд мөс чанар, эрүүл ухааныхаа шалгуурт үндэслэн хүмүүс, зүйлсийг харж, биеэ авч явж, үйлддэг. Тиймээс ингэж бодоод үзвэл, хэрвээ чи зүгээр л мөс чанар, эрүүл ухаандаа үндэслэн үүргээ гүйцэтгэдэг бол үнэнийг эрэлхийлэх тэр хоёрын хооронд ялгаа байх биш үү? (Байна.) Мөс чанар, эрүүл ухаандаа үндэслэн үүргээ гүйцэтгэх нь хөдөлмөрлөх төдийдөө сэтгэл ханах явдал; сайн хөдөлмөрлөх, үймээн, саад учруулахгүй байх, дуулгавартай дагаж, захирагдах, сайн зан авиртай, бусадтай сайн харилцаатай байх, бүртгэл дээрээ муу дүнгүй байх гэх мэт зүйлсийг өөрийнхөө стандарт болгох явдал юм. Тэр нь үнэнийг эрэлхийлэх түвшинд хүрч очих уу? Үгүй. Хүн хэчнээн сайн зан авиртай байх нь хамаагүй завхарсан зан чанарынхаа талаар ямар ч мэдлэггүй, Бурханы талаарх тэрслүү байдал, үзэл, буруу ойлголт, янз бүрийн сөрөг байдлаа ч огт мэддэггүй бол; тэдний хувьд эдгээр зүйлийг шийдвэрлэх боломжгүй байдаг бол; үнэнийг хэрэгжүүлэх зарчмыг ойлгох боломжгүй байдаг бол; гаргасан завхарсан зан чанарынхаа алийг ч шийдвэрлээгүй бол; биеэ тоосон, өөрийгөө зөвтгөдөг, дураараа, цадиггүй, зальжин, ов мэхтэй хэвээр бөгөөд сөрөг, сул дорой болж, Бурханы талаар эргэлзэх үе ч байдаг бол—эдгээр зүйл тэдний дотор байсаар байдаг бол тэд Бурханыг жинхэнээсээ дуулгавартай дагаж чадах уу? Тэдний дотор ийм завхарсан зан чанар байсаар байгаа бол Бурханы ажлыг үнэхээр туулж чадах уу? Хэрвээ хүн зүгээр л сайн зан авиртай бол тэр нь үнэний эрэл хайгуулын илрэл мөн үү? (Биш.) Хүнд байдаг хамгийн сайн зүйл юу вэ? Ердөө л хүний мөс чанар, эрүүл ухаан; эдгээр нь хоёрхон эерэг зүйл, хүнд байдаг магтууштай зүйлс. Гэхдээ энэ хоёрын аль нь ч үнэнтэй холбоогүй; хүний эрэл хайгуулын хамгийн үндсэн урьдач нөхцлөөс хэтрэхгүй, өөрөөр хэлбэл, хэрвээ чи хэвийн хүн чанарын мөс чанар, эрүүл ухаантай, үнэнийг ойлгож чаддаг бол ямар нэг зүйл тохиолдоход зөв сонголт хийж чадна. Хүнд байдаг мөс чанар, эрүүл ухаан энэ: Бурхан бол бүтээлийн Эзэн, чи бол бүтээгдсэн зүйл; Бурхан чамайг сонгосон учраас Бурханы төлөө өөрийгөө зориулж, зарлагадах нь зүйтэй, Бурханы үгийг сонсох нь зүйтэй. Энэхүү “зүйтэй” гэдэг нь мөс чанар, эрүүл ухаанаар чинь тодорхойлогддог—гэхдээ чи Бурханы үгийг сонссон уу? Үйлдлийн чинь ард ямар зарчим, арга барил байдаг вэ? Чи завхарсан зан чанартай—чи үүнийгээ хаясан уу? Шийдвэрлэсэн үү? Тийм зүйлс “зүйтэй” гэдэгтэй ямар ч хамаагүй байдаг. Хэрвээ чи юу хийх нь зүйтэй, хэрхэн хийвэл зүйтэй вэ гэдгийн энэхүү үндэс сууриас хэтэрдэггүй, “зүйтэй” зүйлсийн хүрээнд л амьдардаг бол энэ нь мөс чанар, эрүүл ухааны чинь үр нөлөө биш үү? (Мөн.) “Бурхан намайг аварсан учраас би өөрийгөө Бурханы төлөө зарлагадах ёстой. Бурхан амийг минь аварч, хоёр дахь амь өгсөн тул Бурханы хайрыг хариулах нь зүйтэй. Бурхан бүтээлийн Эзэн, би бүтээгдсэн зүйл тул Бурханы зохицуулалтад захирагдах учиртай” гэж мөс чанар чинь чамд хэлнэ. Энэ нь мөс чанар, эрүүл ухааны чинь нөлөө биш үү? (Мөн.) Мөс чанар, эрүүл ухааны нөлөөгөөр хүмүүст бий болсон янз бүрийн зан авир, хэрэгжүүлэлтийн хэв маяг, хандлага, үзэл бодол нь мөс чанар, эрүүл ухааны зөнгөөрөө хийж чадах хүрээнээс хэтрэхгүй бөгөөд үнэнийг хэрэгжүүлэх явдлыг гүйцэхгүй. Тийм биз дээ? (Тийм.) Жишээлбэл, зарим хүн: “Бурханы гэр надад үүрэг гүйцэтгэх боломж олгосноороо намайг өргөмжилсөн, Бурханы гэр намайг хооллож, хувцаслаж, орон байраар хангадаг. Бурханы гэр миний амьдралд тал бүрээр санаа тавьдаг. Би Бурханы нигүүлслийг маш их эдэлсэн учраас Бурханы хайрыг хариулах ёстой; үүрэгтээ хааш яаш хандсанаар Бурханыг мэхлэх ёсгүй, үймүүлж, саад болсон зүйл хийж бүр ч болохгүй. Бурханы гэрээс надад зохицуулж өгсөн юунд ч захирагдахад би бэлэн байна. Бурханы гэр надаар юу ч хийлгэсэн би гомдоллохгүй” гэж хэлдэг. Иймэрхүү тунхаглал нь дажгүй; мөс чанар, эрүүл ухаантай хүний хувьд энийг хийх нь нэлээд амархан биш үү? (Тийм.) Энэ нь үнэнийг хэрэгжүүлэх түвшинд очиж чадах уу? (Чадахгүй.) Энэ нь үнэнийг хэрэгжүүлэхэд хүрэхгүй. Тиймээс хүн хэчнээн эрхэм мөс чанартай, хэвийн эрүүл ухаантай байсан ч, мөс чанар, эрүүл ухаандаа захирагдан бүхнийг хийж чаддаг байсан ч, үйлдэл нь хэчнээн зохистой, аятайхан байлаа ч, бусад хүн эдгээр үйлдлийг хэчнээн их биширч байлаа ч тэрээр сайн хүний зан авиртай байгаагаас цаашгүй. Тэдгээрийг хүний сайн зан авирын хүрээнд л ангилах боломжтой; үнэнийг хэрэгжүүлэхэд үндсэндээ хангалтгүй. Эрүүл ухаанд үндэслэн бусадтай харилцах үедээ үг хэл чинь арай илүү зөөлөн байж, бусад руу дайрч давшлахгүй, уурлахгүй, дарангуйлж, хянаж, дээрэлхэхгүй, эсвэл бусад хүнээс нээнтэг хайхгүй гэх мэт—эдгээр нь бүгд хэвийн хүн чанарын эрүүл ухаанаар хүрч болох зүйл—гэхдээ энэ нь үнэнийг хэрэгжүүлэхтэй холбоотой юу? Үгүй, холбоогүй. Тэдгээр нь хүний эрүүл ухаанаар хүрч болох зүйлс бөгөөд үнэнээс тодорхой хэмжээний зайтай байдаг. 

Мөс чанар, эрүүл ухаандаа үндэслэн үйлдэх нь үнэнийг хэрэгжүүлэхтэй хамаагүй гэж Би яагаад хэлдэг вэ? Би нэг жишээ хэлье. Жишээ нь нэг хүн чамд тусалдаг, чи тэр хүнтэй сайн харилцаатай бөгөөд тэр хүн Бурханы эцсийн өдрүүдийн ажлыг хүлээн авч, дараа нь чамд сайн мэдээ түгээлээ—энэ нь Бурхан түүнийг ашиглан чамд сайн мэдээ түгээхтэй адилхан. Чи Бурханы шинэ ажлыг хүлээн авсныхаа дараа түүнд бүр ч их талархаж, хариу барихыг үргэлж хүснэ. Тиймээс чи юу ч хийсэн түүнд бага зэрэг эрх чөлөө өгч, тэдэнд юу ч хэлсэн үргэлж тун эелдэг хандаж, гойд хүндэтгэлтэй, тахимдуу, хүлээцтэй хандах бөгөөд түүнийг ямар ч муу зүйл хийсэн, зан төлөв нь ямар ч байсан тэвчээртэй, найрсаг хандаж, тэр ч байтугай бэрхшээл тулгараад тусламж гуйх бүрд нь болзолгүйгээр түүнд тусална. Яагаад тэр вэ? Үйлдэлд чинь юу нөлөөлж байна вэ? (Миний мөс чанар.) Энэ нь мөс чанарын чинь нөлөөгөөр хийгддэг. Мөс чанарын чинь нөлөөг эерэг, эсвэл сөрөг гэж хэлж болохгүй; чи мөс чанартай, бага зэрэг хүн чанартай бөгөөд хэн нэгэн чамд тусалбал талархаж, хариу барьдаг юм байна гэж л хэлж болно. Энэ өнцгөөс харвал чи дажгүй хүн юм. Гэхдээ үнэнийг ашиглан үүнийг хэмжих юм бол бид өөр дүгнэлтэд хүрч болно. Нэг л өдөр тэр хүн мууг үйлдэж, чуулганаас зайлуулагдах гэж байхад чи мөн л мөс чанараараа түүнийг хэмжиж, “Тэр бол надад сайн мэдээ түгээсэн хүн. Амьд байх хугацаандаа би түүний тусыг мартахгүй; тэр хүн байгаагүй бол би одоо энд байхгүй байх байсан. Тэр өнөөдөр мууг үйлдсэн ч гэсэн би илчилж болохгүй. Хийсэн зүйл нь буруу байсныг харсан ч гэсэн би тэгж хэлж чадахгүй, учир нь тэр хүн надад маш их тусалсан. Би түүнд хариу барьж чадахгүй байж болох ч дайрч давшилж болохгүй. Өөр хэн нэгэн түүнийг мэдээлэхийг хүсвэл тэгж болно, харин би мэдээлэхгүй. Би шархан дээр нь давс үрж чадахгүй—тэгэх юм бол би юу болох вэ? Мөс чанаргүй хүн болох биш үү? Мөс чанаргүй хүн бол зүгээр л араатан биш үү?” гэж хэллээ гэе. Юу гэж бодож байна? Иймэрхүү нөхцөл байдалд мөс чанар ямар нөлөө үзүүлж байна вэ? Мөс чанарын нөлөөгөөр үнэнийг зөрчиж байгаа биш үү? (Тийм.) Заримдаа хүний мөс чанарын нөлөө нь сэтгэл хөдлөлд хязгаарлагдаж, захирагддаг ба үүний үр дүнд тэдний гаргасан шийдвэр үнэний зарчимтай зөрчилддөг гэдгийг бид үүнээс харж болно. Ийнхүү хүний мөс чанарын нөлөө нь үнэний стандартаас доогуур бөгөөд заримдаа хүмүүс мөс чанартаа үндэслэн үйлдэх явцдаа үнэнд харшилдаг гэх баримтыг бид тодорхой харах боломжтой. Чи Бурханд итгэдэг ч үнэний дагуу амьдардаггүй, харин мөс чанартаа үндэслэн үйлддэг бол мууг үйлдэж, Бурханыг эсэргүүцэж чадах уу? Чи үнэхээр зарим муу зүйлийг хийж чадна—мөс чанартаа үндэслэн үйлдэхэд хэзээ ч буруудахгүй гэж хэлж яасан ч болохгүй. Хэрвээ хүн Бурханыг сэтгэл хангалуун байлгаж, Бурханы хүсэлд нийцэхийг хүсвэл ердөө мөс чанартаа үндэслэн үйлдэх нь асар хангалтгүй гэдгийг энэ нь харуулдаг. Хүн Бурханы шаардлагыг биелүүлэхийн тулд үнэнд үндэслэн үйлдэх ёстой. Чи мөс чанараа үнэн мэт үзэж, бүхнээс дээгүүр гэж авч үзэх үедээ үнэнийг хаана тавьсан бэ? Чи үүнийг мөс чанараараа орлуулсан; энэ нь үнэнийг эсэргүүцэж байгаа хэрэг биш үү? Үнэнтэй зөрчилдөж байгаа биш үү? Хэрвээ чи мөс чанарынхаа дагуу амьдардаг бол үнэнийг зөрчих боломжтой, үнэнийг зөрчих нь Бурханыг эсэргүүцэх явдал юм. Бурханд итгэснийхээ дараа мөс чанараа өөрсдийнхөө үг, үйлдлийн стандарт болгож, мөс чанартаа үндэслэн биеэ авч явдаг олон хүн бий. Мөс чанартаа үндэслэн үйлдэх нь үнэнийг хэрэгжүүлж байгаа хэрэг мөн үү, биш үү? Хүний мөс чанар үнэнийг орлож чадах уу? Мөс чанартаа үндэслэн үйлдэх нь үнэнд үндэслэн үйлдэхээс яг юугаараа өөр вэ? Зарим хүн үргэлж мөс чанартаа тулгуурлан үйлдэхээр зүтгэж, өөрийгөө үнэнийг эрэлхийлдэг хүн мөн гэж боддог. Энэ үзэл бодол зөв үү? (Үгүй.) Хүний мөс чанарын мэдрэмж үнэнийг орлож чадах уу? (Чадахгүй.) Энэ хүмүүс ямар алдаа гаргаж байна вэ? (Үнэнийг зөрчиж байна, энэ нь Бурханыг эсэргүүцэж байгаа хэрэг.) Зөв өө. Тэд мөс чанарын мэдрэмжийг үнэнтэй адилтгаснаар үнэнийг зөрчихөд амархан болдог. Ийм хүн үргэлж мөс чанарынхаа стандартад тулгуурлан, мөс чанараа шалгуураа болгон хүмүүс, зүйлсийг харж, биеэ авч явж, үйлддэг. Тэд мөс чанартаа хүлэгдэж, захирагдахын сацуу эрүүл ухаан нь ч мөс чанартаа захирагддаг. Хэрвээ хүн мөс чанартаа захирагддаг бол үнэнийг эрж хайж, үнэний дагуу хэрэгжүүлж мөн л чадах уу? Чадахгүй. Тэгвэл мөс чанар үнэнийг орлож чадах уу? Чадахгүй. Зарим хүн: “Бид бусад хүмүүст яаж хандахаа хэмжихдээ мөс чанараа ашиглаж болохгүй, мөс чанараа үнэн гэж үзэж болохгүй юм чинь Бурханд хэрхэн хандахыг хэмжихдээ мөс чанарынхаа стандартыг ашиглах нь зөв үү?” гэж асууж магад. Энэхүү асуултыг бодолцон үзвээс зохилтой. Ямартай ч хүний мөс чанар үнэнийг орлож чадахгүй. Хэрвээ чи үнэнгүй бөгөөд мөс чанартаа үндэслэн Бурханд ханддаг бол хүний стандартын дагуу тэр нь зүгээр гэж тооцогдох боловч энэ стандартад тулгуурлаад чи Бурханыг хайрлаж, дуулгавартай дагаж чадахгүй—хамгийн сайндаа л чи үнэнийг зөрчиж, Бурханыг эсэргүүцэхээс зайлсхийж чадна, энэ нь өөрөө нэлээд сайн зүйл юм. Зарим хүн: “Бусад хүмүүст мөс чанараа ашиглах шаардлагагүй, Бурханд ч мөс чанараа ашиглах шаардлагагүй” гэх байх. Энэ зөв үү, үгүй юу? Хоосон сургаал болон онолын үүднээс энэ буруу юм шиг санагдаж байна, тийм үү? Тэгвэл үнэнийг ашиглаад хэмжээд үз—зөв харагдаж байна уу? Бурхан хүмүүст мөс чанараа ашиглан Өөрт нь хандаж болно гэж хэлдэг үү? Бурхан хүнээс юу шаарддаг вэ? Өөрт нь яаж хандахыг шаарддаг вэ? Чи мөс чанартай байж болох ч чин сэтгэлтэй юу? Чи мөс чанартай ч чин сэтгэлгүй бол тэр нь нэмэргүй. Хүн Өөрт нь чин сэтгэлээсээ хандахыг Бурхан шаарддаг. Библид “Чи бүх зүрх, бүх сэтгэл, бүх оюун ухаан, бүх чадлаараа Бурхан Эзэнээ хайрла” (Марк 12:30) гэж бичигдсэн байдаг. Бурхан юу шаарддаг вэ? (Хүмүүс Бурханыг бүх зүрх, бүх сэтгэл, бүх оюун ухаанаараа хайрлахыг.) Бурхан хүмүүсээс юу хүсдэг вэ? (Чин сэтгэлийг нь.) Зөв. Бурхан “Та нар Намайг мөс чанар, эрүүл ухаан, зөн совингоороо хайрлах ёстой” гэж хэлсэн үү? Бурхан тэгж хэлсэн үү? (Үгүй, тэгээгүй.) Бурхан яагаад тэгж хэлдэггүй вэ? (Мөс чанар бол үнэн биш учраас.) Мөс чанар гэж юу вэ? (Хүн чанарын хамгийн доод стандарт.) Тийм ээ, мөс чанар, эрүүл ухаан бол хүн чанарын хамгийн доод, хамгийн үндсэн стандарт юм. Хүн сайн уу, хүн чанартай юу гэдгийг яаж ялгаж болох вэ? Үүнийг яаж хэмжиж болох вэ? Юугаар хэмжих вэ? Хамгийн доод, хамгийн үндсэн стандарт бол хүн мөс чанартай, эрүүл ухаантай эсэх юм. Энэ нь хүн чанартай эсэхийг хэмжих стандарт мөн. Тэгвэл хүн үнэнийг эрэлхийлдэг эсэхийг хэмжих стандарт юу вэ? Хүн мөс чанартай, эрүүл ухаантай эсэхэд үндэслэн үнэнийг эрэлхийлдэг эсэхийг нь ялган таньж болно—энэ үг үнэн үү? Энэ зөв үү? (Үгүй.) Тэгвэл Бурхан хүнээс юу хүсдэг вэ? (Чин сэтгэл.) Бурхан хүний чин сэтгэлийг хүсдэг. Тэр чин сэтгэл юунаас бүрддэг вэ? Чин сэтгэлээ харуулахын тулд хүн юу хийх ёстой вэ? Хэрвээ хүн залбирах үедээ чин сэтгэлээ Бурханд өргөж байна гэж л хэлдэг ч дараа нь өөрийгөө Бурханы төлөө чин сэтгэлээсээ зарлагаддаггүй, үүргээ үнэнчээр гүйцэтгэдэггүй бол тэр нь чин сэтгэл мөн үү? Тэр нь чин сэтгэл биш, ов мэх юм. Тэгвэл ямар зан авир чин сэтгэлийн илрэл вэ? Тодорхой хэрэгжүүлэлт нь юу вэ? Мэдэх үү? Энэ нь Бурханд дуулгавартай хандлага биш үү? (Мөн.) Хүн дуулгавартай хандлагатай байвал л чин сэтгэлтэй байна. Энэ нь мөс чанараас хавьгүй илүү давуу биш үү? Хүний мөс чанар, эрүүл ухаан чин сэтгэлд дөхөж ч очихгүй, тэдгээрийн хооронд зай байдаг. Хүмүүсийн мөс чанар, эрүүл ухаан нь өөрсдийн оршин тогтнол, хэвийн амьдрал, бусад хүмүүстэй харилцах харилцааг хадгалах хамгийн үндсэн нөхцөлөөс хэтрэхгүй. Хэрвээ хүмүүс мөс чанар, эрүүл ухаанаа алдвал хамгийн энгийн түвшинд ч оршин тогтнож, хэвийн амьдралтай байж, бусадтай харилцаж чадахгүй. Ямар ч мөс чанар, эрүүл ухаангүй хүмүүс буюу тэр ёрын муу хүмүүсийг л хар—энэ бүлэг дотроос тэдэнтэй дуртайяа харилцах хүн байна уу? (Байхгүй.) Хэн ч тэдэнтэй харилцахыг хүсэхгүй. Тэдэнтэй харилцах үед хүмүүст ямар санагдах вэ? Жигшиж, зэвүүцэж, бүр айж, тэдэнд хязгаарлагдаж, хүлэгдэж ч магадгүй. Тийм хүмүүст хэвийн хүн чанарын мөс чанар, эрүүл ухаан ч байдаггүй, хэн ч тэдэнтэй харилцахыг хүсдэггүй. Надад хэл дээ, Бурхан энэ хүмүүсийг аврах уу? (Үгүй.) Хэрвээ ёрын муу хүн өөрийг нь гомдоосон хэн бүхэнд хандан “Нөхцөл байдал нь бүрдэх л юм бол би чамайг ална, чамайг үгүй хийнэ!” гэж хэлбэл тэр үүнийг үнэхээр хийж чадах эсэхээс үл хамааран тийм юм хэлж чадна гэдэг нь түүнийг ёрын муу хүн болгох биш үү? (Тэгнэ.) Тэгэхээр үг нь бусдад айдас хуруулдаг тэр ямар төрлийн хүн бэ? Мөс чанар, эрүүл ухаантай хүн мөн үү? (Биш.) Мөс чанар, эрүүл ухаангүй хүмүүс хүн чанартай юу? (Үгүй.) Ямар ч хүн чанаргүй ёрын муу хүнтэй хэн харилцаж зүрхлэх юм бэ? Ёрын муу хүмүүс бусад хүнтэй хэвийн харилцаатай байдаг уу? (Үгүй.) Бусадтай харилцах харилцааных нь нөхцөл байдал юу вэ? Хүн бүр тэднээс айдаг, бүгд тэдэнд хязгаарлагдаж, захирагддаг—тэд уулзсан хүн болгоноо дээрэлхэж, хүн бүрийг шийтгэхийг хүсдэг. Тийм хүмүүс хэвийн хүн чанартай юу? Мөс чанар, эрүүл ухаангүй ийм төрлийн хүнтэй хэн ч харилцаж зүрхэлдэггүй. Тэд бүр хэвийн хүний амьдралаар ч амьдарч чаддаггүй тул диавол, араатнуудаас өөрцгүй. Олны дунд байхдаа тэд үргэлж бусад руу дайрч давшилж, нэг хүнийг шийтгээд, дараа нь өөр нэгийг шийтгэдэг. Эцэст нь хүн бүр тэднээс зай барьж, тэднээс зайлсхийдэг. Тэд хэчнээн аймшигтай вэ! Тэд бүр хэвийн хүний харилцаатай байж ч чадахгүй, бүлгийн дотор хөлөө олж ч чадахгүй—тэд ер нь юу вэ? Тийм хүмүүст хүн чанар ч байдаггүй—тэд үнэнийг эрэлхийлж чадах уу? (Үгүй.) Ямар төрлийн хүмүүс хүн чанаргүй байдаг вэ? Араатан, диаволууд. Бурхан Өөрийнхөө илэрхийлсэн үнэнийг араатан, диаволуудад биш, хүнд өгдөг. Мөс чанар, эрүүл ухаантай хүмүүс л хүн гэж нэрлэгдэхэд тохирно. Надад дахиад хэл дээ: Хүн хэвийн хүн чанарыг бүрэн амьдран харуулахад мөс чанар, эрүүл ухаантай байхад л болох уу? Хүмүүс завхарсан зан чанартай учраас зай байсаар байдаг гэж хэлж болно. Тэд завхарсан зан чанараасаа ангижирч, хэвийн хүн чанарыг амьдран харуулахаасаа өмнө үнэнийг эрэлхийлэх ёстой. “Би мөс чанар, эрүүл ухаантай. Ёрын мууг хийхгүй байх л юм бол үнэний бодит байдалтай болно” гэж зарим хүн хэлж магадгүй. Энэ зөв үү? Хүн мөс чанартай, эрүүл ухаантай байна гэдэг нь аль хэдийн үнэнийг эрэлхийлж байгаа гэсэн үг биш—мөс чанар, эрүүл ухаанаараа амьдарч байгаа гэсэн үг ч биш. Тэгвэл мөс чанар, эрүүл ухаан гэж яг юу юм бэ? Хүний мөс чанар, эрүүл ухаан нь үнэнийг эрэлхийлэхийн тулд хүмүүст байх ёстой хүн чанарын хамгийн үндсэн тэмдэг, шинж чанар төдий юм. Энэ хоёрын дагуу амьдарна гэдэг нь хүн үнэнийг эрэлхийлж байгаа гэсэн үг биш бөгөөд үнэний бодит байдалтай гэдгийг нь бүр ч нотлохгүй. Миний дөнгөж сая ярьсан жишээнээс, хүн мөс чанар, эрүүл ухаандаа үндэслэн хүмүүс, зүйлсийг харж, биеэ авч явж, үйлдвэл үнэн болон зарчмыг зөрчих магадлалтай гэдгийг харж болно. Тэд Бурханы үгийн дагуу, үнэнийг шалгуураа болгон эдгээр зүйлийг хийх стандартаас хамаагүй хол хэвээр байна. Тиймээс чи хэчнээн мөс чанартай байсан ч, эрүүл ухаан чинь хэчнээн хэвийн байсан ч Бурханы үгийн дагуу, үнэнийг шалгуураа болгон хүмүүс, зүйлсийг харж, биеэ авч явж, үйлдэж чадахгүй бол үнэнийг эрэлхийлж байгаа биш. Үүний адилаар мөс чанар, эрүүл ухааны зөн совингийнхоо цар хүрээнд хэчнээн их зовж, хөдөлмөрлөх чинь хамаагүй, чамайг үнэнийг эрэлхийлж байна гэж хэлж болохгүй. 

Бид дөнгөж сая гурван зүйлийг задлан шинжилсэн нь бүгд үнэний эрэл хайгуулын талаарх хүмүүсийн өрөөсгөл хандлага, буруу ойлголт байсан. Тэр гурван зүйл юу байсныг Надад хэл дээ? (Эхнийх нь, хүмүүс өөрсдийнхөө үзлээр сайн, зөв, эерэг гэж үздэг зүйлээ үнэнтэй эндүүрч, тэдгээрийг стандартаа болгож—хүнд тавьдаг Бурханы шаардлага, Бурханы үгийн шаардлага болон стандартыг орлуулж—дараа нь тэдгээр зүйлийг эрэлхийлж, хэрэгжүүлдэг. Хоёр дахь нь, эндүү ташаа ойлголттой зууралдсан суурин дээрээ хүмүүс хүсэл, санаархал өвөрлөх зуураа Бурхантай наймаа хийхээр оролддог. Бурханыг сэтгэл хангалуун, баяр баясгалантай болгосны дараа Бурхан өөрсдөд нь амлалтаа өгнө гэж хүмүүс боддог. Гурав дахь нь, өөрсдийнхөө мөс чанар, эрүүл ухаанд үндэслэн биеэ авч явж, үйлдсэнээр аль хэдийн үнэнийг хэрэгжүүлж байгаа гэж хүмүүс боддог.) Энэ гурвыг хойш тавивал үнэнийг эрэлхийлэх нь яг юу гэсэн үг вэ? Үнэний эрэл хайгуулын талаарх тодорхойлолтдоо буцаад очъё: “Тэр чигтээ Бурханы үгийн дагуу, үнэнийг шалгуураа болгон хүмүүс, зүйлсийг харж, биеэ авч явж, үйлдэх.” Үнэнийг эрэлхийлэх гэж юу гэсэн үг болох, үнэнийг хэрхэн эрэлхийлэх вэ гэдгийг хүмүүст ойлгуулахад эдгээр үг хангалттай. Бид үнэнийг эрэлхийлэх гэж юу гэсэн үг болох талаар аль хэдийн маш их ярьсан. Тэгвэл хүн яаж үнэнийг эрэлхийлэх вэ? Бид одоо ч, өмнө нь ч энэ талаар асар их нөхөрлөсөн: Хүмүүс, зүйлсийг харж, биеэ авч явж, үйлдэж байгаа эсэх чинь хамаагүй, энэ нь Бурханы үгийн дагуу, үнэнийг шалгуураа болгох ёстой. Тэр нь үнэний эрэл хайгуул юм. Эдгээр үгтэй хамааралгүй бусад бүх зүйл нь үнэний эрэл хайгуул биш. Мэдээж “тэр чигтээ Бурханы үгийн дагуу, үнэнийг шалгуураа болгон хүмүүс, зүйлсийг харж, биеэ авч явж, үйлдэх” нь хүний завхарсан зан чанарт чиглээгүй бол хүний зарим бодол санаа, үзэл бодол, үзлийг хөнддөг. Хэрвээ энэ нь эдгээр зүйлийг хөндөж, хүнд үнэний зарчмын дагуу хэрэгжүүлэх, Бурханы үг болон үнэнд захирагдах боломж олгох зорилготой бол мэдээж тэр нь үүний эцсийн үр нөлөө байх болно. “Тэр чигтээ Бурханы үгийн дагуу, үнэнийг шалгуураа болгон хүмүүс, зүйлсийг харж, биеэ авч явж, үйлдэх” гэдэг нь нэлээд тодорхой, илэрхий бөгөөд эцэстээ хүмүүст өгдөг зам нь хэрэгжүүлэлтийнхээ өрөөсгөл хандлагаас ангижирч, хүсэл, санаархлаа орхих боломжийг хүмүүст олгодог. Үүний зэрэгцээ хүмүүс өөрсдийгөө бусдаас илүү, хүн чанартай, мөс чанар, эрүүл ухаантай гэсэн итгэл үнэмшлийнхээ ард нуугдан амьдарч, үүнийгээ ашиглан Бурханы үгийг үндэс сууриа болгох, үнэнийг шалгуураа болгох хэрэгжүүлэлтийн зарчмыг орлуулах ёсгүй. Чи ямар ч шалтгаантай байсан, ямар ч сайн тал, давуу талтай байсан, тэдгээр нь Бурханы үгийн дагуу, үнэнийг шалгуураа болгон хүмүүс, зүйлсийг харж, биеэ авч явж, үйлдэх явдлыг орлоход хангалтгүй юм. Тэр бол гарцаагүй. Эсрэгээрээ, хүмүүс, зүйлсийг харах, биеэ авч явах, үйлдэх эхлэлийн цэг чинь тэр чигтээ Бурханы үгийн дагуу, үнэнийг хэрэгжүүлэлтийн зарчмын дагуу байвал чи үнэнийг хэрэгжүүлж байна, эс бөгөөс чи үнэнийг хэрэгжүүлэхгүй байна. Товчхондоо хүмүүс хүний үзэл, төсөөлөл дунд амьдарч, наймаа хийх санаархалтай үйлдэж, эсвэл өөрсдийгөө асар ёс суртахуун сайтай гэх итгэл үнэмшлээрээ үнэний эрэл хайгуул, үнэний хэрэгжүүлэлтийг тогтмол орлуулах—ийм арга зам нь бүгд мунхаг юм. Эдгээрийн аль нь ч үнэний эрэл хайгуулын илрэл биш бөгөөд эцэстээ эдгээр мунхаг хандлагын үр дүн нь хүмүүс үнэнийг ойлгодоггүй, Бурханы хүслийг ухамсарлаж чаддаггүй, авралын замаар алхаж чаддаггүй явдал байх болно. Ойлгов уу? (Ойлголоо.) Мэдээж үнэнийг эрэлхийлдэггүй хүмүүсийн дундаас—аврагдаж чадахгүй хүмүүсээс гадна—үйлчлэл үзүүлэгч байхад бэлэн байдаг зарим хүн бий, тэд амьд үлдэнэ. Энэ нь нэлээд дажгүй бөгөөд үнэнийг эрэлхийлэхгүй байхын өөр нэг сайн сонголт гэж үзэж болно. Аль замыг тусгайлан сонгох чинь та нараас хамаарна. Магадгүй зарим хүн “Энэ бүх нөхөрлөлийн дараа Та бидэнд хүмүүс, зүйлсийг яаж харах, эсвэл яаж биеэ авч явж, үйлдэхийг хэлж өгсөнгүй” гэх байх. Би хэлээгүй гэж үү? (Та хэлсэн.) Хүн юуны дагуу хүмүүс, зүйлсийг харж, биеэ авч явж, үйлдэх ёстой вэ? (Бурханы үгийн дагуу.) Юуг шалгуураа болгох вэ? (Үнэнийг шалгуураа болгож.) Тэгвэл Бурханы үг юу вэ? Үнэн хаана байна вэ? (Бурханы үг бол үнэн.) Бурханы маш олон үг байдаг, тэдгээр нь хүмүүс, зүйлсийг яаж харж, хэрхэн биеэ авч явж, үйлдэхийг бүх талаар хүмүүст хэлдэг учраас бид одоо үүнийг дэлгэрэнгүй ярихгүй. Үнэнийг эрэлхийлэх гэж юу гэсэн үг болохыг дахиад нэг уншаад үз. (Үнэнийг эрэлхийлэх гэж юу гэсэн үг вэ? “Тэр чигтээ Бурханы үгийн дагуу, үнэнийг шалгуураа болгон хүмүүс, зүйлсийг харж, биеэ авч явж, үйлдэх.”) Та нар эдгээр үгийг зүрх сэтгэлдээ сийлж, амийнхаа уриа лоозон болгох ёстой. Үүнийг байнга гаргаж ирж, тунгаан бодож, бодолцон үз; зан авир, амьдралын хандлага, аливаа зүйлийн талаарх үзэл бодол, санаархал, зорилгоо тэдгээртэй харьцуулан шалга. Тэгвэл чи жинхэнэ байдал чинь юу болох, чиний гаргадаг зан чанарын мөн чанар юу болохыг тодорхой мэдэрч чадна. Тэдгээрийг энэ үгтэй харьцуулж, энэ үгийг өөрсдийнхөө хэрэгжүүлэлтийн зарчим, хэрэгжүүлэлтийн зам, чиглэл болго. Ийм маягаар эрэлхийлэх үедээ, эдгээр үгэнд бүрэн орж, амьдран харуулж чадах үедээ чи үнэнийг эрэлхийлэх гэж юу болохыг ойлгоно. Мэдээж эдгээр үгийн бодит байдалд орох үедээ чи үнэнийг эрэлхийлэх замд аль хэдийн орсон байх болно. Үнэнийг эрэлхийлэх замд орох үед үүнээс юу үүдэн гарах вэ? Завхарсан зан чанарын самуурал, хяналт, хязгаарлалтаас үүдсэн зовуурь шаналал улам бүр хөнгөрнө. Яагаад тэр вэ? Учир нь чамд завхарсан зан чанараа шийдвэрлэх зам байгаа, аврагдах найдвар байгаа гэдгийг чи мэдэрнэ. Тэр үед л чи Бурханд үнэхээр итгэж, Бурханы үгийг идэж, уух амьдрал нь сэтгэл ханамжтай, амар амгалан, баяр хөөртэй гэдгийг мэдэрнэ. Бурханд олон жил итгэсний дараа, үнэнийг хайрладаггүй хүмүүст амьдрал нь маш хоосон, найдах зүйл юу ч үгүй мэт санагддаг. Ихэнхдээ тэдэнд завхарсан зан чанараар амьдрах нь үнэхээр шаналгаатай санагддаг бөгөөд үүнээс салахыг хүссэн ч чаддаггүй. Тэд завхарсан зан чанартаа үүрд хязгаарлагдаж, хүлэгдэж, баригдаж, энэ нь асар их зовлон шаналал учруулдаг ч тэдэнд дагах зам огт байдаггүй. Тэдний энэ гашуун зовлонгийн өдрүүд эцэс төгсгөлгүй. Хэрвээ тэд үнэнийг хүлээн авч, аврал хүртэж чадах юм бол энэ гашуун зовлонгийн өдрүүд нь өнгөрөн одно. Гэсэн хэдий ч энэ бүхний үр дүн та нарын ирээдүйн эрэл хайгуул, оролтоос хамаарна. 

Үнэнийг эрэлхийлэх гэж юу гэсэн үг вэ (3)

Өнөө үед үүрэг гүйцэтгэж буй хүмүүс улам завгүй болсоор байна. Тэдэнд цаг хугацаа хэтэрхий хурдан өнгөрч, цаг хүрэлцэхгүй байгаа мэт санагддаг. Яагаад тэр вэ? Үнэндээ тэд одоо үнэнийг ойлгож, олон зүйлийг мэддэг болсноос энэ нь үүдэлтэй. Тэд хариуцлагаа улам бүр ухамсарлаж, үүргээ улам махран гүйцэтгэж, бүр ч их нарийн ширийн ажил хийж байна. Тиймээс тэдэнд өөрсдийнх нь биелүүлэх ёстой үүрэг улам их байна гэж санагддаг. Тийм ч учраас тэд үүргээ гүйцэтгээд улам завгүй болсоор байгаа. Үүнээс гадна, үүрэг гүйцэтгэдэг ихэнх хүн өдөр бүр Бурханы үгийг уншиж, үнэний талаар нөхөрлөх ёстой. Тэд өөрсдийгөө эргэцүүлж, асуудал тулгарах үед уг асуудлыг шийдвэрлэхийн тулд үнэнийг эрж хайх ёстой. Түүнчлэн мэргэжлийн зарим ур чадварт суралцах ёстой. Тэдэнд үргэлж цаг хүрэлцэхгүй, өдөр бүр хэтэрхий хурдан өнгөрч байгаа мэт санагддаг. Шөнөдөө тэд тухайн өдөр юу хийснээ тунгаан боддог бөгөөд өөрсдийнх нь хийсэн зүйл төдийлөн үнэ цэнгүй, олигтой үр дүнд хүрээгүй мэт санагддаг. Хэтэрхий бага биеийн хэмжээтэй, дутуу дулимаг гэдгээ мэдэрч, биеийн хэмжээгээ хурдхан өсгөхийг эрмэлздэг. Зарим нь “Энэ ажил хэзээ завгүй байхаа болих юм бол? Би хэзээ зүрх сэтгэлээ тайван байлгаж, зохих ёсоор Бурханы үгийг уншиж, өөрийгөө үнэнээр зэвсэглэж чадах бол? Долоо хоногийн ганц хоёр цуглаанаас олж авдаг зүйл үнэхээр хязгаарлагдмал. Бид илүү их цуглаж, илүү олон номлол сонсох ёстой, тэр л үнэнийг ойлгох цорын ганц зам” гэдэг. Тиймээс тэд хүлээж, хүсэн эрмэлздэг бөгөөд нүд ирмэхийн зуур гурав, дөрөв, таван жил өнгөрч, цаг хугацаа хэтэрхий хурдан өнгөрч байгааг тэд мэдэрдэг. Зарим хүн арав гаруй жил итгэснийхээ дараа ч нэг их туршлагын гэрчлэл ярьж чаддаггүй. Тэд түгшиж, хаягдах вий хэмээн айж, өөрсдийгөө илүү их үнэнээр хурдхан зэвсэглэхийг хүсдэг. Тийм учраас цаг давчуу болохыг мэдэрдэг. Ингэж боддог хүн олон бий. Үүрэг гүйцэтгэх ачаа үүрдэг, үнэнийг эрэлхийлдэг хүмүүст цаг хугацаа дэндүү хурдан өнгөрч байгаа мэт санагддаг. Үнэнийг хайрладаггүй, тав тух, зугаа цэнгэлд шунадаг хүмүүс цаг хугацаа хурдан өнгөрч байгааг мэдэрдэггүй; зарим нь бүр “Бурханы өдөр хэзээ ирэх юм бэ? Бурханы ажил төгсгөлдөө очиж байгаа гэж тэд үргэлж хэлдэг—яагаад одоо хүртэл дуусаагүй байгаа юм бэ? Бурханы ажил хэзээ орчлон ертөнц даяар өргөжих юм бэ?” гэж гомдоллодог. Ийм зүйл хэлдэг хүмүүст цаг хугацаа дэндүү удаан өнгөрч байгаа мэт санагддаг. Зүрх сэтгэлдээ тэд үнэнийг сонирхдоггүй; дэлхий ертөнц рүү буцан очоод, өөрийнхөө амьдралаар амьдрахыг үргэлж хүсдэг. Тэдний энэ байдал үнэнийг эрэлхийлдэг хүмүүсийнхээс илт өөр. Үнэнийг эрэлхийлдэг хүмүүс үүргээ гүйцэтгээд хэчнээн завгүй байсан ч гэсэн өөрсдөд нь тулгарсан асуудлыг шийдвэрлэхийн тулд үнэнийг эрж хайж чаддаг, сонссон номлолынхоо ойлгомжгүй зүйлийн талаар нөхөрлөж, өдөр бүр өөрийнхөө гүйцэтгэлийг эргэцүүлэхийн тулд зүрх сэтгэлээ тайван байлгаж, дараа нь Бурханы үгийг тунгаан бодож, туршлагын гэрчлэлийн видео үздэг. Тэд үүнээс юм олж авдаг. Үүргээ гүйцэтгээд хэчнээн завгүй байсан ч энэ нь тэдний амийн оролтод огтхон ч саад болдоггүй, амийн оролтыг нь саатуулдаг ч үгүй. Үнэнийг хайрладаг хүмүүс аяндаа ингэж хэрэгжүүлдэг. Үнэнийг хайрладаггүй хүмүүс үүрэгтээ хэчнээн завгүй байсан ч, өөрсдөд нь юу ч тулгарсан үнэнийг эрж хайдаггүй бөгөөд өөрийгөө эргэцүүлж, мэдэж авахын тулд Бурханы өмнө өөрийгөө тайван байлгахыг хүсдэггүй. Тиймээс тэд үүргээ гүйцэтгээд завгүй байсан ч, эсвэл зав чөлөөтэй байсан ч үнэнийг эрэлхийлдэггүй. Үнэн хэрэгтээ хэрвээ хүн үнэнийг эрэлхийлэх зүрх сэтгэлтэй, үнэнийг хүсэн эрмэлздэг, амь руу орох, зан чанараа өөрчлөх ачаа үүрдэг бол үүргээ гүйцэтгээд хэчнээн завгүй байлаа ч зүрх сэтгэлдээ Бурханд ойртож, Бурханд залбирна. Тэд Ариун Сүнснээс зарим гэгээрэл, гэрэлтүүлэлтийг олж авах нь гарцаагүй бөгөөд тэдний амь тасралтгүй өснө. Хэрвээ хүн үнэнийг хайрладаггүй, амь руу орох юм уу зан чанараа өөрчлөх ямар ч ачаа үүрдэггүй бол, эсвэл эдгээр зүйлийг сонирхдоггүй бол юу ч олж авч чадахгүй. Ямар завхрал харуулж байгаагаа эргэцүүлэх нь хаана ч, хэзээ ч хийж болох зүйл юм. Жишээлбэл, хүн үүргээ гүйцэтгэх явцдаа завхрал харуулдаг бол зүрх сэтгэлдээ Бурханд залбирч, өөрийгөө эргэцүүлж, завхарсан зан чанараа мэдэж авч, үүнийг шийдвэрлэхийн тулд үнэнийг эрж хайх ёстой. Энэ бол зүрх сэтгэлийн асуудал; хийж буй ажилд огт нөлөөлдөггүй. Үүнийг хийхэд амархан уу? Энэ нь үнэнийг эрэлхийлдэг хүн мөн эсэхээс чинь хамаардаг. Үнэнийг хайрладаггүй хүмүүс амийн өсөлтийн асуудлыг сонирхдоггүй. Тэд ийм зүйлсийг бодолцож үздэггүй. Үнэнийг эрэлхийлдэг хүмүүс л амийн өсөлтөд өөрсдийгөө зориулахад бэлэн байдаг; зөвхөн тэд л бодитоор оршин байдаг асуудлуудыг дандаа тунгаан бодож, тэдгээр асуудлыг шийдвэрлэхийн тулд үнэнийг хэрхэн эрж хайх талаар боддог. Үнэндээ асуудлыг шийдвэрлэх болон үнэнийг эрэлхийлэх үйл явц нь адилхан зүйл юм. Хэрвээ хүн үүргээ гүйцэтгэх явцдаа асуудлыг шийдвэрлэхийн тулд үнэнийг эрж хайхад байнга анхаарч, хэдэн жил тэгж хэрэгжүүлээд нэлээд хэдэн асуудлыг шийдвэрлэсэн бол үүргийн гүйцэтгэл нь стандартад нийцэх нь дамжиггүй. Тийм хүмүүс завхрал харуулах нь хавьгүй бага, тэд үүргээ гүйцэтгэхдээ олон бодит туршлага хуримтлуулсан байдаг. Тийнхүү тэд Бурханыг гэрчилж чаддаг. Тийм хүмүүс анх үүргээ гүйцэтгэхээс эхлээд Бурханыг гэрчилж чаддаг болох хүртлээ яаж туршлагажсан бэ? Тэд асуудлыг шийдвэрлэхийн тулд үнэнийг эрж хайхад түшиглэн туршлага хуримтлуулсан. Тийм учраас үнэнийг эрэлхийлдэг хүмүүс үүргээ гүйцэтгээд хэчнээн завгүй байсан ч гэсэн асуудлыг шийдвэрлэхийн тулд үнэнийг эрж хайж, үүргээ зарчмын дагуу амжилттай гүйцэтгэх ба үнэнийг хэрэгжүүлж, Бурханыг дуулгавартай дагаж чадна. Энэ бол амиа өсгөх үйл явц, мөн үнэн-бодит байдалд орох үйл явц юм. Зарим хүн үүргээ гүйцэтгээд маш завгүй байгаа болохоор үнэнийг эрэлхийлэх цаг гарсангүй гэж үргэлж хэлдэг. Энэ бол худлаа. Үнэнийг эрэлхийлдэг хүн ямар ч ажил хийж байсан, асуудлыг олж мэдмэгцээ үүнийг шийдвэрлэхийн тулд үнэнийг эрж хайж, үнэнийг ойлгож, олж авна. Ингэх нь гарцаагүй. Өдөр бүр цугласнаар л үнэнийг ойлгож болно гэж боддог олон хүн бий. Энэ бол хамгийн буруу. Үнэн бол зүгээр нэг цуглаж, номлол сонсоод ойлгож чадах юм биш, хүн бас Бурханы үгийг хэрэгжүүлж, туулах хэрэгтэй, мөн асуудлыг олж илрүүлж, шийдвэрлэх үйл явц байх хэрэгтэй. Хамгийн чухал нь үнэнийг эрж хайж сурах ёстой. Үнэнийг хайрладаггүй хүмүүс ямар ч асуудалтай тулгарсан, үнэнийг эрж хайдаггүй; үнэнийг хайрладаг хүмүүс үүргээ гүйцэтгээд хэчнээн завгүй байсан ч үнэнийг эрж хайдаг. Тиймээс, үүргээ гүйцэтгээд маш завгүй байгаа болохоор цуглаан хийх цаг гардаггүй, улмаар үнэний эрэл хайгуулаа хойш тавих ёстой болдог хэмээн гомдоллодог хүмүүс бол үнэнийг хайрлагсад биш гэж баттай хэлж болно. Тэд бол сүнслэг хэрэг явдлыг ойлгодоггүй утгагүй ойлголттой хүмүүс юм. Тэд Бурханы үгийг унших юм уу номлол сонсох үедээ яагаад тэрийгээ үүргээ гүйцэтгэхдээ хэрэгжүүлж, дадлагажуулж чаддаггүй юм бэ? Яагаад Бурханы үгийг бодит амьдралдаа хэрэгжүүлж чаддаггүй юм бэ? Тэд үнэнийг хайрладаггүй гэдгийг энэ нь хангалттай харуулдаг, тиймээс үүргээ гүйцэтгэхэд нь ямар ч бэрхшээл тулгарсан, тэд үнэнийг эрж хайдаггүй, хэрэгжүүлдэггүй. Энэ хүмүүс бол үйлчлэл үзүүлэгчид гэдэг нь илэрхий байна. Зарим хүн үнэнийг эрэлхийлэхийг хүсэж болох ч хэв чанар нь дэндүү муу байдаг. Тэд бүр амьдралаа ч олигтой зохицуулж чаддаггүй; хоёр, гурван хийх юм байвал алийг нь эхлээд, алийг нь сүүлд хийхээ мэддэггүй. Хоёр, гурван асуудал тулгарвал яаж шийдвэрлэхээ мэдэхгүй, толгой нь эргэдэг. Тийм хүмүүс үнэнийг олж авч чадах уу? Асуудлыг шийдвэрлэхийн тулд үнэнийг эрж хайхад амжилт гаргаж чадах уу? Тэгэх албагүй, учир нь тэдний хэв чанар дэндүү муу. Олон хүн үнэнийг эрэлхийлэхийг хүсдэг ч Бурханд арав, хорин жил итгэчхээд ямар ч туршлагын гэрчлэл ярьж чаддаггүй, ямар ч үнэнийг олж аваагүй байдаг. Үүний гол шалтгаан нь тэдний хэв чанар дэндүү муу. Хүн үнэнийг эрэлхийлдэг эсэх нь үүргээ гүйцэтгээд хэчнээн завгүй байх, эсвэл хэр их цаг завтай байхтай хамаагүй; зүрх сэтгэлдээ үнэнийг хайрладаг эсэхээс нь хамаардаг. Үнэндээ хүн бүрд адилхан арвин цаг хугацаа бий; хүн бүр цагийг хэрхэн өнгөрүүлж байгаа нь л ялгаатай. Үнэнийг эрэлхийлэх цаг алга гэж хэлдэг хэн боловч махан биеийн зугаа цэнгэлд цагаа үрж, эсвэл гадаад хүчин чармайлт гаргаад завгүй байх боломжтой. Тэд асуудлыг шийдвэрлэхээр үнэнийг эрж хайхад тэр цагаа зарцуулдаггүй. Эрэл хайгуулаа цалгардуулдаг хүмүүс ийм байдаг. Энэ нь тэдний амийн оролтыг асар их саатуулдаг.

Сүүлийн хоёр цуглаанаар бид “Үнэнийг эрэлхийлэх гэж юу гэсэн үг вэ” хэмээх сэдэв болон уг сэдвээс үүдэлтэй зарим нэг нарийн ширийн зүйлийн талаар нөхөрлөлөө. Сүүлийн цуглаан дээр нөхөрлөсөн зүйлээ эхлээд авч үзэцгээе. Бид “Үнэнийг эрэлхийлэх гэж юу гэсэн үг вэ” гэдгийг үнэн зөв тодорхойлж, дараа нь үнэнийг эрэлхийлэх гэж юу гэсэн үг болохтой холбоотой зарим тодорхой асуудал, хүмүүсийн зарим зан авирын талаар үргэлжлүүлэн нөхөрлөсөн. Өнгөрсөн удаагийн цуглаан дээрх нөхөрлөлийн хамгийн сүүлийн зүйл юу байсан билээ? (Бурхан нэг асуулт тавьсан: Хүний сайн, зөв гэж үздэг зүйл нь үнэн биш байхад хүн яагаад тэдгээрийг үнэн мэт эрэлхийлсээр байдаг вэ?) Хүний сайн, зөв гэж үздэг зүйл нь үнэн биш байхад хүн яагаад тэдгээрийг үнэн мэт баримтлахын сацуу өөрийгөө үнэнийг эрэлхийлж байна гэж боддог юм бэ? Бид өнгөрсөн удаад энэ асуулттай холбоотой гурван зүйлийн талаар нөхөрлөсөн. Эхнийх нь: Хүний эрэлхийлдэг эдгээр зүйл үнэн биш, тэгвэл хүн яагаад тэдгээрийг үнэн мэт хэрэгжүүлсээр байдаг юм бэ? Учир нь хүний хувьд өөрийнх нь зөв, сайн гэж үздэг зүйлс үнэн гэж санагддаг болохоор хүн өөрийнхөө сайн, зөв гэж боддог зүйлийг үнэн мэт эрэлхийлдэг. Ингэж хэлбэл ойлгомжтой байгаа биз дээ? (Тийм ээ.) Тэгвэл энэ асуултын зөв хариулт юу вэ? Хүмүүс өөрсдийнхөө зөв, сайн гэж боддог зүйлийг үнэн мэт баримталдаг бөгөөд ингэснээрээ үнэнийг эрэлхийлж байна гэж боддог. Энэ нь бүрэн гүйцэд хариулт мөн үү? (Мөн.) Хоёр дахь нь: Өөрийнхөө зөв, сайн гэж боддог зүйлсийг үнэн гэж баримтлахдаа хүн яагаад өөрийгөө үнэнийг эрэлхийлж байгаа гэж боддог вэ? Үүнд ингэж хариулж болно: Учир нь хүнд ерөөгдөх хүсэл байдаг. Хүн өөрийнхөө зөв, сайн гэж үздэг зүйлээ хүсэл, санаархал өвөрлөн эрэлхийлдэг учраас өөрийгөө үнэнийг хэрэгжүүлж, эрэлхийлж байна гэж боддог. Мөн чанартаа энэ нь Бурхантай наймаа хийхээр оролдож буй хэрэг юм. Гурав дахь нь: Хэрвээ хүн хэвийн мөс чанар, эрүүл ухаантай бол үнэнийг ойлгохгүй тохиолдолд мөс чанар, эрүүл ухааныхаа дагуу үйлдэхээр зөнгөөрөө сонгож, зохицуулалт, хууль, дүрэм журам гэх мэтийг даган мөрдөнө. Хүн мөс чанартаа эерэг, бүтээлч, хүн чанарт нь нийцдэг гэж үздэг зүйлсээ үнэн хэмээн зөнгөөрөө баримталдаг гэж хэлж болно. Хүний мөс чанар, эрүүл ухааны цар хүрээнд үүнд хүрэх боломжтой. Бурханы гэрт хэвийн хөдөлмөрлөж чаддаг олон хүн бий; тэд хэвийн мөс чанар, эрүүл ухаантай учраас үйлчлэл үзүүлж, Бурханы гэрийн зохицуулалтад захирагдахад бэлэн байдаг. Ерөөл хүртэхийн тулд тэд бүр зовлон туулж, ямар ч төлөөс төлнө. Тиймээс хүн мөс чанар, эрүүл ухааныхаа хүрээнд хүрч чадах зүйлсээ үнэний хэрэгжүүлэлт, эрэл хайгуул гэж үздэг. Эдгээр нь тэр асуултад хариулах гурван үндсэн хэсэг юм. Өнгөрсөн удаа бид энэ гурван хэсгийн талаар ерөнхийд нь нөхөрлөсөн; өнөөдөр бид энэ гурван зүйлийн орхигдуулсан асуудлын талаар тодорхой, дэлгэрэнгүй нөхөрлөж, тус бүрээс нь үүдэн гардаг асуудлууд болон элемент нь дор бүрдээ үнэний эрэл хайгуулаас хэр ялгаатай, үүнтэй хэр зөрчилддөгийг задлан шинжилнэ, ингэснээр та нар үнэнийг эрэлхийлэх гэж юу гэсэн үг болох, тэр эрэл хайгуулыг яг яаж хэрэгжүүлэх ёстой талаар илүү тодорхой мэдэж авна. Ингэх нь хүмүүс өдөр тутмын амьдралдаа үнэнийг зөв хэрэгжүүлж, эрэлхийлэхэд илүү сайн түлхэц болно.

Эхлээд эхний зүйлийн талаар нөхөрлөцгөөе. Энгийнээр хэлбэл, эхний зүйлийн талаарх нөхөрлөл маань хүн өөрийнхөө үзлээр зөв, сайн гэж үздэг зүйл дээр төвлөрнө. Бидний нөхөрлөл яагаад тэр агуулга дээр төвлөрөх ёстой вэ? Тэр агуулга ямар асуудал үүсгэдэг вэ? Юун түрүүнд тэр талаар сайн бодоод үз. Цуглаан дээр энэ талаар зохих ёсоор нөхөрлөөгүй бол та нар үнэн зөв мэдлэгтэй болж чадах байсан уу? Хэрвээ бид энэ талаар тодорхой нөхөрлөл хийгээгүй, та нар зүгээр л өөрсдөө тунгаан бодсон бол, эсвэл цаг гарган үүнийг туулж, мэдэж авсан бол яах вэ? Тэгвэл та нар энэ агуулга ямар үнэнтэй холбоотойг мэдэх байсан уу? Тунгаан бодоод эдгээрийг олж мэдэж чадах байсан уу? (Үгүй.) Эхлээд “хүн өөрийнхөө үзлээр зөв, сайн гэж үздэг зүйл” гэх хэллэгийн үгчилсэн утгыг бодож үзээд, энэ талаарх мэдлэг чинь хэр гүн болохыг харъя. Юун түрүүнд бидний нөхөрлөх гэж байгаа энэ хэллэгийн чухал хэсэг нь юутай холбоотой вэ? Та нар хэлж чадах уу? Энэ нь хийсвэр үг биш гэж үү? Үүнд нууц бий юу? (Энэ нь хүний үзэл, төсөөлөлд чиглэдэг.) Наадах чинь ерөнхийд нь хэлж байна; жишээ хэл дээ. (Хүн өөрийгөө орхиж, зарлагадаж, зовж, төлөөс төлж чадаж байгаа цагт Бурханы сайшаалыг хүртэж чадна гэж өөрийнхөө үзлээр боддог. Ачлал энэрэл, эмэгтэйчүүд нөхөртөө үйлчилж, үр хүүхдүүдээ өсгөх гэх мэт зарим уламжлалт соёл ч бас бий. Хүмүүс эдгээрийг ч бас сайн зүйл гэж үздэг.) Чи цөөн хэдийг нь хэллээ. Та нар гол санааг нь ойлгов уу? Ямар хэсгүүд бидний энэ сэдэвтэй холбоотой вэ? (Орхих, зарлагадах, зовох, төлөөс төлөх.) (Ачлал энэрэл, эмэгтэйчүүд нөхөртөө үйлчилж, үр хүүхдүүдээ өсгөх.) Тийм ээ. Дахиад бий юу? (Фарисайчуудын адилаар үнэн сүсэг, тэвчээр, хүлээцтэй байдлаа харуулах.) Номхон даруу байдал, тэвчээр, хүлээцтэй байдал—энэ нь цөөн хэдэн тодорхой, зан авирын илэрхийлэл, үг хэллэгтэй холбоотой. Бид нэгэнт ийм агуулгын талаар нөхөрлөх гэж байгаа учраас тодорхой үг хэллэг ашиглан дэлгэрэнгүй нөхөрлөсөн нь дээр. Бид тэр асуултад ингэж анхаарлаа хандуулбал хүмүүс илүү үнэн зөв, нарийн ойлголттой болж чадна. Одоогийн байдлаар та нар ямар ч сэжүүр өгч чадаагүй учраас Би шууд нөхөрлөл хийе, за юу? (За.) Хятадын таван мянган жилийн соёл бол “өргөн уудам, гүн гүнзгий”, элдэв янзын түгээмэл үг хэллэг, хэлц үгээр дүүрэн. Энэ нь бас Күнз, Мэнз гэх мэт үй олон магтагдсан “эртний мэргэдтэй.” Тэд Хятадын уламжлалт соёлын үндсэн хэсгийг бүрдүүлдэг Күнзийн сургаалыг бий болгосон. Хятадын уламжлалт соёлд үе үеийн хүмүүсийн дүгнэн нэгтгэсэн хэл, үгсийн сан, үг хэллэг олон байдаг. Зарим нь эртний зүйлийг хөнддөг, зарим нь үгүй; зарим нь энгийн ардуудаас гаралтай, бусад нь алдартай хүмүүсээс үүдэлтэй байдаг. Та нар уламжлалт соёлд тийм ч дуртай биш, эсвэл бүдүүлэг уламжлалт соёлоосоо хөндийрсөн байж магадгүй, аль эсвэл та нар дэндүү залуу болохоор Хятадын “өргөн уудам, гүн гүнзгий” уламжлалт соёлыг хараахан гүн гүнзгий судалж, шинжлээгүй, тийм учраас энэ талаар хараахан мэдэхгүй, тийм зүйлсийг ойлгохгүй байж магадгүй. Тэр нь үнэндээ сайн хэрэг. Хэдийгээр хүн үүнийг ойлгодоггүй байж болох ч уламжлалт соёл нь хүний бодол, үзэлд далдуур нөлөөлж, халдварладаг. Хүмүүс эцэст нь өөрийн мэдэлгүй тэдгээр зүйлийн дагуу амьдардаг. Өвөг дээдсээс уламжилж ирсэн буюу хүний эцэг өвгөдөөс өвлөгдөж ирсэн уламжлалт соёл хүн хэрхэн ярьж, үйлдэж, биеэ авч явах ёстой талаар элдэв янзын олон юм хэлдэг. Хүмүүс хэдийгээр уламжлалт соёлын янз бүрийн үг хэллэгийн талаар өөр өөр ойлголт, үзэл бодолтой байж болох ч уламжлалт соёлын тийм зүйлсийн талаар ерөнхийдөө итгэлтэй байдаг. Энэ ажиглалтаас үзвэл хүн төрөлхтний амьдрал, оршин тогтнол, мөн хүмүүс, зүйлсийн талаарх үзэл бодол, биеэ авч явах байдал, үйлдэлд нөлөөлдөг эх сурвалж нь бүгд уламжлалт соёлын зүйлс юм. Хэдийгээр хүн төрөлхтний янз бүрийн угсаатан ястны баримталдаг ёс суртахууны стандарт, ёс суртахууны шалгуурын талаарх үг нь ялгаатай байдаг ч ерөнхий цаад санаа нь төстэй байдаг. Өнөөдөр хэдүүлээ заримынх нь талаар дэлгэрэнгүй нөхөрлөж, задлан шинжилье. Хэдий бид хүний зөв, сайн гэж үздэг бүх зүйлийг дурдаж, задлан шинжилж чадахгүй ч ерөнхий агуулга нь үнэнийг эрэлхийлэх гэдгийн тодорхойлолтыг хөндсөн хоёр элемент буюу хүмүүс, зүйлсийн талаарх хүний үзэл бодол, хүний биеэ авч явах байдал болон үйлдлээс өөр юу ч биш. Нэг нь үзэл бодол, нөгөөх нь зан авир. Өөрөөр хэлбэл, хүн өөрийнхөө үзлээр зөв, сайн гэж үздэг зүйлдээ үндэслэн хорвоо ертөнцийн хүмүүс, үйл явдлыг авч үзэж, өөрийнхөө зөв, сайн гэж үздэг зүйлийг биеэ авч явах байдал болон үйлдлийнхээ үндэс, суурь, шалгуур болгодог. Тэгвэл эдгээр зөв, сайн зүйл нь яг юу вэ? Ерөнхийд нь хэлбэл, хүн өөрийнхөө үзлээр зөв, сайн гэж үздэг зүйлс бол хүн биеэ сайхан авч явж, ёс суртахуун, ёс жудаг сайтай байх тухай шаардлага төдийхөн юм. Ийм л хоёр зүйл байдаг. Бодоод үз: Үндсэндээ ийм хоёр зүйл байдаг биш үү? (Тийм ээ.) Нэг нь сайн зан авир; нөгөө нь хүний ёс жудаг, ёс суртахуун. Хүн төрөлхтөн хүний амьдардаг хүн чанар, биеэ авч явах байдлыг хэмжих стандарт болгон энэ хоёр зүйлийг үндсэндээ тогтоосон: Нэг нь хүн гаднаа сайхан авирлах шаардлага, нөгөө нь ёс суртахуунтай авирлах шаардлага. Тэд хүний сайн чанарыг хэмжихдээ энэ хоёр хүчин зүйлийг ашигладаг. Тэд хүний сайн чанарыг хэмжихдээ энэ хоёр хүчин зүйлийг ашигладаг учраас хүмүүсийн зан авир, ёс суртахууныг шүүх стандарт бий болж, улмаар хүмүүс хүний ёс суртахууны зан байдал болон зан авирын талаарх элдэв янзын үгийг аяндаа сонсож эхэлсэн. Тийм ямар тодорхой үг хэллэгүүд байдаг вэ? Та нар мэдэх үү? Жишээлбэл энгийн үг хэллэг: Хүмүүсийн зан авирыг хэмжих ямар стандарт, үг хэллэг байдаг вэ? Боловсрол сайтай, мэдрэмжтэй байх, эелдэг зөөлөн, хүмүүжилтэй байх—эдгээр нь гадна талын зан авиртай холбоотой. Сайхан ааштай байх гэдэг мөн үү? (Мөн.) Үлдсэн нь ерөнхийдөө төстэй бөгөөд ижил төстэй байдлаар нь та нар ямар үг, хэллэг хүний зан авирыг хэмжих стандарт, ямар хэллэг нь хүний ёс суртахууныг хэмжих стандарт вэ гэдгийг мэднэ. Тэгвэл “Эмэгтэй хүн ариун журамтай, эелдэг, зөөлөн, ёс суртахуунтай байх ёстой” гэдэг нь гадна талын зан авирын стандарт уу, эсвэл ёс суртахууны стандарт уу? (Ёс суртахуун, ёс зүйн тухай.) Уужим сэтгэл ямар вэ? (Тэр нь ч бас ёс суртахууны тухай.) Зөв. Эдгээр нь ёс суртахуунтай, хүний ёс суртахууны жудагтай холбоотой. Хүний зан авиртай холбоотой үндсэн үг бол сайхан ааштай байх, эелдэг зөөлөн, хүмүүжилтэй байх, боловсрол сайтай, мэдрэмжтэй байх гэх мэт үг юм. Эдгээр нь бүгд хүн өөрийнхөө үзлээр зөв, сайн гэж боддог зүйлс; тэдгээр нь сөрөг зүйл биш, харин уламжлалт соёлын үг хэллэгт үндэслэсэн, эсвэл ядаж л мөс чанар, эрүүл ухаанд нийцэлтэй эерэг гэж үздэг зүйлс билээ. Энд бидний ярьж буй зүйл бол хүмүүсийн ерөнхийдөө зөв, сайн гэж хүлээн зөвшөөрдөг зүйлс юм. Тэгвэл Миний дөнгөж сая хэлсэн гурваас гадна хүний сайн зан авирын талаарх өөр ямар үг байдаг вэ? (Ахмадыг хүндэлж, залуусыг халамжлах.) Ахмадыг хүндэлж, залуусыг халамжлах, эвсэг найрсаг байх, ойр дотно байдалтай байх—эдгээр нь бүгд хүмүүсийн тодорхой хэмжээнд мэддэг, ойлгодог зүйлс юм. Боловсрол сайтай, мэдрэмжтэй байх, эелдэг зөөлөн, хүмүүжилтэй байх, сайхан ааштай байх, ахмадыг хүндэлж, залуусыг халамжлах, эвсэг найрсаг байх, ойр дотно байдалтай байх—хүний оюун санаагаар бол ийм зан авиртай хэн бүхэн сайн хүн, эелдэг зөөлөн, хүн чанартай хүн гэж тооцогддог. Бүх хүн бусдыг зан авирт нь үндэслэн хэмждэг; гадаад зан авираар нь хүний сайн чанарыг шүүдэг. Хүмүүс тухайн хүн боловсорсон, хүн чанартай эсэх, харилцах болон итгэл үзүүлэхэд зохистой эсэхийг уламжлалт соёлын бодол, санааны дагуу, мөн уг хүнээс харж болох зан авирын дагуу шүүж, тодорхойлж, хэмждэг. Хүмүүс материаллаг ертөнцийг нэвт харах чадвартай юу? Огтхон ч үгүй. Хүмүүс тухайн хүн сайн, муу эсэхийг, эсвэл ямархуу хүн болохыг зан авирынх нь дагуу шүүж, ялган таньж л чадна; хүнтэй харилцаж, ярилцаж, хамтран ажилласнаар л хүмүүс тэдгээр зүйлийг ажиглаж, тодорхойлж чадна. Чи хэмжүүртээ “Боловсрол сайтай, мэдрэмжтэй байх”, “Эвсэг найрсаг байх”, “Ахмадыг хүндэлж, залуусыг халамжлах” гэх мэт үгийг ил тод ашигладаг эсэх нь хамаагүй, чиний хэмжүүр, хэмжүүрийн чинь стандарт эдгээр үгээс хэтэрдэггүй. Хүн өрөөл бусдын дотоод ертөнцийг харж чадахгүй байх үедээ тэдний зан авир, үйлдлийг ажиглаж, зан авирын эдгээр шалгуурыг ашиглан тэд сайн, муу эсэхийг, эрхэмсэг, олиггүй эсэхийг хэмждэг. Тэдний хэрэглэдэг бүхэн үндсэндээ энэ юм. Тийм биз дээ? (Тийм.) Сая тоймлон үзсэн үг хэллэгт үндэслэвэл хүн төрөлхтөнд хэмжүүрийн ямар стандарт байдаг вэ? Хүн төрөлхтөн өөрсдийнхөө үзлээр юуг сайн, зөв гэж үздэг вэ? Ёс суртахууны зан төлөвийн тухай зүйлээс эхлэхийн оронд хүний зан авираас харагдаж, илчлэгддэг сайн, зөв, эерэг зүйлийг эхлээд нөхөрлөж, задлан шинжлээд, эдгээр нь үнэхээр эерэг зүйл мөн эсэхийг харцгаая. Тэгвэл бидний дөнгөж сая жагсаасан үг хэллэгт үнэнтэй холбоотой зүйл байна уу? Үнэнтэй нийцэх агуулга байна уу? (Үгүй.) Хэрвээ хүн тийм хүн болохыг, тийм зан авиртай, тийм дүр төрхтэй хүн байхыг эрэлхийлдэг бол тэр хүн үнэнийг эрэлхийлж байна уу? Тэдний эрэлхийлдэг зүйл үнэний эрэл хайгуултай холбоотой юу? Ийм зан авиртай хүн үнэнийг хэрэгжүүлж, эрэлхийлж байгаа юу? Ийм зан авир, илрэлтэй хүн жинхэнэ утгаараа сайн хүн мөн үү? Хариулт нь үгүй—тийм биш. Энэ нь харваас илэрхий юм.

Хүн боловсрол сайтай, мэдрэмжтэй байх тухай үгийг эхлээд харцгаая. “Боловсрол сайтай, мэдрэмжтэй байх” гэдэг үг өөрөө юу гэсэн утгатай болохыг ярья. (Энэ нь нэлээд боловсон, хүмүүжилтэй хүнийг дүрсэлдэг.) “Боловсон” гэдэг нь юу гэсэн үг вэ? (Тодорхой хэмжээнд дэг журамтай гэсэн үг.) Зөв. Тэр хүн ямар дэг журмыг анхаардаг вэ? Хариулт чинь тодорхой байх тусам, энэ асуудал болон үүний мөн чанарын талаарх ойлголт чинь илүү бүрэн гүйцэд байх болно. Тэгвэл дэг журамтай гэдэг нь юу гэсэн үг вэ? Нэг жишээ хэлье. Хоол идэх үед ахмадуудыг суудлаа эзлэх хүртэл залуу үеийнхэн суух ёсгүй бөгөөд ахмадууд юм яриагүй байхад чимээгүй байх ёстой. Ахмадуудад зориулсан хоол үлдвэл ахмадуудыг ид гэж хэлэх хүртэл хэн ч тэрийг идэж болохгүй. Үүнээс гадна идэж байхдаа ярьж, шүдээ ярзайлгаж, чанга инээж, тамшаалж, тавгаа тачигнуулж болохгүй. Ахмадууд идэж дуусвал залуу үеийнхэн тэр даруй идэхээ болиод, босох ёстой. Тэд ахмадуудаа үдэж явуулсны дараа л үргэлжлүүлэн идэж болно. Энэ нь дэг журмыг баримталж байгаа хэрэг биш үү? (Мөн.) Ийм дэг журам их бага хэмжээгээр айл өрх бүрд, бүхий л овог, удам угсааны гэр бүлүүдэд байдаг. Бүх хүн их бага хэмжээнд эдгээр дэг журмыг мөрддөг бөгөөд тэгэх явцдаа тэдгээрт хязгаарлагддаг. Өөр өөр гэр бүлд ялгаатай дэг журам бий—хэн тэдгээрийг тогтоодог вэ? Урьдын өөр эрин үе дэх тухайн гэр бүлийн өвөг дээдэс, нэр хүндтэй ахмадууд тогтоосон. Тэд чухал баяр ёслолын өдрүүд болон дурсгалт өдрүүдийг тэмдэглэхэд онцгой ач холбогдол өгдөг; тэр үед хүн бүр эдгээр дэг журмыг дагах ёстой, хэн ч үүнээс ангид биш. Хэрвээ хүн дэг журмыг эвдэх юм уу зөрчвөл тухайн гэр бүлийн журмаар хатуу шийтгүүлнэ. Зарим нь бүр гэр бүлийнхээ тахилын ширээний өмнө өвдөг сөгдөн уучлал гуйх ёстой болно. Дэг журам гэдэг нь энэ юм. Бидний дөнгөж сая ярьсан зүйл бол ердөө тухайн нэг айл өрх юм уу гэр бүлд хэрэглэгдэж болох зарим дэг журам юм. Тийм дэг журам нь “хүмүүжилтэй” гэсэн үгийн утгын нэг хэсэг биш үү? (Мөн.) Хүний хооллож байгаа байдлыг хараад л хүмүүжилтэй хүн мөн эсэхийг нь таньж болно. Хэрвээ тэд юм идэхдээ тамшаалж, хоол шилж, эсвэл бусдад үргэлж савхалж өгч, идэж байхдаа ярьж, чангаар инээж, тэр ч байтугай зарим тохиолдолд ярьж буй хүн рүүгээ савхаараа заадаг бол энэ бүхнээрээ тэд хүмүүжилтэй биш гэдгээ харуулж байна. Хүн боловсон биш байна гэдэг нь зан авирынх нь хувьд бусад нь түүнийг зэмлэж, эргэлзэж, басамжилдаг гэсэн утгатай. Боловсон хүмүүс бол идэж байхдаа ярьдаггүй, инээдэггүй, хоолыг шилж иддэггүй, бусдад савхалж өгдөггүй. Тэд нэлээд дэг журамтай байдаг. Бусад хүн тэдний зан авир, үйл хөдлөлийг хараад, үүнийхээ үндсэн дээр тэр бол боловсон хүн гэж хэлдэг. Энэ боловсон байдлаасаа болоод тэд бусдад хүндлэгдэж, үнэлэгдэж, бас таалагддаг. Энэ нь боловсон байдлын нэг хэсэг юм. Тэгвэл үнэндээ боловсон байдал гэж юу вэ? Бид сая “Боловсон байдал” нь хүмүүсийн зан авиртай л холбоотой гэж хэлсэн. Сүүлийн энэ жишээн дээр нэмээд, хооллох үед үе удмын тэргүүлэх дараалал байдаг, хүн бүр уг дэг журмын дагуу суудалдаа суух ёстой; тэд буруу газар суух ёсгүй байлаа гэе. Ахмад ч бай, залуу үеийнхэн ч бай гэр бүлийн дэг журмыг адилхан дагаж мөрдөнө, хэн ч үүнийг зөрчиж болохгүй бөгөөд тэд бүгд маш дэг журамтай, үнэхээр цэмцгэр, маш эрхэм, тун хүндтэй харагддаг—гэхдээ тэд хэчнээн тэгж харагддаг байлаа ч энэ бүхэн нь ердөө л гадна талын сайн зан авир юм. Энэ нь завхарсан зан чанартай холбоотой юу? Үгүй; энэ нь хүмүүсийн гаднах зан авирыг хэмжих стандартаас цаашгүй. Ямар зан авир? Үндсэндээ тэдний үг яриа, үйлдэл. Жишээлбэл, хүн хоол идэхдээ ярих ёсгүй, хоолоо зажлахдаа чимээ гаргах ёсгүй. Хоол идэхээр суухад хэн эхлээд суух вэ гэдэг дэс дараалал бий. Ерөнхийдөө зогсох, суух зөв зохистой арга зам гэж бий. Энэ бүхэн нь зан авираас цаашгүй бөгөөд бүгдээрээ гадаад зан авир юм. Тэгвэл хүмүүс үнэхээр эдгээр дэг журмыг дагахад бэлэн байдаг уу? Энэ асуудлын талаар хүмүүс дотроо юу гэж боддог вэ? Тэдэнд ямар санагддаг вэ? Эдгээр өрөвдмөөр дэг журмыг дагах нь хүмүүст ашиг тустай юу? Энэ нь хүмүүст амийн өсөлт авчирч чадах уу? Эдгээр өрөвдмөөр дэг журмыг дагахад ямар асуудал байна вэ? Энэ нь аливаа зүйлийн талаарх хүний үзэл бодол болон амь зан чанарт өөрчлөлт гарсан эсэх асуудалтай холбоотой юу? Огтхон ч үгүй. Энэ нь зөвхөн хүмүүсийн зан авиртай л холбоотой. Энэ нь зүгээр л хүмүүс ямар дэг журмыг баримталж, даган мөрдөх ёстой вэ гэдэгтэй холбоотой цөөн хэдэн шаардлагыг хүмүүсийн зан авирт тавьдаг. Хүн эдгээр дэг журмын талаар юу ч гэж бодсон бай, тэдгээрийг үзэн ядаж, дургүйцлээ ч гэсэн, гэр бүл болон өвөг дээдсээсээ болоод, мөн гэр бүлийнхээ хуулиас болоод тэдгээрт хүлэгдэн амьдрахаас өөр аргагүй болдог. Гэхдээ эдгээр дэг журмын талаар хүмүүс ямар бодолтой байгааг, хүмүүс бодол санаандаа эдгээрийг хэрхэн харж, авч үзэж байгааг, эсвэл тэдгээрийн талаар ямар үзэл бодол, хандлагатай байгааг хэн ч судалдаггүй. Чи энэ тогтсон хүрээнд сайхан авирлаж, эдгээр дүрэм журмыг даган мөрдөхөд л хангалттай. Тэгдэг хүмүүс бол боловсон хүмүүс юм. “Боловсрол сайтай, мэдрэмжтэй байх” нь зөвхөн хүмүүсийн зан авирт л янз бүрийн шаардлага тавьдаг. Энэ нь хүмүүсийн зан авирыг л хязгаарлахад ашиглагддаг бөгөөд энэ зан авирт хүмүүсийн суух, зогсох үеийн төрх байдал, биеийн хөдөлгөөн, мэдрэхүйн эрхтний дохио зангаа, нүд нь хэрхэн харагдах, ам нь хэрхэн хөдлөх, толгойгоо яаж эргүүлэх гэх мэт багтдаг. Энэ нь хүмүүсийн оюун ухаан, зан чанар, хүн чанарын мөн чанарыг үл харгалзан гадаад зан авирын стандартыг л хүмүүст өгдөг. Энэ нь боловсрол сайтай, мэдрэмжтэй байх стандарт юм. Хэрвээ чи энэ стандартыг хангасан бол боловсрол сайтай, мэдрэмжтэй хүн мөн бөгөөд боловсрол сайтай, мэдрэмжтэй байх сайн зан авирыг эзэмшсэн бол чи бусдын нүдээр хүндлүүштэй, үнэлүүштэй хүн юм. Тийм байдаг биш гэж үү? (Тийм.) Тэгвэл энэ үг хүний зан авир дээр төвлөрдөг үү? (Тийм.) Энэ зан авирын стандартыг үнэндээ юунд ашигладаг вэ? Хүн боловсон, дэг журамтай эсэх, бусадтай харилцахдаа бусдад хүндлэгдэж, дээдлэгддэг эсэх, биширмээр хүн мөн эсэхийг хэмжихэд үндсэндээ ашиглагддаг. Хүмүүсийг ийм маягаар хэмжих нь үнэн-зарчимтай огт нийцэхгүй бөгөөд ингэх нь утгагүй.

Бидний саяын нөхөрлөл “Боловсрол сайтай, мэдрэмжтэй байх” гэх үгийн тавьсан шаардлагуудын нэг болох хүний хүмүүжилтэй үндсэндээ холбоотой. “Мэдрэмжтэй байх” гэдэг нь юуг хэлдэг вэ? (Ааш аяг, ёс зүйн талаарх ойлголтыг харуулах.) Энэ нь бага зэрэг өнгөц боловч үүний нэг хэсэг мөн. “Мэдрэмжтэй байх” гэдэг нь үндэслэлтэй, үгэнд оромтгой ёс зүйтэй байна гэсэн үг биш. Үүнийг дэлгэрүүлж болох уу? (Болно.) Ааш аяг, ёс зүйн талаарх ойлголтыг харуулах, учир шалтгааныг харах эелдэг байдалтай байх. Тиймээс энэ бүгдийг нэгтгэж үзвэл, хэрвээ хүн “боловсрол сайтай, мэдрэмжтэй байхад” хүргэсэн зан авиртай бол үүнийгээ яг яаж бүхэлд нь харуулдаг вэ? Та нар боловсрол сайтай, мэдрэмжтэй хүн харсан уу? Танай ахмадууд, хамаатан садны дунд, эсвэл найз нөхдийн чинь дотор боловсрол сайтай, мэдрэмжтэй хүн бий юу? Тэдний онцлог шинж юу вэ? Тэд ер бусын олон дэг журмыг дагадаг. Үг яриа нь бүдүүлэг ч биш, балмад ч биш, бусдыг гомдоодог ч биш, нэлээд нарийн нягт байдаг. Тэд суухдаа зөв суудаг; зогсохдоо зөв зогсдог. Тэдний зан авир хүмүүст бүх талаар цэмцгэр, дэгжин харагддаг бөгөөд хүмүүс тэднийг хараад хайрлаж, атаархдаг. Тэд хүмүүстэй уулзахдаа толгойгоо доошлуулж, биеэ бөхийлгөж, мэхийн ёсолж, өвдгөө нугалдаг. Тэд нийгмийн доод давхаргын дадал зуршил, танхай байдалгүйгээр эелдгээр ярьж, нийтийн сахилга бат, дэг журмыг чанд сахидаг. Ерөнхийдөө тэдний гадаад зан авир нь үүнийг харсан хүмүүст тав тух, магтаал төрүүлдэг. Гэхдээ нэг асуудалтай зүйл бий: Тэдний хувьд бүх зүйл дэг журамтай байдаг. Хооллох нь өөрийн гэсэн дэг журамтай; унтах нь өөрийн гэсэн дэг журамтай; алхах нь өөрийн гэсэн дэг журамтай; тэр ч байтугай гэрээсээ явах, гэртээ харих нь дэг журамтай байдаг. Тийм хүнтэй хамт байхад нэлээд хязгаарлагдмал, эвгүй санагддаг. Тэд хэзээ дэг журам гаргаж ирэхийг чи мэдэхгүй бөгөөд үүнийг санаандгүй зөрчих юм бол чи нэлээд увайгүй, мэдлэггүй харагдана, харин тэд маш цэмцгэр харагдана. Тэд шүдээ огт ярзайлгахгүйгээр инээмсэглэхдээ ч, бусдын өмнө биш, харин шөнө дүлээр бусдыг унтаж байхад хөнжил дотроо уйлахдаа ч маш цэмцгэр байдаг. Тэд юу ч хийлээ гэсэн дэг журамтай байдаг. Үүнийг “хүмүүжил” гэж нэрлэдэг. Тийм хүмүүс ёс зүйтэй газарт, өнөр өтгөн гэр бүлд амьдардаг; тэд асар олон дэг журамтай, асар их хүмүүжилтэй. Үүнийг яаж ч хэллээ гэсэн, боловсрол сайтай, мэдрэмжтэй байхад хүргэдэг сайн зан авир нь өссөн орчноос нь хүнд шингэж, улмаар зан авирт нь тавьдаг өндөр стандарт, хатуу чанд шаардлагаар дамжин тухайн хүнд аажмаар төлөвшдөг нэг төрлийн гадаад зан авир юм. Тийм зан авир хүмүүст ямар ч нөлөө үзүүллээ гэсэн хүний гадаад зан авирыг л хөндөхөөс цаашгүй бөгөөд хэдийгээр тийм зан авир нь хүний сайн гэж үздэг зан авир, мөн хүмүүсийн хүсэн эрмэлздэг, сайшаадаг зан авир хэдий ч хүний зан чанараас өөр юм. Хүний гадаад зан авир хэчнээн сайн байх нь хамаагүй завхарсан зан чанарыг нь далдалж чадахгүй; хүний гадаад зан авир хэчнээн сайн байх нь хамаагүй завхарсан зан чанарын өөрчлөлтийг орлож чадахгүй. Хэдийгээр боловсрол сайтай, мэдрэмжтэй хүний зан авир нь нэлээд дэг журамтай, бусдын хүндлэл, бишрэлийг нэлээд төрүүлдэг ч завхарсан зан чанар нь ил гарах үед тэдний тэр сайн зан авир ямар ч нэмэр болохгүй. Тэдний зан авир хэчнээн эрхэмсэг, төлөвшсөн байлаа ч үнэн-зарчмыг хөндсөн зүйл тэдэнд тохиолдох үед тэрхүү сайн зан авир нь ямар ч нэмэр болдоггүй, үнэнийг ойлгоход нь түлхэц өгдөггүй—харин ч тэд боловсрол сайтай, мэдрэмжтэй байх нь эерэг зүйл гэж өөрсдийнхөө үзлээр боддог учраас тэр зүйлийг үнэн гэж авч үзээд, үүгээрээ Бурханы хэлсэн үгийг хэмжиж, эргэлздэг. Тэд тэр үгийн дагуу өөрсдийнхөө үг, үйлдлийг хэмждэг бөгөөд энэ нь бас тэдний бусдыг хэмжих стандарт юм. Одоо “Үнэнийг эрэлхийлэх гэж юу гэсэн үг вэ” гэдгийн тодорхойлолтыг харъя—тэр чигтээ Бурханы үгийн дагуу, үнэнийг шалгуураа болгон хүмүүс, зүйлийг харж, биеэ авч явж, үйлдэх. Тэгвэл боловсрол сайтай, мэдрэмжтэй байхыг шаарддаг гадаад зан авирын стандарт нь Бурханы үг болон үнэнтэй ер нь хамаатай юу? (Үгүй.) Тэдгээр нь ямар ч холбоогүй төдийгүй, хоорондоо зөрчилддөг. Хаана зөрчилддөг вэ? (Тийм үг хэллэг нь хүмүүсийг зөвхөн гадаад зан авирт анхаарч, өөрсдийнхөө доторх санаа зорилго, завхарсан зан чанарыг үл тооход л хүргэнэ. Үүнээс болоод хүмүүс эдгээр сайн зан авирт хууртаж, өөрсдийнхөө бодол, санаанд байгаа зүйлийг эргэцүүлдэггүй, мөн завхарсан зан чанараа нэвт харж чаддаггүй, тэр ч байтугай зан авираас нь үүдэн бусдад сохроор атаархаж, бусдыг шүтдэг.) Тэр нь уламжлалт соёлын үг хэллэгийг хүлээн авахын үр дагавар юм. Тиймээс хүн эдгээр сайн зан авирын гүйцэтгэлийг харах үедээ тийм зан авирыг эрхэмлэнэ. Тэрээр эдгээр зан авир бол сайн, эерэг зүйл гэж бодож эхэлдэг бөгөөд эерэг зүйл гэж үзэх суурин дээрээ тэдгээрийг үнэн мэт авч үздэг. Дараа нь тэрээр үүнийг биеэ барьж, бусдыг хэмжих шалгуур болгон ашигладаг; тэр үүнийг хүмүүс, зүйлсийг харах үндэс сууриа болгон авч үздэг бөгөөд ингэхдээ бас үүнийг биеэ авч явах байдал болон үйлдлийнхээ үндэс болгодог. Тэгээд энэ нь үнэнтэй зөрчилддөг биш үү? (Тийм.) Хүн боловсрол сайтай, мэдрэмжтэй байх ёстой гэдэг нь хүмүүсийг хуурдаг эсэхийг бид одоохондоо түр орхиод, тэр үгийн өөрийнх нь талаар ярья. “Боловсрол сайтай, мэдрэмжтэй байх” гэдэг нь соёлтой, эрхэмсэг үг юм. Бүх хүн энэ үгэнд дуртай бөгөөд энэ үгийг зөв, сайн, шалгуур гэж үзсэний үндсэн дээр бусдыг хэмжиж, хүмүүс, зүйлсийг харахдаа үүнийг ашигладаг. Ингэхдээ бас үүнийг биеэ авч явах байдал болон үйлдлийнхээ үндэс болгодог. Жишээлбэл, хүн хэн нэгний сайн талыг хэмжихдээ Бурханы үгэнд тулгуурладаггүй. Юунд тулгуурладаг вэ? “Энэ хүн боловсрол сайтай, мэдрэмжтэй юу? Гадаад зан авир нь боловсон уу? Дэг журам сайтай юу? Бусдыг хүндэлдэг үү? Ааш аяг сайтай юу? Бусадтай ярихдаа даруухан хандлагаар ханддаг уу? Кон Рон нэгэнтээ хамгийн том лийрийг дүүдээ өгсөн шиг эелдэг, хүндэтгэлтэй сайн зан авиртай юу? Тэр хүн ийм хүн мөн үү?” Тэд ямар үндсэн дээр энэ асуулт, үзэл бодлыг дэвшүүлдэг вэ? Юун түрүүнд энэ нь боловсрол сайтай, мэдрэмжтэй байх шалгуурт үндэслэдэг. Тэд үүнийг шалгуур болгон ашиглах нь зөв үү? (Үгүй.) Яагаад зөв биш гэж? Маш энгийн хариулт байхад та нар бодож олж чаддаггүй. Учир нь Бурхан тэгж хэмждэггүй, мөн хүнд ингэж хэмжихийг зөвшөөрөхгүй. Хэрвээ хүн ингэж хэмждэг бол андуурч байна. Хэрвээ хүмүүс ийм маягаар хүн юм уу үйл явдлыг хэмжих юм бол, хэрвээ үүнийг хүмүүс, зүйлсийг харах стандарт болгон ашиглах юм бол үнэн болон Бурханы үгийг зөрчиж байна. Тэр нь уламжлалт үзэл болон үнэний хоорондох зөрчилдөөн юм. Тийм биз дээ? (Тийм ээ.) Бусдыг хэмжихдээ юунд үндэслэхийг Бурхан хүнд зөвшөөрдөг вэ? Юуны дагуу хүмүүс, зүйлсийг харахыг зөвшөөрдөг вэ? (Бурханы үг.) Хүмүүсийг Өөрийнх нь үгийн дагуу харахыг Бурхан хүнд зөвшөөрдөг. Тодруулж хэлбэл, уг хүн хүн чанартай эсэхийг Бурханы үгийн дагуу хэмжинэ гэсэн үг юм. Энэ бол нэг тал нь. Үүнээс гадна, энэ нь тухайн хүн үнэнийг хайрладаг эсэх, Бурханыг хүндэлдэг зүрх сэтгэлтэй эсэх, үнэнд захирагдаж чаддаг эсэхэд үндэслэдэг. Эдгээр нь үүний нарийн ширийн нь биш гэж үү? (Мөн.) Тэгвэл хүн бусдын сайн талыг хэмжихдээ юунд үндэслэдэг вэ? Тэд боловсон, дэг журамтай эсэх, хоол идэхдээ тамшаалж, амттайг нь шилж сонгох гээд байдаг эсэх, хооллохоор суухаасаа өмнө ахмадуудыг суухыг нь хүлээдэг эсэхэд үндэслэдэг. Тэд ийм зүйлийг ашиглан бусдыг хэмждэг. Эдгээр зүйлийг ашиглах нь боловсрол сайтай, мэдрэмжтэй байх зан авирын стандартыг ашиглаж байгаа хэрэг үү? (Тийм.) Ийм хэмжүүр үнэн зөв үү? Энэ нь үнэнтэй нийцдэг үү? (Үгүй.) Үнэнтэй нийцдэггүй нь ойлгомжтой. Тэгвэл ингэж хэмжихийн эцсийн үр дүн юу вэ? Хэмжиж буй хүн, боловсрол сайтай, мэдрэмжтэй хэн боловч сайн хүн гэж бодох бөгөөд хэрвээ хэмжиж буй хүнээр үнэний тухай нөхөрлүүлбэл хүмүүст үргэлж эдгээр дотоод дүрэм журам, сургаал, сайн зан авирыг суулгана. Хүмүүст эдгээр зүйлийг суулгахын эцсийн үр дүн гэвэл, тэд хүмүүсийг сайн зан авиртай байхад хөтлөх боловч тэр хүмүүсийн завхарсан мөн чанар огтхон ч өөрчлөгдөхгүй. Юмыг ингэж хийх нь үнэн болон Бурханы үгээс холдож буй хэрэг юм. Тийм хүмүүс ердөө цөөн хэдэн сайн зан авиртай байдаг. Тэгвэл сайн зан авираас болоод тэдний доторх завхарсан зан чанар өөрчлөгдөж чадах уу? Бурханд дуулгавартай, үнэнч байж чадах уу? Огтхон ч үгүй. Энэ хүмүүс хэн болж хувирсан бэ? Гаднаа л сайхан зан авиртай ч үндсэндээ үнэнийг ойлгодоггүй, Бурханд дуулгавартай байж чаддаггүй фарисайчууд. Тийм биш гэж үү? (Тийм.) Фарисайчуудыг хар—гадна төрхөөрөө тэд өө сэвгүй байсан биш үү? Тэд Амралтын өдрийг сахидаг; Амралтын өдрөөр юу ч хийдэггүй байсан. Тэд эвлэгхэн үг хэлтэй, нэлээд дэг журамтай, дүрэм журмыг баримталдаг, тун боловсон, нэлээд соёлтой, эрдэм мэдлэгтэй байсан. Тэд дүр эсгэхдээ сайн, Бурханыг огт хүндэлдэггүй, харин ч Бурханыг шүүж, яллаж байсан учраас эцэст нь Бурханаар хараагдсан. Бурхан тэднийг хоёр нүүрт фарисайчууд, бүгд мууг үйлдэгчид гэж тунхагласан юм. Үүний адилаар боловсрол сайтай, мэдрэмжтэй байх сайн зан авирыг биеэ авч явах байдал, үйлдлийнхээ шалгуур болгон ашигладаг хүмүүс бол үнэнийг эрэлхийлдэг хүмүүс биш гэдэг нь ойлгомжтой. Тэд энэ дүрмийг ашиглан бусдыг хэмжиж, биеэ авч явж, үйлдэхдээ мэдээж үнэнийг эрэлхийлдэггүй; хэн нэгэн хүн юм уу ямар нэг зүйлийг үнэлэх үед тэдний үнэлгээний стандарт болон үндэслэл нь үнэнтэй нийцдэггүй, харин үнэнийг зөрчдөг. Тэдний анхаардаг ганц зүйл бол хүний зан авир, арга зам болохоос хүний зан чанар, мөн чанар биш. Тэд Бурханы үгэнд, үнэнд үндэслэдэггүй; харин боловсрол сайтай, мэдрэмжтэй байх гэсэн уламжлалт соёлын зан авирын энэ стандартад үндэслэн хэмждэг. Тэгж хэмжихийн үр дүн гэвэл, уг хүн гаднаа боловсрол сайтай, мэдрэмжтэй байх зэрэг сайн зан авиртай л бол тэдний хувьд уг хүн сайн бөгөөд Бурханы хүсэлд нийцдэг. Хүмүүс тийм ангилал ашиглах үедээ үнэн болон Бурханы үгийг эсэргүүцсэн байр сууринд зогсож байгаа нь илт байдаг. Тэд хүмүүс, зүйлсийг харах, биеэ авч явах, үйлдэхдээ энэ зан авирын шалгуурыг ашиглах тусам үүнээс үүдэн гардаг үр дагавар нь тэднийг Бурханы үг болон үнэнээс улам холдуулдаг. Тэгсэн ч гэсэн тэд хийж буй зүйлээсээ таашаал авч, өөрсдийгөө үнэнийг эрэлхийлж байна гэж боддог. Уламжлалт соёлын цөөн хэдэн сайн үг хэллэгийг баримтлаад тэд өөрсдийгөө үнэн болон үнэн замыг баримталж байна гэж үздэг. Гэхдээ тэд эдгээр зүйлийг яаж ч баримталж, хэчнээн тууштай байх нь хамаагүй, эцэстээ Бурханы үг, үнэний талаар ямар ч туршлагагүй, дадлагагүй байна, мөн Бурханыг өчүүхэн төдий ч дуулгавартай дагахгүй. Бурханыг жинхэнээсээ хүндэлдэг болж бүр ч чадахгүй. Хүмүүс боловсрол сайтай, мэдрэмжтэй байх гэх мэт ийм сайн зан авирыг баримтлах үед ийм зүйл тохиолддог. Хүн сайн зан авирт, үүнийг амьдран харуулахад, эрэлхийлэхэд анхаарлаа хандуулах тусам Бурханы үгээс төдий чинээ холдоно—Бурханы үгээс холдох тусмаа үнэнийг төдий чинээ бага ойлгож чадна. Энэ нь зүй ёсны зүйл юм. Хэрвээ хүний зан авир сайжирвал зан чанар нь өөрчлөгдсөн гэсэн үг үү? Та нарт ийм туршлага бий юу? Та нар өөрийн мэдэлгүй боловсрол сайтай, мэдрэмжтэй хүн байхаар чармайж байсан уу? (Тэгсэн.) Боловсрол сайтай, мэдрэмжтэй хүн байснаар бусдад нэлээд хүндтэй, эрхэмсэг харагдана гэж хүн бүр ойлгодгоос энэ нь болж байгаа юм. Бусад нь тэднийг өндрөөр үнэлдэг. Тэгдэг биз дээ? (Тийм.) Тиймээс ийм сайн зан авиртай байх нь муу зүйл байж таарахгүй. Гэхдээ эдгээр сайн зан авир, ийм сайн илэрхийлэлтэй байх нь хүний завхарсан зан чанарыг шийдвэрлэж чадах уу? Хүмүүсийг муу юм хийхээс сэргийлж чадах уу? Чадахгүй юм бол ийм сайн зан авир ямар хэрэгтэй юм бэ? Энэ нь зүгээр л сайхан харагдана; гэхдээ ямар ч хэрэггүй. Ийм сайн зан авиртай хүмүүс Бурханд дуулгавартай байж чадах уу? Үнэнийг хүлээн авч, хэрэгжүүлж чадах уу? Мэдээж үгүй. Сайн зан авир нь хүний үнэний хэрэгжүүлэлтийг орлож чадахгүй. Яг л фарисайчуудтай адилхан. Тэд зан авир сайтай, нэлээд үнэн сүсэгтэй байсан ч Эзэн Есүст хэрхэн хандсан билээ? Тэд хүн төрөлхтний Аврагчийг цовдолж чадна гэж хэн ч төсөөлөөгүй. Тиймээс зөвхөн гаднаа л сайн зан авиртай ч үнэнийг олж аваагүй хүмүүс аюултай. Тэд бахь байдгаараа үргэлжлүүлж, Бурханыг эсэргүүцэж, тэрслэх боломжтой. Хэрвээ та нар үүнийг нэвт харж чадахгүй бол хүмүүсийн сайн зан авирт хууртсаар байх боломжтой.

Боловсрол сайтай, мэдрэмжтэй байх нь хүний уламжлалт үзэл юм. Энэ нь үнэнтэй огт нийцдэггүй. Энэ нь үнэнтэй зөрчилддөгийг харгалзан үзвэл, хүн үнэнийг хэрэгжүүлэхийн тулд яг юуг эзэмших ёстой вэ? Ямар бодит байдлыг амьдран харуулбал үнэн болон Бурханы шаардлагад нийцэх вэ? Мэдэж байна уу? Ингэж нөхөрлөсний дараа зарим нь “Та боловсрол сайтай, мэдрэмжтэй байх нь үнэнтэй нийцдэггүй, тэр нь ердөө гадна талын сайн зан авир гэж хэлдэг. Тиймээс бид зүгээр л боловсрол сайтай, мэдрэмжтэй хүмүүс байхаа болино. Амьдрал илүү амар, ямар ч хязгаарлалтгүй болж, ямар ч дүрэм журамд хүлэгдэхгүй. Бид юу хүссэнээ хийж, хүссэнээрээ амьдарч чадна. Тэгвэл хэчнээн санаа амар байх билээ дээ! Хүний сайн зан авир төгсгөлтэй нь хамаагүй болохоор бид одоо илүү эрх чөлөөтэй. Бид боловсон байдал, дүрэм журам гэх мэтийн зүйлсэд санаа зовох шаардлагагүй” гэж хэлж магадгүй. Ингэж хүлээн авах нь зөв зүйл мөн үү? (Биш.) Энэ нь утгагүй ойлголт; тэд туйлширсан алдаа гаргаж байна. Тэгвэл ийм алдаа гаргах хүн байна уу? Зарим хүн “Боловсон хүмүүс Бурханыг эсэргүүцэж, Бурханаас урвах боломжтой хэвээр учраас би ерөөсөө боловсон хүн болохгүй. Би боловсон хүмүүст зэвүүцэж эхэлж байна. Би боловсрол сайтай, мэдрэмжтэй, эелдэг зөөлөн, хүмүүжилтэй, сайхан ааштай, ахмадыг хүндэлж, залуусыг халамжилдаг, эвсэг найрсаг хүмүүсийг дооршоодог. Эдгээр зүйлийг харуулдаг хэнийг ч би дорд үзэж, ‘Чи фарисайчууд шиг зан авиртай, бусдыг хуурах зорилготой. Энэ нь үнэнийг эрэлхийлж байгаа хэрэг биш, үнэнийг хэрэгжүүлж байгаа явдал бүр ч биш. Биднийг мэхлэхээ боль, бид чамд хууртаж, арга зальд чинь автахгүй!’ гэж ил тод зэмлэдэг” хэмээн хэлж магадгүй. Та нар тэгж авирлах уу? (Үгүй.) Тэгэхгүй байх чинь зөв. Хэрвээ тийм ухаангүй зүйл хийвэл маш утгагүй хэрэг болно. Утгагүй ойлголттой зарим хүн үнэний талаар цэвэр ойлголтгүй байдаг—тэдэнд тийм чадамж байдаггүй. Тэд дүрэм журам дагаж л чаддаг учраас тэгж авирладаг. Тэгвэл бид яагаад энэ асуудлын талаар нөхөрлөж, задлан шинжилдэг вэ? Үндсэндээ, үнэнийг эрэлхийлэх нь гадна талын сайн зан авирыг эрэлхийлэх явдал биш, чамайг хүмүүжилтэй, дэг журамтай, боловсролтой хүн болгох зорилготой ч биш гэдгийг хүмүүст ойлгуулахын төлөө байдаг. Харин ч энэ нь чамайг үнэнийг ойлгодог, хэрэгжүүлдэг, үнэнд үндэслэн үйлдэж чаддаг болгох зорилготой бөгөөд чиний хийдэг бүхэн Бурханы үгэнд үндэслэж, үнэнд нийцэлтэй байна гэсэн үг юм. Үнэнтэй нийцдэг, Бурханы үгийг үндэс сууриа болгосон зан авир нь боловсрол сайтай, мэдрэмжтэй байхтай адилхан биш, уламжлалт соёл болон уламжлалт ёс суртахууны хүнээс шаарддаг стандарттай ч адилхан биш. Эдгээр нь хоёр өөр зүйл юм. Бурханы үг бол үнэн бөгөөд Бурханы үг л дангаараа хүний сайн муу, зөв бурууг хэмжих цорын ганц шалгуур билээ. Нөгөө талаар уламжлалт соёлын боловсрол сайтай, мэдрэмжтэй байх стандарт нь үнэн-зарчмын стандартад хүрдэггүй. Хэзээ, ажлын аль үе шатанд Бурхан чамд боловсрол сайтай, мэдрэмжтэй, боловсролтой, эрхэмсэг, жигшүүрт ашиг сонирхлоос ангид хүн байх ёстой гэж хэлсэн бэ? Бурхан тиймэрхүү юм хэлсэн үү? (Үгүй.) Хэлээгүй. Тэгвэл хүний зан авирын тухайд Бурхан ямар үг хэлж, ямар шаардлага тавьсан бэ? Тэр чигтээ Бурханы үгийн дагуу, үнэнийг шалгуураа болгон биеэ авч явж, үйлд. Тэгвэл Бурханы энэ үгийн үндэслэл нь юу вэ? Өөрөөр хэлбэл, үнэнийг эрэлхийлж, хэрэгжүүлэхийн тулд чи ямар үнэнийг шалгуураа болгон ашиглаж, ямар амьдралаар амьдрах ёстой вэ? Үүнийг ойлгох ёстой юм биш үү? (Тийм.) Тэгвэл хүний зан авирт тавих Бурханы үгийн шаардлага, стандарт юу вэ? Та нар үүнийг тодорхой илэрхийлсэн Бурханы үгийг олж чадах уу? (Бурханы үгэнд ингэж хэлсэн байдаг: “Надад маш их найдлага бий. Та нар биеэ зүй зохистой, хүмүүжилтэй байдлаар авч явж, үүргээ үнэнчээр биелүүлж, үнэн болон хүн чанарыг эзэмшиж, байгаа бүхнээ, бүр амиа ч гэсэн Бурханы төлөө өгч чадна гэх зэргээр Би найддаг. Энэ бүх итгэл найдвар та нарын дутагдал, завхрал, дуулгаваргүй байдлаас үүддэг” (Үг. I Боть: Бурханы илрэлт ба ажил. Гэм буруу нь хүнийг там руу хөтөлнө).) Энэ бүх үг нь хүний биеэ авч явах байдлын зарчим, шаардлага юм. Тэгвэл тодорхой хэрэгжүүлэлтийн талаарх Бурханы өөр ямар үг байдаг вэ? (Өөр нэг хэсэгт ингэж хэлсэн байдаг: “Чиний зүрх сэтгэл байнга тайван байдалтай байх ёстой, ямар нэг зүйл тохиолдох үед чи яаруу, өрөөсгөл бодолтой, зөрүүд, радикал үзэлтэй, хиймэл, хуурамч байж болохгүй, тэгж байж чи эрүүл ухаанаар үйлдэж чадна. Энэ бол хэвийн хүн чанарын зөв зүйтэй илрэл юм” (Үг. III Боть: Эцсийн өдрүүдийн Христийн яриа. Завхарсан зан чанарыг шийдвэрлэх зам).) Энэ нь бага зэрэг тодорхой хэрэгжүүлэлт юм. Эдгээр нь хүний гадаад зан авир, арга замд тавих тодорхой заавар болон шаардлага мөн. Эдгээрийг Бурханы үгийн үндэслэл гэж үзэж болох уу? Энэ нь хангалттай тодорхой байна уу? (Тийм.) Дахиад нэг унш даа. (“Чиний зүрх сэтгэл байнга тайван байдалтай байх ёстой, ямар нэг зүйл тохиолдох үед чи яаруу, өрөөсгөл бодолтой, зөрүүд, радикал үзэлтэй, хиймэл, хуурамч байж болохгүй, тэгж байж чи эрүүл ухаанаар үйлдэж чадна. Энэ бол хэвийн хүн чанарын зөв зүйтэй илрэл юм.”) Энэ хэдэн зүйлийг бичиж тэмдэглэ; энэ нь ирээдүйд аливааг хийхдээ та нарын баримтлах ёстой зарчим юм. Хүмүүс биеэ авч явах, үйлдэхдээ аливаа зүйлтэй ухаалгаар нүүр тулж сурах ёстой, түүнчлэн мөс чанар, эрүүл ухаантай авирласны үндсэн дээр үнэн-зарчмыг эрж хайж чаддаг байх ёстойг энэ нь хүмүүст хэлж өгдөг. Ингэж биеэ авч явж, үйлд, тэгвэл зарчим болон хэрэгжүүлэлтийн замтай болно.

Бидний дөнгөж сая ярьсан хэдэн зүйл бол “Ямар нэг зүйл тохиолдох үед чи яаруу, өрөөсгөл бодолтой, зөрүүд, радикал үзэлтэй, хиймэл, хуурамч байж болохгүй, тэгж байж чи эрүүл ухаанаар үйлдэж чадна” гэдэг юм—эдгээрийг хийхэд амархан уу? Үнэндээ хэсэг хугацааны сургуулилтын дараа эдгээрийг бүгдийг нь биелүүлэх боломжтой. Тэгвэл эдгээрийг үнэхээр хийж чадахгүй хүн байвал яах вэ? Чи нэг зүйлийг л хийж байгаа бол зүгээр, өөрөөр хэлбэл асуудалтай тулгарах үедээ юм уу бусадтай харилцахдаа ядаж нэг зүйлийг дагаж мөрдөх ёстой: Чи бусдыг босгон байгуулдаг байдлаар биеэ авч явж, үйлдэх ёстой. Энэ нь хамгийн үндсэн гол зүйл юм. Хэрвээ чи үүний дагуу, үүнийг шалгуураа болгон хэрэгжүүлж, даган мөрдвөл үндсэндээ бусдад ямар нэгэн томоохон хор хохирол учруулахгүй, өөрөө ч том хохирол амсахгүй. Бусдыг босгон байгуулдаг байдлаар биеэ авч явж үйлд—үүнд нарийн ширийн зүйл бий юу? (Байгаа.) Бусдын ашиг сонирхлыг хохироон байж өөртөө бүү сэтгэл хана; бусдын зовлон дээр өөрийнхөө аз жаргал, баяр хөөрийг бүү бүтээ. Босгон байгуулах гэдэг нь ийм утгатай. Тийм босгон байгуулалтыг ойлгох хамгийн үндсэн арга зам юу вэ? Хүн чанарын мөс чанар, эрүүл ухааны үүднээс хэмжвэл чиний зан авирыг бусад хүн тэвчиж болохоор байх ёстой; энэ нь хүний мөс чанар, эрүүл ухаанд нийцэж байх ёстой. Хэвийн хүн чанартай хэн боловч үүнд хүрч чадах биш үү? (Тийм ээ.) Хэн нэгэн хүн өрөөнд амарч байхад чи тийшээ ороод, эргэн тойрноо үл хайхран дуулж, хөгжим тоглож эхэллээ гэе. Тэр нь зохистой юу? (Зохисгүй.) Тэр нь бусдын зовлон дээр зугаа цэнгэл, аз жаргалаа бүтээж байгаа хэрэг биш үү? (Тийм.) Хэрвээ хэн нэгэн хүн Бурханы үгийг унших юм уу үнэний талаар нөхөрлөж байх явцад чи зүгээр л өөрийнхөө асуудлыг түүнтэй ярилцах гэвэл тэр хүнийг хүндэлж байгаа хэрэг мөн үү? Энэ нь тэднийг босгон байгуулахгүй байгаа хэрэг биш үү? (Тийм.) Босгон байгуулахгүй байна гэдэг нь юу гэсэн үг вэ? Хамгийн наад зах нь чи бусдыг хүндэлдэггүй гэсэн үг. Чи бусдыг юм ярьж, юм хийж байхад нь тасалдуулах ёсгүй. Энэ нь хэвийн хүн чанараар хүрч чадах зүйл биш гэж үү? Хэрвээ чи үүнийг ч биелүүлж чадахгүй бол үнэхээр мөс чанар, эрүүл ухаангүй юм. Мөс чанар, эрүүл ухаангүй хүмүүс үнэнийг олж авч чадах уу? Чадахгүй. Үнэнийг хэрэгжүүлэх нь ядаж мөс чанар, эрүүл ухаантай хүмүүсийн л хийж чадах зүйл бөгөөд хэрвээ чи үнэнийг эрэлхийлдэг бол ядаж л үг, үйлдлээрээ мөс чанар, эрүүл ухааны стандартад нийцэх ёстой; чи эргэн тойрныхоо хүмүүст тэвчиж болохоор байх ёстой бөгөөд бүгдийнх нь шалгуурт тэнцдэг байх ёстой. Энэ нь бидний дөнгөж сая хэлсэн зүйл: Үйлдэл чинь бусдад ядаж л дажгүй санагдаж, тэднийг босгон байгуулдаг байг. Босгон байгуулдаг байх нь бусдад ашиг тустай байхтай адилхан уу? Үгүй, үнэндээ босгон байгуулах гэдэг нь бусдын орон зайг харилцан хүндэлж, тэдэнд саад болохгүй, үймүүлэхгүй, тэднийг самууруулахгүй; зан авираасаа болоод бусдад хор хохирол учруулахгүй, бусдыг зовоохгүй байна гэсэн үг юм. Босгон байгуулах гэдэг нь ийм утгатай. Та нар үүнийг хэрхэн ойлгож байна вэ? Босгон байгуулах гэдэг нь бусдад хэр их ашиг тустай байх тухай биш; харин тэднийг зүй ёсны ашиг сонирхол, эрхээ эдлэхэд нь тус нэмэр болж чаддаг, дур зоргоороо байдал болон зохисгүй зан авираасаа үүдэн үүнд нь хөндлөнгөөс оролцохгүй, эрхийг нь хасахгүй байх явдал юм. Тийм биз дээ? (Тийм ээ.) Та нар одоо хүний биеэ авч явах байдал болон үйлдэлтэй холбоотой Бурханы зарим үгийг мэдэж байгаа ч хамгийн гол нь чи биеэ авч явах байдал болон үйлдлээрээ бусдыг босгон байгуулах ёстой гэдгийг Би дахиад хэлье. Энэ бол үйлдлийн зарчим юм. Босгон байгуулах гэдэг нь юу гэсэн үг болохыг ойлгов уу? (Тийм ээ.) Өөрсдийнх нь үг, үйлдэл бусдыг босгон байгуулж байгаа эсэхийг огт боддоггүй мөртөө өөрсдийгөө боловсрол сайтай, мэдрэмжтэй хүн гэж үздэг хүмүүс бий. Энэ нь худлаа биш гэж үү? Үг, үйлдлээрээ бусдыг босгон байгуулдаг байх—үүнээс авах ёстой сургамж байдаг бус уу? Энэ нь зан авирын нэг илэрхийлэл байж болно, гэхдээ үүнийг хийхэд амархан уу? Хэрвээ хүн багахан үнэнийг ойлгодог бол зарчмын дагуу хэрхэн үйлдэхээ, бусдыг босгон байгуулдаг байдлаар хэрхэн үйлдэхээ, бусдад ашиг тустай байдлаар хэрхэн үйлдэхээ мэднэ. Хэрвээ хүн үнэнийг ойлгодоггүй бол юу хийхээ мэдэхгүй; гагцхүү үзэл, төсөөлөлдөө тулгуурлан үйлдэж л чадна. Зарим хүн өөрт нь юу ч тохиолдсон, өдөр тутмын амьдралдаа хэзээ ч үнэнийг эрж хайдаггүй. Тэд бусдад ямар санагдахыг тоолгүйгээр зүгээр л дур сонирхолдоо нийцүүлэн үйлддэг. Тийм үйлдэл зарчимтай байдаг уу? Та нар зарчим байгаа эсэхийг харж чаддаг байх ёстой, тийм биз дээ? Та нар бүгдээрээ байнга цугларч, Бурханы үгийг уншдаг; хэрвээ та нар үнэхээр бага зэрэг үнэнийг ойлгож чаддаг бол үнэн-зарчмын дагуу хэрэгжүүлж, зарим хэрэг явдалд оролцож чадна. Тийм хэрэгжүүлэлт чамд ямар санагдах вэ? Бусдад ямар санагдах вэ? Хэрвээ чи үүнийг мэдрэхээр шаргуу оролддог бол ямархуу хэрэгжүүлэлт бусдыг босгон байгуулахыг мэдэх болно. Ихэвчлэн та нарт ямар нэг зүйл тохиолдох үед, тэр нь юу ч байлаа гэсэн, хэвийн хүн чанар юм уу үнэний хэрэгжүүлэлтийг хөнддөг байдлаар хэрхэн үйлдэх тухай бодит асуудлыг та нар огт бодож үздэггүй. Тиймээс ямар нэг зүйл тохиолдоход та нараас ямар хэрэгжүүлэлт юм уу үйлдэл бусдыг босгон байгуулахыг асуувал та нарын хувьд ямар ч тодорхой замгүй мэт хариулахад хэцүү санагдана. Цуглаан дээр Миний нөхөрлөдөг бүхэн бодит амьдралын эдгээр асуудал байдаг атал тэдгээртэй тулгарах үедээ та нар хэзээ ч хөл нийлүүлж чаддаггүй бөгөөд оюун санаа чинь үргэлж хоосон явдаг. Энд зөрүү байгаа биш үү? (Тийм.) Та нар тэгвэл Бурханд итгэх итгэлээсээ юу олж авсан юм бэ? Цөөхөн хоосон сургаал, хэдхэн уриа лоозон. Ямар ядмагхан, өрөвдөлтэй юм бэ!

Бидний ярилцсан зүйлсийн нэг болох хүн өөрийнхөө үзлээр зөв, сайн гэж үздэг зүйл буюу боловсрол сайтай, мэдрэмжтэй байх гэдэгт хүний зарим тодорхой үзэл, төсөөлөл, түүнчлэн энэ зан авирын талаарх зарим уламжлалт ойлголт байдаг. Товчхондоо зан авирын энэ илэрхийллийг одоо харвал энэ нь үнэнтэй юм уу жинхэнэ хүн чанартай ямар ч холбоогүй гэдгийг бид харж болно. Учир нь энэ нь үнэнээс маш хол бөгөөд үүнийг үнэнтэй харьцуулахын аргагүй, үүнээс гадна тийм зан авир нь хүмүүс, зүйлсийн талаарх хүний үзэл бодол, мөн хүний биеэ авч явах байдал, үйлдэлд тавих Бурханы шаардлагын стандарттай үндсэндээ үл нийцдэг, үүнтэй огт таардаггүй, ямар ч хамааралгүй байдаг. Энэ нь зүгээр л хүний зан авир. Хүн хэчнээн сайхан зан гаргалаа ч, энэ зан авирыг хэчнээн хангалттай хэрэгжүүллээ ч гэсэн энэ нь ердөө л нэг төрлийн зан авир юм. Энэ нь бүр жинхэнэ хэвийн хүн чанар гэж ч тооцогдохгүй. Хүн боловсрол сайтай, мэдрэмжтэй байх ёстой гэдэг үг нь хүний гадаад зан авирыг өнгөлөх арга зам төдийхөн юм. Хүн өөрийгөө сайхан боож, гоёхын тулд боловсрол сайтай, мэдрэмжтэй хүн байхаар ихэд мэрийдэг, ингэснээрээ бусдын хүндлэл, бишрэлийг хүртэж, бүлэг доторх байр суурь, үнэ цэнээ нэмэгдүүлдэг. Гэвч үнэн хэрэгтээ тийм зан авир нь жинхэнэ хүнд байх ёстой ёс суртахуун, ёс жудаг, нэр хүндийн түвшинд ч хүрдэггүй. Боловсрол сайтай, мэдрэмжтэй байх нь уламжлалт соёлоос үүдэлтэй үг бөгөөд завхарсан хүн төрөлхтний өөрсдөдөө зориулж тогтоосон, өөрсдийнхөө баримтлах ёстой зүйл гэж боддог зан авирын зарим илэрхийлэл юм. Зан авирын эдгээр илэрхийлэл нь бүлэг доторх байр суурийг нь өсгөж, үнэ цэнийг нь нэмэгдүүлэх зорилготой байдаг, ингэснээр тэд бусдын хүндлэлийг хүлээж, бүхнээс хүчирхэг нь байж, бүлэг дотроо амархан басамжлагдаж, дээрэлхүүлдэггүй нэгэн болно. Гадна талын энэ зан авир нь хүн чанарын ёс суртахуун юм уу чансаатай ямар ч хамаагүй атал хүн үүнийг маш өндрөөр үнэлж, асар их ач холбогдол өгдөг. Үүнд хэчнээн их худал хуурмаг байж таарах вэ гэдгийг өөрсдөө хар! Тиймээс хэрвээ чи одоо боловсрол сайтай, мэдрэмжтэй хүн байхаар эрэлхийлж, зан авираа зохицуулж, боловсрол сайтай, мэдрэмжтэй хүн байх эрэл хайгуул, хэрэгжүүлэлтдээ хичээнгүйлэн шамддаг бол үүнийгээ даруйхан боль гэж Би чамайг шавдуулж байна. Тийм зан авир, арга барил нь чамайг улам их дүр эсгэхэд хүргэж, улам хоёр нүүртэй болгож л чадах бөгөөд ингэхийн хэрээр чи үнэнч шударга, энгийн, нээлттэй хүн байхаас улам холдох болно. Чи боловсрол сайтай, мэдрэмжтэй байхаар чармайх тусмаа улам их дүр эсгэх ба хэдий чинээ их дүр эсгэнэ, дүр эсгэлт чинь төдий чинээ гүнзгийрч, бусдын хувьд чамайг хэмжиж, ойлгоход улам хэцүү болж, завхарсан зан чанар чинь төдий чинээ гүн далдлагдана. Тэгэх юм бол үнэн болон авралыг хүлээн авахад маш хэцүү болно. Тиймээс эдгээр зүйлийг харгалзан үзвэл боловсрол сайтай, мэдрэмжтэй хүн болохоор эрэлхийлэх зам нь үнэнийг эрэлхийлэх замтай адилхан уу? Энэ нь зөв зохистой эрэл хайгуул мөн үү? (Биш.) Боловсрол сайтай, мэдрэмжтэй байх зан авир нь сөрөг мөн чанартай, сөрөг үр дүнтэйгээс гадна үүний ард бусдыг болон өөрийгөө хуурч мэхлэх зүйл илүү их байдаг биш үү? (Тийм ээ.) Боловсрол сайтай, мэдрэмжтэй хүн хэлэхийн аргагүй олон нууцыг ардаа нууж байдаг бөгөөд үүнээс ч илүүтэйгээр, бусдын мэдэхгүй, бусдад жигшүүртэй, муухай, ёрын муу, бузар булай санагддаг элдэв янзын эндүү ташаа бодол, үзэл, үзэл бодол, хандлага, санааг нууж байдаг. Боловсрол сайтай, мэдрэмжтэй хүний сайн зан авирын цаана завхарсан зан чанар нь илүү их нуугдаж байдаг. Тэрхүү зан авирын халхавчин доор завхарсан зан чанартайгаа нүүр тулах зориг зүрх тийм хүнд байдаггүй, завхарсан зан чанараа хүлээн зөвшөөрөх итгэл ч байдаггүй. Завхарсан зан чанарынхаа талаар, утгагүй мэдлэгийнхээ талаар, ёрын муу бодол, санаархал, зорилго—эсвэл бүр хорон муу, хорлонтой бодол санааныхаа талаар сэтгэлээ уудлах зориг зүрх, өөртөө итгэлтэй байдал бүр ч байдаггүй. Тэдний ард маш олон зүйл нуугдаж байдаг бөгөөд хэн ч үүнийг харж чаддаггүй; боловсрол сайтай, мэдрэмжтэй байх сайн зан авиртай “сайн хүн” гэгчийг л бүх хүн өмнөө хардаг. Энэ нь луйвар биш үү? (Мөн.) Тэр хүний зан авир, илрэл, эрэл хайгуул, мөн чанар бүхэлдээ луйвар. Тэрээр бусдыг ч, өөрийгөө ч хуурч байна. Тийм хүний эцсийн төгсгөл ямар байх вэ? Боловсрол сайтай, мэдрэмжтэй хүн байхын тулд тэд Бурханыг орхиж, үнэн замаас нүүр буруулж, Бурханд жигшигдэн гологддог. Боловсрол сайтай, мэдрэмжтэй байх сайн зан авирын ар дахь нууцлаг булан бүрд дүр эсгэж, хууран мэхлэх арга барил, зан авираа нуун далдалдаг бөгөөд ингэх явцдаа биеэ тоосон, ёрын муу, үнэнээс залхдаг, харгис, гөжүүд зан авираа нуун далдалдаг. Тиймээс хүн боловсрол сайтай, мэдрэмжтэй байх тусмаа төдий чинээ хуурамч байдаг бөгөөд боловсрол сайтай, мэдрэмжтэй хүн болохоор эрмэлзэх тусмаа үнэнийг төдий чинээ бага хайрлаж, үнэн болон Бурханы үгээс улам их залхдаг. Надад хэл дээ, тийм байдаг биз дээ? (Тийм.) Боловсрол сайтай, мэдрэмжтэй байх сайн зан авирын талаарх нөхөрлөлөө одоохондоо ингээд дуусгая.

Дөнгөж сая бид уламжлалт соёлын сайн зан авирын тухай үг хэллэгүүдийн нэг буюу боловсрол сайтай, мэдрэмжтэй байх талаар нөхөрлөлөө. Бусад үгийнх нь талаар нэг бүрчлэн нөхөрлөхгүй. Сайн зан авирын тухай бүх үг хэллэг нь бүхэлдээ хүний гадаад зан авир, дүр төрхийг өнгөлөх арга зам төдий юм. “Өнгөлөх” гэдэг нь гоёор хэлж байгаа хэрэг; нарийн яривал энэ нь үнэндээ нэг төрлийн дүр эсгэлт буюу хуурамч төрх ашиглан бусдыг хууран мэхэлж, өөрийнхөө талаар сайхан сэтгэгдэл төрүүлж, өөрийгөө эергээр үнэлүүлж, өөрийгөө хүндлүүлэхийн сацуу зүрх сэтгэлийнхээ хар бараан тал, завхарсан зан чанар, жинхэнэ нүүр царайгаа бүгдийг нь нуун дарагдуулж, сайхан харагдуулах арга зам юм. Үүнийг бас ингэж хэлж болно: Эдгээр сайн зан авирын гэрэл гэгээн дор нуугдаж байдаг зүйл нь завхарсан хүн төрөлхтний гишүүн нэг бүрийн завхарсан үнэн нүүр царай билээ. Ёрын муу хүн төрөлхтний гишүүн нэг бүрд нуугдаж байдаг зүйл нь биеэ тоосон зан чанар, ов мэхтэй зан чанар, харгис зан чанар, үнэнээс залхдаг зан чанар юм. Хүний гадаад зан авир боловсрол сайтай, мэдрэмжтэй байх нь, эсвэл эелдэг зөөлөн, хүмүүжилтэй байх нь хамаагүй, эвсэг найрсаг, ойр дотно байдалтай, ахмадыг хүндэлж, залуусыг халамжилдаг гэх мэт ямар ч байсан хамаагүй—тэд эдгээрийн алийг ч харуулдаг бай, энэ нь бусдын харж чадах гадаад зан авираас хэтрэхгүй. Энэ нь сайн зан авираар дамжуулан уг чанар-мөн чанараа мэдэж авахад тэднийг хөтөлж чадахгүй. Хүн боловсрол сайтай, мэдрэмжтэй, эелдэг зөөлөн, хүмүүжилтэй, ойр дотно байдалтай, эвсэг найрсаг байх гадаад зан авирыг сайнаар хардаг болохоор хүний ертөнц бүхэлдээ тэдгээрт сайнаар ханддаг хэдий ч эдгээр сайн зан авирын халхавч дор хүний завхарсан зан чанар үнэхээр оршин байдгийг үгүйсгэж болохгүй. Хүн үнэнээс залхаж, Бурханыг эсэргүүцэж, Бурханы эсрэг тэрсэлдэг, Бүтээгчийн хэлсэн үгээс залхдаг, Бүтээгчийг эсэргүүцдэг уг чанар-мөн чанартай—эдгээр нь үнэхээр оршин байдаг. Үүнд ямар ч худал хуурмаг байхгүй. Хүн хэчнээн их худал дүр эсгэсэн ч, зан авир нь хэчнээн намбатай, аятайхан байлаа ч, өөрсдийгөө хэчнээн гоё, сайхан харагдууллаа ч, хэчнээн ов мэхтэй байлаа ч завхарсан хүн нэг бүр сатанлаг зан чанараар дүүрэн байдгийг үгүйсгэх аргагүй. Эдгээр гадаад зан авирын халхавчин дор тэд Бурханыг эсэргүүцэж, тэрсэлсэн хэвээр, Бүтээгчийг эсэргүүцэж, тэрсэлсэн хэвээр байдаг. Мэдээж ийм сайн зан авирын нөмрөг, халхавчин дор хүн төрөлхтөн өдөр бүр, цаг хором бүрд, минут, секунд болгонд, хэрэг явдал бүр дээр завхарсан зан чанараа харуулахын зэрэгцээ завхарсан зан чанар болон нүгэл дунд амьдарсаар байдаг. Энэ нь маргаангүй баримт. Хүний аятайхан зан авир, тааламжтай үг, хуурамч төрхийг үл харгалзан, завхарсан зан чанар нь өчүүхэн төдий ч багасдаггүй, гадаад талын энэ зан авираасаа болоод огтхон ч өөрчлөгддөггүй. Эсрэгээрээ гадна талын эдгээр сайн зан авираар халхлагдсанаасаа болоод завхарсан зан чанар нь байнга илчлэгдэж байдаг бөгөөд тэрээр мууг үйлдэж, Бурханыг эсэргүүцэхээ хэзээ ч больдоггүй—мэдээж харгис, ёрын муу зан чанартаа захирагдсанаар амбиц, хүсэл, хэрээс хэтэрсэн шаардлагууд нь байнга нэмэгдэж, хөгжиж байдаг. Надад хэл дээ, амьдран харуулдаг дүр төрх, биеэ авч явах байдал, үйлдлийнх нь үндэс эерэг, Бурханы үг болон үнэнд нийцэлтэй байдаг, сайхан ааштай, эвсэг найрсаг, ойр дотно байдалтай хүн хаана байна вэ? Үнэнийг хайрладаг, Бурханы үгээс амьдралынхаа чиглэл, зорилгыг олоход бэлэн, хүн төрөлхтний авралд хувь нэмрээ оруулсан, боловсрол сайтай, мэдрэмжтэй, эелдэг зөөлөн, хүмүүжилтэй хүн хаана байна вэ? Чи ганц ч болов ийм хүнийг олж чадах уу? (Үгүй.) Үнэндээ хүн төрөлхтний дунд хүн хэдий чинээ мэдлэгтэй; хэдий чинээ боловсролтой; хэдий чинээ бодол санаа, байр суурь, нэр хүндтэй байна—хэдий түүнийг боловсрол сайтай, мэдрэмжтэй, эвсэг найрсаг, ойр дотно байдалтай хүн гэж нэрлэж болох ч—түүний бичсэн номлол төдий чинээ хүмүүсийг хууран мэхэлж, төдий чинээ ёрын мууг үйлдэх бөгөөд Бурханыг эсэргүүцэх нь төдий чинээ ноцтой байдаг. Нэр хүнд, байр суурь өндөртэй хүмүүс бусдыг бүр ч их хууран мэхэлдэг, Бурханыг эсэргүүцэхдээ бүр ч цадиггүй байдаг. Хүн төрөлхтний дундах тэр алдартай хүмүүс, агуу хүмүүс, сэтгэгчид, сурган хүмүүжүүлэгчид, зохиолчид, хувьсгалчид, улс төрчид, эсвэл аль нэг салбарын алдартай хүмүүсийг хар—тэдний дундаас хэн боловсрол сайтай, мэдрэмжтэй, ойр дотно байдалтай, эвсэг найрсаг байгаагүй вэ? Тэднээс хэн нь бусдын магтаалыг хүртэж, хүндлэлийг татахуйц байдлаар авирлаагүй вэ? Гэхдээ үнэндээ тэд хүн төрөлхтөнд ямар хувь нэмэр оруулсан бэ? Тэд хүн төрөлхтнийг зөв зам руу хөтөлсөн үү, эсвэл төөрөлдүүлсэн үү? (Төөрөлдүүлсэн.) Тэд хүн төрөлхтнийг Бүтээгчийн эрх мэдэл рүү хөтөлсөн үү, эсвэл Сатаны хөл доор аваачсан уу? (Сатаны хөл дор аваачсан.) Тэд хүн төрөлхтнийг Бүтээгчийн дээд эрх, хангалт, удирдамжийг эдлэхэд хүргэсэн үү, эсвэл Сатанд гишгэлүүлж, харгислуулж, хүчирхийлүүлэхэд хүргэсэн үү? Түүхэн дэх баатарлаг, алдартай, агуу, өргөмжлөгдсөн, ер бусын, эрх мэдэлтэй хүмүүсээс хэн нь олон сая хүнийг хөнөөн байж эрх мэдэл, байр сууринд хүрээгүй вэ? Хэн нь хүн төрөлхтнийг луйвардаж, төөрөлдүүлж, уруу таталгүйгээр нэр хүнд олж авсан бэ? Гаднаас нь харахад тэд бусадтай өдөр бүр харилцахдаа ойр дотно байдалтай, нэлээд нийцтэй, өөрийгөө бусадтай эн тэнцүү байранд тавьж, эвсэг найрсаг ярилцдаг ч далдуур хийдэг зүйл нь шал өөр байдаг. Тэдний зарим нь бусдыг мэхлэхээр хуйвалддаг; зарим нь бусдыг зовоож, хорлохын тулд заль гаргадаг; зарим нь өшөө авах боломжийг хайдаг. Ихэнх улс төрчид харгис байдаг бөгөөд хүмүүст тоо томшгүй хор хөнөөл учруулдаг. Тэд тоймгүй олон хүний толгой болон цусан дээр хөлөө бат тавьснаар байр суурь, нэр нөлөөгөө олж авсан мөртөө олон нийтийн газарт бол ойр дотно байдалтай, эвсэг найрсаг зан авирыг л хүмүүст харуулдаг. Хүмүүс эелдэг зөөлөн, хүмүүжилтэй, боловсрол сайтай, мэдрэмжтэй, даруу төлөв хүнийг л хардаг. Гаднаасаа тэд сайхан ааштай, эелдэг зөөлөн, хүмүүжилтэй харагддаг ч энэ бүхний ард тоо томшгүй олон хүнийг хөнөөж, тоймгүй олон хүний эд хөрөнгийг завшиж, тоолж барагдашгүй олон хүнийг ноёрхож, тэднээр тоглосон байдаг. Тэд сайхан үг бүрийг хэлж, ёрын муу юм бүхнийг хийдэг бөгөөд ичгүүргүйгээр, эрээ цээргүйгээр тайзан дээрээс номлол айлдаж, яаж ойр дотно байдалтай, боловсрол сайтай, мэдрэмжтэй хүн байх, яаж улс орон болон хүн төрөлхтөнд хувь нэмрээ оруулдаг хүн болох, хэрхэн хүмүүст үйлчилж, төрийн албан хаагч байх, өөрсдийгөө улс орондоо хэрхэн зориулахыг бусдад зааж сургадаг. Энэ нь ичгүүр сонжуургүй хэрэг биш үү? Тэдний ихэнх нь увайгүй, ханаж цаддаггүй хог шаар! Товчхондоо ёс суртахууны талаарх уламжлалт үзэлд нийцдэг сайн зан авиртай хүн байх гэдэг нь үнэнийг эрэлхийлж байгаа хэрэг биш; жинхэнэ бүтээгдсэн зүйл байхаар эрэлхийлж байгаа хэрэг биш. Эсрэгээрээ эдгээр сайн зан авирын эрэл хайгуулын цаана олон хар бараан, дурдаж хэлэхийн аргагүй нууц нуугдаж байдаг. Хүн ямар ч сайн зан авирыг эрэлхийлсэн бай хамаагүй, цаад зорилго нь хүмүүсийн хайр, хүндлэлийг хүлээж, байр сууриа нэмэгдүүлж, хүмүүст өөрийгөө хүндтэй, итгэл даахуйц, найдвартай хүн гэж бодуулахаас өөр юу ч биш. Хэрвээ чи тийм сайн зан авиртай хүн болохоор эрэлхийлдэг бол энэ нь алдартай, агуу хүмүүсийнхтэй адилхан чанар биш үү? Хэрвээ чи зүгээр л сайхан авирладаг ч Бурханы үгийг хайрладаггүй, үнэнийг хүлээн авдаггүй бол чанар чансаа чинь тэднийхтэй адилхан. Үр дүн нь юу байх вэ? Чиний хаясан зүйл бол үнэн; чиний алдсан зүйл бол аврагдах боломж. Энэ нь хамгийн тэнэг зан авир—тэнэг хүний сонголт, эрэл хайгуул юм. Та нар өөрсдийнхөө маш удаан хугацаанд биширсэн, тайзан дээрх тийм агуу, алдартай, цуутай хүн шиг болохыг ер нь хүсэж байсан уу? Тийм эвсэг найрсаг, ойр дотно байдалтай хүн болохыг хүсэж байсан уу? Сайхан ааштай, эелдэг зөөлөн, хүмүүжилтэй, боловсрол сайтай, мэдрэмжтэй хүн болохыг хүсэж байсан уу? Гаднаасаа нөхөрсөг, хайр татам харагддаг хүн болохыг хүсэж байсан уу? Та нар өмнө нь иймэрхүү хүмүүсийг дагаж, шүтэж байсан уу? (Тэгсэн.) Хэрвээ чи одоо ч гэсэн ийм хүмүүсийг дагасаар, ийм хүмүүсийг шүтсээр байгаа бол Би чамд хэлье: Чи үхлээс холгүй байна, учир нь чиний шүтдэг хүмүүс бол сайн хүний дүр эсгэдэг ёрын муу хүмүүс юм. Бурхан ёрын муу хүмүүсийг аврахгүй. Ёрын муу хүмүүсийг шүтдэг, үнэнийг хүлээн авдаггүй бол эцэст нь чи ч бас устгагдана.

Ойр дотно байдалтай, эвсэг найрсаг гэх мэт сайн зан авирын цаад мөн чанарыг дүр эсгэлт гэх хоёр үгээр тодорхойлж болно. Тийм сайн зан авир нь Бурханы үгээс үүдэлтэй биш, мөн үнэнийг хэрэгжүүлж, зарчмын дагуу үйлдсэний үр дүн ч биш юм. Энэ нь юунаас үүдэлтэй вэ? Энэ нь хүмүүсийн сэдэл, явуулга, дүр эсгэж, дүр үзүүлж, ов мэхтэй байхаас үүдэлтэй. Хүмүүс эдгээр сайн зан авиртай зууралдах үедээ хүссэн зүйлээ авах гэсэн зорилготой байдаг; эс бөгөөс тэд хэзээ ч өөрсдийгөө ингэж зовоож, өөрсдийнхөө хүслийн эсрэг амьдрахгүй. Өөрсдийнхөө хүслийн эсрэг амьдарна гэдэг нь юу гэсэн үг вэ? Тэдний жинхэнэ уг чанар хүмүүсийн төсөөлдөг шиг зан сайтай, гэнэн цайлган, эелдэг, зөөлөн, ёс суртахуунтай биш гэсэн үг. Тэд мөс чанар, эрүүл ухаанаар амьдардаггүй; харин тодорхой зорилго, шаардлагад хүрэхийн тулд амьдардаг. Хүний жинхэнэ уг чанар юу вэ? Энэ нь мунгинуу, мэдлэггүй юм. Бурханы хайрласан хууль, тушаалгүйгээр хүмүүс нүгэл гэж юу болохыг мэдэхгүй байх байлаа. Хүн төрөлхтөн ийм байсан биш гэж үү? Бурхан хууль, тушаал гаргахад л хүмүүс нүглийн талаар зарим нэг ойлголттой болсон. Гэсэн ч тэд зөв буруу, эсвэл эерэг сөрөг зүйлийн талаар ямар ч ойлголтгүй хэвээр байдаг. Тэгвэл ийм тохиолдолд тэд ярьж, үйлдэх зөв зарчмыг мэддэг байх боломжтой юу? Ямар үйлдэл, ямар сайн зан авир хэвийн хүн чанарт байх учиртайг мэдэж чадах уу? Жинхэнэ сайн зан авир юунаас үүдэлтэй, хүний төрхийг амьдран харуулахын тулд ямархуу замыг дагах ёстойг тэд мэдэж чадах уу? Чадахгүй. Сатанлаг уг чанараасаа болж, зөн билгээсээ болж хүмүүс дажгүй, нэр төртэй амьдрахын тулд зөвхөн дүр эсгэж, дүр үзүүлж л чадна—энэ нь боловсрол сайтай, мэдрэмжтэй, эелдэг зөөлөн, хүмүүжилтэй, сайхан ааштай, ахмадыг хүндэлж, залуусыг халамжилдаг, эвсэг найрсаг, ойр дотно байдалтай гэх мэт ов мэхийг гаргадаг; улмаар эдгээр заль мэх, хууран мэхлэлтийн аргууд гарч ирдэг. Тэдгээрийг гарч ирмэгц хүмүүс нэг юм уу хэд хэдэн ов мэхийг сонгон зууралддаг. Зарим хүн эвсэг найрсаг, ойр дотно байдалтай байхаар сонгосон бол зарим нь боловсрол сайтай, мэдрэмжтэй, эелдэг зөөлөн, хүмүүжилтэй байхыг сонгосон, зарим нь сайхан ааштай байж, ахмадыг хүндэлж, залуусыг халамжлахаар сонгосон, зарим нь эдгээр зүйлийг бүгдийг нь сонгосон байдаг. Гэсэн ч ийм сайн зан авиртай хүмүүсийг Би нэг нэр томьёогоор тодорхойлдог. Тэр нь ямар нэр томьёо вэ? “Гөлгөр чулуу.” Гөлгөр чулуу гэж юу вэ? Энэ нь олон жилийн турш хурц өнцгүүд нь урсгал усаар угаагдаж, мөлийсөн голын гөлгөр чулуунууд юм. Хэдий тэр чулуунууд дээр гишгэхэд өвтгөдөггүй ч анхааралтай байхгүй бол хүмүүс дээр нь халтирах боломжтой. Харагдах хэлбэр, дүрсээрээ эдгээр чулуу нь маш сайхан боловч гэртээ аваачсаны дараа ямар ч ашиггүй байдаг. Чи тэдгээрийг хаяж чадахгүй боловч хадгалаад ямар ч хэрэггүй байдаг—“гөлгөр чулуу” гэдэг нь энэ юм. Миний хувьд, ийм илэрхий сайн зан авиртай хүмүүс бол бүлээн. Тэд гаднаа сайн сайхан дүр эсгэдэг боловч үнэнийг огт хүлээн авдаггүй, сайхан сонсогдох зүйл хэлдэг ч ямар ч бодитой юм хийдэггүй. Тэд гөлгөр чулуу төдийхөн юм. Хэрвээ чи тэдэнтэй үнэн болон зарчмын талаар нөхөрлөх юм бол тэд чамд эелдэг зөөлөн, хүмүүжилтэй, сайхан ааштай байх талаар ярина. Хэрвээ тэдэнд антихристүүдийг ялган таних тухай ярих юм бол тэд чамд ахмадыг хүндэлж, залуусыг халамжлах тухай, боловсрол сайтай, мэдрэмжтэй байх тухай ярина. Хэрвээ чи тэдэнд хүний биеэ авч явах зарчим гэж байх ёстой, хүн үүргээ гүйцэтгэхдээ зарчмыг эрж хайж, дураараа авирлахгүй байх ёстой гэж хэлбэл тэдний хандлага ямар байх вэ? Тэд “Үнэн-зарчимд нийцүүлэн авирлах бол өөр хэрэг. Би зүгээр л боловсрол сайтай, мэдрэмжтэй байж, өөрийнхөө үйлдлийг бусдаар сайшаалгахыг хүсэж байна. Би ахмадыг хүндэлж, залуусыг халамжилж, бусдын сайшаалыг хүртэж л байвал тэр нь хангалттай” гэж хэлнэ. Тэд сайн зан авирыг л анхаардаг, үнэнд анхаарлаа төвлөрүүлдэггүй. Тэд ерөнхийдөө ахмад хүмүүс, ахлах зиндаатай, мэргэшилтэй хүмүүс, бүлэг доторх ёс суртахуун сайтай, нэр хүндтэй хүмүүсийг хүндэлж чаддаг байхын зэрэгцээ залуус, эмзэг бүлгийн хүмүүсийг ихэд хайрлаж халамжилдаг. Тэд эрхэмсэг гэдгээ харуулахын тулд ахмадыг хүндэлж, залуусыг халамжлах нийгмийн дүрэм журмыг чанд баримталдаг. Гэхдээ тэдний ашиг сонирхол болон тэр дүрэм журам нь зөрчилдөх үед тэд ашиг сонирхлоо хамгаалахын тулд уг дүрэм журмыг хойш тавиад, хэний ч хязгаарлалтад “авталгүй”, болчимгүй авирлана гэдгийг үгүйсгэх аргагүй. Хэдийгээр тэдний сайн зан авир тэдэнтэй тааралдсан, таньдаг, мэддэг хүн бүрийн сайшаалыг хүлээдэг ч тэд бусдад магтагддаг ийм сайн зан авир гаргаж байхдаа хүртэл өөрсдийнхөө ашиг сонирхолд өчүүхэн төдий ч хохирол учруулдаггүй бөгөөд хэний ч хязгаарлалтад “авталгүйгээр” шаардлагатай бүх аргаар ашиг сонирхлынхоо төлөө тэмцэнэ гэдгийг үгүйсгэх аргагүй. Ахмадыг хүндэлж, залуусыг халамжилдаг нь өөрсдийнхөө ашиг сонирхлыг хөндөхгүй гэсэн суурин дээр үндэслэсэн зүгээр л түр зуурын зан авир. Энэ нь биеэ авч явах байдлын цар хүрээнд хязгаарлагддаг. Ашиг сонирхлыг нь хөндөхгүй, огт зөрчихгүй үед л тэд үүнийг хийж чадна, харин ашиг сонирхол нь өмнө нь байх үед эцэстээ тэд ашиг сонирхлынхоо төлөө л тэмцэнэ. Тиймээс ахмадыг хүндэлж, залуусыг халамжлах нь үнэндээ ашиг сонирхлоо хөөцөлдөхөд нь тэдэнд саад болдоггүй, тэгж хөөцөлдөхийг нь хязгаарлаж ч чаддаггүй. Ахмадыг хүндэлж, залуусыг халамжлах зан авир нь тодорхой нөхцөл байдалд, өөрийнх нь ашиг сонирхлыг хөндөхгүй нөхцөлд л хүмүүсийн хэрэгжүүлж чадах сайн зан авир юм. Энэ нь хүний амь нас болон ясан дотроос төрөн гардаг зүйл биш. Хүн тийм зан авирыг хэчнээн их хэрэгжүүлж чаддаг ч бай, хэчнээн удаан тэсэж чадах ч бай, энэ нь хүний түшиглэн амьдардаг завхарсан зан чанарыг өөрчилж чадахгүй. Хэдийгээр хүнд ийм сайн зан авир байхгүй байсан ч адилхан л завхарсан зан чанар харуулна гэсэн үг—гэхдээ тэднийг ийм сайн зан авиртай болмогц завхарсан зан чанар нь өчүүхэн төдий ч сайжирдаггүй, өөрчлөгддөггүй. Эсрэгээрээ улам гүн нуугддаг. Энэ нь тийм сайн зан авирын ард нуугдаж байдаг мөн чанарын зүйлс юм.

Уламжлалт соёлын эелдэг зөөлөн, хүмүүжилтэй, сайхан ааштай, ахмадыг хүндэлж, залуусыг халамжилдаг, эвсэг найрсаг, ойр дотно байдалтай байх сайн зан авирын талаарх нөхөрлөл, дүн шинжилгээ маань ингээд дууслаа. Тэдгээр нь боловсрол сайтай, мэдрэмжтэй байхтай мөн чанартаа бараг адилхан, бодит бус. Хүмүүс эдгээр сайн зан авирыг орхих ёстой. Хүмүүсийн хүрэхээр хамгийн их чармайх ёстой зүйл бол Бурханы үгийг өөрсдийнхөө үндэс суурь болгож, үнэнийг шалгуураа болгох явдал юм; тэгж байж л тэд гэрэлд амьдарч, хүний хэвийн дүр төрхийг амьдран харуулж чадна. Хэрэв чи гэрэлд амьдрахыг хүсвэл үнэний дагуу үйлдэх ёстой; чи шударга үг хэлж, шударга зүйл хийдэг үнэнч шударга хүн байх хэрэгтэй. Хамгийн гол нь биеэ авч явахдаа үнэн-зарчимтай байх явдал; хүмүүс үнэн-зарчмыг алдаж, сайн зан авирт л анхаарах юм бол энэ нь худал хуурмаг, дүр эсгэлтийг гарцаагүй төрүүлнэ. Хүмүүсийн биеэ авч явах байдал ямар ч зарчимгүй байдаг бол зан авир нь хэчнээн сайн байлаа ч тэд хоёр нүүртнүүд юм; тэд нэг хэсэгтээ бусдыг хуурч болох ч хэзээ ч итгэл даахуйц байхгүй. Хүмүүс Бурханы үгийн дагуу үйлдэж, биеэ авч явах үедээ л жинхэнэ суурьтай байдаг. Бурханы үгийн дагуу биеэ авч явалгүй, сайхан зан авиртай дүр эсгэхэд анхаарвал үр дүнд нь тэд сайн хүмүүс болж чадах уу? Яавч үгүй. Сайн хоосон номлол болон зан авир хүний завхарсан зан чанарыг өөрчилж чадахгүй, хүний мөн чанарыг ч өөрчилж чадахгүй. Зөвхөн үнэн болон Бурханы үг л хүмүүсийн завхарсан зан чанар, бодол санаа, саналыг өөрчилж, хүмүүсийн амь болж чадна. Боловсрол сайтай, мэдрэмжтэй, эелдэг зөөлөн, хүмүүжилтэй, сайхан ааштай, ахмадыг хүндэлж, залуусыг халамжилдаг, эвсэг найрсаг, ойр дотно байдалтай байх гэх мэт уламжлалт соёл болон үзэлдээ хүний сайн гэж үздэг янз бүрийн сайн зан авир нь зүгээр л зан авир юм. Тэдгээр нь амь биш, үнэн бүр ч биш. Уламжлалт соёл бол үнэн биш, уламжлалт соёлын сурталчилдаг сайн зан авир ч үнэн биш. Хүн хэчнээн их уламжлалт соёлыг эзэмшлээ ч, хэчнээн олон сайн зан авирыг амьдран харууллаа ч энэ нь завхарсан зан чанарыг нь өөрчилж чадахгүй. Тиймээс олон мянган жилийн турш хүн төрөлхтөн уламжлалт соёлын нөлөөнд автсан бөгөөд завхарсан зан чанар нь огтхон ч өөрчлөгдөөгүй; харин ч завхрал нь улам гүнзгийрч, дэлхий ертөнц улам бүр харанхуй, ёрын муу болсон. Энэ нь уламжлалт соёлын боловсролтой шууд холбоотой. Хүмүүс Бурханы үгийг амиа болгож байж л жинхэнэ хүмүүс шиг амьдарч чадна. Энэ нь маргаангүй. Тэгвэл Бурханы үг хүний зан авирт ямархуу хэм хэмжээ, шаардлага тавьдаг вэ? Хууль, тушаалд тогтоосон зүйлээс гадна бас хүний зан авирт тавих Эзэн Есүсийн шаардлагууд, ялангуяа эцсийн өдрүүд дэх Бурханы шүүлтийн үеэр хүнд тавих шаардлага, дүрэм журам гэж бий. Хүн төрөлхтний тухайд бол эдгээр нь хамгийн эрхэм нандин үг бөгөөд хүн төрөлхтний биеэ авч явах хамгийн үндсэн зарчим юм. Та нар биеэ авч явах байдал болон үйлдлийнхээ хамгийн наад захын зан авирын шалгуурыг Бурханы үгээс олох ёстой. Тэгж байж л Хятадын уламжлалт соёлд байдаг сайн зан авирын төөрөгдөл, заль мэхээс ангижирч чадна. Тэгээд та нар биеэ авч явах байдал, үйлдлийнхээ зам болон зарчмыг олно, энэ нь бас авралын зам болон зарчмыг олсон байх болно гэсэн үг юм. Хэрвээ та нар Бурханы одоогийн үгийг өөрийнхөө үндэс суурь болгож, одоо нөхөрлөж буй үнэнийг шалгуураа болгоод, үүгээрээ хүн төрөлхтний үзэл дэх сайн зан авирын тэдгээр стандартыг орлуулбал үнэнийг эрэлхийлдэг хүн мөн юм. Бүх тохиолдолд хүнд тавих Бурханы шаардлага нь хүн ямар хүн байх ёстой, ямар замаар алхах ёстой тухай байдаг. Бурхан тусдаа тодорхой зан авиртай байхыг хүнээс хэзээ ч шаарддаггүй. Тэрээр хүмүүсээс ов мэхтэй биш, үнэнч шударга хүмүүс байхыг шаарддаг; үнэнийг хүлээн авч, эрэлхийлж, Өөрт нь үнэнч, дуулгавартай байж, Өөрт нь гэрчлэл хийхийг Бурхан хүнээс шаарддаг. Тэрээр хүнээс ердөө цөөн хэдэн сайн зан авиртай бай, тэгэх нь л дангаараа хангалттай гэж хэзээ ч шаардаагүй. Харин Хятадын уламжлалт соёл хүнийг сайн зан авирт, гадна талын сайн илрэлд л анхааруулдаг. Энэ нь хүний завхарсан зан чанар юу болох, завхрал нь хаанаас үүдэлтэй болохыг тодруулах талаар юу ч хийдэггүй, завхарсан зан чанараас ангижрах замыг зааж өгч бүр ч чаддаггүй. Тиймээс уламжлалт соёл хүнд байх ёстой ямар ч сайн зан авирыг яаж ч сурталчиллаа гэсэн хүн төрөлхтөн завхарсан зан чанараасаа ангижирч, жинхэнэ хүмүүс шиг амьдрахад ямар ч нэмэр болохгүй. Ёс суртахууны талаарх үг хэллэг нь хэчнээн эрхэмсэг, аятайхан байлаа ч хүн төрөлхтний завхарсан мөн чанарыг өөрчлөхийн тулд юу ч хийж чадахгүй. Уламжлалт соёлын суртал ухуулга болон нөлөөн дор завхарсан хүн төрөлхтөнд дотоод ухамсрын олон зүйл бий болсон. Энд буй “дотоод ухамсар” гэдэг нь юу гэсэн утгатай вэ? Хүн уламжлалт соёлын далд нөлөөнд автаж, үүгээр халдварласныхаа дараа, хэрхэн зүй зохистой үйлдэх талаарх ямар ч тодорхой үг, хэллэг, дүрэм журам, танин мэдэхүй байхгүй байх үед хүмүүсийн хэвшмэл санаа, арга барилыг зөнгөөрөө хэрэгжүүлж, дагаж мөрддөг гэсэн үг юм. Бүх хүний адилаар тийм орчинд, тийм нөхцөл байдалд амьдрахдаа тэд дотоод ухамсартаа “Боловсрол сайтай, мэдрэмжтэй байх нь гайхалтай—энэ нь эерэг бөгөөд үнэнтэй нийцдэг; эелдэг зөөлөн, хүмүүжилтэй байх нь гайхалтай—хүмүүс ийм л байх учиртай, энэ нь Бурханд таалагддаг, үнэнтэй нийцдэг; сайхан ааштай, ахмадыг хүндэлж, залуусыг халамжилдаг, эвсэг найрсаг, ойр дотно байдалтай байх нь бүгд хэвийн хүн чанараас гардаг илрэл—тэдгээр нь Бурханы үг болон үнэнтэй нийцдэг” гэж өөрийн эрхгүй боддог. Бурханы үгээс тодорхой үндэслэл олоогүй хэр нь тэд зүрх сэтгэлдээ Бурханы үг, хүнд тавих Бурханы шаардлага, уламжлалт соёлын шаарддаг стандарт нь бараг адилхан, тийм ч их ялгаа байхгүй гэж боддог. Энэ нь Бурханы үгийг мушгин гуйвуулж, буруу тайлбарласан хэрэг биш гэж үү? Бурхан тиймэрхүү үг хэлсэн үү? Тийм үг хэлээгүй, Бурханы хүсдэг зүйл ч энэ биш; тэдгээр зүйл бол хүн Бурханы үгийг мушгин гуйвуулж, буруугаар тайлбарласан хэрэг. Бурханы үгэнд ийм зүйл хэзээ ч хэлээгүй тул та нар ямар ч нөхцөл байдалд тэгж бодож болохгүй. Чи Бурханы үгийг нарийвчлан уншиж, хүний зан авирын талаарх шаардлагыг Бурханы үгээс яг таг олж, дараа нь Бурханы үгээс дахиад хэдэн хэсгийг олж, тэдгээрийг нэгтгэж, залбиран уншиж, тэр талаар нөхөрлөх ёстой. Тэр талаар мэдлэгтэй болмогцоо чи хэрэгжүүлж, туулах ёстой. Энэ нь Бурханы үгийг бодит амьдралд чинь авчирч, улмаар хүмүүс, зүйлсийн талаарх үзэл бодол, мөн биеэ авч явах байдал болон үйлдлийн чинь үндэс суурь болдог. Хүмүүсийн үг, үйлдлийн үндэс суурь юу байх ёстой вэ? Бурханы үг. Тэгвэл хүмүүсийн үг болон үйлдэлд Бурхан ямар шаардлага, стандартыг тавьдаг вэ? (Хүмүүсийг босгон байгуулах ёстой.) Зөв. Хамгийн гол нь чи үнэнийг хэлж, үнэнч шударгаар ярьж, бусдад ашиг тусаа өгөх ёстой. Ядаж л үг яриа чинь хүмүүсийг босгон байгуулах ёстой, харин тэднийг мэхэлж, төөрөлдүүлж, тохуурхаж, элэглэж, даапаалж, дооглож, хязгаарлаж, сул талыг нь илчилж, эсвэл гомдоож болохгүй. Энэ нь хэвийн хүн чанарын илэрхийлэл юм. Энэ бол хүн чанарын ёс зүй юм. Бурхан чамд хэр чанга ярих вэ гэдгийг хэлсэн үү? Тэрээр стандарт хэл ашиглахыг чамаас шаардсан уу? Гоёмсог үг хэллэг, сүржин, чамин хэл шинжлэлийн хэв маяг ашиглахыг чамаас шаардсан уу? (Үгүй.) Ийм өнгөц, хоёр нүүртэй, хуурамч, дэмий зүйл огт байхгүй. Бурханы бүх шаардлага нь хэвийн хүн чанарт байх ёстой зүйл, хүний хэл яриа, зан авирын стандарт болон зарчим юм. Хүн хаана төрсөн нь, эсвэл ямар хэлээр ярьдаг нь хамаагүй. Ямар ч тохиолдолд чиний хэлдэг үг—үг яриа, ярианы чинь агуулга—бусдыг босгон байгуулахаар байх ёстой. Босгон байгуулахаар байна гэдэг нь юу гэсэн үг вэ? Бусад хүн үүнийг сонсоод, үнэн гэдгийг нь мэдэрч, үүнээс хангалт, тусламж авч, үнэнийг ойлгож чадна, мөн будилахаа больж, бусдад амархан хууртахаа болино гэсэн үг юм. Тиймээс Бурхан хүмүүсээс үнэнийг хэлж, бодож байгаа зүйлээ хэлэхийг, бусдыг мэхлэхгүй, төөрөлдүүлэхгүй, тохуурхахгүй, элэглэхгүй, даапаалахгүй, дооглохгүй, хязгаарлахгүй, сул талыг нь илчлэхгүй, эсвэл гомдоохгүй байхыг шаарддаг. Эдгээр нь ярих зарчим биш гэж үү? Бусдын сул талыг илчилж болохгүй гэдэг нь юу гэсэн үг вэ? Энэ нь бусад хүнээс өө хайж болохгүй гэсэн үг. Тэднийг шүүж, яллахын тулд урьдын алдаа, дутагдал дээр нь бүү дөрөөл. Чи ядаж л үүнийг хийх ёстой. Идэвх санаачилгын талаас бол босгон байгуулдаг яриа ямар байдаг вэ? Голчлон урамшуулсан, чиглүүлсэн, замчилсан, ятгасан, ойлгосон, тайвшруулсан байдаг. Бас зарим онцгой тохиолдолд бусад хүний алдааг шууд илчилж, тэдэнтэй харьцаж, засах шаардлагатай болдог, ингэснээр тэд үнэний талаарх мэдлэгтэй, гэмших хүсэлтэй болдог. Тэгж байж л хүссэн үр дүндээ хүрнэ. Ийм маягаар хэрэгжүүлэх нь хүмүүст асар их ашиг тустай. Энэ нь тэдэнд бодит тусламж болдог, бас босгон байгуулдаг, тийм биш гэж үү? Жишээлбэл, чи тун дураараа, биеэ тоосон зантай, үүнийгээ огт мэддэггүй байтал чамайг сайн таньдаг хүн уг асуудлыг чамд шууд хэллээ гэе. Чи дотроо “Би дураараа юу? Биеэ тоосон уу? Өөр хэн ч надад хэлж зүрхлээгүй, гэхдээ тэр намайг ойлгодог. Тэр ийм юм хэлж чадаж байгаа нь энэ үнэхээр үнэн гэсэн үг. Би жаахан цаг гаргаж үүнийг эргэцүүлэх ёстой” гэж бодно. Дараа нь чи тэр хүнд “Бусад хүн надад сайхан зүйл л хэлж, намайг магтан дуулдаг, хэн ч хэзээ ч надтай чин сэтгэлээсээ ярьж байгаагүй, хэн ч хэзээ ч миний энэ дутагдал, асуудлуудыг хэлж өгч байгаагүй. Зөвхөн чи л надад хэлж, надтай чин сэтгэлээсээ ярьж чадсан. Энэ үнэхээр сайхан байна, надад маш их тус боллоо” гэж хэлнэ. Энэ нь чин сэтгэлээсээ ярилцаж буй хэрэг, тийм биз дээ? Нөгөө хүн сэтгэлдээ байгаа зүйл, чиний талаарх бодол, энэ явдлын талаар ямар үзэл, төсөөлөл, сөрөг, сул талтай байсан, үнэнийг эрж хайснаар үүнээс зайлсхийж чадсан тухай туршлагаа бага багаар чамтай ярилцдаг. Энэ нь үнэн сэтгэлээсээ ярилцаж буй хэрэг; чин сэтгэлийн яриа юм. Товчхондоо ингэж ярихын ард ямар зарчим байдаг вэ? Энэ нь зүрх сэтгэлдээ байгаа зүйлийг хэлж, жинхэнэ туршлага болон яг юу бодож байгаагаа ярих явдал. Ийм үг бол хүмүүст хамгийн тустай, хүмүүсийг хангаж, тусалдаг, эерэг үг юм. Тэрхүү худал хуурмаг үг буюу хүмүүст ашиг тусгүй, тэднийг босгон байгуулдаггүй тийм үгийг хэлэхээс татгалз; ингэх нь бусдыг хорлож, бүдрүүлж, сөрөг байдалд автуулж, сөрөг нөлөө үзүүлэхээс зайлсхийнэ. Чи эерэг зүйл хэлэх ёстой. Хүмүүст аль болох их тусалж, бусдад тустай байж, тэднийг хангаж, тэднийг Бурханд жинхэнэ итгэлтэй болгохоор чармайх ёстой; Бурханы үгийн талаарх туршлага, асуудлыг шийдвэрлэх арга замаас чинь тусламж авч, ихийг олж авч, Бурханы ажлыг туулах болон үнэн-бодит байдалд орох замыг ойлгож чаддаг болох боломжийг хүмүүст олгож, тэднийг амь руу оруулж, амийг нь өсгөх ёстой—чиний үг зарчимтай байж, хүмүүсийг босгон байгуулахын үр нөлөө энэ юм. Үүнээс гадна, хүмүүс хов ярьж, дэмий инээлдэхээр цуглах нь зарчимгүй хэрэг юм. Тэд завхарсан зан чанараа л илчилдэг. Энэ нь Бурханы үгэнд үндэслэдэггүй, мөн тэд үнэн-зарчмыг баримталдаггүй. Энэ нь бүгд хүний амьдралын гүн ухаан—тэд завхарсан зан чанарынхаа хяналтан дор амьдардаг.

Бурхан хүнээс зарчимч байж, үг яриагаараа бусдыг босгон байгуулахыг шаарддаг. Энэ нь хүний гадаад талын сайн зан авиртай холбоотой юу? (Үгүй.) Энэ нь тэдгээртэй ямар ч хамаагүй. Чи үг яриагаараа бусдыг дарангуйлдаггүй, эсвэл хуурч, зальддаггүй, харин бусдыг зоригжуулж, залж чиглүүлж, тайтгаруулж чаддаг байлаа гэе. Хэрвээ чи энэ хоёрыг хоёуланг нь хийж чаддаг бол ойр дотно байдалтай хандлагаар хийх хэрэг байна уу? Чи ойр дотно байдалд хүрэх ёстой юу? Эдгээр зүйлийг зөвхөн сайхан ааштай, эелдэг зөөлөн, хүмүүжилтэй байх гэх мэт гадаад талын зан авирын хүрээнд л хийж болох уу? Тэгэх шаардлагагүй. Үг яриа чинь бусдыг босгон байгуулахын урьдач нөхцөл гэвэл энэ нь Бурханы үг болон шаардлагад үндэслэх ёстой—уламжлалт соёлоос бий болсон сайн зан авирт үндэслэхийн оронд үнэнд үндэслэх ёстой. Чиний үг яриа зарчимтай, бусдыг босгон байгуулдаг болмогц чи сууж байхдаа ч ярьж болно, зогсож байхдаа ч ярьж болно; чанга дуугаар ярьж болно, аяархан ч ярьж болно; зөөлөн үгээр ярьж болно, хатуу үгээр ч ярьж болно. Эцсийн үр дүн нь эерэг, чи хариуцлагаа биелүүлж, нөгөө тал чинь ашиг тус хүртсэн л бол энэ нь үнэн-зарчимд нийцнэ. Хэрвээ чи үнэнийг эрэлхийлдэг бол, үнэнийг хэрэгжүүлдэг бол, үг, үйлдлийн чинь үндэс суурь нь Бурханы үг, үнэн-зарчим бол, бусад хүн чамаас юм олж авч, ашиг тус хүртэж чаддаг л бол энэ нь аль аль талдаа ашигтай биш гэж үү? Хэрвээ чи уламжлалт соёлын дөнгөн дор амьдарч, гаднаа сайхан аашилж, бөхөлзөж, зөвхөн уламжлалт соёлын хөхиүлэн дэмждэг сайн зан авирыг амьдран харуулдаг ч дотроо зүрх сэтгэл чинь ов мэх, заль мэх, хоёр нүүрт зангаар дүүрэн байвал—гаднаа чиний зан авир зохистой харагддаг ч энэ нь бүгд хоёр нүүрт байдлын илрэл, хуурамч, төөрөлдүүлсэн хэрэг бөгөөд амнаас чинь ганц ч үнэн үг сонсох боломжгүй бол бусад хүн чамд хууртахад дэндүү амархан! Чам шиг хүнтэй харилцахын үр дагавар юу вэ? Чиний зан авир нэлээд сайн мэт санагддаг ч бусад хүн чамтай харилцаж, аливааг зохицуулах үедээ хууртаж, чамд зэвүүцэж, чамаас холдож, чамайг голно. Хүмүүс бүгд чамаас холдож, чамайг голох үед ёс жудаг, нэр хүнд чинь асар их доромжлолд өртсөн мэт чамд санагдана. Чи ердөө дотроо үүнийг тэвчихээс өөр аргагүй болох бөгөөд гаднаа сайхан ааштай, боловсрол сайтай, мэдрэмжтэй байх уламжлалт соёлын сайн зан авирыг сахиж, бусдаас өө сэв хайхгүй, тэднээс хэт их зүйл шаардахгүй хэвээр байх болно. Чи үүнийг хүлцэж, тэвчээртэй байж, нүүр дүүрэн инээмсэглэн тоомжиргүй, уужуу тайван, өгөөмөр сэтгэлтэй дүр эсгэхээс өөр аргагүй болно. Ийм байдалд хүрэхийн тулд хэдэн жил өөрийгөө боловсруулах шаардлагатай бол! Хэрвээ чи өөрөөсөө бусдын өмнө ингэж амьдрахыг шаардвал амьдрал чинь ядаргаатай байх биш үү? Байхгүйг нь сайн мэдэж буй хэр нь тийм их хайр энэрэлтэй дүр эсгэж, тийм хоёр нүүр гаргах нь амар зүйл биш! Хүн болохын хувьд ингэж биеэ авч явахад чамд бүр ч их ядаргаатай санагдана; дараагийн амьдралдаа хүн болж төрсний оронд үхэр, адуу юм уу гахай, нохой болж төрсөн нь дээр санагдана. Чамд хүмүүс зүгээр л дэндүү хуурамч, ёрын муу санагдана. Хүн яагаад ийм ядаргаатай амьдардаг юм бэ? Учир нь хүн өөрийг нь хязгаарлаж, хүлдэг уламжлалт үзэл дотор амьдардаг. Тэгээд завхарсан зан чанартаа найдан нүгэл дунд амьдардаг бөгөөд үүнээс өөрийгөө салгаж чаддаггүй, ямар ч гарах гарц байдаггүй. Түүний амьдран харуулдаг зүйл бол жинхэнэ хүний төрх биш. Хүмүүсийн дундаас, бүр эхнэр нөхөр, ээж охин, эцэг хүү, бие биедээ хамгийн ойр дотно хүмүүсийн дундаас ганц ч чин сэтгэлийн үг сонсож, олж авч чадахгүй—ганц ч ойр дотно үг сонсогдохгүй, халуун дулаан нэг ч үг, эсвэл бусдыг тайтгаруулж чадах нэг ч үг байхгүй. Тэгвэл гадна талын эдгээр сайн зан авир нь ямар чиг үүрэг гүйцэтгэдэг вэ? Тэдгээр нь хүмүүсийн хоорондох хэвийн зай, хэвийн харилцааг түр зуур хадгалдаг. Гэхдээ эдгээр сайн зан авирын цаана хэн ч, хэнтэй ч гүн гүнзгий харилцаж зүрхэлдэггүй бөгөөд эцэст нь хүн төрөлхтөн үүнийг “Холын зай гоо сайхныг бий болгоно” гэх үгээр нэгтгэн дүгнэсэн. Энэ нь хүн төрөлхтний жинхэнэ уг чанарыг илчилж байгаа биш гэж үү? Холын зай яаж гоо сайхныг бий болгож чадах юм бэ? Тийм амьдралын худал хуурмаг, ёрын муу бодит байдал дунд хүн урагшлах замгүйгээр улам бүр ганцаардаж, зожгирч, сэтгэлээр унаж, дургүйцэж, бухимдаж амьдардаг. Энэ нь шүтлэггүй хүмүүсийн жинхэнэ нөхцөл байдал юм. Гэхдээ чи өнөөдөр Бурханд итгэдэг. Чи Бурханы гэрт ирж, Бурханы үгийн хангалтыг хүлээн авсан, бас үргэлж номлол сонсдог. Гэхдээ чи зүрх сэтгэлдээ уламжлалт соёлын сурталчилдаг сайн зан авирт дуртай хэвээр байгаа. Энэ нь нэг зүйлийг нотолдог: Чи үнэнийг ойлгодоггүй, чамд ямар ч бодит байдал байдаггүй. Одоо чи амьдралдаа яагаад ийм их гутарсан, маш ганцаардмал, тун өрөвдөлтэй, өөрийгөө маш их дорд үзсэн хэвээр байдаг юм бэ? Үүний цорын ганц шалтгаан нь чи үнэнийг хүлээн авдаггүй, мөн огтхон ч өөрчлөгдөөгүй. Өөрөөр хэлбэл, чи хүмүүс, зүйлсийг харж, биеэ авч явж үйлдэхдээ Бурханы үгийн дагуу байдаггүй, үнэнийг шалгуураа болгодог ч үгүй. Чи завхарсан зан чанар болон уламжлалт үзэлд найдан амьдарсаар байдаг. Тийм учраас амьдрал чинь маш ганцаардмал хэвээр байгаа юм. Чамд ямар ч найз байхгүй, итгэж ярих хүн байхгүй. Авах ёстой урам зориг, удирдамж, тусламж, эсвэл босгон байгуулалтаа бусдаас авч чаддаггүй, бусдад урам зориг, удирдамж өгч, тусламж үзүүлж ч чаддаггүй. Хамгийн наад захын эдгээр зан авир дээр ч чи Бурханы үгийг үндсээ болгож, үнэнийг шалгуураа болгодоггүй учраас хүмүүс, зүйлсийн талаарх үзэл бодол, биеэ авч явах байдал, үйлдлийг чинь бол хэлэхийн ч хэрэггүй—тэдгээр нь үнэнээс, Бурханы үгээс хэдэн зуун мянган бээрийн зайтай байгаа!

Бид дөнгөж сая хүний зан авирын талаарх Бурханы шаардлагын тухай нөхөрлөлөө: Хүний үг, үйлдэл зарчимтай, бусдыг босгон байгуулдаг байхыг Бурхан шаарддаг. Тиймээс үүнд үндэслэн үзвэл хүний бий болгосон тэр сайн зан авирууд үнэ цэнтэй эсэхийг—тэдгээрийг нандигнах нь зохистой эсэхийг одоо хүн болгон мэдэж байгаа юу? (Нандигнах нь зохисгүй.) Тэгвэл тэдгээрийг нандигнах нь зохисгүй гэж бодож байгаа болохоор та нар юу хийх ёстой вэ? (Тэдгээрийг орхино.) Яаж орхих вэ? Тэрийг орхихын тулд хүн хэрэгжүүлэлтийн тодорхой замтай, алхмуудтай байх ёстой. Юун түрүүнд хүн уламжлалт соёлын сурталчилсан боловсрол сайтай, мэдрэмжтэй байх, эелдэг зөөлөн, хүмүүжилтэй байх зан авир гаргаж байгаа эсэхээ шалгах ёстой. Өөрийгөө тэгж шалгах нь ямар хэлбэртэй, ямар агуулгатай байдаг вэ? Энэ нь хүмүүс, зүйлсийн талаарх үзэл бодол, түүнчлэн биеэ авч явах байдал болон үйлдлийн чинь үндэс суурь юу болохыг, Сатаны ямар зүйлс зүрх сэтгэлийн чинь гүнд үндэслэж, яс цусанд чинь шингэснийг харах явдал юм. Жишээлбэл, багаасаа эрх дураараа өссөн, биеэ зөв авч явах талаар нэг их мэдэхгүй хэр нь муугүй хүн чанартай хүн байлаа. Тэрээр жинхэнэ итгэгч бөгөөд Бурханд итгэж, үүргээ чин сэтгэлээсээ гүйцэтгэдэг, зовж, төлөөс төлж чаддаг байжээ гэе. Түүнд нэг л буруу юм байгаа: Тэрээр хоол идэхдээ амттайг нь шилж сонгож, тамшаалах хандлагатай байдаг. Энийг сонсоход чамд маш төвөгтэй санагддаг болохоор чи хоолоо ч залгиж чаддаггүй. Чи тийм хүмүүст онцгой дургүйцдэг байсан. Тэгээд тийм хүнийг ямар ч хүмүүжилгүй, яаж биеэ авч явахаа мэддэггүй, боловсрол сайтай, мэдрэмжтэй биш гэж чи бодно. Зүрх сэтгэлдээ чи түүнийг зэвүүцэж, тийм хүмүүс бол жигшүүртэй, нэр хүндгүй, Бурханы хайрладаг хүмүүс байх нь бүү хэл, Бурханы сонгосон хүмүүс байж таарахгүй гэж боддог. Тэгж бодох үндэслэл чинь юу байсан бэ? Чи түүний мөн чанарыг нэвт харсан уу? Мөн чанарт нь үндэслэн түүнийг хэмжсэн үү? Хэмжилтийн чинь үндэс юу байсан бэ? Мэдээж чи Хятадын уламжлалт соёлын янз бүрийн үгэнд үндэслэн хүмүүсийг хэмжиж байгаа. Тиймээс чи энэ асуудлын талаар мэдэж авах үедээ өнөөдрийн нөхөрлөсөн үнэнд тулгуурлан юу гэж бодох ёстой вэ? “Өө хөөрхий, би түүнийг дорд үздэг байсан. Би түүний нөхөрлөлийг хэзээ ч дуртайяа сонсож байгаагүй. Түүнийг юм хэлэх юм уу хийх болгонд хийсэн юм нь хэчнээн зөв байсан ч, эсвэл нөхөрлөлийн үг нь хэчнээн бодитой байсан ч, хооллох үеэр уруулаа дуугаргаж, амттайг нь шилж сонгодгийг нь бодмогцоо би яриаг нь сонсохыг хүсдэггүй. Би түүнийг ямар ч хэв чанаргүй, болхи хүн гэж үргэлж үздэг. Одоо Бурханы ийм нөхөрлөлөөр дамжуулаад би хүмүүсийн талаарх үзэл бодол минь Бурханы үгэнд үндэслэдэггүйг харж байна; харин ч би хүмүүсийн муу зуршил, зан авирыг—ялангуяа хүмүүжилгүй, ёс журамгүй талуудыг нь—хүн чанар-мөн чанарын илрэл мэт үздэг. Одоо Бурханы үгэнд үндэслээд хэмжвэл тэр бүх зүйл нь тэдний хүн чанар-мөн чанарыг агуулдаггүй багахан алдаа эндэл юм байна. Тэдгээр нь зарчмын асуудал огтхон ч биш.” Энэ нь өөрийгөө шалгаж буй хэрэг биш үү? (Мөн.) Бурханы үгийг хүлээн авч, үнэнийг ойлгож чаддаг хүмүүс эдгээр зүйлийг тодорхой харж чадна. Тэгвэл дараа нь юу хийх ёстой вэ? Зам байгаа юу? Чи эдгээр муу зуршлаа даруйхан хая гэж тэднээс шаардвал нэмэр болох уу? (Үгүй.) Тиймэрхүү жаахан дутагдлууд нэвт шингэсэн байдаг бөгөөд өөрчлөхөд хэцүү байдаг. Тэдгээр нь ганц хоёрхон хоногийн дотор өөрчилж болох зүйл биш. Зан авирын асуудлыг шийдвэрлэхэд тийм ч хэцүү биш, харин хүний амьдралын хэв маягийн дутагдлаас ангижрахад хэсэг хугацаа хэрэгтэй. Гэхдээ тэдгээр нь хүний хүн чанарын чансааг, эсвэл хүн чанар-мөн чанарыг агуулдаггүй тул тэдгээрт хэт их ач холбогдол өгч, тэдгээрийг орхихоос татгалзаж болохгүй. Хүн бүрд өөрийн гэсэн зуршил, амьдралын хэв маяг бий. Хэн ч вакуум орчноос гарч ирээгүй. Хүн болгонд цөөн хэдэн дутагдал байдаг бөгөөд тэр нь юу ч байлаа гэсэн бусдад нөлөөлдөг л бол засаж залруулах ёстой. Найрсаг нөхөрсөг харилцаанд ингэж л хүрдэг. Гэхдээ бүх талаар өв тэгш байх боломжгүй. Хүмүүс маш өөр өөр газраас гаралтай байдаг бөгөөд амьдралын хэвшил нь бүгд ялгаатай байдаг тул бие биедээ хүлээцтэй хандах ёстой. Энэ нь хэвийн хүн чанарт байх учиртай зүйл юм. Ялихгүй асуудлыг нухацтай авч үзэж болохгүй. Хүлээцтэй бай. Тэр нь бусдад хандах хамгийн зохистой арга зам юм. Энэ бол хүлээцтэй байдлын зарчим, тийм хэрэг явдлыг шийдвэрлэх зарчим, арга барил билээ. Хүмүүсийн мөн чанар, хүн чанарыг багахан дутагдалд нь үндэслэн тодорхойлохоор бүү оролд. Тэрхүү үндэслэл зарчимтай огт нийцдэггүй, учир нь хүн ямар ч дутагдал, өө сэвтэй байлаа гэсэн тэдгээр нь тухайн хүний мөн чанарыг илтгэдэггүй, мөн уг хүн Бурханд чин сэтгэлээсээ итгэдэг хүн биш, үнэнийг эрэлхийлдэг хүн бүр ч биш гэсэн утгатай биш. Бид хүмүүсийн давуу талыг харж, хүмүүсийн талаарх үзэл бодлоо Бурханы үг болон хүнд тавих Бурханы шаардлагад тулгуурлах ёстой. Энэ нь хүмүүст шударгаар хандах арга зам юм. Үнэнийг эрэлхийлдэг хүн хүмүүсийг хэрхэн харах ёстой вэ? Хүмүүс, зүйлсийн талаарх үзэл бодол, биеэ авч явах байдал болон үйлдэл нь бүгд Бурханы үгэнд үндэслэж, үнэнийг шалгуураа болгох ёстой. Тиймээс хүн нэг бүрийг Бурханы үгийн дагуу хэрхэн авч үзэх ёстой вэ? Тэд мөс чанартай, эрүүл ухаантай эсэхийг, сайн хүн үү, муу хүн үү гэдгийг хар. Тэдэнтэй харилцахдаа чи, хэдийгээр тэд багахан өө сэв, дутагдалтай ч нэлээд сайн хүн чанартай юм гэдгийг харж болно. Тэд хүмүүстэй харилцахдаа хүлээцтэй, тэвчээртэй байдаг бөгөөд хэн нэгэн сөрөг, сул дорой байвал түүнд хайраар хандаж, түүнийг хангаж, түүнд тусалж чадна. Тэдний бусдад хандах хандлага ийм байдаг. Тэгвэл Бурханд хандах хандлага нь ямар байдаг вэ? Бурханд хандах хандлагаас нь тэд хүн чанартай эсэхийг бүр ч их хэмжих боломжтой. Тэд Бурханы хийдэг бүхэнд дуулгавартай хандаж, эрж хайж, хүсэн эрмэлзэж, үүргээ биелүүлэх болон бусадтай харилцах явцдаа—үйлдэл хийхдээ—Бурханыг хүндэлсэн зүрх сэтгэлтэй байдаг байж магадгүй. Тэд цадиггүй авирладаг аймшиггүй зоригтой хүмүүс биш, мөн юу ч хамаагүй хэлж, юу ч хамаагүй хийдэг ч юм биш. Бурхантай юм уу Бурханы ажилтай холбоотой ямар нэг зүйл тохиолдох үед тэд маш болгоомжтой ханддаг. Тэдэнд ийм илрэл байгааг тогтоомогцоо чи тэдний хүн чанараас урган гардаг зүйлд үндэслэн тухайн хүн сайн уу, муу юу гэдгийг хэрхэн хэмжих вэ? Бурханы үгэнд үндэслэн хэмж, түүнд мөс чанар, эрүүл ухаан байгаа эсэхэд үндэслэн, мөн үнэн болон Бурханд хандах хандлагад нь үндэслэн хэмж. Энэ хоёр талаас нь хэмжсэнээр чи тэр хүний зан авирт цөөн хэдэн асуудал, дутагдал байгаа хэдий ч тэрээр мөс чанар, эрүүл ухаантай, Бурханд дуулгавартай, Бурханыг хүндэлдэг зүрх сэтгэлтэй, үнэнийг хайрлаж, хүлээн авдаг хандлагатай хүн мөн гэдгийг харна. Тэгэхээр Бурханы нүдэнд тэрээр аврагдах боломжтой хүн, Бурханы хайрладаг хүн юм. Бурханы нүдээр бол тэр аврагдах боломжтой, Бурханы хайрладаг хүн гэдгийг харгалзан үзээд чи түүнд хэрхэн хандах ёстой вэ? Чи хүмүүс, зүйлсийг Бурханы үгийн дагуу харж, Бурханы үгийн дагуу хэмжих ёстой. Тэрээр жинхэнэ ах юм уу эгч бөгөөд тэдэнд зөв зүйтэй, өрөөсгөл бодолгүйгээр хандах ёстой. Тэднийг өнгөт шилээр бүү хар, уламжлалт соёлын үгийн дагуу бүү хэмж—харин Бурханы үгээр тэднийг хэмж. Тэдний зан авирын дутагдлын тухайд бол хэрвээ чи эелдэг зөөлөн зүрх сэтгэлтэй бол тэдэнд туслах ёстой. Хэрхэн зөв зүйтэй авирлахыг тэдэнд ойлгуул. Хэрвээ тэд үүнийг хүлээн авч чадлаа ч зан авирын дутагдлаасаа тэр даруй салж чадахгүй бол чи яах вэ? Чи хүлээцтэй байх ёстой. Хэрвээ чи хүлээцтэй биш бол эелдэг зөөлөн зүрх сэтгэлтэй гэсэн үг биш бөгөөд чи тэдэнд хандах хандлагадаа үнэнийг эрж хайж, өөрийгөө эргэцүүлж, дутагдлаа мэддэг болох ёстой. Ингэж чи хүмүүст зөв хандаж чаддаг болно. Харин эсрэгээрээ “Тэр хүн маш олон дутагдалтай. Болхи, биеэ яаж авч явахаа мэддэггүй, бусдыг хүндлэх талаар мэддэггүй, боловсон байж мэддэггүй. Тэгэхээр тэр бол шүтлэггүй хүн. Би түүнтэй харилцахыг хүсэхгүй, түүнийг харахыг хүсэхгүй байна, хэчнээн зөв байлаа ч түүний хэлж байгаа юуг ч сонсохыг хүсэхгүй байна. Тэр Бурханыг хүндэлдэг, дуулгавартай дагадаг гэж хэн итгэх юм бэ? Тэр тэгж чадах уу? Тийм хэв чанартай юу?” гэж чи хэлэх юм бол энэ нь ямар хандлага вэ? Бусдад ингэж хандах нь эелдэг зөөлнөөр тус болж байгаа хэрэг мөн үү? Энэ нь үнэн-зарчимд нийцдэг үү? Бусдад ингэж хандах чинь үнэнийг ойлгож, хэрэгжүүлж байгаа хэрэг мөн үү? Үүнд хайр байдаг уу? Чи зүрх сэтгэлдээ Бурханыг хүндэлдэг үү? Хүний Бурханд итгэх итгэлд бүр наад захын эелдэг зөөлөн байдал ч байдаггүй бол тийм хүнд үнэн-бодит байдал бий юу? Хэрвээ чи үзэлтэйгээ үргэлжлүүлэн зууралдаж, хүмүүс, зүйлсийн талаарх үзэл бодол чинь хувийн мэдрэмж, сэтгэгдэл, дур сонирхол, үзэлд үндэслэсэн хэвээр үлдвэл өчүүхэн төдий ч үнэнийг ойлгодоггүй, сатанлаг гүн ухаанд найдан амьдарсаар байдгийг чинь нотлоход энэ нь хангалттай. Үнэнийг хайрладаг, үнэнийг эрэлхийлдэг хүн биш гэдгийг чинь нотлоход хангалттай. Зарим хүн өөрсдийгөө маш их зөвтгөдөг. Чи тэдэнтэй яаж ч нөхөрлөсөн, тэд үзэлтэйгээ зууралдсаар байдаг: “Би бол ахмадыг хүндэлж, залуусыг халамжилдаг сайхан ааштай хүн—тэгээд юу гэж? Би бол ядаж л сайн хүн. Биеэ авч явах байдлын минь юу нь муу гэж? Ядаж л хүн бүр намайг хүндэлдэг.” Би сайн хүн гэдгийг чинь эсэргүүцдэггүй, гэхдээ чи одоогийнх шигээ дүр эсгэсээр байх юм бол үнэн, амийг олж авч чадах уу? Чам шиг ийм сайн хүн байх нь ёс жудгийг чинь зөрчихгүй, биеэ авч явах байдлын чинь зорилго, чиглэлд харшлахгүй байж болох ч чиний ойлгох ёстой нэг зүйл бий: Ийнхүү үргэлжлүүлэх юм бол чи үнэнийг ойлгож, үнэн-бодит байдалд орж чадахгүй, эцэст нь үнэн, амь юм уу Бурханы авралыг олж авч чадахгүй. Тэр нь цорын ганц боломжит үр дүн юм.

Би дөнгөж сая хүмүүсийн үзэл дэх сайн зан авирыг хэрхэн авч үзэх, үнэнийг эрэлхийлэхдээ тэдгээр зан авирыг хэрхэн ялган таних талаар нөхөрлөлөө. Та нарт одоо зам байна уу? (Байгаа.) Юу хийх ёстой вэ? (Эхлээд, өөрөө тийм зан авиртай эсэхээ эргэцүүл. Дараа нь хүмүүс, зүйлсийн талаарх үзэл бодлынхоо үндэс суурь, шалгуурыг эргэцүүл.) Зөв. Хүмүүс, зүйлсийн талаарх урьдын үзэл бодол, биеэ авч явах байдал болон үйлдэлд чинь өнөөдөр Миний нөхөрлөсөн зүйлтэй зөрчилдөх, эсвэл үүнд харшлах ямар нэг зүйл байгаа эсэхийг та нар эхлээд тодорхой харах ёстой. Хүмүүс, зүйлсийг харах өнцөг, үзэл бодлын чинь үндэс юу болохыг, энэ нь уламжлалт соёлын стандартад үндэслэдэг үү, агуу, алдартай зарим хүний үг хэллэгт үндэслэдэг үү, эсвэл Бурханы үг, үнэнд үндэслэдэг үү гэдгийг эргэцүүл. Дараа нь уламжлалт соёлын болон агуу, алдартай хүмүүсийн бодол санаа, үзэл бодол үнэнтэй нийцдэг эсэхийг, хаана үнэнтэй зөрчилддөг, яг хаанаа буруу байдгийг эргэцүүл. Эдгээр нь өөрийгөө эргэцүүлэх хоёр дахь алхмын нарийн ширийн зүйл юм. Одоо гурав дахь алхам. Чи хүмүүс, зүйлсийг харах, биеэ авч явах, үйлдэх үзэл бодол, арга зам, үндэс суурь, шалгуур чинь хүний хүслээс, нийгмийн ёрын муу чиг хандлагаас, уламжлалт соёлоос үүдэн гарсан, тэдгээр нь үнэнд харшилдаг гэдгийг олж мэдэх үедээ юу хийх ёстой вэ? Чи Бурханы холбогдох үгийг эрж хайж, тэдгээрийг өөрийнхөө үндэс болгох ёстой биш үү? (Тийм.) Хүмүүс, зүйлсийг харах тухай, мөн биеэ авч явах байдал болон үйлдлийн талаарх Бурханы үгээс үнэн-зарчмыг эрж хай. Чи үүнийг үндсэндээ Бурханы хэлсэн үгэнд тулгуурлах ёстой, нарийн яривал Бурханы үгийн үнэн-зарчимд тулгуурлах ёстой. Тэр үнэн-зарчмууд нь хүмүүс, зүйлсийн талаарх үзэл бодол, биеэ авч явах байдал болон үйлдлийн чинь үндэс, шалгуур болох ёстой. Энэ бол хийхэд хамгийн хэцүү зүйл юм. Хүн эхлээд өөрийнхөө үзэл бодол, үзэл, санал, хандлагыг үгүйсгэх ёстой. Үүнд хүний зарим эндүү ташаа, гажууд үзэл бодол багтдаг. Хүн тэдгээр үзэл бодлыг ухан гаргаж, мэдэж авч, нэгд нэггүй задлан шинжлэх ёстой. Нөгөө талаар хүмүүс Бурханы холбогдох үгээс зөв үг олох үедээ тунгаан бодож, тэр талаар нөхөрлөх ёстой бөгөөд үнэн-зарчим юу болохыг тодруулах үед энэ нь тэр даруй, үнэнийг хэрхэн хүлээн авч, хэрэгжүүлэх тухай асуудал болж хувирдаг. Надад хэл дээ, хүн үнэн-зарчмыг ойлгомогцоо тэдгээрийг хурдхан хүлээн авч, дуулгавартай дагаж чаддаг уу? (Үгүй.) Хүний тэрслүү байдал, завхарсан зан чанарыг тэр дор нь шийдвэрлэх боломжгүй. Хүн завхарсан зан чанартай бөгөөд хэдийгээр Бурханы үг юу гэсэн утгатай болохыг мэдэж байлаа ч тэр даруй хэрэгжүүлж чадахгүй. Ямар ч тохиолдолд үнэнийг хэрэгжүүлэх нь хүний хувьд тулаан юм. Хүн тэрслүү зан чанартай. Тэрээр өрөөсгөл хандлага, дураараа, гөжүүд, ихэрхүү байдал, өөрийгөө зөвтгөдөг, өөрийгөө чухалчилдаг байдлаа орхиж чадахгүй, өчнөөн олон шалтаг, шалтгаанаа ч, өөрийн үнэ цэн, байр суурь, нэр хүнд, ихэрхүү занг ч орхиж чадахгүй. Тиймээс чи өөрийнхөө үзлээр сайн гэж үздэг зүйлээ орхих үедээ өөрийнхөө энэ ашиг сонирхлыг болон өөрийнхөө эрхэмлэдэг зүйлсийг орхих ёстой, Чи энэ бүх зүйлийг орхиж, тэдгээрээс ангижрах үедээ л Бурханы үгэнд үндэслэн, үнэн-зарчмын дагуу хэрэгжүүлэх итгэл найдвартай, боломжтой болно. Өөрийгөө орхиж, өөрийгөө үгүйсгэх нь давахад хамгийн хэцүү уулзвар юм. Гэхдээ үүнийг давчих л юм бол зүрх сэтгэлд чинь ямар ч том бэрхшээл үлдэхгүй. Чи үнэнийг ойлгож, сайн зан авирын мөн чанарыг нэвт харж чаддаг бол хүмүүс, зүйлсийн талаарх үзэл бодол чинь өөрчлөгдөнө, тэгээд уламжлалт соёлын тийм зүйлсийг аяндаа орхиж чаддаг болно. Тиймээс хүмүүс, зүйлсийн талаарх хүний эндүү ташаа үзэл бодол, үйлдлийнх нь арга зам, хэв маяг, үйлдлийнх нь эх сурвалж, цаад сэдлийг өөрчлөх нь энгийн хэрэг биш. Хүнд байдаг завхарсан зан чанарыг өөрчлөх нь хамгийн хэцүү. Аливаа зүйлийн талаарх хүний үзэл бодол, амьдралын хэв маяг нь завхарсан зан чанараас нь үүдэлтэй. Завхарсан зан чанар чамайг биеэ тоосон, өөрийгөө зөвтгөдөг, дур зоргоороо болгодог; бусдыг басамжилж, нэр нүүр, байр сууриа хадгалахад үргэлж анхаарч, бусдын дунд хүндлэл хүлээж, бусдаас ялгарч чадах эсэхдээ анхаарч, хэтийн ирээдүй, хувь заяагаа үргэлж авч үзэх гэх мэтийг хийхэд хүргэдэг. Энэ бүх зүйл бол завхарсан зан чанараас чинь үүдэлтэй, ашиг сонирхлыг чинь хөнддөг зүйлс юм. Чи эдгээр зүйлийг нэг бүрчлэн авч үзэж, задлан шинжилж, нэвт харж, үгүйсгэвэл тэдгээрийг орхиж чадна. Тэдгээрийг бага багаар орхиж чадсаныхаа дараа л чи тууштайгаар, маргаангүйгээр хүмүүс, зүйлсийн талаарх үзэл бодол, биеэ авч явах байдал болон үйлдэлдээ Бурханы үгийг үндсээ болгож, үнэнийг шалгуураа болгож чадна.

Бурханы үгийг хүмүүс, зүйлсийн талаарх үзэл бодол, биеэ авч явах байдал болон үйлдлийнхээ үндэс болгох—энэ үгийг хүн бүр ойлгодог. Үүнийг ойлгоход амархан. Хүн эрүүл ухаан, бодол санаагаараа, хүсэл зориг, туйлын хүслэнгээрээ эдгээр үгийг ухамсарлаж чаддаг, мөн дагахад бэлэн байдаг. Энд ямар ч бэрхшээл байх ёсгүй. Гэвч үнэндээ хүн үнэнийг хэрэгжүүлэх үед үүндээ хүрэхэд хэцүү байдаг бөгөөд энд ердөө гадаад орчны бэрхшээл, хүндрэл тулгардаг юм биш. Гол шалтгаан нь хүний завхарсан зан чанартай холбоотой. Хүний завхарсан зан чанар бол янз бүрийн асуудлынх нь эх сурвалж юм. Үүнийг шийдвэрлэмэгц хүний бүх хүндрэл, бэрхшээл том асуудал байхаа болино. Тэгэхээр үнэнийг хэрэгжүүлэхэд хүнд тулгардаг бүх бэрхшээл завхарсан зан чанараас нь үүдэлтэй гэсэн үг. Тиймээс Бурханы эдгээр үгийг хэрэгжүүлж, үнэнийг хэрэгжүүлэх энэ бодит байдалд орохдоо чи “Би завхарсан зан чанартай. Би бол Бурханы ярьдаг голдоо ортол Сатаны завхралд өртсөн ‘завхарсан хүн төрөлхтөн’, сатанлаг зан чанараар амьдардаг хүн” гэдгээ бүр ч их мэдэж авна. Ийм юм болдог биш гэж үү? (Тэгдэг.) Тиймээс хэрвээ хүн үнэнийг эрэлхийлж, үнэн-бодит байдалд оръё гэвэл сөрөг зүйлсийг мэдэж, нэвт харах нь ердөө л амийн оролтын эхний алхам, бүр анхны алхам юм. Тэгвэл олон хүн бага зэрэг үнэнийг ойлгодог ч яагаад хэрэгжүүлж чаддаггүй юм бэ? Яагаад тэд бүгдээрээ олон сайхан үг хэлж, хоосон сургаалын үг хэллэг номлож чаддаг ч үнэн-бодит байдалд орж чадахгүй байсаар байгаа юм бэ? Тэд үнэнийг огт ойлгодоггүй болохоор тэр үү? Үгүй—харин ч яг эсрэгээрээ. Үнэний талаарх онолын, үгчилсэн түвшний ойлголт нь байх ёстой хэмжээндээ байдаг. Тэд үүнийг бүр ч амархан цээжээр уншдаг. Мэдээж тэдэнд хүсэл зориг, сайн сэтгэлгээ, хүсэл эрмэлзэл байдаг; бүгдээрээ үнэний төлөө мэрийхэд бэлэн байдаг. Гэхдээ тэд яагаад үнэнийг хэрэгжүүлж чаддаггүй, үнэн-бодит байдалд орж чадахгүй хэвээр байдаг юм бэ? Учир нь тэдний ойлгодог үг, бичиг үсэг, онол бодит амьдралд нь хэрэгжиж чадахгүй хэвээр байдаг. Тэгвэл энэ асуудал юунаас үүдэлтэй вэ? Үүний үндсэн шалтгаан гэвэл, тэдний завхарсан зан чанар замд нь саад болж байдаг. Тийм учраас сүнслэг ойлголтгүй, үнэнийг эрэлхийлэх гэж юу болохыг ойлгодоггүй, бүтэлгүйтэж, бүдрэх юм уу үнэнийг хэрэгжүүлж чадахгүй байх болгондоо тангараг тавьж, шийдвэр гаргадаг зарим хүн бий. Тэд үй олон удаа тийм тангараг тавьж, шийдвэр гаргадаг ч энэ нь мөн л асуудлыг шийдвэрлэдэггүй. Тэд шийдвэр гаргаж, тангараг тавих тэр үе шатандаа зогссоор байдаг. Тэгээд тэндээ гацдаг. Үнэнийг хэрэгжүүлэх үедээ олон хүн үргэлж шийдвэр гаргаж, тангараг өргөж, тэмцэх болно гэж хэлдэг. Тэд өдөр бүр өөрсдийгөө уухайлан дэмждэг. Гурав, дөрөв, таван жил тэмцээд, эцэст нь юу болдог вэ? Юу ч гүйцэлдүүлээгүй байдаг бөгөөд бүгд бүтэлгүйтлээр төгсдөг. Тэдний ойлгодог жаахан хоосон сургаал хаана ч хэрэгжих боломжгүй. Өөрсдөд нь ямар нэг зүйл тохиолдох үед тэд үүнийг хэрхэн авч үзэхээ мэдэхгүй, нэвт харж чадахгүй. Тэд өөрсдийнхөө үндэс суурь болгох Бурханы үгийг олж чадахгүй; юмыг Бурханы үгийн дагуу хэрхэн харахаа мэдэхгүй, Бурханы үгэн дэх үнэний аль элемент өөрт нь тохиолдсон асуудалтай холбоотойг ч мэдэхгүй. Тэгээд тэд асар их түгшиж, өөрсдийгөө үзэн ядаж, залбирч, өөрт нь илүү их хүч чадал, итгэл өгөхийг Бурханаас гуйж, эцэст нь өөрийгөө уухайлан дэмжсээр байдаг. Энэ нь муйхар хүн биш үү? (Мөн.) Тэд яг л хүүхэд шиг. Үнэндээ үнэний эрэл хайгуулд хандах хүний ердийн хандлага ийм хүүхдэрхүү байдаг биш үү? Хүн шийдвэр гаргаж, тангараг тавьж, өөрийгөө хязгаарлаж, уухайлан дэмжсэнээр өөрийгөө зоригжуулан үнэнийг эрэлхийлэхийг үргэлж хүсдэг боловч үнэнийг хэрэгжүүлэх болон үнэн рүү орох нь хүний хувийн зоригжуулалтаас үүдэн гардаггүй. Харин ч чи Миний чамд хэлсэн арга зам, алхмуудын дагуу орж, хэрэгжүүлж, хоёр хөлөө ээлжлэн зөөж, чанд, тууштай алхаагаар алхах ёстой. Тэгж байж л чи үр дүн үзнэ; тэгж байж л үнэнийг хэрэгжүүлнэ, үнэн-бодит байдалд орж чадна. Үүнийг тойрон гарах дөт зам гэж үгүй. Багахан зүрх сэтгэл, өөрийгөө зориулах багахан хүсэл, агуу хүсэл, том зорилго байхад л үнэн чиний бодит байдал болно гэсэн үг биш, харин хүн бодит амьдралдаа, хүмүүс, үйл явдал, зүйлсийн дунд эрж хайж, орж, хэрэгжүүлж, дуулгавартай байх үндсэн сургамжийг авах ёстой гэсэн үг. Эдгээр сургамжийг авсны дараа л хүн үнэн болон Бурханы үгтэй харилцаж, тэдгээрийг туулж, эсвэл мэдэж авна. Тэгэхгүй бол хүн хэчнээн олон жил өөрийгөө урамшуулж, зоригжуулж, уухайлан дэмжсэн ч зүрх сэтгэлийнхээ хоосон орон зайг дүүргэх жаахан хоосон сургаал төдийг л олж авахаас хэтрэхгүй. Тэрээр түрхэн зуурын сүнслэг сэтгэл ханамжийг мэдрэх боловч бодит мөн чанартай юуг ч олж аваагүй байх болно. Бодит мөн чанартай юуг ч олж аваагүй байна гэдэг нь юу гэсэн үг вэ? Энэ нь хүмүүс, зүйлсийн талаарх үзэл бодол, биеэ авч явах байдал болон үйлдлийн чинь үндэс Бурханы үг биш гэсэн үг юм. Хүмүүс, зүйлсийн талаарх үзэл бодол, биеэ авч явах байдал болон үйлдлийн чинь үндэс болсон Бурханы ямар ч үг олдохгүй. Чи будилсан амьдралаар буюу ямар ч нэмэргүй амьдралаар амьдардаг бөгөөд үзэл бодол, зарчим, байр сууриа харуулахыг шаардсан асуудалтай тулгарах тусам мэдлэггүй байдал, мунхаглал, хий хоосон, арга мөхөс байдал чинь улам илэрхий болно. Хэвийн нөхцөл байдалд чи бүх зүйлийг ойлгосон мэт тодорхой тооны зөв сургаал, уриа лоозонг дуржигнуулж чаддаг. Гэхдээ асуудал гарч ирэх үед, хэн нэгэн нухацтай царайлан чам дээр ирж, байр сууриа илэрхийлж, санал бодлоо хэлэхийг хүсвэл чи хэлэх үггүй байх болно. Зарим нь “Хэлэх үггүй байх аа? Тийм биш, би зүгээр л хэлж зүрхлэхгүй” гэж хэлнэ. Тэгвэл яагаад хэлж зүрхлэхгүй гэж? Хийж байгаа зүйл чинь зөв эсэхийг сайн мэдэхгүй байгааг чинь энэ нь харуулдаг. Яагаад чи сайн мэдэхгүй байна гэж? Учир нь чи юм хийж байхдаа хийж байгаа зүйлийн чинь үндэс суурь юу болохыг, үүнийг хийх зарчим чинь юу болохыг хэзээ ч баталгаажуулаагүй, мэдээж хэрэг явдлыг Бурханы үгийн дагуу, үнэнийг шалгуураа болгон харж, хийж байсан эсэхээ бүр ч баталгаажуулаагүй. Тиймээс ямар нэг асуудал тохиолдох үед чи эв хавгүй, чадваргүй харагддаг. Зарим хүн үнэмшдэггүй. “Би тийм биш. Би коллежид сурсан. Магистрын зэргээ авсан” гэх юм уу “Би бол гүн ухаантан, профессор, өндөр зиндааны сэхээтэн”, “Би бол соёлтой хүн. Та миний хэлсэн зүйлийг аваад хэвлүүлж болно”, аль эсвэл “Би бол нэртэй эрдэмтэн”, “Би бол авьяастай хүн” гэж тэд хэлдэг. Ийм юм хэллээ гээд чамд хэрэг болох уу? Тэр нь чиний гавьяа биш. Сайндаа л чи бага зэрэг мэдлэгтэй гэсэн үг. Тэр нь Бурханы гэрт хэрэг болох эсэхийг хэлэхэд хэцүү ч ядаж л чиний тэр мэдлэг үнэнтэй адилхан биш, мөн биеийн хэмжээг чинь ч илтгэхгүй. Чиний мэдлэг биеийн хэмжээг чинь илтгэхгүй гэдэг нь юу гэсэн утгатай вэ? Тийм зүйлс чиний амь биш; бүгд чиний биеийн гаднах зүйл. Тэгвэл чиний амь юу вэ? Энэ бол Сатаны логик, гүн ухааныг үндэс суурь, шалгуураа болгосон амь бөгөөд бүр өөрийнхөө мэдлэг, соёл, уураг тархиараа ч чи эдгээр зүйлийг дарж, хянаж чадахгүй. Тиймээс асуудал тулгарах үед чиний ур чадвар, оюун ухааны чинь эх сурвалж, элбэг арвин мэдлэг ямар ч нэмэр болохгүй—эсвэл завхарсан зан чанарын чинь нэг тал илчлэгдэх үед тэвчээр, хүмүүжил, мэдлэг гэх мэт зүйл бүгд ямар ч нэмэр болохгүй байж магадгүй. Тэгвэл чамд арчаагүй санагдана. Энэ бүх зүйл бол хүн үнэнийг эрэлхийлэхгүй, үнэн-бодит байдалд орохгүй байхын эвгүй илрэл юм. Үнэн рүү ороход амархан уу? Үүнд сорилтууд байдаг уу? Хаана байдаг вэ? Хэрвээ Надаас асуух юм бол, ямар ч сорилт байхгүй гэж хэлнэ. Шийдвэр гаргаж, тангараг тавихад бүү анхаар. Тэдгээр нь хэрэггүй. Чамд шийдвэр гаргах, тангараг тавих цаг зав байгаа бол Бурханы үгэнд хичээл чармайлт гаргахад тэр цагаа ашигла. Бурханы үгэнд юу хэлснийг, аль хэсэг нь одоогийн байдалтай чинь хамаатай байгааг бодож үз. Шийдвэр гаргах нь дэмий. Чи тархиа хагалаад, цусыг нь урсгаж, шийдвэр гаргасан ч энэ нь нэмэргүй. Энэ нь ямар ч асуудлыг шийдвэрлэж чадахгүй. Чи тийм маягаар хүн, чөтгөр хоёрыг хуурч чадах ч Бурханыг хуурч чадахгүй. Бурхан чиний тэр шийдвэрт баярлахгүй. Чи хэчнээн удаа шийдвэр гаргасан бэ? Чи тангараг тавиад, дараа нь больчихдог, больчхоод дахиад тангараг тавьдаг, тэгээд дахиад больчихдог. Тэгэхээр чи ямар хүн болж таарах вэ? Чи хэзээ хэлсэн үгэндээ хүрэх юм бэ? Хэлсэндээ хүрэх эсэх чинь, шийдвэр гаргах эсэх чинь хамаагүй. Тангараг тавих эсэх чинь ч хамаагүй. Юу чухал вэ? Чи ойлгодог үнэнээ яг одоо, нэн даруй, бушуухан хэрэгжүүлэх нь чухал. Энэ нь хамгийн илэрхий үнэн буюу бусдын нүдэнд бараг өртдөггүй, чи өөрөө ч хамгийн бага ач холбогдол өгдөг үнэн байлаа ч гэсэн, үүнийг нэн даруй хэрэгжүүл, үүнд даруйхан ор. Тэгэх юм бол чи үнэн-бодит байдалд нэн даруй орно, мөн үнэнийг эрэлхийлэх замд тэр дороо хөл тавина. Чи үнэнийг эрэлхийлдэг хүн болохын даваан дээр байна. Тэр суурин дээрээ чи удалгүй Бурханы үгийн дагуу, үнэнийг шалгуураа болгон хүмүүс, зүйлсийг харж, биеэ авч явж, үйлддэг хүн болж чадна. Энэ нь хэчнээн их олз ашиг, хэчнээн бодит үнэ цэн байх билээ!

Сайн зан авирын талаарх уламжлалт соёлын үг хэллэгийг нөхөрлөсний дараа та нар ямар нэг юм ойлгож авсан уу? Ийм сайн зан авирт хэрхэн хандах ёстой вэ? Зарим хүн: “Өнөөдрөөс эхлээд би боловсрол сайтай, мэдрэмжтэй, эелдэг зөөлөн, хүмүүжилтэй, эсвэл сайхан ааштай хүн болохгүй. Би ‘сайн’ гэгддэг хүн болохгүй; ахмадыг хүндэлж, залуусыг халамжилдаг хүн болохгүй; эвсэг найрсаг, ойр дотно байдалтай хүн болохгүй. Тэдгээрийн аль нь ч хэвийн хүн чанар ямар байх ёстойн илрэл биш; энэ нь хуурамч, худал ов мэхтэй зан авир бөгөөд үнэнийг хэрэгжүүлэхээс хол дутна. Одоогоос эхлээд би Бурханы шаардлагын дагуу үнэнч шударга хүн байна; би үнэнч шударга хүн байхаас эхэлнэ. Би ярихдаа тийм ч өндөр боловсролтой, эсвэл тийм ч эелдэг зөөлөн, хүмүүжилтэй сонсогдох албагүй, бусдад өндрөөр үнэлүүлэх албагүй, харин би чин сэтгэлээсээ, үнэнчээр, хуурмаг байдалгүйгээр ярина. Биеэ авч явах, аливааг хийхдээ би хуурамч байхгүй, дүр эсгэхгүй. Ярих бүрдээ би зүрх сэтгэлээсээ ярина—дотроо бодож байгаагаа хэлнэ. Гэхдээ би бусдыг босгон байгуулахгүй зүйл ярихгүй. Хэрвээ би хэн нэгнийг үзэн ядаж байвал өөрийнхөө асуудлыг шийдвэрлэхийн тулд үнэнийг эрж хайх бөгөөд адгуу байдлаасаа болоод бусдыг шархлуулах үг хэлэхгүй, шархлуулах зүйл хийхгүй; би бусдыг босгон байгуулах зүйлсийг л хийнэ. Ярихдаа би хувийн ашиг хонжоогоо бодолцон үзэхгүй, нэр төр, нэр нүүрэндээ хазаарлагдахгүй, хүмүүст өөрийгөө өндрөөр үнэлүүлэх санаархал бүр ч өвөрлөхгүй; миний үг Бурханд таалагдах эсэхэд л анхаарна. Хүмүүсийг шархлуулахгүй байх нь миний наад захын стандарт байна. Би бас Бурханы шаардлагын дагуу үйлдэнэ; би бусдыг хорлох зүйл хийхгүй, Бурханы гэрийн ашиг сонирхолд хор хөнөөлтэй зүйл ч хийхгүй. Би бусдад ашиг тустай зүйлсийг л хийж, үнэнч шударга хүн, Бурханд таалагддаг хүн байна.” Энэ нь үзэл бодлын өөрчлөлт биш гэж үү? (Тийм.) Хэрвээ тэд эдгээр үгийг үнэхээр хэрэгжүүлбэл жинхэнээсээ өөрчлөгдсөн байх бөгөөд ирээдүй, хувь заяа нь сайнаар өөрчлөгдөх боломжтой болно. Тэд үнэнийг эрэлхийлэх замд хөл тавьсан байх бөгөөд удахгүй үнэний бодит байдалд орж, аврагдсан хүн болох найдвар төрнө. Энэ бол сайн хэрэг, эерэг зүйл юм. Шийдвэр гаргаж, тангараг тавихыг энэ нь шаарддаг уу? Юу ч шаарддаггүй: Бурханы өмнө шийдвэр гаргах ч шаардлагагүй; урьдын гэм буруу, алдаа эндэл, тэрслүү байдлаа тоолж, яаран Бурханд улайж, уучлал гуйх ч шаардлагагүй. Тэгж ёсорхох хэрэггүй. Зүгээр л яг одоо, нэн даруй, үтэр түргэн үнэн юм хэлж, чин сэтгэлээсээ ярь, ямар ч худал үг, заль мэхгүйгээр баттай юм хэл. Тэгвэл чи ямар нэгэн зүйлд хүрсэн байх бөгөөд чамд үнэнч шударга хүн байх найдвар байна. Хүн үнэнч шударга хүн болох үедээ үнэн-бодит байдлыг олж авч, хүн шиг амьдарч эхэлдэг. Тэд бол Бурханы сайшаадаг хүмүүс юм. Үүнд эргэлзэх юмгүй.

Үнэнийг эрэлхийлэх гэж юу гэсэн үг вэ (4)

Сүүлийн цуглаан дээр юу нөхөрлөснөө эхлээд санацгаая. (Сүүлийн цуглаан дээр бид “Үнэнийг эрэлхийлэх гэж юу гэсэн үг вэ” гэх сэдвээр нөхөрлөсөн. Бид эхлээд “Хүмүүсийн сайн, зөв гэж үздэг зүйл үнэн биш юм бол хүмүүс яагаад эдгээр зүйлтэй үнэн мэт зууралдаж, ингэснээрээ үнэнийг эрэлхийлж байна гэж боддог юм бэ?” гэх асуултад анхаарлаа хандуулсан. Та үүний гурван шалтгааныг жагсаасан. Та эдгээрээс эхний шалтгааных нь талаар голчлон ярьсан бөгөөд хүмүүсийн өөрсдийнхөө үзлээр сайн, зөв гэж үздэг тэр зүйлс яг юу болох тухай байсан.) Сүүлийн цуглаан дээр бид эхний шалтгааны талаар голчлон нөхөрлөсөн. Бид хүмүүсийн өөрсдийнхөө үзлээр сайн, зөв гэж үздэг зүйлсийн тухай ярьж, тэдгээр зүйлийг хоёр том ангилалд хуваасан: эхнийх нь “сайн зан авир”, хоёр дахь нь “сайн ёс суртахууны зан байдал” юм. Би “сайн зан авир” гэх эхний ангилалд боловсрол сайтай, мэдрэмжтэй байх, эелдэг зөөлөн, хүмүүжилтэй байх, сайхан ааштай байх, ахмадыг хүндэлж, залуусыг халамжлах, эвсэг найрсаг байх, ойр дотно байдалтай байх гэсэн нийт зургаан жишээ хэлсэн. Бид хоёр дахь ангилал буюу “сайн ёс суртахууны зан байдлын” талаар хараахан нөхөрлөөгүй. Тэдгээрийн талаар нөхөрлөж, тэр нөхөрлөлийн үнэн болон зарчмыг жигдэлж, тодруулж, бүх юмыг ойлгомжтой, тодорхой болгосныхоо дараа бага зэрэг нягталж үзэх ёстой зарим асуудал бий. Ингэвэл үнэнийг ойлгоход илүү хялбар болно. Бидний өнгөрсөн удаагийн нөхөрлөл зарим томоохон хэсэг, түүнчлэн зарим тодорхой жишээнээс бүрдэж байсан. Энэ нь их юм шиг санагдаж байсан ч үнэндээ бид зүгээр л тэр том хэсгүүдийн доторх зарим тодорхой зүйлийн талаар нөхөрлөж, тэр нарийн ширийнийг улам цааш задалсан болохоор уг нөхөрлөл арай илүү тодорхой, илүү ойлгомжтой байна. Бид сайн зан авирын талаар зургаан жишээ хэлсэн ч тус бүрийнх нь талаар, нэг бүрчлэн дэлгэрэнгүй нөхөрлөөгүй. Тэр жишээн дундаас боловсрол сайтай, мэдрэмжтэй байх гэдэг нь хүмүүсийн өөрсдийнхөө үзлээр зөв, сайн гэж үздэг зүйлийн сонгодог төлөөлөл юм. Бид энэ жишээний талаар арай илүү нөхөрлөсөн. Үлдсэн нь үүнтэй төстэй; та нар адилхан аргаар тэдгээрийг задлан шинжилж, ялган таньж болно. 

Өнөөдөр нөхөрлөлийнхөө зүй ёсны агуулгад орохоос өмнө Би хоёр богинохон түүх ярьж өгье. Та нар түүх сонсох дуртай биз дээ? (Тийм ээ.) Түүх сонсох нь төдийлөн ядаргаатай биш, бас хэт их төвлөрөх шаардлагагүй. Дарамт нь харьцангуй бага, нэлээд сонирхолтой байх боломжтой. Тиймээс анхааралтай сонсоод, энэ түүхийн агуулгыг сонсох явцдаа Би яагаад энэ түүхийг ярьж байгааг, ямар нарийн ширийн зүйл, гол санаа үүнд агуулагдаж байгааг, өөрөөр хэлбэл, үүнийг сонсоод хүмүүс ямар бодитой зүйл олж авч болохыг бас бодолцон үзээрэй. За, ингээд түүхээ эхэлье. Энэ нь Шяошяо, Шяожи хоёрын түүх юм. 

Шяошяо, Шяожи хоёрын түүх

Хэсэг хугацаанд Шяошяогийн нүд өвдөхтэй зэрэгцэн нүд бүрэлзэх, гэрэлд мэдрэмтгий болох, салхинд нулимс цийлгэнэх, нүдэнд нь юм орсон мэт санагдах гэх мэт шинж тэмдгүүд илэрчээ. Тэрээр нүдээ нухалсан ч нэг их нэмэр болсонгүй. Шяошяо юу нь болохгүй байгааг мэдээгүй бөгөөд дотроо “Миний нүдэнд өмнө нь ямар ч асуудал гарч байгаагүй, миний хараа зүгээр. Юу болоод байна аа?” гэж боджээ. Толинд харахад нүд нь урьдын адил—зүгээр л бага зэрэг улайсан, заримдаа жаахан цус хурсан харагдаж байв. Энэ нь Шяошяог гайхшируулж, бага зэрэг түгшээж байлаа. Тэрээр анх эхлэхэд нь энэ асуудалд нэг их анхаарал хандуулаагүй ч шинж тэмдэг нь улам ихсэхийн хэрээр эцэстээ үүнийг тэсвэрлэж чадсангүй. Тэгээд “Би эмч рүү очих ёстой юу, эсвэл өөрөө мэдээлэл хайхаар оролдох уу? Энэ талаар мэдээлэл олоход төвөгтэй, бас би бодит асуудал юу болохыг буруу оношилж магадгүй. Шууд эмч рүү очсон нь дээр байх; эмч намайг зөв оношилж чадах нь лавтай” гэж боджээ. Тиймээс Шяошяо эмч дээр очив. Эмч үзлэг хийгээд, ямар нэг том асуудал ололгүй, ердийн нүдний дусаалга бичиж өгөөд, Шяошяог нүдээ сайн арчилж, хэт их ядраахгүй байхыг зөвлөлөө. Нүдэнд нь том асуудал байхгүй гэдгийг мэдээд Шяошяо маш их тайвширчээ. Гэртээ харьсны дараа Шяошяо уг нүдний дусаалгыг эмчийн бичиж өгсөн зааврын дагуу цаг тухайд нь, зохих хэмжээгээр нь өдөр бүр хэрэглэж, хэд хоногийн дотор шинж тэмдэг нь сайжирлаа. Шяошяогийн сэтгэлээс асар их ачаа хөнгөрч, хэрвээ эмээр эмчилж болж л байгаа бол асуудал ноцтой биш юм шиг санагдав. Гэвч тэр мэдрэмж удаан үргэлжлээгүй бөгөөд хэсэг хугацааны дараа шинж тэмдгүүд нь эргэн ирлээ. Шяошяо нүдний дусаалгын тунгаа нэмэгдүүлснээр нүд нь арай дээр болж, шинж тэмдгүүд нь бага зэрэг дээрджээ. Гэвч хэд хоногийн дараа нүд нь буцаад хуучин хэвэндээ орж, шинж тэмдгүүд нь улам дордож, улам нэмэгдэх болов. Шяошяо үүний учрыг олж чадаагүй бөгөөд зовлонгийн давлагаа өөрийг нь дахин нөмрөн авахыг мэдэрлээ: “Би яах ёстой вэ? Эмчийн өгсөн эм нэмэргүй байна. Тэгэхээр миний нүдэнд ямар нэг ноцтой асуудал байна гэсэн үг үү? Би үүнийг үл тоож болохгүй.” Энэ удаа тэрээр дахин нөгөө эмчтэй уулзахгүй, нүднийхээ асуудлын талаар зөвлөгөө авахгүй байхаар шийджээ. Оронд нь тэрээр уг асуудлыг өөрөө шийдэх сонголт хийв. Тэгээд интернэтэд орж, өөрийнх нь шинж тэмдэгтэй холбоотой элдэв янзын видео болон мэдээлэл оллоо. Тэдгээрийн ихэнх нь энэ асуудал нүдээ зохисгүй ашигласнаас үүдэн гардаг, нүдээ арчлах хэрэгтэй, нүдээ зөв ашиглах нь бүр ч чухал гэсэн байв. Шяошяод энэ зөвлөгөө нэмэргүй, асуудлыг нь шийдвэрлэж чадахгүй гэж санагджээ. Тиймээс тэрээр мэдээлэл хайсаар байв. Нэг өдөр тэрээр өөрийнх нь шинж тэмдэг нүдний торлог бүрхэвчийн цус алдалтаас болсон байж магадгүй бөгөөд энэ нь нүдний даралтын дохио байх боломжтой гэсэн эх сурвалж харлаа. Бас өөрийнх нь шинж тэмдэг цаашдаа катаракт болж хувирах боломжтой байв. “Нүдний даралт”, “катаракт” гэх үгийг уншаад Шяошяогийн толгой эргэж, бүх юм харанхуйлж, бараг ухаан алдах шахаад, зүрх нь цээжин дотроо хүчтэй цохилж байлаа. “Өө Бурхан минь, юу болоод байна аа? Би үнэхээр нүдний даралт, катаракттай болох юм гэж үү? Катарактад мэс засал хийх шаардлагатай, хэрвээ нүдний даралттай бол сохрох магадлалтай гэж би сонссон! Тэгвэл би дуусна, тийм биз дээ? Би залуу хэвээр байна, хэрвээ сохрох юм бол сохор хүний хувиар би үлдсэн амьдралаа яаж өнгөрөөх билээ? Ирэх өдрүүдэд юуг хүсэн эрмэлзэх билээ? Би бүх амьдралаа харанхуйд өнгөрүүлэх биш үү?” Шяошяо “нүдний даралт”, “катаракт” гэх хоёр үгийг хараад зүгээр суугаад байж болохгүйгээ мэджээ. Тэрээр түгшиж, сэтгэлийн хямрал, гутралд улам их автаж, юу хийхээ, эсвэл ирэх өдөр хоногуудтай хэрхэн нүүр тулахаа мэдэхгүй байв. Тэрээр уйтгар гунигт эзэмдүүлж, өөрийнх нь өмнөх бүх зүйл бүрхэг болжээ. Энэ асуудалтай тулгараад Шяошяо цөхрөнгөө барж, амьдрах сонирхлоо алдсан бөгөөд эрч хүчээ дайчлан үүргээ биелүүлж чадсангүй. Тэрээр эмч рүү буцан очиж, нүдний асуудлаа бусад хүнд хэлэхийг хүссэнгүй. Мэдээж өөрийг нь нүдний даралттай эсвэл катаракттай болох гэж байгааг хүмүүс мэдэх вий гэхээс айжээ. Яг ингээд л Шяошяо сэтгэлээр хямрал, сөрөг байдал, төөрөгдөл дунд өдөр хоногийг өнгөрүүлж байв. Өөрийнх нь хувьд ирээдүй нь аймшигтай, зүрх зүсэм байсан учраас тэрээр ирээдүйгээ таамаглаж, төлөвлөж зүрхэлсэнгүй. Тэгээд сэтгэлээр унаж, цөхрөнгөө барж, аймшигтай зан байдалтайгаар өдөр хоногийг өнгөрүүлжээ. Тэрээр залбирч, Бурханы үгийг уншихыг хүссэнгүй, мэдээж бусад хүмүүстэй ярилцахыг хүссэнгүй, яг л шал өөр хүн болсон мэт байлаа. Ингээд хэд хоносны дараа Шяошяо гэнэтхэн “Би өрөвдөлтэй нөхцөл байдалд байх шиг байна. Ирээдүй минь бүрхэг, Бурхан намайг хамгаалахын оронд надад ийм өвчин тусахыг зөвшөөрсөн байхад би яагаад үүргээ зохих ёсоор биелүүлсээр байх ёстой гэж? Амьдрал богинохон; нүдний хараа минь сайн байгаа дээр би яагаад боломжийг ашиглаж, дуртай зүйлээ хийж, өөртөө сайн хандаж болохгүй гэж? Миний амьдрал яагаад ийм ядаргаатай байх ёстой юм бэ? Би яагаад өөрийгөө шархлуулж, өөртөө ийм муухай хандах ёстой юм бэ?” гэж бодов. Тиймээс Шяошяо унтаагүй, юм идээгүй, эсвэл ажиллаагүй байх үедээ ихэнх цагаа интернэтэд өнгөрөөж, тоглоом тоглож, видео үзэж, шоу нэвтрүүлгүүдийг дараалуулан үзэж, бүр гадуур гарахдаа утсаа авч гараад, гар утсаараа тасралтгүй тоглоом тоглож байлаа. Тэр интернетийн ертөнцөд донтон өдөр хоногуудыг өнгөрөөж байсан юм. Ингэхийн хэрээр аяндаа нүднийх нь өвдөлт улам дордож, шинж тэмдгүүд нь ч бас улам ноцтой болов. Үүнийг тэвчиж чадахаа болих үедээ тэрээр шинж тэмдгүүдээ намдаахын тулд нүдний дусаалгаа бага зэрэг ашиглаж, арай гайгүй болохоор нь эргээд л интернэтэд шимтэж, дуртай зүйлсээ үздэг байлаа. Энэ нь түүний хувьд зүрх сэтгэлийнхээ гүн дэх айдас, балмагдлыг намжаах арга зам, цаг нөхцөөж, өдөр хоногийг өнгөрүүлэх арга зам байв. Нүд нь өвдөж, шинж тэмдэг нь дордох бүрд Шяошяо дотоод ухамсраараа эргэн тойрныхоо хүмүүсийг харж, “Бусад хүмүүс нүдээ над шиг л ашигладаг. Яагаад тэдний нүд улайж, цаг ямагт нулимс нь гоожиж, дотор нь юм орчихсон мэт санагддаггүй юм бэ? Яагаад ганцхан надад ийм өвчин тусаж байгаа юм бэ? Бурхан хүмүүст давуу тал олгож байгаа юм биш үү? Би Бурханы төлөө өөрийгөө маш их зарлагадсан; Бурхан яагаад намайг хамгаалахгүй байна вэ? Бурхан үнэхээр шударга бус! Яагаад бусад хүн бүр Бурханы хамгаалалтыг хүртэх азтай байхад би чаддаггүй юм бэ? Яагаад бүх золгүй явдал надад тохиолддог юм бэ?” гэж боддог байв. Энэ тухай бодох тусмаа Шяошяо улам уурлаж, унтууцаж, хорсол, уур хилэнгээ арилгахын тулд онлайн зугаа цэнгэл ашиглахыг улам хүсэж байлаа. Тэрээр нүднийхээ өвчнөөс аль болох хурдан салахыг хүссэн боловч интернэтэд хэчнээн их донтохоос үл хамааран, хорсол, уур хилэнгээсээ ангижрахыг хүсэх тусмаа баяр хөөр, амар амгалан байдал нь улам багасаж, улам азгүй санагдах болжээ. Тэрээр зүрх сэтгэлдээ Бурхан шударга биш хэмээн гомдоллож, өдөр хоног ар араасаа тийнхүү өнгөрч байлаа. Шяошяогийн нүдний асуудал ер дээрдэлгүй, сэтгэл санаа нь улам дордсоор байв. Энэ бүхний цаана Шяошяод бүр ч арчаагүй, азгүй санагдаж, ийм маягаар амьдрал нь үргэлжилсээр байсан юм. Хэн ч түүнд тусалж чадсангүй, тэр хэнээс ч тусламж гуйсангүй. Зүгээр л өдөр бүрийг төөрөгдөл, сэтгэл гутрал, хүчин мөхөс байдал дунд өнгөрөөж байлаа. 

Энэ бол Шяошяогийн түүх. Үүнийг ингээд дуусгая. Дараа нь Шяожигийн түүхийг ярья.

Шяожи үүргээ гүйцэтгэж байхдаа Шяошяотай адилхан асуудалтай тулгарчээ. Түүний хараа бүрэлзэж, нүд нь ихэвчлэн хавдаж, хорсож байв. Үүнийг дагаад нүдэнд нь юм торсон мэт мэдрэмж төрж, нүдээ нухалсны дараа ч ер сайжрахгүй байлаа. Тэрээр “Юу болоод байна вэ? Миний нүд сайн байдаг байсан; би нүдний эмч дээр огт очиж байгаагүй. Ойрын үед нүд маань яагаад байна аа? Миний нүдэнд асуудал байгаа юм болов уу?” гэж боджээ. Толинд харахад нүд нь урьдынхаасаа ямар ч ялгаагүй харагдаж байв. Зүгээр л нүдэнд нь халуу оргих мэдрэмж төрж, нүдээ чанга анивчвал улам хорсож, хавдаж, нулимс гоожиж эхэлдэг байжээ. Нүдэнд нь асуудал байх шиг Шяожид санагдаж, “Нүдний асуудал бол том хэрэг. Би үл тоомсорлож болохгүй. Тэгсэн ч гэсэн надад тийм ч эвгүй санагдахгүй байна, энэ нь миний амьдрал, үүрэгт нөлөөлөөгүй. Ойрын үед чуулганы ажил маш завгүй байгаа, эмч рүү явбал үүрэгтээ хохирол учруулна. Би завтай үедээ энэ талаар мэдээлэл хайж үзье” гэж бодлоо. Ийм шийдвэр гаргасныхаа дараа Шяожи үүргийнхээ зав чөлөөгөөр холбогдох мэдээллийг хайж олоод, нүдэнд нь ноцтой асуудал байхгүй—нүдээ удаан хугацаанд, хэт их ашигласнаас тавгүйтэж байгааг олж мэджээ. Нүдээ зөв хэрэглэж, зохих ёсоор арчилж, зарим нэг зөв дасгалыг хийвэл нүд нь буцаад хэвийн байдалдаа орох байлаа. Шяожи тэрийг уншаад маш их баярлаж, “Энэ нь ноцтой асуудал биш юм чинь хэтэрхий их санаа зовох шаардлагагүй. Би нүдээ зөв ашиглаж, зөв дасгал хийх хэрэгтэй гэж мэдээлэлд бичсэн байсан, тиймээс би нүдээ буцаагаад хэвийн болгохын тулд зүгээр л нүдээ яаж зөв ашиглаж, ямар дасгал хийх ёстойгоо судалъя” гэж бодов. Тэгээд тэрээр холбогдох мэдээллийг илүү их эрж хайж, олсон мэдээллээсээ өөрийнх нь нөхцөл байдалд тохирсон цөөн хэдэн арга барил, арга замыг сонгож авчээ. Тэр үеэс хойш Шяожи хэвийн амьдралаар амьдарч, үүргээ гүйцэтгэхийн сацуу нүдээ арчлах гэсэн нэг шинэ ажилтай болов. Тэрээр өөрийнхөө сурсан нүд арчлах аргыг өдөр бүр хэрэгжүүлж, тэдгээрийг оролдож үзэх явцад нүднийх нь шинж тэмдэг намдаж байгааг мэдэрчээ. Хэсэг хугацаанд тэдгээрийг туршиж, оролдож үзсэний эцэст зарим арга нь нэмэртэй, харин зарим нь зүгээр л онолын хувьд сайн болохоос хэрэгжүүлээд нэмэргүй, ядаж л асуудлыг нь шийдэж чадахгүй гэдгийг Шяожи мэдэрлээ. Тиймээс Шяожи анх олж мэдсэн зүйлдээ үндэслээд өөрт нь нэмэр болсон нүднийхээ эрүүл мэндийг хамгаалах хэдэн арга барил, аргачлалыг сонгов. Тэрээр өдөр бүр нүдээ зөв ашиглаж, нүдээ арчилж, үүргээ саатуулалгүй үүнийгээ хийж байлаа. Хэсэг хугацааны дараа Шяожигийн нүд үнэхээр улам дээрдэж, урьдын шинж тэмдэг болох нүд улайх, хорсох, халуу оргих мэдрэмж гэх мэт нь аажмаар арилж, давтамж нь улам багасжээ. Шяожид маш азтай санагдав. “Удирдлагынх нь төлөө Бурханд талархъя. Энэ бол Бурханы нигүүлсэл, удирдамж.” Хэдийгээр нүд нь арай бага асуудалтай, шинж тэмдэг нь улам багасаж байсан ч Шяожи хойргололгүйгээр нүдээ арчлах өнөөх аргуудыг үргэлжлүүлэн хэрэгжүүлж, нүдээ зөв хэрэглэж байлаа. Хэсэг хугацааны дараа түүний нүд буцаад хэвийн байдалдаа оров. Энэ туршлагаас Шяожи нүдээ эрүүл байлгах зарим арга замыг сурч, бас нүдээ хэрхэн ашиглаж, зөв амьдрахыг сурчээ. Тэрээр амьдралын туршлагадаа зарим эерэг, суурь мэдлэгийг нэмээд, маш их баяртай байв. Тэгээд хэдийгээр зарим сайн, мууг туулж, ер бусын туршлагатай болсон ч эцэст нь үүнээсээ үнэ цэнтэй амьдралын туршлагыг олж авснаа мэдэрсэн юм. Өөрийнх нь эргэн тойрны хэн нэгэн хүн нүд нь өвдөж, хавдаж, хорсож байна гэж хэлэх бүрд Шяожи өөрийнхөө туршлага, өөрийнхөө хэрэглэсэн арга, аргачлалын талаар ний нуугүй ярьдаг байлаа. Шяожигийн тусламжтайгаар нүдний асуудлын шинж тэмдэгтэй хүмүүс ч бас нүдээ зөв ашиглаж, эрүүл байлгах арга зам, арга барилд суралцжээ. Шяожи баяртай байсан бөгөөд эргэн тойрныхоо хүмүүст асар их тус болсон юм. Иймээс тэр хугацаанд Шяожи болон бусад хүмүүс хүний амьдралд байх учиртай зарим суурь мэдлэгийг олж авч, хүн бүр аз жаргалтайгаар, баяртайгаар хамт ажиллаж, үүргээ биелүүлж байлаа. Шяожи нүднийхээ асуудлаас болоод сөрөг байдал, хүчин мөхөс байдалд автаагүй, азгүйтлийнхээ талаар хэзээ ч гомдоллоогүй. Тэрээр мэдээлэл хайх явцдаа Шяошяогийн харсан зарим цочирдом мэдэгдлийг харсан хэдий ч тэгтлээ их анхаарал хандуулаагүй. Харин оронд нь өөрийнхөө асуудлыг идэвхтэйгээр, зөв зохистой шийдвэрлэсэн юм. Үүнтэй адилхан зүйл тохиолдох үед Шяошяо удаа дараа сэтгэлээр унаж, хүчин мөхөстөж, төөрөлдсөн. Нөгөө талаар Шяожи сэтгэл хямрал, төөрөгдөлд автахаас зайлсхийсэн төдийгүй Бурханы эсрэг гомдоллоогүй—тэр ч бүү хэл эдгээр үйл явдлаас амьдралд хандах илүү ашиг тустай, идэвхтэй, эерэг хандлагыг олж авсан юм. Тэрээр өөртөө тусалж, бас бусдад тусалсан билээ. 

Энэ бол Шяошяо, Шяожи хоёрын түүх юм. Та нар одоо хоёулангийнх нь түүхийг сонслоо. Та нар ойлгосон уу? Шяошяо, Шяожи хоёрын аль нь таалагдаж байна? (Шяожи.) Тэгвэл Шяошяогийн юу нь муу байна? (Ямар нэг зүйл тохиолдох үед тэр зохих ёсоор нүүр тулж чадаагүй. Сөрөг болж, эсэргүүцсэн.) Сөрөг болж, эсэргүүцэх нь өөрийгөө сүйрүүлдэг. Бусад хүнд ямар нэг зүйл тохиолдох үед тэд үүнийг шийдвэрлэхээр үнэнийг эрж хайж чаддаг ч Шяошяо ямар нэг зүйл тохиолдох үед үнэнийг эрж хайж чадаагүй, сөрөг байдал, эсэргүүцлийг сонгосон. Тэр өөрийнхөө сүйрлийг дуудаж байлаа. Өнөө үед мэдээлэл хөгжсөн байж болох ч сатаны энэ ертөнцөд худал үг, заль мэх хаа сайгүй байдаг. Дэлхий ертөнц худал үг, заль мэхээр дүүрэн. Энэ эмх замбараагүй ертөнцөд ямар нэг асуудал юм уу аливаа мэдээлэлтэй тулгараад хүмүүс мэргэн ухаантай байх ёстой, ухаалаг, мэдрэмжтэй байх ёстой, ялган таньдаг байх ёстой. Тэд өөр өөр мэдээллийг зөв байр сууринаас, нарийн нягт шүүх ёстой. Хүмүүс аливаа мэдэгдэлд амархан итгэх ёсгүй, аливаа төрлийн мэдээллийг амархан хүлээн авч бүр болохгүй. Сатаны ертөнцөд хүмүүс бүгд худал хэлдэг бөгөөд худалч хүмүүс хэзээ ч хариуцлага хүлээдэггүй. Тэд худал хэлдэг, тэгээд л тэр. Энэ ертөнц дээрх хэн ч худал үгийг буруушаадаггүй; хэн ч заль мэхийг буруушаадаггүй. Хүний зүрх сэтгэлийг ойлгоход бэрх бөгөөд худалч хүн бүрийн цаана санаархал, зорилго байдаг. Жишээлбэл, чи эмчтэй уулзаж, эмч: “Таны өвчнийг хурдан эмчлэх хэрэгтэй. Тэгэхгүй бол хорт хавдар болж магадгүй!” гэж хэллээ гэе. Хэрвээ чи хулчгар хүн бол “Өө яана аа! Хорт хавдар болж магадгүй юм байна! Хурдхан эмчлүүлье!” хэмээн айна. Үүний үр дүнд үүнийгээ эмчлэхээр оролдох тусам энэ нь улам хүндэрч, эцэст нь эмнэлэгт хэвтэнэ. Үнэндээ тэр эмчийн хэлсэн чиний өвчин хорт хавдар болж болзошгүй гэсэн үг хараахан хорт хавдар болоогүй байна гэсэн утгатай байсан атал чи үүнийг хорт хавдар мэт даруйхан эмчлэх ёстой гэсэн үг хэмээн буруугаар ойлгосон. Ингэснээрээ чи үхлийг дуудаж байгаа биш үү? Үүнийг хорт хавдар мэт эмчлэх юм бол эмчлэхээр оролдох тусмаа чи илүү хурдан үхнэ. Тэгвэл чи арай илүү удаан амьдарч чадах уу? (Үгүй.) Үнэн хэрэгтээ чи хорт хавдар тусаагүй, тэгвэл яагаад эмч чамд хурдхан эмчлэхгүй бол хорт хавдар болно гэж хэлдэг юм бэ? Чамайг хуурч мөнгийг чинь авахын тулд, мөн өвчнөө хүнд өвчин мэт үзэж эмчлүүлэхэд чамайг хүргэхийн тулд ингэж хэлдэг. Энэ нь ялихгүй өвчин хууч гэдгийг чи мэдэж байсан бол эмчлэхээр оролдохгүй, эмч чамаас мөнгийг чинь авч чадахгүй. Олон эмч өвчтөнөө үзэхдээ чөтгөр хүнийг барьж авдагтай адилаар барьж аваад, тавьж явуулалгүй чанга зуурдаг. Энэ бол ихэнх эмч нарын өвчтөнүүддээ хэрэглэдэг түгээмэл арга юм. Тэд эхлээд хэчнээн алдартай болохоо, анагаах ухаанд хэр сайн гэдгээ, хэчнээн олон хүнийг эдгээснээ, ямар өвчнийг эмчилснээ, анагаах ухаанаар хэр удаан ажиллаж байгаагаа чамд хэлдэг. Тэд чамайг өөртөө итгүүлж, шууд суугаад, эмчилгээг нь хүлээн авахад хүргэдэг. Дараа нь тэд чамд хүнд өвчин тусах гэж байна, эмчилгээ хийлгэхгүй бол үхэж магадгүй гэж хэлдэг. Хүн бүр үхдэг, гэхдээ үнэхээр энэ өвчин чамайг үхүүлэх үү? Тэгэх албагүй. Хүн бүрийн үхэл, амьдрал Бурханы гарт байдаг. Эмч нар биш, Бурхан л тэрийг шийддэг. Эмч нар ихэвчлэн хүмүүсийг хуурахын тулд ийм заль ашигладаг. Хулчгар, үхлээс айдаг хүмүүс хаа сайгүй эмчээс зөвлөгөө авч, эрүүл мэндийнхээ талаар эмч нараар дүгнэлт гаргуулдаг. Хэрвээ эмч өөрийг нь хорт хавдартай болох боломжтой гэж хэлбэл тэд итгэдэг бөгөөд хорт хавдраар үхэх эрсдэлээ арилгахын тулд уг эмчээр эмчлүүлэхээр яаравчилдаг. Тэд зүгээр л өөрсдийгөө айлгаж байгаа биш үү? (Тийм.) Бид одоо эмч нарын талаар ярихаа болиод, Шяошяо, Шяожи хоёрын тухай яриагаа үргэлжлүүлье. Эргэн тойронд нь болж байгаа зүйлийн талаарх тэдний харах өнцөг, үзэл бодол, байр суурь шал өөр байсан. Шяошяо бөөн сөрөг байдлаас өөрцгүй байхад Шяожи өөрт нь тохиолдсон зүйлд зөв хандаж чадсан. Түүнд хэвийн хүн чанарын эрүүл ухаан болон шүүлт байсан бөгөөд аливаа зүйлтэй идэвхтэйгээр нүүр тулж байлаа. Бас тэр үүргээ гүйцэтгэсээр байв. Тэр хоёр шал өөр байсан. Ямар нэг зүйл тохиолдоход Шяошяо нөхцөл байдлыг найдваргүй гэж үзээд, цадиггүй авирласан. Тэрээр үүнийг шийдвэрлэх зөв зохистой арга барил, арга замыг эрж хайгаагүй, бас ялган таних чадваргүй, мунгинуу, мунхаг, мугуйд, гөжүүд, нэлээд хорон санаатай байсан юм. Өвчин тусах, бэрхшээлтэй тулгарах үедээ, эсвэл ямар нэг муу зүйл өөрт нь тохиолдох үед тэрээр бусад хүнд ч бас ийм зүйл тохиолдоосой гэж найдаж байв. Тэгээд өөрийг нь хамгаалаагүйн төлөө Бурханыг үзэн ядаж, уураа гаргахыг хүсэж байлаа. Гэхдээ тэрээр бусдад уураа гаргаж зүрхлээгүй тул өөртөө хилэгнэж, өөртөө уураа гаргасан. Энэ нь харгис зан чанар биш гэж үү? (Мөн.) Зарим шалихгүй зүйл чинийхээр болоогүй үед дургүйцэж, үзэн ядаж, атаархах нь харгис зан юм. Харин Шяожи ямар нэг зүйл тохиолдох үед эрүүл ухаантай, хэвийн хүн чанарын үнэлэмжтэй байсан. Тэрээр мэргэн ухаантай байж, хэвийн хүн чанартай хүний хийх учиртай сонголтыг хийсэн. Хэдий Шяожид Шяошяотай адилхан өвчин туссан ч эцэстээ Шяожигийн асуудал нь шийдвэрлэгдсэн байхад Шяошяо асуудлаа шийдвэрлэж огт чадаагүй бөгөөд асуудал нь улам дордож, улам хүндэрсээр байсан. Шяошяогийн асуудал ноцтой байсан ба махан биеийн өвчин төдий байгаагүй—тэрээр зүрх сэтгэлийнх нь гүнд оршдог зан чанараа илчилсэн; зөрүүд, гөжүүд, мунхаг, хорон санаатай байдлаа илчилсэн. Энэ хоёр хүний хоорондох ялгаа энэ юм. Хэрвээ та нар энэ хоёр хүн яаж амьдардаг тухай, түүнчлэн аливаа зүйлд хандах хандлага, арга барилын талаар илүү дэлгэрэнгүй мэдлэг, ойлголттой бол дараа энэ талаар үргэлжлүүлэн нөхөрлөж, өөрсдийгөө үүнтэй харьцуулж, үүнээс сургамж авч болно. Мэдээж та нар Шяожи шиг идэвхтэй байдлаар орох ёстой. Амьдралд зөв хандаж, тэр чигтээ Бурханы үгийн дагуу, үнэнийг шалгуураа болгон хүмүүс, зүйлсийг харж, биеэ авч явж, үйлдэхээр чармайж, улмаар үнэнийг эрэлхийлдэг хүн болох ёстой. Шяошяотай адилхан байж болохгүй. Тийм биз дээ? (Тийм ээ.) Ийм маягаар эрэлхийлж, хэрэгжүүлэх ёстой. 

Одоо хэдүүлээ сүүлчийн цуглаан дээр юу нөхөрлөснөө эргээд саная. Бид хүмүүсийн үзэлдээ зөв, сайн гэж үздэг зүйлсийн эхний тал буюу сайн зан авирын тухай ярилцаж, сайн зан авирын зургаан жишээг жагсаасан. Тэдгээр нь бүгд уламжлалт соёлын сурталчилдаг зүйлс, бодит амьдрал дээр хүмүүст таалагддаг сайн зан авирууд байсан. Тэр нь юу байсныг та нар Надад хэлж өгч чадах уу? (Боловсрол сайтай, мэдрэмжтэй байх, эелдэг зөөлөн, хүмүүжилтэй байх, сайхан ааштай байх, ахмадыг хүндэлж, залуусыг халамжлах, эвсэг найрсаг байх, ойр дотно байдалтай байх.) Бид өөр жишээ татаагүй. Уламжлалт соёлын дэвшүүлсэн сайн зан авирын зургаан төлөөллөөс бага зэрэг ялгаатай зан авир бусад улс орны уламжлалт соёлд байж магадгүй ч бид тэрийг жагсаагаагүй. Өнгөрсөн удаа бид энэ зургаан сайн зан авирын зарим тодорхой агуулгыг нөхөрлөж, задлан шинжилсэн. Ерөнхийдөө энэ гадаад сайн зан авирууд нь хүний зан чанар өөрчлөгдсөн гэдгийг бүү хэл, хүн чанарын доторх эерэг зүйлсийг ч төлөөлдөггүй—хүн үнэнийг ойлгодог, үнэний бодит байдлыг амьдран харуулдаг гэдгийг мэдээж нотолдоггүй. Тэдгээр нь ердөө л хүний харж болох гадаад талын зан авир юм. Энгийнээр хэлбэл, тэдгээр нь хүний гадаад талын илрэл мөн. Гадна талын эдгээр илрэл болон илчлэл нь хүмүүс бие биетэйгээ харилцаж, зохицож, хамт амьдрах үед тохиолддог ёс төдий зүйл юм. “Ёс төдий зүйл” гэж юуг хэлж байна вэ? Энэ нь хүмүүс хараад сэтгэл нь тайвширдаг хамгийн өнгөц зүйлс юм. Тэдгээр нь хүмүүсийн мөн чанарыг огт төлөөлдөггүй, бодол санаа, үзэл бодлыг нь ч, эерэг зүйлд хандах хандлагыг нь ч төлөөлдөггүй, үнэнд хандах хүмүүсийн хандлагыг бүр ч төлөөлдөггүй. Гадна талын зан авирын талаарх хүн төрөлхтний шаардлага, үнэлгээний стандарт нь хүмүүсийн ойлгож, хүрч чадах ёс төдий зүйл билээ. Тэдгээр нь хүний мөн чанартай ямар ч хамаагүй. Хүмүүс гаднаа хэчнээн эвсэг найрсаг, ойр дотно байдалтай харагдах нь хамаагүй, тэдний амьдран харуулдаг гадна талын зан авирыг бусад хүн хэчнээн их таашааж, хүндэлж, биширч, шүтдэг байх нь хамаагүй, тэд хүн чанартай гэсэн үг биш, уг чанар болон мөн чанар нь сайн, эерэг зүйлсийг хайрладаг, эсвэл зөв шударга байдлын мэдрэмжтэй гэсэн үг биш, мэдээж тэд бол үнэнийг эрэлхийлж чаддаг хүмүүс гэсэн үг бүр ч биш. Хүн төрөлхтний нэгтгэн дүгнэсэн энэ бүх сайн зан авир нь өөрсдийгөө бусад амьтнаас ялгахын тулд хүн төрөлхтний сурталчилдаг гадна талын зарим илрэл болон амьдран харуулдаг зүйлээс цаашгүй. Жишээлбэл, боловсрол сайтай, мэдрэмжтэй байх, эелдэг зөөлөн, хүмүүжилтэй байх, сайхан ааштай байх—эдгээр сайн зан авир нь уг хүн гаднаа нэлээд хүмүүжилтэй, эелдэг, боловсролтой, соёлтой бөгөөд ямар ч дүрэм журмыг дагадаггүй араатан амьтдаас өөр гэдгийг л харуулдаг. Хүмүүс хооллож, ундалсныхаа дараа гараараа юм уу цаасан алчуураар амаа арчиж, өөрсдийгөө бага зэрэг цэвэрлэдэг. Хэрвээ чи юм идэж, уусных нь дараа нохойн амыг арчихаар оролдвол нохой үүнд баярлахгүй. Амьтад ийм зүйлийг ойлгодоггүй. Тэгвэл хүмүүс яагаад ойлгодог вэ? Учир нь хүмүүс бол “илүү өндөр түвшний амьтад” учраас эдгээр зүйлийг ойлгох учиртай. Тиймээс эдгээр сайн зан авир нь хүн төрөлхтөн гэх биологийн бүлгийн зан авирыг зохицуулахдаа хүний ашигладаг зүйл бөгөөд тэдгээр нь хүн төрөлхтнийг илүү дорд түвшний амьтдаас ялгахаас хэтрэхгүй. Тэдгээр нь биеэ авч явах байдал, үнэний эрэл хайгуул, эсвэл Бурханыг шүтэн мөргөхтэй ямар ч хамаагүй. Өөрөөр хэлбэл, хэдийгээр чи гаднаа боловсрол сайтай, мэдрэмжтэй байх, эелдэг зөөлөн, хүмүүжилтэй байх гэх мэт стандарт, шаардлагыг хангаж байж болох ч, ийм сайн зан авиртай байж болох ч энэ нь чи бол хүн чанартай хүн, үнэнтэй хүн, эсвэл Бурханаас эмээж, муугаас зайлдаг хүн гэсэн үг биш. Энэ нь ийм утгатай огт биш. Эсрэгээрээ, зан авирын боловсролын тогтолцоо, ёс зүйн хэм хэмжээг туулсны дараа үг яриа, нүүрний хувирал, намба төрх гэх мэт чинь арай илүү сахилга баттай болсон л гэсэн утгатай. Энэ нь амьтнаас дээр, бага зэрэг хүний төрхтэй гэдгийг чинь харуулдаг, харин үнэнийг эрэлхийлдэг хүн гэдгийг чинь харуулахгүй. Энэ нь үнэний эрэл хайгуултай ямар ч хамаагүй байдаг гэж ч хэлж болно. Чи ийм сайн зан авиртай гэдэг нь чамд үнэнийг эрэлхийлэх зөв нөхцөл бүрдсэн гэсэн үг огт биш, аль хэдийн үнэний бодит байдалд орж, үнэнийг олж авсан гэсэн үг бүр ч биш. Энэ нь тэдгээр зүйлийг огт харуулдаггүй. 

Муур, нохойг гэрийн тэжээвэр амьтнаа болгосон хэн боловч тэр амьтдад хайр татам зүйл байдгийг мэдэрнэ. Зарим муур, нохой үнэндээ сайхан ааштай байдаг. Зарим муур эзнийхээ өрөөнд орохыг хүсвэл орохоосоо өмнө хаалган дээр нь хэдэн удаа мяулна. Эзэн нь юу ч хэлэхгүй бол орохгүй, эзнийгээ “Ороод ир” гэж хэлсний дараа л орно. Муур хүртэл ийм ёс журмыг хэрэгжүүлж чаддаг, эзнийхээ өрөөнд орохоосоо өмнө зөвшөөрөл авахаа мэддэг. Тэр нь нэг төрлийн сайн зан авир биш гэж үү? Хэрвээ амьтад хүртэл ийм сайн зан авиртай байж чаддаг юм бол сайн зан авиртай хүмүүс амьтнаас хэчнээн илүү дээр байж чадах вэ? Энэ бол хүмүүст байх учиртай наад захын суурь мэдлэг—үүнийг зааж сургах шаардлагагүй, энэ нь тун хэвийн зүйл юм. Хүмүүст иймэрхүү зан авир харьцангуй тохиромжтой санагдаж, тав тухтай байдлыг мэдрүүлдэг байж болох ч эдгээр сайн зан авирыг амьдран харуулах нь тэдний хүн чанарын чансаа юм уу мөн чанарыг төлөөлөх үү? (Үгүй.) Төлөөлөхгүй. Тэдгээр нь ердөө хүний үйлдэлд байх ёстой дүрэм журам, арга барил бөгөөд хүний хүн чанарын чансаа болон мөн чанартай ямар ч хамаагүй. Жишээ нь муур, нохойг аваад үз—тэдгээрт юу нийтлэг байдаг вэ? Хүмүүс ямар нэгэн идэх юм өгөхөд дотно сэтгэл, талархлаа илэрхийлдэг. Тэд ингэж авирлаж, ийм зан авир харуулж чадна. Тэдний ялгаа гэвэл, нэг нь муур барихад мэргэшсэн, харин нөгөө нь гэр орноо хамгаалахад мэргэшсэн. Муур хэдийд ч, хаана ч эзнээ орхиод явж магадгүй; зугаатай байх юм бол муур эзнээ мартаад, анхаарал хандуулахгүй. Нохой хэзээ ч эзнээ орхихгүй; чамайг эзнээ гэж таньсан л бол эзэн нь солигдлоо ч гэсэн чамайг таньж, эзнээ гэж үзнэ. Зан авирын ёс суртахуун, мөн чанарын хувьд муур, нохой хоёрын хоорондох ялгаа энэ юм. Одоо хүмүүсийн талаар ярьцгаая. Боловсрол сайтай, мэдрэмжтэй байх, сайхан ааштай байх, ойр дотно байдалтай байх гэх мэт хүний сайн гэж үздэг зан авирын дунд бусад төрлийн амьтдын зан авираас давсан зарим зүйл байдаг хэдий ч—өөрөөр хэлбэл хүний хийж чадах зүйл бусад төрөл зүйлийн амьтдын чадамжаас давдаг хэдий ч—эдгээр нь гадна талын зан авир, дүрэм журмаас цаашгүй бөгөөд хүмүүсийн зан авирыг зохицуулж, бусад төрлийн амьтдаас ялгах зорилготой арга зам юм. Эдгээр сайн зан авирыг эзэмших нь хүмүүст бусад төрлийн амьтдаас ялгаатай, илүү дээр гэдгийг нь мэдрүүлдэг ч үнэндээ зарим талаараа хүмүүс амьтдаас дор авирладаг. Жишээ нь, ахмадыг хүндэлж, залуусыг халамжлах гэдгийг аваад үз. Амьтны ертөнцөд чоно үүнийг хүмүүсээс дээр хийдэг. Чонын сүрэгт алиных нь ч бэлтрэг байсан том чононууд нь халамжилдаг, дээрэлхэж, хорлодоггүй. Үүнийг хүн хийж чаддаггүй бөгөөд энэ талаараа хүн төрөлхтөн чонын сүргээс ч долоон дор. Хүн төрөлхтөн яаж ахмадаа хүндэлж, залуусыг халамжилдаг вэ? Хүмүүс үнэхээр үүнд хүрч чадах уу? Ихэнх хүн “залуусыг халамжилж” чаддаггүй, хүмүүст ийм сайн зан авир байдаггүй, өөрөөр хэлбэл, тэдэнд ийм төрлийн хүн чанар байдаггүй. Жишээлбэл: Хүүхдийг эцэг эхтэйгээ хамт байх үед хүмүүс тэр хүүхэдтэй ярихдаа нэлээд эвсэг найрсаг, ойр дотно байдалтай байх болно—харин аав, ээжийнх нь эзгүйд хүмүүсийн чөтгөрлөг тал гарч ирдэг. Хэрвээ тэр хүүхэд өөртэй нь яривал тэд үл тоож, тэр ч байтугай тэр хүүхдэд дургүйцэж, хүчирхийлнэ. Тэд хэчнээн олиггүй муухай юм бэ! Дэлхийн олон оронд хүүхдийн наймаа түгээмэл байдаг—энэ нь дэлхий нийтийн асуудал юм. Хэрвээ хүмүүст ахмадыг хүндлэх, залуусыг халамжлах сайн зан авир ч байхгүй, хүүхдүүдийг дээрэлхэх үедээ мөс чанарын өвдөлтийг мэдэрдэггүй бол тэр нь ямар гээчийн хүн чанар болохыг Надад хэл дээ? Тэд ахмадыг хүндэлж, залуусыг халамжилдаг дүр эсгэсээр байдаг ч тэр нь зүгээр л гадаад үзэмж. Би яагаад ийм жишээ татсан бэ? Учир нь хүн төрөлхтөн эдгээр сайн зан авирыг нэгтгэн дүгнэж, хүмүүсийн зан авирын эдгээр шаардлага, стандартыг дэвшүүлсэн хэдий ч хүмүүс тэдгээрт хүрч чадах эсэхээс үл хамааран, эсвэл хэчнээн сайн зан авиртайгаас үл хамааран, хүний завхарсан мөн чанар хэзээ ч өөрчлөгдөхгүй. Хүмүүс, зүйлсийн талаарх хүний үзэл бодол, биеэ авч явах байдал, үйлдлийн шалгуур нь бүхэлдээ завхарсан хүн төрөлхтний бодол санаа, үзэл бодлоос үүдэн гардаг бөгөөд тэдгээр нь завхарсан зан чанараар тодорхойлогддог. Хэдийгээр хүн төрөлхтний дэвшүүлсэн шаардлага, стандарт нь сайн, өндөр стандарт гэж хүлээн зөвшөөрөгддөг ч хүмүүс тэдгээрт хүрч чадах уу? (Үгүй.) Тэр нь асуудал юм. Хүн гаднаа арай дээр авирлаж, үүнийхээ төлөө шагнуулж, танигдлаа ч гэсэн үүнд нь ч бас дүр эсгэлт, заль мэх холилдсон байдаг, учир нь хүн бүрийн хүлээн зөвшөөрдөгчлөн бага зэрэг сайн зүйл хийх амархан, харин насан туршдаа сайн үйл хийх хэцүү билээ. Тэр үнэхээр сайн хүн юм бол яагаад сайн зүйл хийхэд түүнд маш хэцүү байдаг юм бэ? Тиймээс хүн төрөлхтний “сайн” гэгддэг, хүлээн зөвшөөрөгдсөн стандартад нэг ч хүн хүрч чадахгүй. Бүгд сагсуурал, луйвар, зохиомол зүйл. Хүмүүс гаднаа боловсрол сайтай, мэдрэмжтэй байх, эелдэг зөөлөн, хүмүүжилтэй байх, сайхан ааштай байх, ахмадыг хүндэлж, залуусыг халамжлах, эвсэг найрсаг байх, ойр дотно байдалтай байх гэх мэт цөөн хэдэн ийм стандартыг биелүүлж, бага зэрэг сайн зан авиртай байлаа ч гэсэн—хэдийгээр хүмүүс эдгээр зүйлийн заримыг хийж, эзэмшиж чадах ч энэ нь богинохон хугацаанд, түр зуур, эсвэл эгшин зуурын орчинд л байдаг. Өөрт нь хэрэгтэй үед л тэд ийм илрэлтэй байдаг. Ямар нэг зүйл байр суурь, бахархал, эд хөрөнгө, ашиг сонирхол, эсвэл бүр хувь заяа, хэтийн ирээдүйг нь хөндмөгц тэдний уг чанар, догшин араншин гарч ирнэ. Тэд боловсрол сайтай, мэдрэмжтэй, эелдэг зөөлөн, хүмүүжилтэй, сайхан ааштай, ахмадыг хүндэлж, залуусыг халамжилдаг, эвсэг найрсаг, ойр дотно байдалтай харагдахаа болино. Харин ч бие биеийнхээ эсрэг тэмцэж, явуулга хийж, нэг нэгнээ мэхлэхээр оролдож, бие биеэ зохиомлоор буруутгаж, хөнөөнө. Ийм зүйл хэтэрхий олон тохиолддог—өөрсдийнхөө ашиг сонирхол, байр суурь, эрх мэдлийн төлөө найз нөхөд, хамаатан садан, бүр эцэг хөвгүүд хүртэл нэг нь л амьд үлдэх хүртлээ бие биеэ хөнөөхөөр оролдоно. Хүмүүсийн дунд оршдог эмгэнэлтэй нөхцөл байдал харваас илэрхий. Тийм учраас боловсрол сайтай, мэдрэмжтэй байх, эелдэг зөөлөн, хүмүүжилтэй байх, сайхан ааштай байх, ахмадыг хүндэлж, залуусыг халамжлах, эвсэг найрсаг байх, ойр дотно байдалтай байхыг эгшин зуурын орчны үр дүн гэж л нэрлэж болно. Нэг ч хүн тэдгээрийг үнэхээр амьдран харуулдаггүй, хятадуудын шүтдэг гэгээнтэн, агуу хүмүүс ч эдгээр зүйлийг хийж чадаагүй. Тиймээс эдгээр сургаал, онол нь бүгд утгагүй юм. Тэдгээр нь бүгд дэмий хоосон яриа. Үнэнийг эрэлхийлдэг хүмүүс өөрсдийнх нь ашиг сонирхлыг хөнддөг асуудлыг Бурханы үгийн дагуу, үнэнийг шалгуураа болгон шийдвэрлэж чаддаг бөгөөд үнэнийг хэрэгжүүлж, Бурханд дуулгавартай байж чаддаг. Ийм маягаар тэдний эзэмшдэг үнэний бодит байдал нь хүн төрөлхтний хүлээн зөвшөөрсөн сайн зан авирын стандартаас давдаг. Үнэнийг эрэлхийлдэггүй хүмүүс өөрсдийнхөө ашиг сонирхлын саад бартааг даван гарч чаддаггүй, тийм болохоор үнэнийг хэрэгжүүлж чаддаггүй. Тэр ч байтугай сайн зан авир гэх мэт дүрэм журмыг ч баримталж чаддаггүй. Тэгвэл хүмүүс, зүйлсийн талаарх тэдний үзэл бодол, биеэ авч явах байдал, үйлдлийн үндэс, шалгуур юу вэ? Мэдээж тэдгээр нь зүгээр л дүрэм журам, хоосон сургаал, Сатаны гүн ухаан, хууль бөгөөд Бурханы үг юм уу үнэн биш. Учир нь тэр хүмүүс үнэнийг хүлээн авдаггүй, зүгээр л өөрсдийнхөө ашиг сонирхлыг хайдаг болохоор угаасаа үнэнийг хэрэгжүүлж чаддаггүй. Тэд бүр сайн зан авирыг ч баримталж чаддаггүй—хуурамчаар үйлдэхээр оролдсон ч дүр эсгэлтээ хэвээр үргэлжлүүлж чаддаггүй. Ингээд тэд үнэн төрхөө илчилдэг. Өөрсдийнхөө ашиг сонирхлын төлөө тэд тэмцэж, булаан авч, дээрэмдэж, хуйвалдаж, явуулга хийж, заль гаргана, бусдыг шийтгэж, бүр хөнөөнө. Тэд энэ бүх харгис зүйлийг хийж чадна—үүгээр тэдний уг чанар илчлэгддэг биш үү? Тэдний уг чанар илчлэгдэх үед тэдний үг, үйлдлийн санаа зорилго, үндэслэлийг бусад нь амархан харж чадна; энэ хүмүүс тэр чигтээ Сатаны гүн ухаанаар амьдарч байгаа бөгөөд хүмүүс, зүйлсийн талаарх үзэл бодол, биеэ авч явах байдал, үйлдлийнх нь үндэс Сатаны гүн ухаан гэдгийг бусад нь ялган таньж чадна. Жишээ нь: “Хүн бүр өөрийгөө боддог ба би үхэхээр чи үх”, “Амьдрал мөнгөн дээр тогтдог”, “Амьд хүн аргатай, аргалын гал цогтой”, “Жижгээр сэтгээд сайн хүн болохгүй, эр хүнд хор шар илүүдэхгүй”, “Чамайг эелдэг бус байвал би шударга бус байна”, “Ачийг ачаар, бачийг бачаар” гэх мэт эдгээр сатанлаг логик болон хууль хүмүүсийг захирдаг. Хүмүүс эдгээр зүйлээр амьдрах үед боловсрол сайтай, мэдрэмжтэй байх, эелдэг зөөлөн, хүмүүжилтэй байх, сайхан ааштай байх, ахмадыг хүндэлж, залуусыг халамжлах гэх мэт нь дүр эсгэхдээ хүмүүсийн ашигладаг баг, хуурамч төрх болдог. Яагаад хуурамч төрх болдог вэ? Учир нь хүмүүсийн үнэхээр мөрдөж амьдардаг үндэс суурь, хууль нь үнэн биш, харин хүнд Сатаны суулгасан зүйлс юм. Тиймээс хүний хамгийн наад захын мөс чанар, ёс суртахуун нь үнэнийг хайрладаггүй хүнд ямар ч нөлөө үзүүлэхгүй. Ашиг сонирхолтой нь холбоотой ямар нэг зүйл тохиолдвол тэдний жинхэнэ дүр төрх гарч ирэх бөгөөд тэр үед хүмүүс үнэн төрхийг нь харна. Хүмүүс: “Гэхдээ тэд ихэвчлэн маш эелдэг, сайхан ааштай, боловсон байдаг биз дээ? Яагаад өөрсдөд нь ямар нэг зүйл тохиолдох үед тэд шал өөр хүн болчихдог юм бэ?” хэмээн гайхна. Үнэн хэрэгтээ тэр хүн өөрчлөгдөөгүй; зүгээр л жинхэнэ дүр төрх нь тэр үед л илчлэгдэж, ил болсон юм. Ямар нэг зүйл ашиг сонирхлыг нь хөндөхгүй бол, ана мана үзэлцэхээсээ өмнө тэд зөвхөн заль гаргаж, дүр эсгэдэг. Ашиг сонирхол нь хөндөгдөх юм уу заналхийлэлд өртөх үедээ, дүр эсгэхээ болих үедээ тэдний илчилдэг оршин тогтнолын хууль, үндэс суурь нь тэдний уг чанар, мөн чанар, үнэн төрх юм. Тиймээс хүн ямар ч сайн зан авиртай байсан—гадна талын зан авир нь хүмүүст хэчнээн өө сэвгүй харагддаг байсан ч—үнэнийг эрэлхийлдэг, эерэг зүйлсийг хайрладаг хүн гэсэн үг биш. Ядаж л хэвийн хүн чанартай гэсэн үг биш, итгэл даахуйц, харилцахад зохистой хүн гэсэн үг бүр ч биш. 

Сайн зан авирын дундаас бид боловсрол сайтай, мэдрэмжтэй байх, эелдэг зөөлөн, хүмүүжилтэй байх, сайхан ааштай байх, ахмадыг хүндэлж, залуусыг халамжлах, эвсэг найрсаг байх, ойр дотно байдалтай байх талаар жишээ татсан. Одоо хэдүүлээ ахмадыг хүндэлж, залуусыг халамжлах гэдгийг жишээ болгон авч үзээд, энэ талаар дэлгэрэнгүй нөхөрлөе. Ахмадыг хүндэлж, залуусыг халамжлах нь хүний амьдралын маш хэвийн явдал юм. Ийм зүйл зарим амьтны бүлгийн дунд ч байдаг тул мэдээж мөс чанартай, эрүүл ухаантай хүмүүсийн дунд бүр ч их харагдах ёстой. Хүмүүс энэ зан авирыг өнгөцхөн хөндөхийн оронд бусад төрлийн амьтдаас илүү сайн, илүү тодорхой, илүү бодитой байдлаар баримтлах ёстой. Хүмүүс ахмадыг хүндэлж, залуусыг халамжлах энэ сайн зан авирыг даган мөрдөхдөө бусад төрлийн амьтдаас илүү дээр байх ёстой, учир нь бусад амьтдад байдаггүй мөс чанар, эрүүл ухаан хүмүүст байдаг. Хүмүүс энэ сайн зан авирыг баримтлахдаа өөрсдийнх нь хүн чанар бусад амьтдын мөн чанараас илүү дээр, ялгаатай гэдгийг харуулж чаддаг байх ёстой. Гэхдээ хүмүүс үнэхээр ингэдэг үү? (Үгүй.) Боловсролтой, мэдлэгтэй хүмүүс үүнийг хийдэг үү? (Тэд ч бас тэгдэггүй.) Жирийн ардуудыг хойш тавиад, дээд давхаргынхны хэрэг явдал, язгууртнуудын хэрэг явдлын талаар ярилцъя. Одоогийн байдлаар хэд хэдэн улс оронд ордны талаарх жүжиг ший гарч, хааны гэр бүлийн хөл үймээнтэй түүх дэлгэгдэж байна. Ордны гишүүд, энгийн ардуудын аль аль нь ахмадуудын зэрэг зиндаанд асар их ач холбогдол өгдгөөрөө адилхан. Хааны гэр бүлийн хүмүүс ахмадыг хүндэлж, залуусыг халамжлах сайн зан авирын талаар энгийн иргэдээс илүү гүнзгий, илүү тодорхой боловсролтой байдаг бөгөөд хааны гэр бүлийн залуу үеийнхэн ахмадуудаа хүндэлж, тахимдуу хандахдаа энгийн иргэдээс илүү дээр—асар их ёс зүйтэй байдаг. Ахмадыг хүндэлж, залуусыг халамжлах тухайд бол язгууртны гэр бүлийн хүмүүс сайн зан авирын энэ талд тун өндөр шаардлага тавьдаг бөгөөд тэрийгээ чандлан дагах ёстой байдаг. Гаднаа тэд яг л энгийн иргэдийн адилаар ахмадыг хүндэлж, залуусыг халамжлах уламжлалт соёлын шаардлагыг сахин мөрдөж байгаа мэт харагддаг ч хэчнээн сайн, зүй ёсоор хийж байсан ч, хэчнээн дажгүй, өө сэвгүй харагдаж байсан ч өө сэвгүй энэ хуурамч зан авирын цаана элдэв янзын эрх мэдлийн шилжүүлэлт, янз бүрийн хүчнүүдийн дундах өрсөлдөөн нуугдаж байдаг. Эцэг хөвгүүд, ач хүүхдүүд, өвөг эцгүүд, зарц нар эзэд, сайдууд болон хаадын хооронд—гаднаа бүгд ахмадыг хүндэлж, залуусыг халамжлах зан авирын хамгийн үндсэн шалгуурыг баримталж байгаа мэт харагддаг. Гэхдээ хааны эрх мэдэл болон янз бүрийн бусад хүчин бүгд холилддог учраас гадна талын энэ зан авир ямар ч нэмэргүй байдаг. Энэ нь хааны эрх мэдлийг шилжүүлэх болон янз бүрийн хүчний өрсөлдөөнөөс эцэстээ үүдэн гардаг зүйлд нөлөөлж огт чадахгүй. Мэдээж ийм сайн зан авир нь сэнтийд шунадаг, эрх мэдэл атгах санаархалтай хэнийг ч үндсэндээ хязгаарлаж чадахгүй. Энгийн иргэд ахмадыг хүндэлж, залуусыг халамжлах дүрэм журмыг баримталдаг нь өвөг дээдсээс нь уламжлан ирсэн зүйл байлаа. Тэд ч бас энэ дүрэм журмын хязгаарлалт дунд амьдардаг. Хэдэн ашиг сонирхол огтлолцох нь хамаагүй, тэдгээр ашиг сонирхол харгалдахад ямар зөрчилдөөн үүдэн гарах нь хамаагүй, энгийн иргэд дараа нь хамт амьдарч чаддаг. Харин хааны гэр бүлд өөр байдаг, учир нь тэдний ашиг сонирхол, эрх мэдлийн маргаан илүү ач холбогдолтой. Тэд тэмцэлдсээр, эцсийн үр дүнд ялагч нь хаан болж, ялагдсан нь гэмт хэрэгтэн болж, нэг тал нь үхдэг, эсвэл нөгөө тал нь үхдэг. Ялагч ч бай, ялагдагч ч бай ялгаагүй бүгд ахмадыг хүндэлж, залуусыг халамжлах энэ дүрэм журмыг баримталдаг боловч тус бүрдээ өөр өөр эрх мэдэл атгаж, өөр өөр хүсэл, санаархалтай байдаг учраас, эсвэл тал тус бүрийн хүч чадал ялгаатай байдаг учраас зарим нь эцэстээ амьд үлддэг байхад зарим нь устгагддаг. Үүнийг юу тодорхойлдог вэ? Энэ нь ахмадыг хүндэлж, залуусыг халамжлах дүрэм журмаар тодорхойлогддог уу? (Үгүй.) Тэгвэл юу үүнийг тодорхойлдог вэ? (Хүний сатанлаг уг чанар.) Би энэ бүхнээр юу хэлж байна вэ? Эдгээр дүрэм журам, хүн төрөлхтний цоо шинэ, сайн зан авир гээч нь юуг ч тодорхойлж чадахгүй. Хүний алхдаг зам гадаад зан авирын хувьд боловсрол сайтай, мэдрэмжтэй, эвсэг найрсаг байх, эсвэл ахмадыг хүндэлж, залуусыг халамжилдаг эсэхээр нь өчүүхэн төдий ч шийдэгддэггүй, харин хүний уг чанараар тодорхойлогддог. Товчхондоо Бурханы гэр хүн төрөлхтний дунд бий болсон сайн зан авирын талаарх эдгээр үгийг дэмждэггүй. Хүний сайн гэж үздэг эдгээр зан авир нь нэг төрлийн сайн зан авир, илрэлээс цаашгүй; тэдгээр нь үнэнийг төлөөлдөггүй бөгөөд хэн нэгэн хүн ийм сайн зан авир, илрэлийг эзэмшлээ гээд үнэнийг хэрэгжүүлж байгаа гэсэн үг биш, үнэнийг эрэлхийлж байгаа гэсэн үг бүр ч биш. 

Хүний сайн гэж үздэг эдгээр зан авир Бурханаас ирээгүй, Бурханы гэрээр дэмжигддэггүй, Бурханы хүсэлтэй бүр ч нийцэлтэй биш, мөн Бурханы үг болон Бурханы тавьсан шаардлагатай зөрчилддөг учир Бурханд ч бас хүн төрөлхтний зан авирт тавих зарим шаардлага байдаг уу? (Байдаг.) Бурхан ч бас Өөрийг нь дагадаг итгэгчдийн зан авирын талаар зарим нэг үг хэлсэн. Тэдгээр нь хүнд Бурханы тавьсан үнэнтэй холбоотой шаардлагуудаас өөр, арай илүү энгийн боловч зарим нарийн ширийн зүйлийг агуулдаг. Өөрийг нь дагадаг хүмүүст Бурхан ямар шаардлага тавьдаг вэ? Жишээ нь, ариун хүний ёс журамтай байх гэдэг нь хүний зан авирт тавих шаардлага биш гэж үү? (Мөн.) Бас эрээ цээргүй биш байх, биеэ барих, этгээд хувцас өмсөхгүй байх, архи ууж, тамхи татахгүй байх, бусдыг зодохгүй, хэл амаар доромжлохгүй байх, түүнчлэн хуурамч шүтээн шүтэхгүй байх, эцэг эхээ хүндлэх гэх мэт шаардлага бий. Эдгээр нь бүгд Өөрийнхөө дагагчдаас Бурханы шаарддаг зан авирын шаардлага юм. Эдгээр нь хамгийн наад захын шаардлага бөгөөд үүнийг үл тоож болохгүй. Бурхан Өөрийг нь дагадаг хүмүүсийн зан авирт тодорхой шаардлага тавьдаг ба тэр нь шүтлэггүй хүмүүсийн дэвшүүлсэн сайн зан авираас ялгаатай. Шүтлэггүй хүмүүсийн санал болгосон сайн зан авир нь хүмүүсийг илүү өндөр түвшний амьтад болгож, доод түвшний бусад амьтдаас ялгахаас хэтрэхгүй. Харин Бурханы дагагчдадаа тавих шаардлага нь тэднийг шүтлэггүй хүмүүсээс, Бурханд итгэдэггүй хүмүүсээс ялгаруулдаг. Тэдгээр нь амьтдаас ялгаатай байлгахын төлөө биш. Урьд нь бас “ариун гэгээн болгох” тухай ярьж байсан. Энэ нь зарим талаар дэгсдүүлсэн, буруу үг боловч Бурхан дагагчдынхаа зан авирт зарим шаардлага тавьдаг. Тэр нь юу болохыг Надад хэл дээ? (Ариун хүний ёс журамтай байх, эрээ цээргүй биш байх, биеэ барих, этгээд хувцас өмсөхгүй байх, архи ууж, тамхи татахгүй байх, бусдыг зодохгүй, хэл амаар доромжлохгүй байх, хуурамч шүтээн шүтэхгүй байх, эцэг эхээ хүндлэх.) Эдгээрээс гадна өөр юу байдаг вэ? (Бусдын өмчийг завшихгүй байх, хулгай хийхгүй, хуурамч гэрчлэл хийхгүй, садар самуун үйлдэхгүй байх.) Тэр ч бас мөн. Тэдгээр нь хуулийн хэсгүүд, бүр анх хүн төрөлхтний зан авирын талаар Бурханы тавьсан зарим шаардлага бөгөөд өнөөдрийг хүртэл жинхэнэ, бодитой хэвээр байна. Бурхан дагагчдынхаа зан авирыг зохицуулахын тулд эдгээр шаардлагыг ашигладаг, өөрөөр хэлбэл, гадна талын тэдгээр зан авир нь Бурханыг дагадаг хүмүүсийн тэмдэг юм. Чамд эдгээр зан авир, илрэл байдаг болохоор бусад хүн чамайг хараад Бурханд итгэгч гэдгийг чинь мэддэг бол тэд ядаж л чамайг сайшааж, биширнэ. Тэд чамайг ариун хүний ёс журамтай, Бурханд итгэгч шиг харагддаг, шүтлэггүй хүнтэй адилгүй гэж хэлнэ. Бурханд итгэдэг болсон зарим хүн шүтлэггүй хүмүүстэй адилхан хэвээр үлдэж, тамхи татаж, архи ууж, зодолдож, хэрэлддэг. Бүр садар самуун үйлдэж, хулгай хийдэг хүмүүс ч бий. Тэдний зан авир ч цадиггүй, Бурханы үгийг даган мөрддөггүй бөгөөд шүтлэггүй хүн тэднийг харах үедээ “Тэд үнэхээр Бурханд итгэгч гэж үү? Тэгвэл яагаад Бурханд итгэдэггүй хүмүүстэй яг адилхан байдаг юм бэ?” гэдэг. Бусад нь тэр хүнийг биширдэггүй, түүнд итгэдэггүй тул тэр хүнийг сайн мэдээ түгээхээр оролдох үед хүмүүс хүлээн авдаггүй. Хэрвээ хүн Бурханы хүнээс шаарддаг зүйлийг хийж чаддаг бол эерэг зүйлийг хайрладаг, сайхан сэтгэлтэй, хэвийн хүн чанартай хүн юм. Тийм хүн Бурханы үгийг дөнгөж сонссоныхоо дараа хэрэгжүүлж чаддаг, хэрэгжүүлдэг зүйлд нь ямар ч дүр эсгэлт байдаггүй, учир нь тэд ядаж л мөс чанар, эрүүл ухаандаа үндэслэн үйлдсэн. Хүнд тавих Бурханы тодорхой шаардлага хүн төрөлхтний сурталчилдаг сайн зан авираас юугаараа ялгаатай вэ? (Хүнд тавих Бурханы шаардлага нь харваас бодитой бөгөөд хэвийн хүн чанарыг амьдран харуулах боломжийг хүмүүст олгож чаддаг байхад уламжлалт соёл нь ямар ч мөн чанарын чиг үүрэггүй, зөвхөн харуулах зорилготой зарим зан авирыг шаарддаг.) Зөв. Уламжлалт соёлын хүнээс шаарддаг сайн зан авир нь бүгд хуурамч, бүгд дүр эсгэлт юм. Тэдгээр нь бүгд хууран мэхлэлт. Тэдгээрийг даган мөрддөг хүмүүс сайхан үг хэлж байж болох ч дотроо шал өөр байдаг. Эдгээр сайн зан авир нь баг, төөрөгдөл юм. Тэр нь хүний хүн чанарын мөн чанараас гардаг зүйлс биш, нэр нүүр, нэр хүнд, байр суурийнхаа төлөө хүний гаргадаг дүр эсгэлт юм. Тэдгээр нь шоу, нэг төрлийн хоёр нүүрт хандлага, бусдад харуулахын тулд хүний зориуд үйлддэг зүйл билээ. Хүний зан авир жинхэнэ үү, хуурамч уу гэдгийг заримдаа хүмүүс ялган таньж чаддаггүй боловч эцэст нь хүн бүр тухайн хүний жинхэнэ төрхийг харна. Энэ нь гаднаа маш олон сайн зан авиртай, үнэн сүсэгт гээч маш олон илрэлтэй байсан ч Эзэн Есүсийг үнэнийг илэрхийлж, золин авралын ажлыг хийхээр ирэх үед үнэнээс залхаж, үнэнийг үзэн ядсандаа Түүнийг яллаж, цовдолсон хоёр нүүрт фарисайчуудтай яг адилхан. Энэ нь хүмүүсийн сайн зан авир, гадна талын арга зам уг чанар, мөн чанарыг нь төлөөлдөггүй гэдгийг харуулж байна. Тэдгээр нь хүмүүсийн уг чанар, мөн чанартай холбоогүй. Харин хүн Бурханд үнэн голоосоо итгэдэг, мөс чанар, эрүүл ухаантай л бол хүнээс Бурханы шаарддаг дүрэм журмыг хэрэгжүүлж, үнэхээр амьдран харуулж чадна. Чи бусдын өмнө ч, эсвэл бусдын ардуур ч эдгээр зүйлийг хийх ёстой; хүн чанарын чинь мөн чанар ямар байх нь хамаагүй Бурханы тавьсан эдгээр шаардлагыг биелүүлэх ёстой. Нэгэнт чи Бурханыг дагадаг тул завхарсан зан чанар чинь хэчнээн ноцтой байсан ч өөрийгөө хязгаарлаж, Бурханы үгийн дагуу хэрэгжүүлэх ёстой. Хэсэг хугацааны ийм туршлагын дараа чи жинхэнэ оролттой болж, үнэхээр өөрчлөгдсөн байх болно. Тэрхүү жинхэнэ өөрчлөлт нь бодитой юм. 

Хурдхан дүгнэж үзэцгээе: Бурхан хүмүүсийн зан авирт ямархуу шаардлага тавьдаг вэ? Хүмүүс зарчимч байж, биеэ барих ёстой, огт дүр эсгэлгүйгээр нэр төртэй амьдарч, улмаар бусдад хүндлэгдэх ёстой. Эдгээр нь хүний зан авирт тавих Бурханы шаардлага юм. Хүн бусдын өмнө ч байсан, үгүй ч байсан, эсвэл ямар ч орчинд, хэнтэй ч нүүр тулсан, ийм маягаар хэрэгжүүлж, ийм бодит байдлыг эзэмших ёстой гэсэн үг. Хэвийн хүмүүс эдгээр бодит байдлыг эзэмших ёстой; биеэ авч явахдаа ядаж үүнийг хийх ёстой. Жишээ нь, хүн маш чанга ярьдаг ч бусдыг хэл амаараа доромжилдоггүй, муухай үг хэрэглэдэггүй, хэлсэн үг нь үнэн зөв, яг таг бөгөөд бусдыг дайрч давшилдаггүй байлаа гэе. Тэр хүн хэн нэгнийг муу гэж дуудсан ч, хэн нэгнийг муу гэж хэлсэн ч тэр нь үнэн зөв байдаг. Хэдийгээр гаднах үг, үйлдэл нь шүтлэггүй хүмүүсийн дэвшүүлсэн эвсэг найрсаг байх, эсвэл эелдэг зөөлөн, хүмүүжилтэй байх гэсэн шаардлагатай нийцдэггүй ч хэлсэн үгийнх нь агуулга, ярианых нь зарчим, үндэслэл тэдэнд нэр төртэй, ёс жудагтай амьдрах боломж олгодог. Зарчимч байх гэдэг нь энэ юм. Тэд мэддэггүй зүйлийнхээ талаар хайхрамжгүй ярьдаггүй, сайн таньж чадаагүй хүмүүсээ дур зоргоороо үнэлдэггүй. Хэдийгээр тэд гаднаа төдийлөн эелдэг харагддаггүй, шүтлэггүй хүмүүсийн ярьдаг соёлтой байх, дүрмийг мөрдөх зан авирын стандартад нийцдэггүй ч зүрх сэтгэлдээ Бурханаас эмээж, үг, үйлдлээ хязгаарладаг учраас амьдран харуулдаг зүйл нь хүн төрөлхтний ярьдаг боловсрол сайтай, мэдрэмжтэй байх, эелдэг зөөлөн, хүмүүжилтэй байх, сайхан ааштай байх зан авираас хамаагүй дээр байдаг. Энэ нь биеэ барьж, зарчимч байхын илрэл биш гэж үү? (Мөн.) Ямар ч тохиолдолд, хэрвээ та нар Өөрийнхөө итгэгчдэд Бурханы тавьсан сайн зан авирын шаардлагыг сайн харвал аль нь хүмүүсийн бодитоор амьдран харуулах ёстой тодорхой дүрэм биш вэ? Аль нь хүмүүсээс дүр эсгэхийг шаарддаг вэ? Аль нь ч биш, тийм үү? Та нар эргэлзэж байгаа бол тэрийгээ хэлж болно. Жишээлбэл, зарим нь “Бусад хүнийг зодож, үг хэлээр доромжилж болохгүй гэж Бурханыг хэлэхэд энэ нь жаахан хуурамч санагддаг, учир нь хүмүүс яг одоо заримдаа бусдыг үг хэлээр доромжилдог бөгөөд Бурхан тэднийг ялладаггүй” гэж хэлж магадгүй. Бусдыг үг хэлээр доромжилж болохгүй гэж Бурханыг хэлэхэд “үг хэлээр доромжлох” гэдэг нь юуг хэлж байна вэ? (Хүн завхарсан зан чанарынхаа улмаас сэтгэл хөдлөлөө гаргах.) Сэтгэл хөдлөлөө гаргаж, бүдүүлэг хараал хэлэх нь үг хэлээр доромжлох явдал юм. Хүний талаар хэлсэн зүйл таагүй байлаа ч гэсэн завхарсан мөн чанартай нь нийцэж байвал тэр нь үг хэлээр доромжилсон хэрэг биш. Жишээлбэл, хэн нэгэн хүн чуулганы ажлыг үймүүлж, саад болж, асар их мууг үйлдсэн бөгөөд чи түүнд “Чи маш их ёрын мууг үйлдлээ. Чи бол хөгийн новш—хүн биш!” гэж хэллээ гэе. Тэр нь үг хэлээр доромжилсонд тооцогдох уу? Завхарсан зан чанараа харуулсанд тооцогдох уу? Эсвэл сэтгэл хөдлөлөө гаргасанд тооцогдох уу? Аль эсвэл ариун хүний ёс журамгүйд тооцогдох уу? (Энэ нь бодит баримттай нийцэж байгаа тул үг хэлээр доромжилсонд тооцогдохгүй.) Тийм ээ, тооцогдохгүй. Энэ нь баримттай нийцэлтэй байна—энэ бол чин сэтгэлээсээ хэлсэн үнэн үг бөгөөд юуг ч нууж, далдлаагүй. Энэ нь боловсрол сайтай, мэдрэмжтэй байх, эелдэг зөөлөн, хүмүүжилтэй байх явдалтай нийцэхгүй байж болох ч баримтад нийцэж байна. Загнуулсан хүн өөрийгөө тэр үгтэй харьцуулж, шинжлэх бөгөөд буруу юм хийж, маш их ёрын мууг үйлдсэн учраас загнуулсан гэдгээ олж харна. Тэрээр өөрийгөө үзэн ядаж, “Би үнэхээр ямар ч хэрэггүй хүн юм! Новшийн амьтан л ийм юм хийнэ дээ—би бол хүн биш! Тэд намайг ингэж загнасан нь зөв, сайн хэрэг!” хэмээн бодно. Үүнийг хүлээн авсныхаа дараа тэрээр өөрийнхөө уг чанар, мөн чанарыг бага зэрэг мэдэж авч, хэсэг хугацаанд туршлагажиж, ойлгосныхоо дараа үнэхээр гэмшинэ. Ирээдүйд үүргээ гүйцэтгэх явцдаа зарчмыг эрж хайх ёстойгоо дараа нь мэдэж авна. Загнуулсан нь түүнийг сэрээсэн биш үү? Хүмүүс бусдыг үг хэлээр доромжилж болохгүй гэсэн Бурханы шаардлага дахь “үг хэлээр доромжлох” болон ингэж загнах хоёрын хооронд ялгаа байгаа биш үү? (Байгаа.) Ялгаа нь юу вэ? Хүмүүс бусдыг үг хэлээр доромжилж болохгүй гэсэн Бурханы шаардлага дахь “үг хэлээр доромжлох” гэдэг нь юу гэсэн утгатай вэ? Нэг талаар хэрвээ агуулга болон үг нь бузар муухай бол тэр нь сайн зүйл биш. Бурхан Өөрийнхөө дагагчдын амнаас муухай үг сонсохыг хүсдэггүй. Гэхдээ бодит баримтыг дэлгэхдээ зарим нэг таагүй үг хэрэглэсэн бол тийм тохиолдлыг үл тооцно. Тэр нь үг хэлээр доромжилсон хэрэг биш. Нөгөө талаар, үг хэлээр доромжлох зан авирын мөн чанар юу вэ? Энэ нь адгуу зан гаргаж байгаа хэрэг биш үү? Хэрвээ асуудлыг хэвийн нөхөрлөл, ятгалга, яриа хөөрөөгөөр тодорхой, ойлгомжтой тайлбарлах боломжтой бол яагаад оронд нь тэр хүнийг ам хэлээр доромжилно гэж? Тэгэх нь сайн биш, зохисгүй юм. Эерэг хандлагуудтай харьцуулбал үг хэлээр доромжлох нь хэвийн зам биш. Энэ нь сэтгэл хөдлөлөө гаргаж, адгуу зангаа харуулж байгаа хэрэг бөгөөд хүмүүс аливаа асуудлыг шийдвэрлэхдээ сэтгэл хөдлөлөө гаргаж, адгуу зангаа харуулахыг Бурхан хүсдэггүй. Хүмүүс адгуу зангаа харуулж, сэтгэл хөдлөлөө гаргах үедээ үргэлж үг хэлээр доромжилж, дайрч давшлах зан авир гаргадаг. Тэд хамгийн таагүй юуг ч хэлнэ, мөн нөгөө талаа гомдоож, уураа гаргах юуг ч хэлнэ. Хэлснийхээ дараа тэд нөгөө талаа доромжилж, гомдоогоод зогсохгүй, өөрсдийгөө ч доромжилж, гомдоосон байх болно. Энэ нь аливаа зүйлийг зохицуулахдаа Бурханыг дагагчийн баримтлах ёстой хандлага, арга барил биш. Түүнчлэн, завхарсан хүмүүс үргэлж өшөө авах, сэтгэл хөдлөл, сэтгэл дундуур байдлаа гаргах, адгуу зангаа харуулах сэтгэлгээтэй байдаг. Тэд алхам тутамдаа бусдыг үг хэлээрээ доромжилдог бөгөөд том, жижиг ямар нэг зүйл тохиолдох үед тэр даруй үг хэлээр доромжлох зан авир харуулдаг. Тийм зан авир асуудлыг шийдвэрлэхгүй гэдгийг мэдэж байгаа ч гэсэн тэд ямартай ч ингэж хийдэг. Энэ нь сатанлаг зан авир биш үү? Тэд гэртээ ганцаараа байхдаа, хэн ч өөрийг нь сонсож чадахгүй байх үед ч ингэнэ. Энэ нь сэтгэл хөдлөлөө гаргаж байгаа хэрэг биш үү? Энэ нь адгуу зангаа харуулж байгаа хэрэг биш үү? (Мөн.) Адгуу зангаа харуулж, сэтгэл хөдлөлөө гаргах нь ерөнхийдөө адгуу зангаа ямар нэг зүйлд хандах, ямар нэг зүйлийг зохицуулах арга зам болгож ашиглана гэсэн үг юм; энэ нь бүх хэрэг явдалтай адгуу хандлагаар нүүр тулна гэсэн үг бөгөөд үүний нэг зан авир, илрэл нь үг хэлээр доромжлох явдал юм. Нэгэнт тэр нь үг хэлээр доромжлохын мөн чанар тул Бурхан хүнээс үг хэлээр доромжлохгүй байхыг шаардах нь сайн зүйл биш гэж үү? (Мөн.) Бурхан хүнээс бусдыг хэл амаар доромжлохгүй байхыг шаардах нь үндэслэлтэй хэрэг биш гэж үү? Энэ нь хүнд ашиг тустай биш үү? (Тийм.) Эцсийн эцэст хүн бусдыг зодохгүй, хэл амаар доромжлохгүй байх ёстой гэсэн Бурханы шаардлагын зорилго нь биеэ барихад хүмүүсийг хүргэж, тэднийг үргэлж сэтгэл хөдлөл, адгуу зангаар амьдруулахгүй байхын төлөө байдаг. Тэд хүнийг хэл амаар доромжлохдоо юу хэлэх нь хамаагүй, сэтгэл хөдлөл, адгуу зангаар амьдардаг хүмүүсээс гардаг зүйл бол завхарсан зан чанар юм. Тэр нь ямар завхарсан зан чанар вэ? Хамгийн наад зах нь харгис, биеэ тоосон зан чанар. Завхарсан зан чанараа гаргаснаар аливаа асуудлыг шийдвэрлэх нь Бурханы хүсэл мөн үү? (Үгүй.) Эргэн тойронд нь тохиолдож буй ямар ч зүйлд тийм байдлаар хандахыг Бурхан дагагчдаасаа хүсдэггүй, цаад утгаараа бол хүмүүс эргэн тойронд нь тохиолдож буй бүх зүйлд бусдыг зодох, хэл амаар доромжлох байдлаар хандахад Бурхан дургүй. Хүмүүсийг үг хэлээр доромжилсноор ямар ч асуудлыг шийдвэрлэж чадахгүй бөгөөд ингэх нь зарчмын дагуу үйлдэх чадварт чинь нөлөөлнө. Ядаж л энэ нь эерэг зан авир биш, хэвийн хүн чанартай хүмүүсийн эзэмших учиртай зан авир ч биш. Тийм учраас Бурхан Өөрийг нь дагадаг хүмүүст бусдыг зодохгүй, үг хэлээр доромжлохгүй байх шаардлага тавьдаг. “Үг хэлээр доромжлох” гэдэгт сэтгэл хөдлөл, адгуу зан багтдаг. “Сэтгэл хөдлөл” гэдэг нь ялангуяа юуг хэлдэг вэ? Үүнд үзэн ядалт, хараал зүхэл, бусдад мууг хүсэх, бусад хүн өөрийнх нь хүссэнээр хариугаа хүртэж, муугаар дуусна хэмээн найдах явдал багтдаг. Сэтгэл хөдлөл нь ялангуяа иймэрхүү сөрөг зүйлийг агуулдаг. Тэгвэл “адгуу зан” гэдэг нь юу гэсэн үг вэ? Энэ нь туйлширсан, идэвхгүй, сөрөг, ёрын муу арга барил ашиглан сэтгэл хөдлөлөө гаргаж, дургүй зүйлс болон хүмүүс нь алга болж, тэдэнд гамшиг нүүрлээсэй хэмээн хүсэж, улмаар тэдний золгүй явдалд хүссэнээрээ баярлана гэсэн үг. Тэр нь адгуу зан юм. Адгуу занд юу багтдаг вэ? Үзэн ядалт, дайсагнал, хараал зүхэл, түүнчлэн атгаг хорон санаа—энэ бүхэн нь адгуу занд багтдаг зүйлс юм. Эдгээрийн аль нэг нь эерэг үү? (Үгүй.) Хүн эдгээр сэтгэл хөдлөл, адгуу зангаар амьдрахдаа ямар нөхцөл байдалтай байдаг вэ? Тэд галзуу чөтгөр болж хувирах гэж байгаа бус уу? Чи хүмүүсийг үг хэлээр доромжлох тусмаа улам уурлаж, улам харгис болж, бусдыг үг хэлээр доромжлохыг улам их хүсдэг бөгөөд эцэст нь гараа сунгаад, хэн нэгнийг цохихыг хүснэ. Тэгээд хэн нэгнийг цохих үедээ түүнийг үхэлд хүргэж, амийг нь авахыг хүсдэг, энэ нь “Би чамайг устгана! Чамайг хөнөөнө!” гэсэн утгатай. Нэг жаахан сэтгэл хөдлөл—сөрөг сэтгэл хөдлөл хүний адгуу занг хөөргөж, дүрсхийлгэдэг бөгөөд эцэст нь хүмүүсийг нэгэн амийг үгүй хийж, устгахыг хүсэхэд хүргэдэг. Энэ нь хэвийн хүн чанартай хүмүүст байх учиртай, тэдний эзэмших учиртай зүйл мөн үү? (Үгүй, биш.) Энэ нь юуны нүүр царай вэ? (Энэ бол диаволын нүүр царай.) Энэ нь диавол үнэн төрхөө харуулж буй хэрэг юм. Энэ нь хүнийг залгих гэж буй чөтгөрийнхтэй адилхан царай юм. Үүний чөтгөрлөг уг чанар нь гаднаа гарч ирдэг бөгөөд үүнийг хянах боломжгүй. Галзуу чөтгөр гэдэг нь ийм утгатай. Тэгвэл энэ хүмүүс хэр галзуу болдог вэ? Тэд хүний бие махбод, сүнсийг залгидаг чөтгөр болон хувирдаг. Үг хэлээр доромжлохын хамгийн ноцтой үр дагавар гэвэл энэ нь энгийн асуудлыг зуун наян градус эргүүлж, хэн нэгнийг үхэлд хүргэж магадгүй. Хоёр хүний хоорондох ялихгүй хэрүүлээс олон асуудал эхэлж, тэд нэг нэг рүүгээ хашхирч, бие биеэ үг хэлээр доромжилж, нэг нэгнээ цохиход хүрдэг бөгөөд улмаар хөнөөх хүсэл төрж, дараа нь бодит зүйл болдог—нэг нь алагдаж, нөгөө нь хүн амины хэргээр яллагдаж, цаазын ял авдаг. Эцэст нь хоёр тал хоёулаа хохирдог. Эцсийн үр дүн нь энэ. Тэд үг хэлээр доромжилж, сэтгэл хөдлөлөө гаргаж, бүх адгуу зангаа илчилсний эцэст хоёулаа тамд очсон. Энэ бол үр дүн нь. Сэтгэл хөдлөлөө гаргаж, адгуу зангаа хөөргөж, тэсрэх нь хүнийг ийм үр дагаварт хүргэдэг. Энэ бол сайн үр дүн биш, ёрын муу үр дүн юм. Хар даа, энгийн, сөрөг сэтгэл хөдлөлөөс үүдсэн зан авираас болоод хүн ийм төгсгөлтэй нүүр тулдаг. Хүмүүс ийм төгсгөлийг харахыг хүсдэггүй, үүнтэй нүүр тулахыг ч хүсдэггүй боловч хүмүүс элдэв янзын муу сэтгэл хөдлөл дунд амьдардаг учраас, мөн үргэлж ихсэж, тэсэрч байдаг адгуу занд хүлэгдэж, хянуулдаг учраас эцэст нь ийм үр дагавар үүсдэг. Үг хэлээр доромжлох нь энгийн зан авир мөн үү, Надад хэл дээ? Хүмүүс өдөр тутмын амьдралдаа үг хэлээр доромжлох нь тийм ёрын муу үр дүнд хүргэдэггүй байж болно—өөрөөр хэлбэл, үг хэлээр доромжлох бүх тохиолдол тийм ёрын муу үр дүнд хүргэх албагүй. Гэхдээ энэ нь үг хэлээр доромжлохын мөн чанар юм. Энэ нь сэтгэл хөдлөлөө гаргах, адгуу зан тэсэрч, дэлбэрэх явдал мөн. Тиймээс бусдыг үг хэлээр доромжлохгүй байхыг Бурхан хүмүүсээс шаарддаг нь хүнд гарцаагүй ашиг тустай—энэ нь хүнд өчнөөн олон талаар ашиг тустай бөгөөд хүнийг огт хохироодоггүй—үүний зэрэгцээ энэ нь Бурхан хүн төрөлхтөнд ийм шаардлага тавьсны ач холбогдлын нэг хэсэг юм. Бусдыг үг хэлээр доромжлохгүй байх шаардлага нь үнэнийг хэрэгжүүлэх юм уу үнэнийг эрэлхийлэх түвшинд хүрэхгүй байж болох ч энэ төрлийн шаардлагыг хүн мөн л сахин мөрдөх ёстой. 

Хүмүүс зөвхөн биеэ барьснаар нэг нэгнээ үг хэлээр доромжлох ёсгүй гэсэн Бурханы шаардлагыг биелүүлж чадах уу? Хүмүүс уурлах үедээ ихэнхдээ биеэ барьж чаддаггүй. Тэгвэл хүмүүс бие биеэ үг хэлээр доромжлохгүй байх гэсэн энэ шаардлагыг яаж биелүүлж чадах юм бэ? Чи хэн нэгнийг үг хэлээр доромжлох гэж байхдаа, ялангуяа биеэ барьж чадахгүй байх үедээ яаран залбирах ёстой. Хэсэг зуур залбирч, Бурханаас чин сэтгэлээсээ гуйх юм бол уур цухал чинь намдах магадлалтай. Тэр үед чи үр дүнтэйгээр биеэ барьж, сэтгэл хөдлөл, адгуу зангаа хянаж чадна. Жишээлбэл, заримдаа хүмүүс доромжлуулсан мэт санагдахуйц зүйлийг чамд хэлж, ар хударгаар чинь шүүмжилж, санаатай юм уу санаандгүй байдлаар чамайг гомдоож, чамайг бага зэрэг далимдуулан ашиглаж, чамаас ямар нэг зүйлийг хулгайлж, эсвэл бүр амин чухал ашиг сонирхлыг чинь хөндөж болзошгүй. Ийм зүйл тохиолдох үед чи “Тэр намайг гомдоосон тул би үзэн ядаж байна, доромжилсон үг хашхирмаар байна, түүнээс өшөөгөө авмаар байна, бүр түүнийг цохимоор байна. Би түүнд сургамж өгөхийн тулд ар хударгаар нь зальдмаар байна” гэж бодно. Энэ бүхэн нь муу сэтгэл хөдлөлөөс үүдэн гардаг биш үү? Муу сэтгэл хөдлөлөөс үүдэн гарсан үр дагавар гэвэл чи эдгээр зүйлийг хийхийг хүснэ. Чи энэ тухай бодох тусмаа улам уурлан хилэгнэж, тэр хүн чамайг дээрэлхэж, нэр төр, ёс жудгийг чинь доромжилж байна гэж улам их бодно. Сэтгэл чинь тавгүйтэж, өшөө авахыг хүснэ. Энэ нь эдгээр сөрөг сэтгэл хөдлөлөөс үүдэн чамд бий болсон адгуу ойворгон зан биш үү? (Мөн.) Өшөө авах энэ хүсэл чинь ямар гээч зан авир вэ? Чи адгуу зан гаргах гэж байгаа биш үү? Ийм үеүдэд чи өөрийгөө тайван байлгах ёстой; юун түрүүнд Бурханд залбирч, биеэ барьж, үнэнийг тунгаан бодож, эрж хайж, ухаалаг авирлах ёстой. Энэ нь цухалдах, дотор чинь үзэн ядалт, сэтгэл хөдлөл, адгуу зан үүсэх нөхцөл байдлаас зайлсхийх цорын ганц зам юм. Зарим хүн: “Хэрвээ хоёр хүн өдөржингөө хамт ажиллавал иймэрхүү нөхцөл байдлаас зайлсхийх ямар ч аргагүй” гэж хэлж магадгүй. Чи ийм нөхцөл байдлаас зайлсхийж чадахгүй байсан ч гэсэн өшөө авах ёсгүй, харин биеэ барих ёстой. Яаж биеэ барих ёстой вэ? Юун түрүүнд чи “Хэрвээ би өшөө авбал энэ нь Бурханд лавтайяа таалагдахгүй учраас тэгж болохгүй. Үзэн ядалт, өш хонзон, зэвүүцэл нь бүгд Бурханы дургүй зүйл” гэж бодох ёстой. Бурхан эдгээр зүйлд дургүй ч чи хийхийг хүссээр байдаг бөгөөд өөрийгөө хянаж чаддаггүй. Үүнийг хэрхэн шийдвэрлэх ёстой вэ? Мэдээж чи Бурханд найдах ёстой; Бурханд залбирахгүй бол үүнийг шийдвэрлэж чадахгүй. Түүнчлэн биеийн хэмжээ чинь дэндүү жаахан, чи хэтэрхий адгуу зантай, сэтгэл хөдлөл, адгуу зангаа хязгаарлаж үнэхээр чаддаггүй, өшөө авахыг хүсдэг бол тухайн хүнийг үг хэлээр доромжлохын тулд амаа нээж яасан ч болохгүй. Чи хаа байгаа газраасаа явж, өөр хүнийг оролцуулан энэ нөхцөл байдлыг шийдвэрлүүлж болно. Чи Бурханд чимээгүйхэн залбирч, Бурханы үгийн холбогдох хэдэн үгийг унших ёстой. Ийм маягаар Бурханд залбир, тэгвэл адгуу зан чинь аяндаа алга болно. Хүмүүсийг үг хэлээр доромжлох нь асуудлыг шийдвэрлэж чадахгүй, энэ нь завхралаа харуулж байгаа хэрэг бөгөөд Бурханыг шившиглэж л чадна гэдгийг чи ухаарна. Ийм маягаар залбирах нь асуудлыг чинь шийдвэрлэх биш үү? Та нар энэ шийдлийг юу гэж бодож байна? (Энэ нь сайн.) Бурханы тогтоосон “Бусдыг зодохгүй, хэл амаар доромжлохгүй байх” гэсэн зан авирын зохицуулалтын талаарх Миний нөхөрлөл ингээд дууслаа. 

Бурхан хүмүүсээс баримтлахыг шаардсан сайн зан авирын талаар Би сая нөхөрлөсөн, тэр нь юу байсан бэ? (Ариун хүний ёс журамтай байх, эрээ цээргүй биш байх, биеэ барих, этгээд хувцас өмсөхгүй байх, бусдыг зодохгүй, хэл амаар доромжлохгүй байх, архи ууж, тамхи татахгүй байх, хуурамч шүтээн шүтэхгүй байх, эцэг эхээ хүндлэх, хулгай хийхгүй, бусдын өмчийг завшихгүй байх, садар самуун үйлдэхгүй, хуурамч гэрчлэл өгөхгүй байх.) Тийм ээ, бүгд зөв. Надад хэл дээ, хулгай хийхгүй, бусдыг далимдуулан ашиглахгүй байх гэх мэт хуулинд заасан шаардлагууд одоо хүчинтэй хэвээр байгаа юу? Үр нөлөөтэй хэвээр байгаа юу? (Одоо ч хүчинтэй, үр нөлөөтэй хэвээр байгаа.) Тэгвэл Нигүүлслийн эрин үеийн тушаалууд ямар байгаа вэ? (Бас л хүчинтэй хэвээр байгаа.) Тэгэхээр Бурхан яагаад эдгээр тодорхой шаардлагыг тавьсан бэ? Хүний хэрэгжүүлэлтийн ямар тал эдгээр тодорхой шаардлагыг хөнддөг вэ? Хэрвээ Бурхан эдгээр шаардлагыг тавиагүй бол хүмүүс эдгээр зүйлийг ойлгох байсан уу? (Ойлгохгүй.) Хүмүүс ойлгохгүй байх байсан. Хүний зан авирыг зохицуулахын тулд Бурханы тавьсан эдгээр тодорхой шаардлага нь үнэн хэрэгтээ бүгд хэвийн хүн чанарыг амьдран харуулахтай холбоотой. Эдгээр тодорхой шаардлагыг тавихын зорилго нь хүмүүст эерэг, сөрөг зүйл юу болох, түүнчлэн юу зөв, юу буруу болохыг үнэн зөвөөр ялган таньж, тогтоох боломж олгох явдал; энэ нь садар самуун бол сөрөг, ичгүүртэй зүйл, үүнийг Бурхан жигшиж, хүн зэвүүцдэг, энэ тухайд хүмүүс биеэ барих ёстой, ийм юм хийж болохгүй, энэ тал дээр алдаа гаргаж болохгүй гэдгийг хүмүүст зааж сургахын төлөө байдаг; бас бусдыг далимдуулан ашиглах, хулгай хийх гэх мэтийн зан авир нь бүгд сөрөг зүйл, хүмүүс ийм юм хийх ёсгүй гэдгийг хүмүүст зааж сургахын төлөө байдаг. Хэрвээ чи эдгээр зүйлийг хийх дуртай бол, эдгээр зүйлийг хийсэн бол сайн хүн биш. Сайн хүн чанартай хүн болон муу хүн чанартай хүн, эсвэл эерэг хүн, сөрөг хүнийг хэрхэн ялгаж болох вэ? Юуны өмнө чи үүнийг баталгаажуулах ёстой—зөвхөн Бурханы үгэнд л үндэслэн хүмүүсийг үнэн зөв ялган салгаж, эерэг болон сөрөг хүнийг ялгаж болно. Хүний зан авирыг зохицуулахаар Бурханы тавьсан шаардлага, стандартад л үндэслэн хүмүүсийг ялган салгаж, тодорхой таних боломжтой. Би нэг жишээ хэлье: Хэрвээ хүн урт гартай, бусдаас хулгайлах дуртай бол хүн чанар нь ямар вэ? (Муу.) Хулгай хийх нь ноцтой ёрын муу үйл учраас хулгай хийдэг хүмүүс бол ёрын муу хүмүүс юм. Бусад хүмүүс бүгд тэднээс сэрэмжилж, зай барьж, тэднийг хулгайч гэж үздэг. Хүмүүсийн оюун ухаанаар хулгайч бол сөрөг хүн, хулгай хийх нь сөрөг зүйл, нүгэлтэй зан авир юм. Энэ нь тэгээд баталгаажиж байгаа биш үү? Өөр нэг жишээ хэлье: Нэг завхай хүн байлаа, зарим хүн тэр нь эерэг үү эсвэл сөрөг зүйл үү гэдгийг мэдэхгүй байлаа гэе—зөвхөн Бурханы үг л үнэн тул үүнийг үнэн зөв үнэлэх цорын ганц арга зам нь Бурханы үгийн дагуу хэмжих явдал юм. Садар самуун үйлийн талаар хууль эрх зүйн тогтолцоо, ёс суртахуун одоо ямар шинэ үг хэлэх нь хамаагүй, тэдгээр нь үнэн биш. Бурханы хэлсэн “садар самуун үйлдэж болохгүй” гэдэг үг нь үнэн бөгөөд үнэн хэзээ ч үгүй болохгүй. Бурхан “садар самуун үйлдэж болохгүй” гэх шаардлагыг тавьсан мөчөөс эхлээд хүн бүр завхайрагчдыг жигшиж, тэднээс зай барьж эхлэх ёстой байсан. Тийм хүмүүс хүн чанаргүй байдаг бөгөөд тэднийг ядаж л хүн чанарын өнцгөөс хэмжих юм бол сайн хүмүүс биш юм. Иймэрхүү зан авиртай, ийм хүн чанартай ямар ч хүн ичгүүртэй бөгөөд хүмүүст жигшигдэж, бүлэг дотроо дорд үзэгдэж, жигшигдэж, олон нийтэд гологддог. Бурханы үгэнд үндэслэн, садар самуун үйлдэх нь сөрөг зүйл, тийм юм хийдэг хүмүүс бол сөрөг хүмүүс гэдгийг бид баталж болно. Нийгмийн чиг хандлага хэчнээн ёрын муу болсон ч садар самуун, завхайрал нь сөрөг зүйл бөгөөд ийм юм хийдэг хүмүүс бол сөрөг хүмүүс юм. Энэ бол гарцаагүй тодорхой бөгөөд чи үүнийг нэвт харах ёстой; нийгмийн ёрын муу чиг хандлагад төөрөлдөж, уруу татагдаж болохгүй. Үүн дээр нэмээд өөр хэдэн тодорхой шаардлага бий: Бурхан хүмүүст хуурамч шүтээн шүтэхгүй байх, эцэг эхээ хүндлэх, бусдыг зодохгүй, хэл амаар доромжлохгүй байх, ариун хүний ёс журамтай байх гэх мэтийг хэлсэн. Энэ тодорхой шаардлагууд нь бүгд хүний зан авирыг зохицуулдаг Бурханы стандарт юм. Өөрөөр хэлбэл, Бурхан хүмүүсийг үнэнээр хангахаасаа өмнө ямар үйл зөв, эерэг, ямар нь буруу, сөрөг болохыг тэдэнд зааж, хэвийн хүн чанартай хүн байхын тулд яаж сайн хүн байх, ямар сайн зан авирыг эзэмших ёстой, түүнчлэн хэвийн хүн чанартай хүний хувьд ямар зүйлийг хийх ёстой, хийх ёсгүй гэдгийг хэлж өгсөн, ингэснээр хүмүүс зөв сонголт хийж чадна. Хүний зан авирыг зохицуулдаг энэ бүх шаардлага нь хэвийн хүн бүрийн үнэхээр амьдран харуулах ёстой зүйл, мөн хүн бүр өөрт нь тулгарсан бүхэнтэй нүүр тулж, зохицуулах үндэс суурь юм. Жишээлбэл, чи өөр нэг хүнд сайхан зүйл байгааг хараад, тэрийг нь өөртөө авахыг хүссэн ч дараа нь “Бусад хүмүүсээс хулгайлах нь буруу, бид хулгай хийж, бусдыг далимдуулан ашиглаж болохгүй гэж Бурхан хэлсэн болохоор би үүнийг хулгайлахгүй” гэж бодлоо гэе. Тэгвэл хулгай хийх зан авир хязгаарлагдсан биш үү? Чи зан авираа хязгаарлахын зэрэгцээ зохицуулсан биш үү? Бурхан эдгээр шаардлагыг тавихаас өмнө хүмүүс өөр хүний эзэмшилд ямар нэг сайхан зүйл байгааг хараад өөртөө авахыг хүсдэг байсан. Тэд ингэх нь буруу, ичгүүртэй хэрэг, Бурхан үүнийг жигшдэг, энэ нь сөрөг зүйл, эсвэл бүр нүгэл гэж боддоггүй байсан; тэд эдгээр зүйлийг мэдээгүй, ийм үзэл баримтлал тэдэнд байгаагүй. Бурхан “хулгай бүү хий” гэх шаардлагыг тавьсны дараа хүмүүс эдгээр зүйлийг хийх тухайд оюун санааны хил хязгаартай болсон бөгөөд энэхүү хил хязгаараар дамжуулан тэд хулгай хийх болон хулгай хийхгүй байх нь хоорондоо ялгаатай гэдгийг мэдэж авсан юм. Хулгай хийх нь ямар нэг сөрөг зүйл хийхтэй, ямар нэгэн муу, ёрын муу зүйл хийхтэй адилхан, ичгүүртэй зүйл. Хулгай хийхгүй байх нь хүн чанарын ёс суртахууныг баримталж буй хэрэг бөгөөд хүн чанартай байдаг. Хүний зан авирын талаарх Бурханы шаардлага нь хүмүүсийн сөрөг зан авир, арга замыг шийдвэрлээд зогсохгүй, хүний зан авирыг зохицуулдаг бөгөөд хүмүүст хэвийн хүн чанараар амьдарч, хэвийн зан авир, илрэлтэй байж, ядаж л хүн шиг харагдах, хэвийн хүн шиг харагдах боломжийг олгодог. Надад хэл дээ, хүний зан авирыг зохицуулахын тулд Бурханы тавьсан эдгээр шаардлага нь маш утга учиртай биш үү? (Тийм ээ.) Маш утга учиртай. Гэхдээ хүний зан авирыг зохицуулдаг эдгээр тодорхой шаардлага нь Бурханы одоо илэрхийлж буй үнэнээс нэлээд хол хэвээр байгаа бөгөөд тэдгээрийг үнэний түвшинд өргөж болохгүй. Учир нь аль эрт Хуулийн эрин үед эдгээр шаардлага нь ердөө хүний зан авирыг зохицуулдаг хууль байсан ба Бурхан хамгийн энгийн, илэн далангүй хэлийг ашиглан, юу хийх ёстой, юуг хийх ёсгүйг хүмүүст хэлж өгч, тэдэнд зориулан зарим дүрэм журмыг тогтоосон юм. Нигүүлслийн эрин үед эдгээр шаардлага нь ердөө тушаал байсан бөгөөд өнөө үед үүнийг хүний зан авирыг хэмжих, аливаа зүйлийг үнэлэх шалгуур гэж л хэлж болно. Хэдийгээр эдгээр шалгуурыг үнэний түвшинд өргөж болохгүй, эдгээр шалгуур болон үнэний хооронд тодорхой зай байдаг ч гэсэн тэдгээр нь хүн үнэнийг эрж хайж, хэрэгжүүлэхийн үндсэн гол урьдач нөхцөл юм. Хүн эдгээр дүрэм, эдгээр хууль, тушаалыг болон хүний зан авирыг зохицуулахын тулд Бурханы тогтоосон эдгээр шаардлага, зан авирын шалгуурыг баримтлах үедээ үнэнийг хэрэгжүүлж, эрэлхийлэх наад захын урьдач нөхцөлтэй байдаг гэж хэлж болно. Хэрвээ хүн тамхи татаж, архи уудаг бол, мөн эрээ цээргүй авирлаж, садар самуун үйлдэж, бусад хүнийг далимдуулан ашиглаж, үргэлж хулгай хийдэг бол “Энэ хүн үнэнийг хайрладаг, гарцаагүй үнэнийг хэрэгжүүлж, аврал хүртэж чадна” гэж хэлэх нь үндэслэлтэй байх уу? (Үндэслэлтэй биш.) Яагаад үндэслэлтэй биш гэж? (Тэр хүн Бурханы хамгийн наад захын шаардлагуудыг ч биелүүлж чадахгүй, үнэнийг хэрэгжүүлж чадахгүй бөгөөд тэр хүн үнэнийг хайрладаг гэж хэлбэл энэ нь худлаа байх болно.) Зөв. Энэ хүн хамгийн наад зах нь биеэ барьдаггүй. Үүний цаад утга нь хүнд байх учиртай хамгийн наад захын мөс чанар, эрүүл ухаан ч энэ хүнд байдаггүй гэсэн үг. Өөрөөр хэлбэл, энэ хүнд хэвийн хүн чанарын мөс чанар, эрүүл ухаан байхгүй. Мөс чанар, эрүүл ухаангүй гэдэг нь юу гэсэн үг вэ? Энэ хүн Бурханы хэлсэн үг, хүнд тавьсан шаардлага, Бурханы тогтоосон дүрмийг сонссон ч огтхон ч нухацтай авч үзээгүй гэсэн үг юм. Бусдын юмыг хулгайлах нь муу, хүмүүс хулгай хийх ёсгүй гэж Бурхан хэлсэн бөгөөд энэ хүн “Яагаад хүмүүст хулгай хийхийг зөвшөөрдөггүй юм бэ? Би маш ядуу болохоор хулгай хийхгүй бол яаж амьдарч чадах юм бэ? Би юм хулгайлахгүй, бусад хүнийг далимдуулан ашиглахгүй бол баяжиж чадах уу?” гэж боддог. Түүнд хэвийн хүн чанарын мөс чанар, эрүүл ухаан байхгүй биш үү? (Тийм ээ.) Тэрээр хүний зан авирыг хязгаарлахын тулд Бурханы зохиосон шаардлагуудыг мөрдөж чаддаггүй учраас хэвийн хүн чанартай хүн биш. Хэвийн хүн чанаргүй хүн үнэнийг хайрладаг гэж хэлбэл тэр нь боломжтой юу? (Боломжгүй.) Тэр хүн эерэг зүйлийг хайрладаггүй бөгөөд хүмүүс хулгай хийж, садар самуун үйлдэж болохгүй гэж Бурхан хэлсэн ч эдгээр шаардлагыг хангаж чаддаггүй, Бурханы эдгээр үгээс залхдаг бол үнэнийг хайрлаж чадах уу? Үнэн бол тэр зан авирын шалгууруудаас хавьгүй илүү өндөр—тэр хүн үүнд хүрч чадах уу? (Үгүй.) Үнэн бол энгийн зан авирын шалгуур биш, мөн хүмүүс нүгэл үйлдэж, дур зоргоороо, цадиггүй авирлах үедээ үнэнийг бодоод, дараа нь биеэ барьж, нүгэл үйлдэхээ юм уу дур зоргоороо, цадиггүй авирлахаа больдог ч юм биш. Үнэн нь ердөө ийм энгийн байдлаар хүмүүсийн зан авирыг хязгаарладаггүй—үнэн хүний амь болж чадна, хүний бүх зүйлийг ноёрхож чадна. Хүмүүс үнэнийг амиа болгон хүлээн авахдаа Бурханы ажлыг туулж, үнэнийг мэдэж авч, үнэнийг хэрэгжүүлснээр үүнд хүрдэг. Хүмүүс үнэнийг хүлээн авах үед дотор нь тэмцэл үүсэж, завхарсан зан чанар нь ил гарах магадлалтай. Хүмүүс үнэнийг ашиглан завхарсан зан чанараа шийдвэрлэж чаддаг болох үед үнэн тэдний амь, биеэ авч явж, амьдрах зарчим болж чадна. Энэ нь үнэнийг хайрладаг, хүн чанартай хүмүүсийн л хүрч чадах зүйл юм. Үнэнийг хайрладаггүй, хүн чанаргүй хүмүүс ийм түвшинд хүрч чадах уу? (Үгүй.) Тийм ээ, тэд хүссэн ч чадахгүй. 

Хүний зан авирыг зохицуулахын тулд Бурханы бүтээсэн эдгээр шаардлагыг харвал, Бурханы хэлсэн бүх үг, Бурханы тавьсан бүх тодорхой болзлын аль нэг нь илүүц үү? (Үгүй.) Тэдгээр нь утга учиртай юу? Үнэ цэнтэй юу? (Тийм.) Хүмүүс тэдгээрийг дагаж мөрдөх ёстой юу? (Тийм.) Тийм ээ, хүмүүс дагаж мөрдөх ёстой. Тэдгээрийг дагаж мөрдөхийн сацуу хүмүүс уламжлалт соёлын зааж сургасан боловсрол сайтай, мэдрэмжтэй байх, эелдэг зөөлөн, хүмүүжилтэй байх гэх мэт үгийг орхих ёстой. Тэд хүний зан авирыг зохицуулахын тулд Бурханы тавьсан шаардлага бүрийг мөрдөж, Бурханы үгийг чандлан дагаж биеэ авч явах ёстой. Тэд Бурханы тавьсан бүх шаардлагыг чанд дагаснаар хэвийн хүн чанарыг амьдран харуулах ёстой бөгөөд мэдээж хүмүүс, зүйлсийг үнэлж, биеэ авч явж, үйлдэхдээ эдгээр шаардлагыг чанд мөрдөх ёстой. Хэдийгээр эдгээр шаардлага нь үнэний стандартад нийцдэггүй ч бүгд Бурханы үг бөгөөд Бурханы үг учраас хүмүүст эерэг, идэвхтэй чиглүүлэх нөлөө үзүүлж чадна. Би үнэний эрэл хайгуулыг хэрхэн тодорхойлсон бэ? Тэр чигтээ Бурханы үгийн дагуу, үнэнийг шалгуураа болгон хүмүүс, зүйлсийг харж, биеэ авч явж, үйлдэх. Бурханы үг асар өргөн хүрээг хамардаг. Заримдаа Бурханы үгийн нэг өгүүлбэр үнэнийг төлөөлдөг. Заримдаа хэд хэдэн өгүүлбэр юм уу нэг хэсэг үнэнийг гарган тавьдаг. Заримдаа үнэнийг илэрхийлэхийн тулд бүхэл бүтэн бүлэг хэрэгтэй байдаг. Үнэн энгийн санагддаг боловч бодит байдал дээр огтхон ч энгийн биш. Үнэнийг илүү өргөн хүрээнд дүрсэлбэл Бурхан бол үнэн. Бурханы бүх үг үнэн, Бурханы үг асар их бөгөөд олон агуулгыг хамардаг, бүгд үнэний илэрхийлэл юм. Жишээ нь, Бурханы тогтоосон хууль, тушаал, түүнчлэн энэ шинэ эрин үед Бурханы тавьсан зан авирын шаардлагууд нь бүгд Бурханы үг мөн. Хэдийгээр эдгээр үгийн зарим нь үнэний түвшинд хүрдэггүй, үнэн байх шаардлагыг хангадаггүй ч эерэг зүйл юм. Тэдгээр нь зөвхөн хүний зан авирыг хязгаарладаг үг хэдий ч хүмүүс тэдгээрийг баримталсан хэвээр байх ёстой. Хүмүүс ядаж л ийм зан авиртай байх ёстой бөгөөд эдгээр стандартад хүрэхгүй байж болохгүй. Тиймээс хүмүүс, зүйлсийн талаарх хүний үзэл бодол, биеэ авч явах байдал болон үйлдэл Бурханы эдгээр үгэнд үндэслэх ёстой. Эдгээр нь Бурханы үг учраас хүмүүс дагаж мөрдөх ёстой; тэдгээр нь Бурханы үг учраас хүн бүр Бурханы үгийн дагуу хүмүүс, зүйлсийг харж, биеэ авч явж, үйлдэх ёстой. Энэ зөв биз дээ? (Тийм.) Би өмнө нь иймэрхүү зүйл хэлсэн: Бурхан үгэндээ хүрдэг бөгөөд Бурханы үг биелэх болно, мөн биелсэн зүйл нь үүрд үргэлжилнэ, өөрөөр хэлбэл, Бурханы үг хэзээ ч үгүй болохгүй. Яагаад үгүй болдоггүй вэ? Учир нь Бурхан хэчнээн олон үг хэллээ ч гэсэн, хэзээ ч хэллээ гэсэн, бүгд үнэн бөгөөд хэзээ ч алга болохгүй. Дэлхий ертөнц шинэ эрин үед орох үед ч гэсэн Бурханы үг өөрчлөгдөхгүй, үгүй болохгүй. Би яагаад Бурханы үг үгүй болохгүй гэж хэлдэг вэ? Учир нь Бурханы үг бол үнэн, юу ч боллоо гэсэн үнэн хэзээ ч өөрчлөгдөхгүй. Тиймээс Бурханы дэвшүүлсэн, хэлсэн бүх хууль, тушаал, хүний зан авирын талаар Түүний тавьсан бүх тодорхой шаардлага хэзээ ч үгүй болохгүй. Бурханы үгэн дэх шаардлага болгон нь бүтээгдсэн хүн төрөлхтөнд ашиг тустай, бүгд хүний зан авирыг зохицуулдаг бөгөөд хэвийн хүн чанарыг амьдран харуулах болон хүмүүс яаж биеэ авч явах тухайд босгон байгуулдаг, үнэ цэнтэй байдаг. Энэ бүх үг хүмүүсийг өөрчилж, жинхэнэ хүний төрхийг амьдран харуулахад хүргэж чадна. Эсрэгээрээ хэрвээ хүмүүс Бурханы эдгээр үгийг үгүйсгэж, хүн төрөлхтөнд тавьсан Бурханы шаардлагыг үгүйсгэж, оронд нь хүний дэвшүүлсэн сайн зан авирын үгийг даган мөрддөг бол асар их аюулд орно. Тэд хүн чанар, эрүүл ухаангүй байх төдийгүй, улам ов мэхтэй, хуурамч болж, заль гаргахдаа улам чадварлаг болж, амьдран харуулдаг хүн чанар нь улам их заль мэхийг агуулна. Тэд бусад хүнийг зальдаад зогсохгүй, Бурханыг ч мэхлэхээр оролдоно. 

Хүний зан авирын талаар Бурханы тавьсан шаардлагуудын дунд “эцэг эхээ хүндэл” гэсэн шаардлага бий. Хүмүүс ихэнхдээ бусад шаардлагын талаар ямар нэг бодол санаа, үзэлгүй байдаг, тэгвэл та нар “эцэг эхээ хүндэл” хэмээх шаардлагыг юу гэж бодож байна вэ? Та нарын үзэл бодол болон Бурханы ярьсан үнэний зарчмын хооронд зөрүү байна уу? Хэрвээ чи үүнийг тодорхой харж чаддаг бол сайн байна. Үнэнийг ойлгодоггүй, зөвхөн дүрэм журмыг яаж дагахаа л мэддэг, хоосон сургаалын үг, хэллэгийг л чалчдаг хүмүүст ялган таних чадвар байдаггүй; тэд Бурханы үгийг уншихдаа үргэлж хүний үзэл өвөрлөж, зарим зөрчилдөөн байгааг үргэлж мэдэрдэг бөгөөд Бурханы үгийг тодорхой харж чаддаггүй. Харин үнэнийг ойлгодог хүмүүс Бурханы үгээс ямар ч зөрчилдөөн олдоггүй, Бурханы үг асар тодорхой гэж боддог, учир нь тэд сүнслэг хэрэг явдлыг ойлгодог, үнэнийг ухан ойлгож чаддаг. Заримдаа та нар Бурханы үгийг тодорхой харж чаддаггүй, ямар ч асуулт асууж чаддаггүй—хэрвээ та нар ямар ч асуулт асуухгүй бол ямар ч асуудалгүй мэт харагдах хэдий ч үнэн хэрэгтээ маш олон асуудал, маш олон бэрхшээл та нарт байдаг бөгөөд та нар зүгээр л үүнийгээ мэддэггүй. Биеийн хэмжээ чинь дэндүү жаахан гэдгийг энэ нь харуулдаг. Юун түрүүнд, хүмүүс эцэг эхээ хүндлэх ёстой гэсэн Бурханы шаардлагыг харъя—энэ шаардлага зөв үү, буруу юу? Хүмүүс үүнийг дагаж мөрдөх ёстой юу, үгүй юу? (Дагаж мөрдөх ёстой.) Энэ бол гарцаагүй, үүнийг үгүйсгэж болохгүй; энэ талаар тээнэгэлзэж, тунгаан бодох шаардлагагүй, энэ шаардлага бол зөв. Юу нь зөв бэ? Яагаад Бурхан ийм шаардлага тавьсан бэ? Бурханы хэлсэн “эцэг эхээ хүндлэх” гэдэг нь юуг хэлдэг вэ? Мэдэх үү? Та нар мэдэхгүй. Яагаад үргэлж мэддэггүй юм бэ? Ямар нэг зүйл үнэнд хамаатай л байвал та нар мэддэггүй, тэгсэн мөртөө хоосон сургаалын үг, хэллэгийн талаар эцэс төгсгөлгүй ярьж чадна—энд ямар асуудал байна вэ? Та нар Бурханы эдгээр үгийг тэгвэл яаж хэрэгжүүлэх юм бэ? Энэ нь үнэнийг хамардаг биш үү? (Тийм.) “Чи эцэг эхээ хүндлэх ёстой” гэсэн Бурханы үгийн нэг хэллэг байгааг хараад чи дотроо “Бурхан надаас эцэг эхээ хүндлэхийг шаардсан тул би эцэг эхээ хүндлэх ёстой юм байна” гэж бодон, үүнийг хийж эхэлдэг. Чи эцэг эхийнхээ хэлсэн бүхнийг хийж, эцэг эхээ өвдчихвөл орных нь хажууд сахиж, уух юм аягалж, амттай хоол хийж өгч, баярын өдрүүдээр дуртай зүйлийг нь бэлэг болгон авч өгдөг. Аав, ээжийгээ ядарч байгааг харах үедээ чи мөрийг нь нухаж, нуруунд нь иллэг хийж, тэдэнд асуудал гарах болгонд тэрийг нь шийдвэрлэх шийдэл бодож олж чаддаг. Энэ бүхнээс болоод эцэг эх чинь чамд маш сэтгэл хангалуун байдаг. Чи эцэг эхээ хүндэлж, Бурханы үгийн дагуу хэрэгжүүлж, хэвийн хүн чанарыг амьдран харуулж байгаа тул зүрх сэтгэлдээ тайвширч, “Хараач—аав, ээж хоёр намайг Бурханд итгэж эхэлснээсээ хойш өөрчлөгдсөн гэж хэлдэг. Одоо өөрсдийг нь хүндэлж чаддаг, илүү ухаантай болсон гэж хэлдэг. Тэд үнэхээр сэтгэл хангалуун байгаа, бас Бурханд итгэх нь сайн зүйл гэж боддог, учир нь Бурханд итгэдэг хөвгүүд, охид эцэг эхээ хүндлээд зогсохгүй, бас амьдралын зөв замаар алхаж, хүний төрхийг амьдран харуулдаг—тэд шүтлэггүй хүмүүсээс хавьгүй дээр. Бурханд итгэдэг болсныхоо дараа би Бурханы үгийн дагуу хэрэгжүүлж, Бурханы шаардлагын дагуу үйлдэж эхэлсэн, аав ээж хоёр миний энэ өөрчлөлтийг хараад маш их баярладаг. Би өөрөөрөө маш их бахархаж байна. Би Бурханд алдар суу авчирч байна, Бурхан надад сэтгэл хангалуун байх нь гарцаагүй бөгөөд намайг эцэг эхээ хүндэлдэг, ариун хүний ёс журамтай хүн гэж хэлнэ” хэмээн боддог. Нэг өдөр чуулган чамайг хаа нэг тийшээ явуулж сайн мэдээ түгээлгэхээр зохицуулсан ба чи удаан хугацаанд гэртээ буцаж ирэх боломжгүй байлаа. Чи явахаар зөвшөөрч, Бурханы даалгаврыг хойш тавьж болохгүй гэдгийг мэдэрч, гэрт байгаа эцэг эхээ хүндэлж, үүнээс гадна Бурханы даалгаврыг баримтлах ёстой гэж бодно. Гэхдээ энэ асуудлыг эцэг эхтэйгээ ярилцах үед тэд уурлаж, “Чи дуулгаваргүй юм! Бид чамайг өсгөхийн тулд маш их ажилласан байхад одоо чи зүгээр л явах гэж байна. Чамайг явчихаар бидэн шиг хоёр хөгшнийг хэн халамжлах юм бэ? Өвчин тусаж, ямар нэг гамшиг тулгарвал хэн биднийг эмнэлэгт аваачих юм бэ?” гэнэ. Тэд чамайг явуулахыг зөвшөөрөхгүй бөгөөд чи “Бурхан бидэнд эцэг эхээ хүндэл гэж хэлдэг ч аав ээж маань намайг явуулахгүй, үүргээ биелүүлэхийг минь зөвшөөрөхгүй нь. Хэрвээ би тэдний үгэнд орвол Бурханы даалгаврыг хойш тавих ёстой болно, тэр нь Бурханд таалагдахгүй. Харин би Бурханыг дуулгавартай дагаж, яваад үүргээ гүйцэтгэх юм бол аав ээж хоёр баярлахгүй. Би яах ёстой вэ?” гэж санаа зовно. Тэгээд бодож бодож, “Бурхан хүмүүс эхлээд эцэг эхээ хүндлэх ёстой гэсэн шаардлага тавьсан тул би тэр шаардлагыг дагаж мөрдөнө. Би явж, үүргээ гүйцэтгэх шаардлагагүй” хэмээн үүргээ хойш тавьж, гэртээ эцэг эхээ хүндлэхээр сонгох боловч зүрх сэтгэлд чинь амар тайван санагддаггүй. Чи эцэг эхээ хүндэлж байгаа хэдий ч үүргээ биелүүлээгүй санагдаж, Бурханы урмыг хугаллаа гэж бодно. Энэ асуудлыг хэрхэн шийдвэрлэж болох вэ? Чи нэг л өдөр үнэнийг ойлгож, үүргээ биелүүлэх нь хамгийн чухал зүйл гэдгийг ухаарах хүртлээ Бурханд залбирч, үнэнийг эрж хайх ёстой. Дараа нь чи аяндаа гэрээсээ явж, үүргээ гүйцэтгэж чадна. Зарим хүн: “Бурхан надаас үүргээ гүйцэтгэхийг хүсдэг, бас эцэг эхээ хүндлэхийг хүсдэг. Энд зөрчилдөөн, зөрөлдөөн байгаа биш үү? Би ер нь яаж хэрэгжүүлэх ёстой юм бэ?” гэдэг. “Эцэг эхээ хүндлэх” гэдэг нь хүний зан авирын талаар Бурханы тавьсан шаардлага боловч Бурханыг дагахын тулд бүх юмнаас татгалзаж, Бурханы даалгаврыг гүйцэлдүүлэх нь Бурханы шаардлага биш үү? Энэ нь Бурханы шаардсан зүйл бүр ч мөн биш үү? Энэ нь бүр ч үнэний хэрэгжүүлэлт биш үү? (Мөн.) Энэ хоёр шаардлага харшилдвал та нар юу хийх ёстой вэ? Зарим хүн: “Тэгвэл би эцэг эхээ хүндэлж, Бурханы даалгаврыг гүйцэлдүүлэх ёстой, Бурханы үгийг даган мөрдөж, үнэнийг хэрэгжүүлэх ёстой—за яах вэ, тэр нь амархан. Би гэртээ бүх юмаа төвхнүүлж, аав ээжийнхээ амьдралын хэрэгцээт зүйлийг бүгдийг нь бэлдэж, асрагч хөлслөөд, дараа нь явж үүргээ гүйцэтгэнэ. Би долоо хоногт нэг удаа заавал эргэн ирж, эцэг эх минь дажгүй байна уу гэдгийг шалгаад, явж байна; ямар нэг юм болохгүй байвал зүгээр л хоёр хоног хамт байна. Би тэднээс үргэлж хол байж, огт буцаж ирэхгүй байж болохгүй, гэртээ байнга байж, үүргээ биелүүлэхээр гадагш гарахгүй байж болохгүй. Ингэвэл нэг сумаар хоёр туулай буудах биш үү?” гэж хэлдэг. Та нар энэ шийдлийн талаар юу гэж бодож байна? (Ингэж болохгүй.) Энэ нь төсөөлөл; бодитой биш. Тэгвэл та нар ийм нөхцөл байдалтай тулгарах үедээ яг яаж үнэний дагуу үйлдэх ёстой вэ? (Үнэнч байдал, ачлал энэрлийн тухайд нэг сумаар хоёр туулай буудах боломжгүй—би үүргээ эн түрүүнд тавих ёстой.) Бурхан хүмүүст эхлээд эцэг эхээ хүндэл гэж хэлсэн, дараа нь Бурхан үнэнийг хэрэгжүүлэх, үүргээ гүйцэтгэх, Бурханы замыг дагахтай холбоотой илүү өндөр шаардлага тавьсан—чи алийг нь дагаж мөрдөх ёстой вэ? (Илүү өндөр шаардлагуудыг.) Илүү өндөр шаардлагуудын дагуу хэрэгжүүлэх нь зөв үү? Үнэнийг өндөр, нам, хуучин, шинэ үнэн гэж ангилж болох уу? (Үгүй.) Тэгвэл үнэнийг хэрэгжүүлэхдээ юуны дагуу хэрэгжүүлэх ёстой вэ? Үнэнийг хэрэгжүүлэх гэдэг нь юу гэсэн үг вэ? (Асуудлыг зарчмын дагуу зохицуулах.) Асуудлыг зарчмын дагуу зохицуулах нь хамгийн чухал зүйл. Үнэнийг хэрэгжүүлэх гэдэг нь өөр өөр цаг хугацаа, газар, орчин, нөхцөл байдалд Бурханы үгийг хэрэгжүүлэх гэсэн үг; энэ нь дүрэм журмыг гөжүүдлэн мөрдөх биш, харин үнэний зарчмыг баримтлах явдал юм. Үнэнийг хэрэгжүүлэх гэдэг нь энэ юм. Тиймээс Бурханы үгийг хэрэгжүүлэх, Бурханы тавьсан шаардлагыг дагаж мөрдөх хоёрын хооронд ямар ч зөрчилдөөн байдаггүй. Илүү тодруулж хэлбэл, эцэг эхээ хүндлэх болон Бурханы даалгасан даалгавар, үүргийг гүйцэлдүүлэх хоёрын хооронд ямар ч зөрчилдөөн байдаггүй. Эдгээрийн аль нь Бурханы одоогийн үг, шаардлага вэ? Энэ асуултыг эхлээд бодолцон үзэх ёстой. Бурхан өөр өөр хүмүүсээс өөр өөр зүйл шаарддаг; Бурхан тэдэнд ялгаатай шаардлага тавьдаг. Удирдагч, ажилчид Бурханаар дуудагдсан тул орхих ёстой, эцэг эхтэйгээ хамт байж, тэднийг хүндэлж болохгүй. Тэд Бурханы даалгаврыг хүлээн авч, бүхнийг орхин Бурханыг дагах ёстой. Тэр нь нэг төрлийн нөхцөл байдал юм. Жирийн дагагчид Бурханаар дуудагдаагүй тул эцэг эхтэйгээ хамт байж, эцэг эхээ хүндэлж болно. Үүнийг хийлээ гээд ямар ч шагнал байхгүй, үүний үр дүнд тэд ямар ч ерөөл хүртэхгүй, харин ачлал энэрлээ харуулдаггүй бол хүн чанаргүй гэсэн үг. Үнэн хэрэгтээ эцэг эхээ хүндлэх нь зүгээр л нэг төрлийн хариуцлага бөгөөд үнэний хэрэгжүүлэлтэд хүрэхгүй. Бурханыг дуулгавартай дагах нь үнэний хэрэгжүүлэлт, Бурханы даалгаврыг хүлээн авах нь Бурханд дуулгавартай байдлын илрэл, үүргээ гүйцэтгэхийн тулд бүхнийг орхидог хүмүүс бол Бурханыг дагагчид юм. Товчхондоо, чиний өмнө буй хамгийн чухал ажил бол үүргээ сайн гүйцэтгэх явдал юм. Тэр нь үнэний хэрэгжүүлэлт, Бурханд дуулгавартай байдлын илрэл билээ. Тэгвэл одоо хүмүүсийн юун түрүүнд хэрэгжүүлэх ёстой үнэн юу вэ? (Үүргээ гүйцэтгэх.) Тийм ээ, үүргээ үнэнчээр гүйцэтгэх нь үнэнийг хэрэгжүүлж буй хэрэг. Хэрвээ хүн үүргээ чин үнэнчээр гүйцэтгэдэггүй бол зүгээр л үйлчлэл үзүүлж байна.

Бид сая ямар асуултыг ярилцаж байсан бэ? (Бурхан эхлээд хүмүүсээс эцэг эхээ хүндлэхийг шаардсан, дараа нь үнэнийг хэрэгжүүлэх, үүргээ гүйцэтгэх, Бурханы замыг дагахтай холбоотой илүү өндөр шаардлага тавьсан, тэгвэл хүн алийг нь эхлээд дагаж мөрдөх ёстой вэ?) Та нар сая хүмүүс илүү өндөр шаардлагын дагуу хэрэгжүүлэх ёстой гэсэн. Онолын түвшинд бол энэ үг зөв—Би яагаад үүнийг онолын түвшинд зөв гэж хэлж байна вэ? Хэрвээ чи энэ асуудалд дүрэм журам, томьёо ашиглах юм бол энэ хариулт зөв байна гэсэн үг. Харин хүмүүс бодит амьдралтай нүүр тулах үед энэ үг ихэнхдээ бүтэхгүй, хэрэгжүүлэхэд хэцүү байдаг. Тэгвэл энэ асуултад хэрхэн хариулах ёстой вэ? Эхлээд чи өөрт тулгарсан нөхцөл байдал, амьдрах орчин, өөрийнхөө байгаа байдлыг харах ёстой. Амьдрах орчин, байгаа байдалд чинь үндэслэвэл эцэг эхээ хүндлэх нь Бурханы даалгаврыг гүйцэлдүүлж, үүргээ биелүүлэхтэй чинь зөрчилддөггүй—өөрөөр хэлбэл, эцэг эхээ хүндлэх нь үүргээ үнэнчээр биелүүлэхэд чинь нөлөөлдөггүй бол—чи хоёуланг нь нэгэн зэрэг хэрэгжүүлж болно. Чи албан ёсоор эцэг эхээсээ салах шаардлагагүй, тэднийг албан ёсоор орхиж, голох шаардлагагүй. Энэ нь ямар нөхцөл байдалд хамаарах вэ? (Эцэг эхээ хүндлэх нь үүргээ гүйцэтгэхтэй зөрчилдөхгүй байх үед.) Зөв. Өөрөөр хэлбэл, эцэг эх чинь Бурханд итгэх итгэлд чинь саад болохоор оролддоггүй, тэд ч бас итгэгч бөгөөд үүргээ үнэнчээр гүйцэтгэж, Бурханы даалгаврыг биелүүлэхийг чинь үнэхээр дэмжиж, урам зориг өгдөг бол эцэг эхтэйгээ харилцах харилцаа чинь ердийн утгаараа хамаатан садны хоорондох махан биеийн харилцаа биш, чуулганы ах, эгч нарын хоорондох харилцаа юм. Тэр тохиолдолд тэдэнтэй чуулганы гишүүн ах, эгчийн хувиар харилцахаас гадна, тэдний өмнө хүлээсэн үр хүүхдийн зарим хариуцлагаа биелүүлэх ёстой. Чи тэдэнд арай илүү анхаарал хандуулах ёстой. Энэ нь үүргээ гүйцэтгэхэд чинь нөлөөлөхгүй байгаа л бол, өөрөөр хэлбэл, зүрх сэтгэл чинь тэдэнд хязгаарлагдахгүй байгаа л бол эцэг эхтэйгээ утсаар ярьж, яажшуу байгааг нь асууж, бага зэрэг анхаарал хандуулж болно, мөн зарим бэрхшээлээ шийдвэрлэж, амьдралын зарим нэг асуудлаа зохицуулахад нь тусалж, тэр ч байтугай амийн оролтод нь тулгарсан зарим бэрхшээлийг шийдвэрлэхэд тусалж болно—чи энэ бүхнийг хийж болно. Өөрөөр хэлбэл, эцэг эх чинь Бурханд итгэхэд чинь саад болдоггүй бол чи тэдэнтэй ийм харилцаагаа хадгалах ёстой, тэдний өмнө хүлээсэн хариуцлагаа биелүүлэх ёстой. Яагаад чи тэдэнд анхаарал хандуулж, халамжилж, яажшуу байгааг нь асуух ёстой вэ? Учир нь чи тэдний хүүхэд, тэдэнтэй ийм харилцаатай, өөр нэг төрлийн хариуцлагатай бөгөөд энэ хариуцлагаас үүдэн тэднийг арай илүү харж хандаж, тэдэнд илүү мөн чанартай холбоотой дэмжлэг үзүүлэх ёстой. Энэ нь үүргээ гүйцэтгэхэд чинь нөлөөлөхгүй байгаа л бол, мөн эцэг эх чинь Бурханд итгэж, үүргээ гүйцэтгэхэд чинь саад болж, үймүүлэхгүй, чамайг хойш татахгүй л байгаа бол чи тэдний өмнө хариуцлагаа биелүүлэх нь жам ёсны, зохистой зүйл бөгөөд мөс чанартаа зэмлүүлэхгүй байх хэмжээнд чи үүнийг хийх ёстой—энэ нь чиний хүрэх ёстой хамгийн наад захын стандарт юм. Хэрвээ чи орчны нөлөөлөл, саад бэрхшээлээс болоод гэртээ эцэг эхээ хүндэлж чаддаггүй бол энэ дүрмийг дагаж мөрдөх албагүй. Чи өөрийгөө Бурханы зохион байгуулалтад даатгаж, Бурханы зохицуулалтад захирагдах ёстой, эцэг эхээ хүндлэх гэж зүтгэх шаардлагагүй. Бурхан үүнийг ялладаг уу? Бурхан үүнийг ялладаггүй; Бурхан үүнийг хийлгэх гэж хүмүүсийг хүчилдэггүй. Бид одоо юуны талаар нөхөрлөж байгаа вэ? Эцэг эхээ хүндлэх нь үүргээ гүйцэтгэхтэй нь зөрчилдөх үед хүмүүс яаж хэрэгжүүлэх ёстой тухай нөхөрлөж байна; хэрэгжүүлэлтийн зарчим болон үнэнийг нөхөрлөж байна. Чамд эцэг эхээ хүндлэх хариуцлага байдаг бөгөөд орчин нөхцөл нь бүрдвэл чи энэ хариуцлагыг биелүүлж болох ч сэтгэл хөдлөлдөө захирагдах ёсгүй. Жишээлбэл, хэрвээ эцэг эхийн чинь нэг нь өвчин тусаж, эмнэлэгт хэвтээд, тэднийг халамжлах хэн ч байхгүй, чи өөрөө үүргээ гүйцэтгээд гэртээ харих завгүй байвал яах ёстой вэ? Иймэрхүү үед сэтгэл хөдлөлдөө захирагдаж болохгүй. Энэ асуудлын талаар залбирч, үүнийг Бурханд даатгаж, Бурханы зохион байгуулалтад даатгах ёстой. Чи ийм хандлагатай байх ёстой. Хэрвээ Бурхан эцэг эхийн чинь амийг авч, тэднийг чамаас булаан авахыг хүсвэл чи мөн л дуулгавартай байх ёстой. Зарим хүн: “Хэдийгээр би дуулгавартай байсан ч сэтгэл шимширч, олон өдөр уйлсан—энэ нь сэтгэл хөдлөл биш гэж үү?” гэж хэлдэг. Энэ нь сэтгэл хөдлөл биш, хүний сайхан сэтгэл, хүн чанартай хэрэг бөгөөд Бурхан үүнийг ялладаггүй. Чи уйлж болно, гэхдээ хэдэн өдөр уйлаад, унтаж, юм идэж чадахгүй, үүргээ гүйцэтгэх сэтгэл төрөхгүй, тэр ч байтугай гэртээ харьж, эцэг эх дээрээ очихыг хүсвэл чи үүргээ сайн гүйцэтгэж чадахгүй бөгөөд үнэнийг хэрэгжүүлээгүй байна, өөрөөр хэлбэл, чи эцэг эхээ хүндлэх хариуцлагаа биелүүлээгүй, харин сэтгэл хөдлөл дотроо амьдарч байна. Хэрвээ чи сэтгэл хөдлөлөөр амьдрах явцдаа эцэг эхээ хүндэлдэг бол хариуцлагаа биелүүлэхгүй, Бурханы үгийг дагаж мөрдөхгүй байна, учир нь чи Бурханы даалгаврыг орхисон бөгөөд Бурханы замыг дагадаг хүн биш. Иймэрхүү нөхцөл байдалтай тулгарах үед хэрвээ энэ нь үүргийг чинь саатуулахгүй, эсвэл үүргээ үнэнчээр гүйцэтгэхэд чинь нөлөөлөхгүй бол чи эцэг эхээ ачлахын тулд зарим нэг чадах зүйлээ хийж болно, биелүүлж чадах хариуцлагаа биелүүлж болно. Дүгнэж хэлбэл, энэ нь хэвийн хүн чанарын цар хүрээнд хүмүүсийн хийх учиртай, хийж чадах зүйл юм. Хэрвээ чи сэтгэл хөдлөлдөө баригдаж, улмаар үүргийн гүйцэтгэлээ саатуулж байвал энэ нь Бурханы санаа зорилготой бүрэн зөрчилдөнө. Бурхан чамаас үүнийг хийхийг хэзээ ч шаардаагүй, зөвхөн эцэг эхдээ хүлээсэн хариуцлагаа биелүүлэхийг л шаардсан, тэгээд л тэр. Ачлалтай байх гэдэг нь энэ юм. Бурхан “эцэг эхээ хүндлэх” тухай ярихад энэ нь болзолтой байдаг. Чи зүгээр л бүх төрлийн нөхцөл байдалд биелүүлж болох цөөн хэдэн хариуцлагыг биелүүлэх хэрэгтэй, тэгээд л болно. Эцэг эх чинь хүнд өвдөх юм уу нас барах эсэх тухайд бол үүнийг чи шийдэх үү? Тэдний амьдрал ямар байх, хэзээ насан эцэслэх, ямар өвчин тэднийг хөнөөх, эсвэл тэд хэрхэн нас барах—эдгээр зүйл чамтай ямар нэгэн байдлаар холбоотой юу? (Үгүй.) Тэдгээр нь чамтай ямар ч хамаагүй. Зарим хүн: “Би эцэг эхээ хүндлэхийн тулд хариуцлагаа биелүүлэх ёстой. Би тэднийг өвчлүүлэхгүй байх ёстой, ялангуяа хорт хавдар юм уу амь насанд халтай өвчин тусгахгүй байх ёстой. Тэднийг 100 насалтал нь амьдруулах ёстой. Тэгсэн цагт л би хариуцлагаа үнэхээр биелүүлсэн байх болно” гэдэг. Энэ хүмүүс утгагүй биш үү? Энэ нь гарцаагүй хүний төсөөлөл болохоос Бурханы шаардлага яавч биш. Чи өөрөө 100 насалж чадах эсэхээ ч мэдэхгүй байж, эцэг эхээ тэгж наслуулахаар шаардах нь мунхаг хүний мөрөөдөл юм! Бурхан “эцэг эхээ хүндлэх” тухай ярихдаа зүгээр л хэвийн хүн чанарын цар хүрээнд орших хариуцлагаа биелүүлэхийг чамаас шаардаж байгаа. Чи эцэг эхээ ад үзэхгүй, эсвэл мөс чанар, ёс суртахуунд чинь харшлах зүйл хийхгүй байхад л хангалттай. Энэ нь Бурханы үгтэй нийцэх биш үү? (Тийм.) Мэдээж бид бас эцэг эх чинь Бурханд итгэхэд чинь саад болох, тэдний уг чанар, мөн чанар нь үл итгэгчид, шүтлэггүй хүмүүсийнх, бүр ёрын муу хүмүүс болон диаволынх байх, тэд чамтай адилхан замаар явахгүй байх тохиолдлын талаар дөнгөж сая дурдсан. Өөрөөр хэлбэл, тэд чамтай адил төрлийн хүн огт биш бөгөөд хэдийгээр олон жил нэг гэрт амьдарсан ч тэдэнд чинийх шиг эрэл хайгуул, ёс жудаг ер байхгүй, чамтай адил дур сонирхол, хүсэл эрмэлзэл байдаггүй. Чи Бурханд итгэдэг, харин тэд Бурханд огт итгэдэггүй, тэр ч бүү хэл Бурханыг эсэргүүцдэг бол ийм нөхцөлд юу хийх ёстой вэ? (Тэднийг орхих.) Ийм нөхцөлд тэднийг орхи, эсвэл харааж зүх гэж Бурхан чамд хэлээгүй. Бурхан тэгж хэлээгүй. “Эцэг эхээ хүндэл” гэсэн Бурханы шаардлага хүчинтэй хэвээр байгаа. Энэ нь чи эцэг эхтэйгээ хамт амьдарч байх үедээ эцэг эхээ хүндлэх энэ шаардлагыг баримталсаар байх ёстой гэсэн үг юм. Энэ явдал дээр зөрчилдөөн байхгүй, тийм биз дээ? (Байхгүй.) Үүнд ямар ч зөрчилдөөн байхгүй. Өөрөөр хэлбэл, чи гэртээ харьж амжвал эцэг эхдээ хоол хийж өгөх юм уу банш хийж өгөөд, боломжтой бол эрүүл мэндийн хэдэн бүтээгдэхүүн авч өгч болох бөгөөд тэд чамд маш сэтгэл хангалуун байна. Чамайг итгэлийнхээ талаар ярихад тэд хүлээн авдаггүй, итгэдэггүй, бүр үг хэлээр доромжилдог бол чи тэдэнд сайн мэдээ номлох шаардлагагүй. Тэдэнтэй уулзах боломжтой бол ийм маягаар хэрэгжүүл; боломжгүй бол зүгээр л тийм байх ёстой бөгөөд энэ нь Бурханы зохион байгуулалт тул чи хурдхан тэднээс зай барьж, зайлсхийх ёстой. Үүний зарчим юу вэ? Эцэг эх чинь Бурханд итгэдэггүй, чамтай нийтлэг хэл яриагүй, нийтлэг эрэл хайгуул, зорилгогүй, чамтай адил замаар алхдаггүй, тэр ч бүү хэл Бурханд итгэх итгэлд саад болж, хяхан хавчдаг бол чи тэднийг ялган таньж, мөн чанарыг нь нэвт харж, тэднийг голох ёстой. Мэдээж хэрвээ тэд Бурханыг үг хэлээр доромжилж, эсвэл чамайг харааж зүхэх юм бол чи зүрх сэтгэлдээ тэднийг харааж болно. Тэгвэл Бурханы хэлсэн “эцэг эхээ хүндлэх” гэдэг нь юуг хэлдэг вэ? Чи үүнийг хэрхэн хэрэгжүүлэх ёстой вэ? Өөрөөр хэлбэл, хэрвээ чи хариуцлагаа биелүүлж чадаж байгаа бол бага зэрэг биелүүл, тийм боломж байхгүй бол, эсвэл эцэг эхтэйгээ харилцах харилцаан дахь санал зөрөлдөөн чинь хэдийнээ дэндүү их болж, та нарын дунд зөрчилдөөн үүсэж, бие биетэйгээ уулзаж чадахгүй түвшинд очсон бол чи даруйхан тэднээс салах ёстой. Ийм төрлийн эцэг эхийг хүндлэх тухай ярихдаа Бурхан, чамайг хүүхдийн байр суурийн өнцгөөс үр хүүхдийн хариуцлагаа биелүүлж, хүүхдийн хийх учиртай зүйлийг хийх ёстой, эцэг эхээ ад үзэж болохгүй, тэдэнтэй маргалдаж, тэднийг цохиж, загнаж болохгүй, зовоож болохгүй, харин чадлынхаа хэрээр хариуцлагаа биелүүлэх ёстой гэсэн утгаар хэлсэн. Эдгээр нь хүн чанарын цар хүрээнд биелүүлэх учиртай зүйл; “эцэг эхээ хүндлэх”-тэй холбоотойгоор хүний хэрэгжүүлэх ёстой зарчим юм. Үүнийг хийхэд амархан уу? Чи адгуу зангаар эцэг эхтэйгээ харилцаж, “Та хоёр бол диаволууд, үл итгэгчид, Бурхан та нарыг гал, хүхэрт нуур болон ёроолгүй нүхэнд очуулахаар хараана, тамын арван найман түвшин рүү илгээнэ!” гэж хэлэх хэрэггүй. Тэгэх шаардлагагүй, тэгж туйлшрах хэрэггүй. Орчин нь бүрдвэл, нөхцөл байдал шаардвал чи эцэг эхээ ачлах хариуцлагаа биелүүлж болно. Ингэх шаардлагагүй бол, эсвэл орчин нөхцөл нь бүрдэхгүй бол, ингэх боломжгүй бол чи энэ үүрэг хариуцлагаас чөлөөлөгдөж болно. Чи эцэг эхтэйгээ уулзаж, харилцах үедээ үр хүүхдийн хариуцлагаа биелүүлэхэд л болно. Тэгэх үедээ чи даалгавраа биелүүлсэн байна. Энэ зарчмыг юу гэж бодож байна? (Сайн.) Эцэг эхээ оролцуулаад бүх хүнд хандах зарчим гэж байх ёстой. Чи хуумгай авирлаж болохгүй, Бурханд итгэх итгэлийг чинь хавчсаных нь төлөө эцэг эхээ үг хэлээр доромжилж болохгүй. Энэ дэлхий дээр Бурханд итгэдэггүй маш олон хүн, шүтлэггүй өчнөөн олон хүн, Бурханыг гутаан доромжилдог маш олон хүн бий—чи тэднийг бүгдийг нь харааж, хашхирч загнах уу? Тийм биш бол чи эцэг эх рүүгээ ч хашхирч загнаж болохгүй. Хэрвээ чи бусад хүмүүс рүү биш, эцэг эх рүүгээ хашхирч загнадаг бол адгуу зангаар амьдарч байгаа бөгөөд Бурхан үүнд дургүй. Чи ямар ч шалтгаангүйгээр эцэг эхээ үг хэлээр доромжилж, харааж зүхэж, тэднийг диавол, амьд Сатан, Сатаны зарц гээд, там руу оч гэж хараадаг бол Бурхан чамд сэтгэл хангалуун байна гэж бүү бод—тийм байдаггүй юм. Ийм хуурамч идэвх санаачилга гаргаснаас чинь болоод Бурхан чамайг боломжийн гэж үзэхгүй, хүн чанартай гэж хэлэхгүй. Харин ч Бурхан чиний үйлдлийг сэтгэл хөдлөл, адгуу зан агуулж байна гэж хэлнэ. Бурхан тийм маягаар авирлахад чинь дургүй, энэ нь хэт туйлширсан хэрэг бөгөөд Бурханы хүсэлд нийцдэггүй. Эцэг эхээ оролцуулаад бүх хүнд хандах зарчим гэж байх ёстой; тэд Бурханд итгэдэг эсэх нь хамаагүй, ёрын муу хүмүүс мөн эсэх нь хамаагүй тэдэнд зарчимтай хандах ёстой. Бурхан хүнд энэ зарчмыг хэлж өгсөн: Энэ нь бусдад шударга хандах явдал—зүгээр л хүмүүс эцэг эхийнхээ өмнө нэмэлт хариуцлага үүрдэг. Чи энэ хариуцлагаа биелүүлэхэд л болно. Эцэг эх чинь итгэгч мөн эсэх нь хамаагүй, итгэлээ эрэлхийлдэг эсэх нь хамаагүй, амьдралыг үзэх үзэл, хүн чанар нь чинийхтэй тохирдог эсэх нь хамаагүй, чи зүгээр л тэдний өмнө хариуцлагаа биелүүлэх ёстой. Чи тэднээс зайлсхийх шаардлагагүй—зүгээр л бүх зүйлийг жам ёсоор нь, Бурханы зохион байгуулалт, зохицуулалтын дагуу явуул. Хэрвээ тэд Бурханд итгэх итгэлд чинь саад хийвэл чи мөн л чадлынхаа хэрээр эцэг эхээ ачлах хариуцлагаа биелүүлэх ёстой, ингэснээр ядаж л мөс чанар чинь тэдэнд ямар ч өргүй байна. Хэрвээ тэд чамд саад болдоггүй, Бурханд итгэх итгэлийг чинь дэмждэг бол чи бас зарчмын дагуу хэрэгжүүлж, тохиромжтой үед тэдэнд сайн хандах ёстой. Товчхондоо, юу ч боллоо гэсэн хүнд тавих Бурханы шаардлага өөрчлөгддөггүй, хүмүүсийн хэрэгжүүлэх ёстой үнэний зарчим өөрчлөгдөхгүй. Эдгээр асуудал дээр чи зүгээр л зарчмыг баримталж, биелүүлж чадах хариуцлагаа биелүүлэх хэрэгтэй. 

Бурхан яагаад “эцэг эхээ хүндэл” гэх мэт хүний зан авиртай холбоотой шаардлага тавьсан талаар Би одоо ярья. Бурханы бусад шаардлага нь бүгд хүн нэг бүрийн биеэ авч явахтай холбоотой зан авирын зохицуулалт байдаг байхад Бурхан яагаад ачлал энэрлийн асуудлын тухайд өөр шаардлага тавьсан юм бэ? Надад хэл дээ: Хэрвээ хүн эцэг эхээ ч хүндэлж чадахгүй бол ямар уг чанар, мөн чанартай байдаг вэ? (Муу.) Түүнийг төрүүлж, өсгөхийн тулд эцэг эх нь их зовсон, түүнийг өсгөж хүмүүжүүлэх нь мэдээж амар байгаагүй—үнэндээ тэд үр хүүхэд нь өөрсдөд нь асар их аз жаргал, сэтгэл хангалуун байдал авчирна гэж боддоггүй, зүгээр л хүүхэд нь том болоод аз жаргалтай амьдралаар амьдарч, өөрсдөө хүүхдийнхээ төлөө нэг их санаа зовох шаардлагагүй болно гэж л найддаг. Гэхдээ хүүхэд нь чармайдаггүй, шаргуу ажилладаггүй, сайхан амьдардаггүй—эцэг эхдээ найдан тэднээр тэжээлгэдэг бөгөөд эцэг эхээ хүндэлдэггүй төдийгүй бас эцэг эхийнхээ эд хөрөнгийг булаан авах гэж дээрэлхэж, айлган сүрдүүлдэг шимэгч болсон. Хэрвээ тэр ийм олиггүй зан авир гаргаж чаддаг бол ямархуу төрлийн хүн бэ? (Хүн чанар муутай хүн.) Тэд өөрийг нь төрүүлж, өсгөсөн хүмүүсийн өмнө хүлээсэн ямар ч хариуцлагаа биелүүлдэггүй, буруутайгаа огтхон ч мэдэрдэггүй—энэ өнцгөөс харвал тэд мөс чанартай юу? (Үгүй.) Тэд эцэг эхийгээ оролцуулаад хэнийг ч цохиж, үг хэлээр доромжилно. Тэд өөр хэн нэгэнд ханддаг шигээ эцэг эхдээ хандана—тэднийг хүссэнээрээ цохиж, үг хэлээр доромжилно. Урвайсан үедээ эцэг эхдээ уураа гаргаж, аяга таваг хагалж, аав ээжийгээ айлгана. Ийм хүн эрүүл ухаантай юу? (Үгүй.) Хэрвээ хүн мөс чанаргүй, эрүүл ухаангүй, өөрийнхөө эцэг эхийг ч тоомжиргүй зовоож чаддаг бол хүн мөн гэж үү? (Биш.) Тэгвэл тэр юу вэ? (Адгуус амьтан.) Тэр бол адгуус амьтан. Ингэж хэлэх нь зөв үү? (Зөв.) Үнэн хэрэгтээ хэрвээ хүн эцэг эхийнхээ өмнө хүлээсэн зарим хариуцлагаа биелүүлж, тэднийг асарч, энхрийлэн хайрладаг бол энэ нь хэвийн хүн чанартай хүмүүст зайлшгүй байх учиртай зүйл биш гэж үү? (Мөн.) Хэрвээ хүн эцэг эхээ ад үзэж, зовоох юм бол мөс чанар нь хүлээн зөвшөөрч чадах уу? Хэвийн хүн тиймэрхүү юм хийж чадах уу? Мөс чанар, эрүүл ухаантай хүмүүс ингэж чадахгүй—тэд эцэг эхээ уурлуулчихвал хэдэн өдөр сэтгэл тавгүйтнэ. Зарим хүн түргэн ууртай байдаг бөгөөд цөхрөнгөө барах мөчдөө эцэг эхдээ уурлаж болох ч дараа нь тэд мөс чанартаа зэмлүүлнэ, уучлал гуйхгүй байлаа ч дахин тийм юм хийхгүй. Энэ бол хэвийн хүн чанартай хүмүүст байх ёстой зүйл, хэвийн хүн чанарын илчлэл. Хүн чанаргүй хүмүүс юу ч мэдрэхгүйгээр эцэг эхээ яаж ч зовоож чадах бөгөөд тэдний хийдэг зүйл энэ юм. Бага байхад нь аав ээж нь нэг удаа цохисон л бол тэд насан туршдаа үүнийг санах ба өсөж том болсныхоо дараа аав ээж рүүгээ дайрч, эргүүлээд зодохыг хүсдэг. Бага байхад нь аав ээж нь зодсон бол ихэнх хүн зөрүүлээд цохихыг хүсдэггүй; гучаад насны зарим хүн аав ээж нь цохих үед эргүүлээд цохихгүй, өвдөж байсан ч нэг ч үг дуугарахгүй. Энэ нь хэвийн хүн чанартай хүмүүст байх учиртай зүйл юм. Тэд яагаад энэ талаар нэг ч үг дуугарахгүй вэ? Өөр хүн тэднийг цохивол тэд үүнийг зөвшөөрч, тэр хүнд зодуулах уу? (Үгүй.) Өөр хүн байсан бол хэн байх нь хамаагүй тэд өөрсдийгөө зодуулахгүй—бүр хэл амаар доромжилсон үг хэлэхийг нь ч зөвшөөрөхгүй. Тэгвэл тэд аав ээж нь яаж ч цохисон яагаад эргүүлээд цохидоггүй, эсвэл уурладаггүй юм бэ? Яагаад тэвчдэг юм бэ? Тэдний хүн чанарт мөс чанар, эрүүл ухаан байдаг учраас тэр биш гэж үү? Тэд дотроо “Аав ээж маань намайг өсгөсөн. Тэд намайг зодох нь буруу ч гэсэн би тэвчих ёстой. Тэгээд ч би тэднийг уурлуулсан учраас зодуулбал таарна. Би үгэнд нь орохгүй, уурыг нь хүргэсэн учраас л тэд ингэж байгаа. Би зодуулбал таарна! Би дахиад хэзээ ч ингэхгүй” гэж боддог. Хэвийн хүн чанартай хүмүүст байх ёстой эрүүл ухаан энэ биш гэж үү? (Мөн.) Хэвийн хүн чанарын энэ эрүүл ухаан нь эцэг эхийнхээ ингэж хандахыг тэвчихэд хүргэдэг. Энэ бол хэвийн хүн чанар юм. Тэгвэл ингэж хандахыг нь тэвчиж чаддаггүй, эцэг эх рүүгээ эргээд дайрдаг хүмүүст ийм хүн чанар байдаг уу? (Байхгүй.) Тийм ээ, тэдэнд байдаггүй. Хэвийн хүн чанарын мөс чанар, эрүүл ухаангүй хүмүүс бүр төрсөн аав ээжийгээ ч зодож, үг хэлээр доромжилж чаддаг, тэгвэл тэд Бурхан болон чуулганы ах, эгч нартаа яаж хандаж чадах вэ? Тэд өөрсдийг нь төрүүлж, өсгөсөн хүмүүст ингэж хандаж чаддаг юм чинь цусан холбоогүй бусад хүнийг бүр ч тоохгүй биш үү? (Тийм ээ.) Тэд өөрсдийнхөө харж, хүрч чадахгүй Бурханд яаж хандах вэ? Нүдээрээ харж чадахгүй Бурханд мөс чанар, эрүүл ухаанаар хандаж чадах уу? Тэд Бурханы зохион байгуулсан бүх орчинд дуулгавартай байж чадах уу? (Үгүй.) Хэрвээ Бурхан тэдэнтэй харьцаж, засаж, эсвэл шүүж, гэсгээвэл тэд Бурханыг эсэргүүцэх үү? (Тэгнэ.) Үүнийг бодоод үз: Хүний мөс чанар, эрүүл ухаан ямар чиг үүрэг гүйцэтгэдэг вэ? Хүний мөс чанар, эрүүл ухаан тодорхой хэмжээнд зан авирыг нь хязгаарлаж, зохицуулж чаддаг—энэ нь хүнийг зөв хандлагатай болгож, ямар нэг зүйл тохиолдоход зөв сонголт хийж, өөрсдөд нь тохиолдсон юм бүхэнд мөс чанар, эрүүл ухаанаар ханддаг болгодог. Ихэнх тохиолдолд мөс чанар, эрүүл ухаанд үндэслэн авирлах нь хүмүүст асар олон золгүй явдлаас зайлсхийх боломж олгоно. Мэдээж үнэнийг эрэлхийлдэг хүмүүс энэ суурин дээр үнэнийг эрэлхийлэх замаар алхах сонголт хийж, үнэний бодит байдалд орж, Бурханы зохион байгуулалт, зохицуулалтад дуулгавартай байж чаддаг. Үнэнийг эрэлхийлдэггүй хүмүүс хүн чанаргүй бөгөөд тэдэнд ийм мөс чанар, эрүүл ухаан байдаггүй—үүний үр дагавар аймшигтай. Тэд Бурханд юу ч хийж чадна—яг л фарисайчууд Эзэн Есүст хандсантай адилаар тэд Бурханыг гутааж, Бурханаас өшөө авч, Бурханыг доромжилж, бүр Бурханыг буруутгаж, Бурханаас урваж чадна. Энэ асуудал маш ноцтой—энэ нь гай дууддаг бус уу? Хүн чанарын эрүүл ухаангүй хүмүүс адгуу зангаасаа үүдэн бусдаас үргэлж өшөө авдаг; хүн чанарын эрүүл ухаанд баригддаггүй тул туйлширсан бодол санаа, үзэл бодолтой болж, дараа нь туйлширсан зан гаргаж, мөс чанар, эрүүл ухаангүй авирлахад амархан байдаг бөгөөд эцэстээ үр дагавар нь бүрмөсөн хяналтаас гардаг. Би “эцэг эхээ хүндлэх” болон үнэний хэрэгжүүлэлтийн талаар нөхөрлөж бараг дууслаа—эцсийн эцэст энэ нь хүн чанараас шалтгаалдаг. Бурхан яагаад “эцэг эхээ хүндэл” гэх мэтийн шаардлага тавьсан бэ? Энэ нь хүний биеэ авч явах байдалтай холбоотой учраас. Нэг талаар Бурхан энэ шаардлагыг ашиглан хүний зан авирыг зохицуулдаг, нөгөө талаар хүмүүсийн хүн чанарыг шалгаж, тодорхойлдог. Хэрвээ хүн төрсөн аав ээждээ мөс чанар, эрүүл ухаанаар ханддаггүй бол хүн чанаргүй гэдэг нь гарцаагүй. Зарим хүн: “Аав, ээж нь хүн чанар сайтай биш, хүүхдийнхээ өмнө хүлээсэн хариуцлагаа бүрэн биелүүлээгүй бол яах вэ—тэр хүн мөн л эцэг эхдээ ачлалтай байх ёстой юу?” гэдэг. Хэрвээ тэр хүн мөс чанар, эрүүл ухаантай бол хүү юм уу охины хувиар эцэг эхээ зовоохгүй. Эцэг эхээ зовоодог хүмүүст мөс чанар, эрүүл ухаан яавч байхгүй. Тиймээс Бурхан ямар ч шаардлага тавьсан, энэ нь хүмүүсийн эцэг эхдээ хандах хандлагатай, ихэвчлэн амьдран харуулж, илчилдэг хүн чанартай холбоотой эсэх нь хамаагүй, ямар ч тохиолдолд Бурхан гадна талын зан авиртай холбоотой эдгээр арга замыг дэвшүүлсэн тул Өөрийн гэсэн шалтгаан, зорилготой байж таарна. Хэдийгээр Бурханы тавьсан зан авирын эдгээр шаардлага нь зарим талаар үнэнээс хол байдаг ч ямартай ч хүний зан авирыг зохицуулахын тулд Бурханы тогтоосон стандарт мөн юм. Тэдгээр нь бүгд ач холбогдолтой, өнөөдөр ч хүчинтэй хэвээр байдаг.

Би хүнд тавьсан Бурханы зан авирын шалгуур болон Бурханы шаарддаг үнэний хоорондох янз бүрийн уялдаа холбоо, ялгааны талаар сая нөхөрлөлөө. Одоо бид хүмүүсийн үзэлдээ зөв, сайн гэж үздэг зүйлсийн нэг хэсэг болох сайн зан авирын талаар нөхөрлөж бараг дууссан биш үү? Энэ талаарх нөхөрлөлөө дуусгасны дараа бид хүний зан авирыг зохицуулахын тулд Бурханы тавьсан зарим стандарт болон үг хэллэг, хүний амьдран харуулдаг зүйлийн тухай ярилцаж, зарим жишээг жагсаасан, тухайлбал: бусдыг зодохгүй, хэл амаар доромжлохгүй байх, эцэг эхээ хүндлэх, архи ууж, тамхи татахгүй байх, хулгай хийхгүй, бусдыг далимдуулан ашиглахгүй байх, хуурамч мэдүүлэг өгөхгүй, хуурамч шүтээн шүтэхгүй байх гэх мэт. Мэдээж эдгээр нь ердөө гол зүйл нь бөгөөд илүү олон нарийн ширийн зүйлийг бид авч үзэхгүй. Тэгвэл эдгээр зүйлийн талаар нөхөрлөсний дараа та нар ямар үнэнийг олж авсан байх ёстой вэ? Ямар зарчмыг хэрэгжүүлэх ёстой вэ? Юу хийх ёстой вэ? Ахмадыг хүндэлж, залуусыг халамжлах хэрэгтэй юу? Сайхан ааштай хүн байх шаардлагатай юу? Эвсэг найрсаг, ойр дотно байдалтай байх хэрэгтэй юу? Эмэгтэйчүүд эелдэг зөөлөн, хүмүүжилтэй юм уу боловсрол сайтай, мэдрэмжтэй байх хэрэгтэй юу? Эрчүүд нь агуу, амбицтай, амжилттай хүн байх хэрэгтэй юу? Тэгэх хэрэггүй. Мэдээж бид асар их нөхөрлөл хийсэн. Уламжлалт соёлын дэмждэг эдгээр зүйлийг Сатан хүмүүсийг төөрөлдүүлэхдээ ашигладаг нь тодорхой. Эдгээр нь үнэхээр төөрөлдүүлдэг зүйлс бөгөөд хүмүүсийг мэхэлдэг зүйлс юм. Та нар өөрсдийгөө шалгаж, ийм бодол санаа, үзэл бодол, зан авир, илрэлийг өвөрлөсөөр байгаа эсэхээ харах ёстой. Хэрвээ байгаа бол тэдгээрийг шийдвэрлэхийн тулд үнэнийг хурдхан эрж хайх ёстой, дараа нь үнэнийг хүлээн авч, Бурханы үгээр амьдрах ёстой. Тийм маягаар Бурханы сайшаалыг хүртэж чадна. Та нар уламжлалт соёлоор амьдрах үед дотоод байдал чинь ямар байсан, зүрх сэтгэлийн чинь гүнд ямар мэдрэмж төрж, юу олж авсан, үр дүн нь юу байсныг эргэцүүлээд, дараа нь биеэ барих, ариун хүний ёс журамтай байх, бусдыг цохихгүй, үг хэлээр доромжлохгүй байх гэх мэт хүнээс шаардсан Бурханы стандартын дагуу биеэ авч явахад ямар санагдахыг харах ёстой. Эдгээр амьдралын хэв маягийн аль нь чамайг илүү хялбар, эрх чөлөөтэй, тогтвортой, амар амгалан амьдруулж, илүү хүн чанартай амьдрах боломж олгож байгааг, мөн аль нь хуурамч багийн дор амьдарч байгаа мэт санагдуулж, амьдралыг чинь маш хуурамч, өрөвдөлтэй болгож байгааг хар. Амьдралын эдгээр хэв маягийн аль нь чамайг Бурханы шаардлагад улам ойр амьдруулж, Бурхантай харилцах харилцааг чинь улам хэвийн болгож байгааг хар. Чи үүнийг бодитоор туулах үедээ мэдэх болно. Бурханы үг болон үнэнийг л хэрэгжүүлэх нь чамд чөлөөлөлт, эрх чөлөөг авчирч, Бурханы сайшаалыг хүртэх боломж олгож чадна. Жишээлбэл, өөрийгөө ахмадыг хүндэлж, залуусыг халамжилдаг, дүрэм журмыг дагаж мөрддөг, сайн хүн гэж бусдаар хэлүүлэхийн тулд чи өөрөөсөө насаар ахмад ах юм уу эгчтэй уулзах бүрдээ “ах аа”, “эгч ээ” гэж дуудаад, нэрээр нь дуудаж хэзээ ч зүрхэлдэггүй, нэрээр нь дуудахаас хэтэрхий ичиж, тэгэх нь тун хүндлэлгүй хэрэг гэж боддог байлаа гэе. Ахмадыг хүндэлж, залуусыг халамжлах энэ уламжлалт үзэл зүрх сэтгэлд чинь нуугдсан байдаг тул хөгшин хүнийг харахдаа чи маш эелдэг, зөөлөн авирлаж, дүрэм журам сахидаг, соёлтой хүн мэт байж, өөрийн эрхгүй 15-аас 90 градусын өнцөг үүсгэн биеэрээ бөхийдөг. Чи ахмад хүмүүст хүндэтгэлтэй ханддаг бөгөөд урд чинь байгаа хүн хэдий чинээ өндөр настай байна, төдий чинээ сайхан авиртай мэт дүр эсгэдэг. Ингэж сайхан авирлах нь сайн зүйл мөн үү? Энэ бол ноён нуруугүй, нэр хүндгүй амьдарч байгаа хэрэг юм. Ийм хүмүүс жаахан хүүхэд харах үедээ яг л хүүхэд шиг хөөрхөн, хөгжилтэй авирладаг. Өөрийнхөө үе тэнгийн нэгнийг харах үедээ тэд нэлээд цэх зогсож, насанд хүрэгч мэт авирладаг, ингэснээр бусад нь тэднийг үл хүндэлж зүрхэлдэггүй. Тэд ямархуу хүн бэ? Олон нүүртэй хүн биш үү? Тэд маш хурдан өөрчлөгддөг, тийм биз дээ? Хөгшин хүнийг хараад тэд “өвөө”, “эмээ” гэж дууддаг. Өөрөөс нь насаар яльгүй ах хүнийг харах үедээ “агаа”, “эгээ”, “ах аа”, “эгч ээ” гэж дууддаг. Өөрөөсөө залуухан хүнтэй уулзахдаа “дүү”, “миний дүү” гэдэг. Тэд нас сүүдрээс нь хамааран хүмүүст өөр өөр алдар цол, хоч нэр өгдөг бөгөөд хүмүүсийг ингэж хаягладаг байдал нь маш оновчтой, үнэн зөв байдаг. Эдгээр зүйл тэдний ясанд нь суусан байдаг бөгөөд үүнийгээ асар чөлөөтэй хэрэглэж чаддаг. Ялангуяа Бурханд итгэж эхэлснийхээ дараа тэд “Одоо би Бурханд итгэгч юм чинь дүрэм журам сахиж, соёлтой байх ёстой; боловсрол сайтай, мэдрэмжтэй байх ёстой. Би тэр шүтлэггүй, асуудалтай залуус шиг дүрэм журмыг зөрчиж, тэрсэлж болохгүй—хүмүүс үүнд дургүй. Би хүн бүрд таалагдахыг хүсвэл ахмадыг хүндэлж, залуусыг халамжлах ёстой” гэдэгт бүр ч их үнэмшдэг. Тиймээс тэд зан авираа улам чанд зохицуулж, өөр өөр насны хүмүүсийг өөр өөр түвшинд хувааж, бүгдэд нь алдар цол, хоч нэр өгч, дараа нь үүнийгээ өдөр тутмын амьдралдаа байнга хэрэгжүүлж, улмаар “Намайг хараач, би Бурханд итгэснийхээ дараа үнэхээр өөрчлөгдсөн. Би боловсрол сайтай, мэдрэмжтэй, сайхан ааштай, ахмадыг хүндэлж, залуусыг халамжилдаг, эвсэг найрсаг хүн. Би үнэхээр хүний төрхтэй амьдарч байна. Хэчнээн ахмад хүн байх нь хамаагүй, уулзсан хүн бүрээ би зөв авгайлан дуудаж мэддэг. Эцэг эх маань надад үүнийг заах шаардлагагүй, эргэн тойрны хүмүүс надад үүнийг хэлж өгөх хэрэггүй, би зүгээр л яахаа мэднэ” гэж бүр ч их боддог. Энэ сайн зан авирыг хэрэгжүүлснийхээ дараа тэд өөрсдийгөө үнэхээр хүн чанартай, үнэхээр дүрэм журам мөрддөг, Бурханд энэ нь таалагдах нь лавтай гэж боддог—тэд өөрсдийгөө болон бусдыг хуурч байгаа биш үү? Одоогоос эхлээд чи эдгээр зүйлийг орхих ёстой. Өмнө нь Би Дамин, Шяомин хоёрын түүхийг ярьж өгсөн—тэр түүх ахмадыг хүндэлж, залуусыг халамжлахтай холбоотой байсан, тийм үү? (Тийм ээ.) Зарим хүн хөгшин хүнийг хараад, тэднийг “ах аа”, “эгч ээ” гэж дуудах нь хангалттай найрсаг биш, энэ нь өөрсдийг нь хангалттай соёлтой гэж хүмүүст бодогдуулахгүй гэж боддог болохоор “хөгшин өвөө”, эсвэл “хөгшин эгч” гэж дууддаг. Чи тэдэнд хангалттай хүндлэл үзүүлсэн мэт харагддаг, тэгвэл тэднийг гэх хүндлэл чинь хаанаас гардаг вэ? Чамд бусдыг хүндэлдэг хүний царай төрх байхгүй. Чи аймшигтай, хэрцгий, шазруун, биеэ тоосон төрхтэй, өөр хэнээс ч илүү биеэ тоосон үйлдэлтэй. Чи үнэний зарчмыг эрж хайдаггүй төдийгүй, бас өөр хэнтэй ч зөвлөлддөггүй; дураараа дургидаг, өчүүхэн төдий ч хүн чанаргүй. Чи хэн байр суурьтай болохыг хараад, дараа нь тэднийг “ах аа”, “эгч ээ” гэж дуудан, үүнийхээ төлөө бусдаар магтуулна гэж найддаг—ингэж дүр эсгээд нэмэртэй юу? Ингэж дүр эсгэвэл хүн чанар, ёс суртахуунтай болох уу? Эсрэгээрээ, ингэж байгааг чинь бусад хүмүүс харах үедээ чамайг бүр ч их зэвүүцнэ. Бурханы гэрийн ашиг сонирхолтой холбоотой асуудлууд гарч ирэхэд чи жинхэнээсээ Бурханы гэрийн ашиг сонирхлоос урваж чадна. Чи өөрийгөө сэтгэл хангалуун байлгахын тулд л амьдардаг, ийм хүн чанартай хэр нь хүмүүсийг “эгч ээ” гэж дуудсаар байдаг—энэ чинь дүр эсгэлт биш үү? (Мөн.) Та нар дүр эсгэхдээ үнэхээр сайн! Надад хэл дээ, ийм хүмүүс жигшүүртэй биш үү? (Тийм.) Ийм хүмүүс үргэлж Бурханы гэрийн ашиг сонирхлоос урваж байдаг—Бурханы гэрийн ашиг сонирхлыг огтхон ч хамгаалдаггүй. Тэд тусыг усаар хариулдаг бөгөөд Бурханы гэрт амьдрахад зохихгүй. Өөрсдийгөө шалга, чиний өвөрлөсөөр байгаа ямар бодол санаа, үзэл бодол, хандлага, арга барил, хүмүүст хандах арга зам хүн төрөлхтний сайн зан авир гэж хүлээн зөвшөөрдөг ч үнэндээ Бурханы үзэн яддаг яг тэр зүйл мөн бэ гэдгийг хар. Та нар даруйхан эдгээр үнэ цэнгүй зүйлийг орхих ёстой, тэдгээртэй зууралдаж яавч болохгүй. Зарим хүн: “Ингэж авирлахад юу нь буруу юм бэ?” гэдэг. Хэрвээ чи тэгж авирладаг бол Би чамайг жигшиж, үзэн ядна, чи яасан ч тэгж авирлаж болохгүй. Зарим хүн: “Та намайг жигших нь хамаагүй, эцсийн эцэст бид Тантай хамт амьдардаггүй” гэдэг. Бид хамт амьдардаггүй байсан ч гэсэн чи тэгж авирлах ёсгүй. Чи үнэнийг хүлээн авч, хэрэгжүүлж чаддаггүй, өөрөөр хэлбэл, аврагдаж чадахгүй учраас Би чамайг жигшинэ. Тиймээс тэдгээр зүйлийг аль болох хурдан орхисон чинь дээр. Битгий дүр эсгэ, хуурамч багийн цаана бүү амьдар. Энэ тухайд Барууны хүмүүс маш хэвийн гэж Би бодож байна. Жишээлбэл, Америкт чи зүгээр л хүмүүсийг нэрээр нь дуудах хэрэгтэй. Чи энэ хүнийг “өвөө”, тэр хүнийг “эмээ” гэж эв хавгүй дуудах хэрэггүй, хүмүүс чамайг шүүмжлэх талаар санаа зовох шаардлагагүй—зүгээр л хүмүүсийг нэр хүндтэй байдлаар нэрээр нь дуудаж болох бөгөөд ингэж дуудахыг чинь сонсоод том хүн ч бай, хүүхэд ч бай маш их баярлаж, чамайг өөрийг нь хүндэлж байна гэж бодно. Эсрэгээрээ, хэрвээ чи нэрийг нь мэддэг ч “ноёнтоон”, “эгч ээ” гэж дуудах юм бол тэд баярлахгүй, чамайг үл тоомсорлох бөгөөд энэ нь чамд маш хачин санагдана. Барууны соёл Хятадын уламжлалт соёлоос өөр. Хятадын ард түмэн уламжлалт соёлд үнэмшиж, үүний нөлөөнд автсан байдаг бөгөөд үргэлж өндөр албан тушаал хашиж, бүлгийн ахмад нь байж, бусдаар өөрийгөө хүндлүүлэхийг хүсдэг. Тэдний хувьд “өвөө”, “эмээ” гэж дуудуулах нь хангалтгүй, энэ үгийн урд “хөгшин” гэсэн үг нэмж, “хөгшин өвөө”, “хөгшин эмээ”, “хөгшин ах” гэж дуудахыг хүмүүсээс хүсдэг. Тэгээд бас “том эгч”, эсвэл “том ах” гэж бий—хэрвээ тэд “хөгшин” гэж дуудуулахгүй бол “том” гэж дуудуулахыг хүсдэг. Ийм хүмүүс жигшүүртэй биш үү? Энэ ямар гээчийн зан чанар вэ? Олиггүй биш үү? Энэ нь үнэхээр зэвүүн! Ийм төрлийн хүмүүс бусдын хүндлэлийг олж авч чадахгүй төдийгүй, бусад хүмүүс тэднийг үзэн ядаж, зэвүүцэж, тэднээс зайгаа барьж, тэднийг голдог. Тиймээс уламжлалт соёлын эдгээр талыг илчилж, эдгээр зүйлийг үзэн ядах шалтгаан Бурханд бий. Учир нь эдгээр зүйл Сатаны заль мэх, зан чанарыг агуулдаг, мөн хүний биеэ авч явах арга барил, чиг баримжаанд нөлөөлдөг. Мэдээж бас хүмүүс, зүйлсийн талаарх хүний үзэл бодолд нөлөөлөхийн сацуу хүмүүсийг харалган болгож, зөв замыг сонгох чадварт нь нөлөө үзүүлдэг. Тиймээс хүмүүс эдгээр зүйлийг орхих ёстой биш үү? (Тийм ээ.)

Хятадын ард түмэнд уламжлалт соёл гүн гүнзгий нөлөө үзүүлсэн. Мэдээж дэлхий дээр бүх улс оронд өөрийн гэсэн уламжлалт соёл байдаг бөгөөд эдгээр уламжлалт соёл нь хоорондоо багахан л ялгаатай. Зарим үг хэллэг нь Хятадын уламжлалт соёлынхоос ялгаатай хэдий ч уг чанар нь адилхан. Хүмүүс завхарсан зан чанартай, хэвийн хүн чанаргүй тул гаднаа сайн мэт харагддаг, хүний үзэл, төсөөлөлтэй нийцдэг, хүмүүс хэрэгжүүлэхэд амархан, өөрсдийгөө нуун далдлахад амархан зарим маш овжин зан авирыг ашигладгаас болоод л энэ бүх үг хэллэг оршин байдаг, ингэснээр хүмүүс маш боловсон, эрхэм, хүндтэй харагдаж, нэр төртэй, ёс жудагтай мэт санагддаг. Гэхдээ уламжлалт соёлын яг энэ талууд л хүмүүсийн нүдийг сохолж, тэднийг хууран мэхэлдэг бөгөөд хүний төрхийг амьдран харуулахад яг эдгээр зүйл л хүмүүст саад болдог. Үүнээс ч долоон дор нь, Сатан эдгээр зүйлийг ашиглан хүмүүсийн хүн чанарыг завхруулж, тэднийг зөв замаас холдуулдаг. Тийм биш гэж үү? (Тийм.) Бурхан хүмүүст хулгай хийж, садар самуун үйлдэж болохгүй гэх мэтийг хэлдэг, харин Сатан хүмүүст боловсрол сайтай, мэдрэмжтэй, эелдэг зөөлөн, хүмүүжилтэй, сайхан ааштай байх ёстой гэх мэтийг хэлдэг—эдгээр нь Бурханы тавьсан шаардлагуудын яг эсрэг биш гэж үү? Бурханы шаардлагатай зориуд сөргөлддөг биш үү? Бусад хүнийг хууран мэхлэхийн тулд эдгээр гадна талын арга барил, зан авир, амьдран харуулдаг зүйлээ хэрхэн ашиглахыг Сатан хүмүүст заадаг. Харин Бурхан хүмүүст юу заадаг вэ? Тэд бусдын итгэлийг хуурамчаар олж авахын тулд гадна талын зан авирыг ашиглах ёсгүй, үүний оронд нь Бурханы үг болон үнэнд үндэслэн биеэ авч явах ёстой гэж заадаг. Тийм маягаар тэд бусдын итгэл, найдварыг хүртэх эрхтэй болно—ийм хүмүүс л хүн чанартай байдаг. Энд ялгаа байгаа биш үү? Асар их ялгаа бий. Бурхан чамд биеэ хэрхэн авч явахыг заадаг байхад Сатан чамд хэрхэн дүр эсгэж, бусад хүнийг хэрхэн хуурах вэ гэдгийг хэлж өгдөг—энэ нь том ялгаа биш үү? Тэгвэл хүмүүс эцэст нь юу сонгох ёстойг та нар одоо ойлгов уу? Эдгээрийн аль нь зөв зам бэ? (Бурханы үг.) Тийм ээ, Бурханы үг бол амьдралын зөв зам. Бурханы үг хүний зан авирын талаар ямар ч шаардлага тавьсан бай, энэ нь дүрэм журам, тушаал, эсвэл хүнд Бурханы ярьсан хууль байлаа ч гэсэн бүгд гарцаагүй зөв бөгөөд хүмүүс тэдгээрийг дагаж мөрдөх ёстой. Учир нь Бурханы үг бол үргэлж зөв зам, эерэг зүйл байна, харин Сатаны үг хүмүүсийг мэхэлж, завхруулж, Сатаны явуулгыг агуулдаг бөгөөд хүмүүсийн дур сонирхол, үзэл, төсөөлөлд хэчнээн нийцэж байлаа ч гэсэн зөв зам биш юм. Ойлгов уу? (Ойлголоо.) Өнөөдрийн нөхөрлөлийн агуулгыг сонсоод та нарт ямар санагдаж байна? Энэ нь үнэнтэй холбоотой байна уу? (Тийм ээ.) Та нар үнэний энэ талыг өмнө нь ойлгосон байсан уу? (Тийм ч тодорхой биш.) Одоо тодорхой ойлгов уу? (Өмнөхөөсөө илүү ойлголоо.) Товчхондоо, эдгээр үнэнийг ойлгох нь хүмүүст хожим ашиг тусаа өгнө. Энэ нь ирээдүйд үнэнийг эрж хайх, хүн чанарыг амьдран харуулахад нь тустай, мөн амьдралдаа эрэлхийлдэг зүйлийнх нь зорилго, чиглэлд тустай байх болно.

Үнэнийг эрэлхийлэх гэж юу гэсэн үг вэ (5)

Бид сүүлийн цуглаан дээрээ юуны талаар нөхөрлөсөн бэ? (Бурхан эхлээд Шяошяо, Шяожи хоёрын түүхийг нөхөрлөсөн. Дараа нь Та хүний сайн гэж үздэг зан авир юуг төлөөлдөг талаар нөхөрлөж, бас хүнд тавих Бурханы зарим шаардлагын талаар ярьж, ачлал элбэрлийн талаар бидний ойлгох ёстой үнэний зарчимд онцгой анхаарал хандуулсан.) Өнгөрсөн удаа бид хүний үзэлд хамгийн их нийцдэг үнэний эрэл хайгуултай холбоотой сэдвээр нөхөрлөсөн. Энэ нь бас сөрөг сэдэв, өөрөөр хэлбэл, хүний үзлийн дагуу зөв, сайн гэж тооцогддог зан авир байсан. Бид энэ сэдвийг хөндсөн зарим жишээг хэлж, дараа нь хүний зан авирыг зохицуулахын тулд Бурханы тавьсан шаардлагын талаар дахиад хэдэн жишээ татсан. Эдгээр нь үндсэндээ бидний нөхөрлөсөн тодорхой зүйл. Энэ нөхөрлөлд олон том хэсэг байгаагүй ч бид хүмүүсийн мэдлэг, хэрэгжүүлэлт, үнэний талаарх ойлголттой холбоотой олон нарийн ширийн зүйлийг хэлэлцсэн. Өнөөдөр эдгээр зүйлийг товчхон эргээд бодъё. Ерөнхийдөө хүн юуг сайн зан авир гэж үздэг вэ? Бид энэ талаар дүгнэлт хийж, ерөнхийд нь тодорхойлох ёстой биш үү? Та нар дүгнэлт хийсэн үү? Цуглаан дээр эдгээр зүйлийн талаар нөхөрлөсөн үү? (Тэгсэн. Бурхан бидэнтэй хэдэн удаа нөхөрлөсний дараа бид хүний зөв гэж боддог сайн зан авир нь нэг төрлийн зан авир төдий гэдгийг ойлгож чадсан. Тэдгээр нь үнэнийг төлөөлдөггүй, зүгээр л хүмүүсийн дүр эсгэдэг арга зам.) Гадаад талын зан авирын талаар хүн төрөлхтний нэгтгэн дүгнэсэн зарим үгэнд үндэслэвэл эдгээр зан авирын мөн чанар яг юу вэ? Хүний мөн чанар болон хүн төрөлхтний гадна талын сайн зан авирын хоорондох харилцаа юу вэ? Эдгээр нь хүмүүсийг тун аятайхан, эрхэмсэг харагдуулдаг гадна талын сайн зан авир юм; ийм зан авиртай хүмүүс бусдад хүндлэгдэж, магтуулж, өндрөөр үнэлэгдэж, сайхан сэтгэгдэл төрүүлдэг. Энэ сайхан сэтгэгдэл нь хүний завхарсан зан чанарын мөн чанартай нийцдэг үү? (Үгүй, нийцдэггүй.) Тэгэхээр энэ өнцгөөс харвал хүний сайн зан авирын уг чанар юу вэ? Ердөө л өнгөц түвшний арга зам, дүр эсгэлт биш гэж үү? (Тийм ээ, мөн.) Эдгээр өнгөц түвшний арга зам, дүр эсгэлт нь хэвийн хүн чанарын зүй зохистой илрэл мөн үү? (Үгүй ээ, биш.) Тийм учраас хүмүүсийн үзлээр зөв, сайн гэж тооцогддог зан авир нь үнэндээ зүгээр л хүн төрөлхтний өнгөц түвшний арга зам, дүр эсгэлт юм. Энэ нь тэдгээр зан авирын уг чанар билээ. Тэдгээр нь хэвийн хүн чанарыг амьдран харуулахтай хамаагүй, хэвийн хүн чанарын илрэл ч биш; тэдгээр нь ердөө гадаад талын хандлага юм. Эдгээр арга зам нь хүний завхарсан зан чанарыг нуун далдалдаг, хүний сатанлаг уг чанар, мөн чанарыг нуун далдалдаг, бусад хүмүүсийн нүдийг хуурдаг. Хүмүүс бусдын ивээл, хүндлэл, бишрэлийг хүртэхийн тулд эдгээр сайн зан авирыг хэрэгжүүлдэг—ийм зан авир нь бие биедээ үнэнч шударгаар хандаж, өөр хоорондоо чин сэтгэлээсээ харилцахад нь хүмүүст тусалж чадахгүй, хүний төрхийг амьдран харуулж бүр ч чадахгүй. Эдгээр сайн зан авир нь чин сэтгэлийн үнэнч шударга зангаас үүдэн гардаг арга зам биш, хэвийн хүн чанарын төрөлхийн илчлэл ч биш. Тэдгээр нь хүний мөн чанарыг яавч төлөөлдөггүй; гагцхүү хүний өнгөлөн далдлалт, хуурамч төрх—завхарсан хүн төрөлхтний гоёл чимэглэл юм. Тэдгээр нь хүн төрөлхтний ёрын муу мөн чанарыг нуун далдалдаг. Тэр нь хүний зан авирын мөн чанар, өөрөөр хэлбэл, тэдгээрийн ар дахь үнэн юм. Тэгвэл хүнээс Бурханы шаарддаг зан авирын мөн чанар юу вэ? Өнгөрсөн хоёр удаагийн нөхөрлөлөөр бид хүмүүсийн зан авиртай холбоотойгоор Бурханы шаарддаг зарим арга зам, хүмүүсээс амьдран харуулахыг шаарддаг зүйлийн талаар дурдсан. Тэдгээрт юу багтдаг вэ? (Хүмүүс тамхи татаж, архи ууж болохгүй, бусдыг цохиж, хараан зүхэж болохгүй. Тэд эцэг эхээ хүндэлж, ариун хүний ёс журамтай байх ёстой. Тэд хуурамч шүтээн шүтэж, садар самуун үйлдэж, хулгай хийж, бусдын хөрөнгийг шамшигдуулж, худал гэрчлэх гэх мэтийг хийж болохгүй.) Эдгээр шаардлагын мөн чанар юу вэ? Өөрөөр хэлбэл, Бурхан эдгээр шаардлагыг тавих урьдчилсан нөхцөл нь юу вэ? Тэдгээр нь ямар үндсэн нөхцөл дээр тулгуурладаг вэ? Хүн төрөлхтнийг Сатан завхруулсан, хүн нүгэлт уг чанартай гэсэн нөхцөл байдал, урьдчилсан нөхцөлөөр эдгээр шаардлагыг тавьсан бус уу? Эдгээр шаардлага нь хэвийн хүн чанарын цар хүрээн дотор байдаг бус уу? Хэвийн хүн чанартай хүмүүсийн хүрч чадах зүйлс биш үү? (Тийм ээ, мөн.) Хэвийн хүн чанартай хүн эдгээрийг биелүүлж чадна гэсэн үндсэн нөхцөлд тулгуурлан эдгээр шаардлагыг тавьдаг. Энэ үүднээс авч үзвэл, хүнээс Бурханы шаарддаг зан авирын мөн чанар юу вэ? Энэ нь хэвийн хүн чанараар амьдран харуулдаг жинхэнэ хүний төрх, мөн хэвийн хүн чанарт байх учиртай наад захын зүйл гэж хэлж болох уу? Бидний татсан жишээнүүд: хүмүүс ариун хүний ёс журамтай байх, биеэ барих, завхай зайдан биш байх ёстой, бусдыг цохиж, хараан зүхэж, тамхи татаж, архи ууж, садар самуун үйлдэж, хулгай хийж, эсвэл хуурамч шүтээн шүтэж болохгүй, эцэг эхээ хүндлэх ёстой, түүнчлэн Нигүүлслийн эрин үед хүмүүст бас тэвчээртэй, хүлээцтэй бай гэж хэлсэн гэх мэт—Бурханы тавьсан эдгээр шаардлага нь ердөө л нэг төрлийн арга замаар хязгаарлагддаг уу? Үгүй, хүмүүс хэвийн хүн чанарыг хэрхэн амьдран харуулах ёстой вэ гэдэг шалгуурыг Бурхан тавьсан. “Шалгуур” гэдгээр Би юуг хэлж байна вэ? Бурханы шаардлагын стандартыг хэлж байгаа юм. Хүний хувьд хэвийн хүн чанартай байхын тулд юуг амьдран харуулах хэрэгтэй вэ? Бурханы тавьсан шаардлагыг биелүүлэх ёстой. Бидний жагсаасан зүйл бол хүнд тавих Бурханы шаардлагын зөвхөн нэг хэсэг нь юм. Бусдыг цохихгүй, харааж зүхэхгүй, тамхи татахгүй, архи уухгүй, садар самуун үйлдэхгүй, хулгай хийхгүй байх гэх мэт шаардлагууд нь хэвийн хүн чанартай хүмүүсийн хүрч чадах зүйлс юм. Хэдийгээр эдгээр зүйл үнэнээс доогуур, үнэнд дөхөж очихгүй ч тухайн хүний хүн чанартай эсэхийг үнэлэх зарим үндсэн стандарт билээ. 

Бидний дөнгөж сая нэгтгэн дүгнэсэн хүнээс Бурханы шаарддаг зан авирын мөн чанар юу вэ? Хэвийн хүн чанарыг амьдран харуулах. Хэрвээ хүн Бурханы шаардсанаар амьдран харуулж, авирлаж чаддаг бол Бурханы нүдээр уг хүн хэвийн хүн чанартай байдаг. Хэвийн хүн чанартай гэдэг нь юу гэсэн үг вэ? Энэ нь уг хүн зан авир, арга зам, амьдран харуулдаг зүйлийнхээ хувьд Бурханы шаарддаг зан авирын шалгуурыг аль хэдийн эзэмшиж, хэвийн хүн чанарын стандартад нийцсэн гэсэн үг, учир нь тэд Бурханы шаарддаг байдлаар хэвийн хүн чанарыг илэрхийлж, амьдран харуулдаг. Ингэж хэлж болох уу? (Болно.) Тухайн хүн Бурханд итгэдэг эсэхээс үл хамааран, жинхэнэ итгэлтэй эсэхээс үл хамааран, хэрвээ бусад хүнээс хулгайлж, бусдыг залилж, далимдуулан ашигладаг бол; ихэвчлэн булай үг хэллэг хэрэглэдэг бол; өөрсдийнх нь нэр хүнд, байр суурь, дүр төрх, бусад ашиг сонирхол нь эрсдэлд орсон үед огтхон ч эргэлзэхгүйгээр бусад хүнийг цохиж, шархлуулдаг бол; эсвэл бүр садар самууны нүгэл үйлдэхдээ тулдаг бол—хүн чанарыг амьдран харуулахдаа, ялангуяа Бурханд итгэж эхэлснийхээ дараа ийм асуудалтай хэвээр байдаг бол тэдний хүн чанар хэвийн үү? (Үгүй, хэвийн биш.) Чи шүтлэггүй хүмүүсийг, эсвэл итгэгчдийг үнэлж байгаа эсэх нь хамаагүй, Бурханы тогтоосон зан авирын эдгээр стандарт нь ердөө хүний хүн чанарыг үнэлэх хамгийн доод, хамгийн наад захын стандарт юм. Итгэгч болсныхоо дараа өөрсдийгөө бага зэрэг орхиж, зарлагадаж, багахан төлөөс төлж чаддаг ч Бурханы тогтоосон зан авирын стандартад огт нийцдэггүй зарим хүн бий. Иймэрхүү төрлийн хүмүүс хэвийн хүн чанарыг амьдран харуулдаггүй—хамгийн наад захын хүний төрхийг ч амьдран харуулдаггүй гэдэг нь тодорхой. Хүн хэвийн хүн чанарыг амьдран харуулдаггүй гэдэг нь юу гэсэн үг вэ? Хэвийн хүн чанаргүй гэсэн үг. Учир нь тэд хүн чанарыг амьдран харуулах тухайд хүн төрөлхтний зан авирт тавьсан Бурханы шаардлагын стандартад нийцэж ч чаддаггүй, маш муу хүн чанартай байдаг бөгөөд тэдэнд тааруу үнэлгээ л өгөх боломжтой. Хүний хүн чанарыг үнэлэх наад захын стандарт бол түүний зан авир хүн төрөлхтний зан авирт зориулан тогтоосон Бурханы шаардлагын стандартад нийцэж байгаа эсэхийг харах явдал юм. Бурханд итгэснийхээ дараа тэрээр биеэ барьж байгаа эсэх; хэлж, хийдэг зүйлдээ ариун хүний ёс журамтай байдаг эсэх; бусадтай харилцах үедээ бусдыг ашигладаг эсэх; гэр бүлийнхэн болон чуулганы ах, эгч нарт хайраар, тэвчээртэй, хүлээцтэй ханддаг эсэх; эцэг эхийнхээ өмнө хүлээсэн хариуцлагаа чадлынхаа хэрээр гүйцэтгэдэг эсэх; хэнийг ч хараагүй байхад хуурамч шүтээн шүтсээр байдаг эсэх гэх мэтийг хар. Бид эдгээр зүйлийг ашиглан хүний хүн чанарыг хэмжиж болно. Хүн үнэнийг хайрлаж, эрэлхийлдэг эсэхийг хойш тавиад, хүн чанартай эсэхийг нь—үг, зан авир нь Бурханы тогтоосон зан авирын стандартад нийцдэг эсэхийг эхлээд үнэл. Хэрвээ зан авирын тэдгээр стандартад нийцэхгүй бол амьдран харуулдаг зүйлийнх нь түвшний дагуу буюу дундаж, муу, маш муу, эсвэл аймшигтай гэсэн дарааллаар үнэлж болно—ингэх нь үнэн зөв юм. Хэрвээ нэг итгэгч их дэлгүүр юм уу олон нийтийн газраар явахдаа дэлгүүрээс хулгай хийж, халаасны хулгай хийдэг бол, хэрвээ урт гартай бол ямар төрлийн хүн чанартай вэ? (Муу хүн чанартай.) Ямар нэг зүйл уурыг нь хүргэх үед харааж зүхэн хашхирч, бүр бусдыг цохиж зоддог зарим хүн байдаг. Тэдний хараал зүхэл нь өөр хүний мөн чанарыг шударгаар үнэлж буй хэрэг биш, харин ч дур зоргоороо буруутгаж байгаа хэрэг бөгөөд балиар үг хэллэгээр дүүрэн байдаг. Тийм хүмүүс үзэн ядалтаа юу ч үлдээлгүйгээр гаргахын тулд хүссэн бүхнээ хэлдэг. Ялангуяа зарим хүн, чих халууцуулах вий гэсэндээ чиний сонсохыг хүсдэггүй зүйлийг эцэг эх, ах эгч нар, шүтлэггүй хамаатан садандаа, бүр шүтлэггүй найз нөхдөдөө хүртэл хэлдэг. Ийм төрлийн хүн ямархуу хүн чанартай вэ? (Муу хүн чанартай.) Тэднийг бас ямар ч хүн чанаргүй гэж хэлж болно. Тэгээд харц нь үргэлж мөнгөн дээр тогтож байдаг зарим хүн бий. Энэ хүмүүс сайн хооллож, сайхан хувцасладаг, баян чинээлэг амьдралтай мөнгөтэй хүнийг харах үедээ тэднийг далимдуулан ашиглахыг үргэлж хүсдэг. Тэгээд тойруу замаар тэднээс үргэлж юм гуйж, хоолыг нь идэж, эд зүйлийг нь ашигладаг, эсвэл тэднээс юм зээлж авчхаад, буцааж өгдөггүй. Хэдийгээр тэд ноцтой байдлаар бусдыг ашиглаагүй, үйлдэл нь мөнгө шамшигдуулж, хахууль өгөхтэй тэнцэхгүй ч урт гартай энэ зан авир нь үнэхээр дорд, жигшүүртэй бөгөөд тэд бусдын зэвүүцлийг төрүүлдэг. Илүү ноцтой зүйл гэвэл, эсрэг хүйстнийхээ гоо сайханд нүд унагадаг хүмүүс бий. Тэд үргэлж эсрэг хүйстэнтэйгээ сээтэгнэж, бүр завхайрч, эрэгтэй эмэгтэй хүмүүсийн дундах нүгэл үйлддэг. Энэ хүмүүсийн зарим нь ганц бие байхад бусад нь гэр бүлтэй байдаг—тэр ч байтугай маш ахимаг настай мөртөө завхайрдаг зарим хүн бий. Бүр ч ноцтой нь, зарим хүн ижил хүйсний гишүүдийг уруу татахаар оролдож, дотно харьцаанд ордог. Энэ нь үнэхээр зэвүүцмээр. Бүр итгэхийн аргагүй зүйл гэвэл, зарим хүн Бурханд олон жил итгэсэн хэр нь үнэн бол бүхнээс дээгүүр, эсвэл Бурханы үг бүхнийг гүйцэлдүүлдэг гэдэгт итгэдэггүй. Энэ хүмүүс заяа төөргөө мэргэлүүлэхийн тулд мэргэч төлгөч дээр байнга нууцаар очиж, Буддаг юм уу өөр хуурамч шүтээн шүтэхээр арц хүж уугиулдаг бөгөөд зарим нь бүр бусад хүмүүсийг хараахын тулд хар домын хүүхэлдэй ашиглаж, эсвэл арга засал хийлгүүлдэг гэх мэт. Ийм ёрын муу ид шидэнд оролцох нь бүр ч ноцтой асуудал юм; иймэрхүү хүмүүс үл итгэгчид бөгөөд шүтлэггүй хүмүүсээс ялгаагүй. Орчин нөхцөл гайгүй эсвэл ноцтой байхаас үл хамааран нэгэнт хүнд ийм илрэлүүд байгаа л бол тэрээр хэвийн бус, хольцтой байдлаар хүн чанарыг амьдран харуулж байгаа, түүний зарим зан авир нь бүр алдаа мадагтай, утгагүй байдаг—тэдгээр нь үнэхээр нүгэлт зан авир гэж хэлж болно. Бурханд итгэдэг болсныхоо дараа зарим хүн маш өдөөн хатгасан байдлаар хувцаслаж, шүтлэггүй хүмүүс шиг тачаангуй харагдахад ихээхэн ач холбогдол өгч, дэлхий ертөнцийн чиг хандлагыг дагадаг. Тэд ариун хүмүүстэй огтхон ч төсгүй. Зарим хүн цуглаанд явахдаа илүү аятайхан хувцасладаг ч гэртээ харих үедээ шүтлэггүй хүмүүсийн загварлаг хувцсыг сольж өмсдөг. Өмсөж байгаа зүйлийг нь харвал тэд итгэгчид шиг харагддаггүй; шүтлэггүй хүмүүс болон тэдний хооронд ямар ч ялгаа байхгүй. Тэд инээж хөхрөн, алиалж хошигнодог; өөрсдийгөө асар их өөгшүүлдэг, тун цадиггүй. Тийм хүмүүс хэвийн хүн чанарыг амьдран харуулдаг уу? (Үгүй.) Тэд дэлхий ертөнцийн чиг хандлагын араас хөөцөлдөж, тачаангуй байх, бусдын сэтгэлийг татах, бусдын анхаарлыг татахаар хөөцөлддөг. Тэд өдөржингөө өөрсдийгөө сайхан хувцаслаж, зузаан оо энгэсэг түрхэж, эсрэг хүйстнийхээ сэтгэлийг татахаар оролддог. Энэ хүмүүсийн амьдран харуулдаг зүйл харьцангуй дорой. Тэд хувцаслалт, үг яриа, биеэ авч явах байдлаа ч хязгаарлаж чаддаггүй, ариун хүний ёс журамгүй байдаг тул Бурханы шаарддаг зан авирын шалгуурын дагуу хэмжих үед тэдний амьдран харуулдаг хүн чанар маш дорд байдаг нь илэрхий юм. Эдгээр тодорхой жишээнээс бид, хүмүүсийн зан авир болон амьдран харуулдаг зүйлийн талаарх Бурханы шаардлага хэвийн хүн чанарт тавих шаардлагатай бүрэн нийцдэг—тиймээс хэвийн хүн чанартай хүмүүс мэдээж тэдгээрийг биелүүлж чадна гэдгийг харж болно. Энэ үг юу гэсэн утгатай вэ? Чи үүнийг амьдран харуулдаг бол хүний төрхтэй, хэвийн хүнтэй төстэй, наад захын түвшний хэвийн хүн чанартай гэсэн үг юм. Бурханы шаардлагын эдгээр тодорхой нарийн ширийн зүйлийг хараад бид ийм маягаар хүн чанарыг амьдран харуулах нь хуурамч биш, дүр эсгэлт биш, бусдыг хууран мэхэлж буй хэрэг ч биш гэдгийг харж болно. Харин ч энэ нь хэвийн хүн чанарын харуулах ёстой арга зам, эзэмших учиртай бодит байдал юм. Хэвийн хүн чанарын эдгээр илрэлийг амьдран харуулдаг хүмүүс л хүний төрхтэй, өчүүхэн төдий ч заль мэхгүй байдаг. Хүмүүс ийм маягаар хэвийн хүн чанарыг амьдран харуулснаар л бусдын хүндлэлийг хүлээж, нэр төртэй амьдарч чадна. Ийм маягаар хэвийн хүн чанарыг амьдран харуулж, ариун хүний ёс журамтай байснаар л хүмүүсийн хэвийн илрэл Бурханд алдрыг авчирна. Учир нь тэр үед чиний амьдран харуулдаг юм бүхэн эерэг, мөн эерэг зүйлийн бодит байдал байх бөгөөд дүр эсгэлт биш байна. Чи Бурханы шаардлагын дагуу хүний төрхийг амьдран харуулж байх болно. 

Хүний сайн зан авирын мөн чанар болон Бурханы шаарддаг зан авирын мөн чанарыг хоёуланг нь тодорхой, ойлгомжтой тайлбарласан болохоор хүмүүс хэрхэн хэрэгжүүлэх ёстой, хэвийн хүн чанарыг хэрхэн амьдран харуулах ёстой вэ гэдэг ч бас тодорхой болсон байж таарна, тийм биз дээ? Хүмүүс хэвийн хүн чанарыг амьдран харуулах тухай асуултад хэт туйлшрахгүй, эсвэл дэмий юмаар маргахгүй. Хэвийн хүн чанарыг амьдран харуулах нь хүний амьдрал дахь, хүн чанартай ямар ч хамаагүй аар саар зүйлстэй холбоотой юу? Зарим хөгийн хүмүүс энэ асуудлыг тодорхой харж чаддаггүй. Тэд: “Нэгэнт Бурханы нөхөрлөл ийм дэлгэрэнгүй байгаа юм чинь амьдралынхаа жижиг сажиг талууд дээр бид ч бас нямбай байх ёстой. Жишээ нь амтлаг төмсийг жигнэх үед илүү шим тэжээлтэй болдог уу, эсвэл шарах үед шим тэжээлтэй байдаг уу?” гэдэг. Энэ нь хэвийн хүн чанарыг амьдран харуулахтай холбоотой юу? Огтхон ч үгүй. Хүмүүс юу идэх ёстой, яаж идэх ёстой вэ гэдэг нь бүх хүнд одоо байдаг суурь мэдлэг юм. Ямар нэг зүйлийг идэхэд асуудал байхгүй л бол хүссэнээрээ идэж болно. Суурь мэдлэгийн тийм энгийн асуудлууд дээр үнэнийг эрж хайх хэрэгтэй, тийм зүйлсийг үнэн мэт хэрэгжүүлэх хэрэгтэй гэж боддог хүн хөгийн утгагүй биш гэж үү? Үнэнтэй ямар ч хамаагүй иймэрхүү асуудлуудад маш нямбай ханддаг зарим хүн одоо бий. Энэ хүмүүс өөрсдийгөө үнэнийг эрэлхийлдэг гэж боддог бөгөөд аахар шаахар асуудлуудыг үнэн мэт судалж, шинжилдэг. Зарим нь бүр нүүрээ минчийтэл эдгээр зүйлийн талаар маргалддаг. Энэ ямар төрлийн асуудал вэ? Сүнслэг ойлголт ноцтой дутагдаж байгаа хэрэг биш үү? Зарим хүн амтлаг төмс идэх явдлыг үнэн гэж эрж хайдаг нь үнэхээр инээдтэй, бас ядаргаатай. Иймэрхүү хүмүүс бол аврагдашгүй юм, учир нь тэд Бурханы үгийг ойлгодоггүй, үнэнийг эрэлхийлэх гэж юу болохыг мэддэггүй. Тэд амьдралын суурь мэдлэгийн хамгийн энгийн хэрэг явдлыг нэвт харж чаддаггүй, эдгээр асуудлыг шийдвэрлэж чаддаггүй—тэгвэл энэ олон жил амьдарсны утга учир юу байна? Энэ хүмүүс яаж ийм ач холбогдолгүй асуудлуудыг цуглаан дээр авчирч, үнэнийг эрж хайх сэдэв мэт хэлэлцэж, нөхөрлөж чаддаг байна аа? Гол шалтгаан нь энэ хүмүүс буруу зөрүү ойлголттой, сүнслэг ойлголтгүй байдаг. Тэд ямар нөхцөл байдалд нямбай байдаг вэ? Яагаад тэдэнд ийм бодол, санаа төрдөг вэ? Тэд амтлаг төмсийг хэрхэн идэх талаар цуглаан дээр ярилцаж, нөхөрлөж яаж чадаж байна аа? Миний нөхөрлөж байсан асуудлууд дэндүү бодитой байсан болохоор энэ нь үг сөрж, маргаан үүсгэх дуртай хүмүүсийн дунд зарим төөрөгдөл үүсгэсэн үү? Ийм асуудал, нөхцөл байдал үүсэхэд Надад энэ хүмүүстэй ярилцах нь сармагчнуудад хүн шиг хандахтай бага зэрэг адилхан санагддаг. Сармагчин бол уул, ширэнгэн ойд амьдардаг амьтан. Хэдийгээр тэд хүмүүстэй төсөөтэй, олон зан авир, зуршил нь хүмүүсийнхтэй төстэй ч, мөн хүмүүс сармагчныг өвөг дээдсээ гэж үздэг үе байсан ч ямартай ч сармагчин бол сармагчин хэвээрээ юм. Тэд ширэнгэн ойд, ууланд амьдрах ёстой. Тэднийг хүмүүстэй хамт амьдруулахаар байшинд байлгавал алдаа болох биш үү? Бид сармагчныг хүн мэт үзэх ёстой юу? (Үгүй, тэгэх ёсгүй.) Тэгвэл та нар сармагчин уу, эсвэл хүн үү? Хэрвээ та нар хүн юм бол Би хэчнээн их ярих ёстой болсон ч, эсвэл хэчнээн шаргуу ажиллах ёстой болсон ч эдгээр зүйлийг та нарт хэлэх нь зүйтэй, үнэ цэнтэй. Хэрвээ та нар сармагчин мөн бол Би та нарт хүн шиг хандаж, та нартай үнэн болон Бурханы хүслийн талаар ярилцан амьсгалаа дэмий гарздах нь тохиромжтой гэж үү? Ингэх нь үнэ цэнтэй юу? (Үгүй, үнэ цэнтэй биш.) Тэгээд та нар хүн үү, сармагчин уу? (Бид бол хүн.) Хүн мөн гэж найдъя. Амтлаг төмсийг хэрхэн идэх талаар цуглаан дээр нөхөрлөхийг та нар юу гэж үздэг вэ? Та нар ч бас тийм асуудал дээр нямбай хандах уу? Жишээ нь зарим хүн: “Би цэнхэр хувцас өмсөх үү, цагааныг өмсөх үү? Цагаан хувцас өмсвөл ямархуу цагааныг өмсөх вэ? Ямархуу цагаан нь ариун байдлыг төлөөлж, ариун хүнд тохиромжтой байдаг вэ? Хэрвээ цэнхэр нь тохиромжтой бол ямар цэнхэр вэ? Ямар цэнхэр нь хүнд тавьдаг Бурханы шаардлага, шалгуурт хамгийн сайн тохирч, Бурханд хамгийн их алдрыг авчирч чадах вэ?” гэж асуудаг. Та нар ер нь эдгээр асуудалд нямбай хандаж байсан уу? Ариун хүнд ямар үс засалт, ямархуу үг яриа, дуу хоолойн өнгө тохирохыг бодож үзэж байсан уу? Та нар хэзээ нэгэн цагт эдгээр зүйлд нямбай хандаж байсан уу? Зарим хүн эдгээр зүйлд нямбай хандаж, хичээл чармайлт гаргадаг. Зарим хүн үсээ шаргал болгон цайруулж, эсвэл улаан юм уу өөр хачин өнгөөр будах дуртай байсан ч Бурханд итгэдэг болсныхоо дараа чуулганы бусад ах, эгч нар үсээ будаагүй байхыг хараад будахаа больсон. Хэдэн жилийн дараа л тэд хүний үсний өнгө, үсний засалт чухал биш, харин хүн хэвийн хүн чанарыг амьдран харуулдаг эсэх, үнэнийг хайрладаг эсэх нь чухал гэдгийг бүрэн ойлгосон юм. Хэвийн хүн чанарыг амьдран харуулахтай ямар ч холбоогүй ийм асуудлуудад нямбай хандаж байсан хүмүүс эдгээр асуудал нь үнэнтэй ямар ч хамаагүй учраас эдгээр зүйлд хичээл зүтгэл гаргах нь утгагүй гэдгийг аажмаар ойлгож авч байна. Тэдгээр нь хэвийн хүн чанарын цар хүрээн доторх жаахан асуудал бөгөөд үнэнд дөхөж очихгүй. Амьдран харуулдаг хүн чанар чинь Бурханы шаардлага, стандартад нийцдэг бол тэр нь л хангалттай. Та нар урьд нь эдгээр асуудлаас болж тодорхой хэмжээнд самгардаж, төөрөлдөж байсан уу? (Тийм ээ, тэгсэн.) Энэ нь амтлаг төмсийг хэрхэн идэх талаар цуглааны үеэр мэтгэлцэх шиг тэгтлээ туйлшраагүй байсан ч гэлээ та нар ч бас амьдралын зарим нэг жижиг сажиг, аар саар асуудлаас болж самгардаж байсан. Энэ бол баримт. Тиймээс эдгээр асуудлын талаар эцсийн дүгнэлт гаргах ёстой биш үү? Бурханы шаардлага, стандартын дагуу хэвийн хүн чанарыг амьдран харуулах үедээ хүмүүс ямар зарчмыг баримтлах ёстойг та нар тодорхой мэдэж байна уу? Дараа нь тодорхой орчин нөхцөлтэй тулгарах үедээ үнэнийг хэрхэн эрж хайх ёстойгоо мэдэх үү? Зарим хүн: “Хэдийгээр би амтлаг төмсийг хэрхэн идэхээ асуух гэх мэтээр туйлширдаггүй ч гэсэн өдөр тутмын амьдралд минь тодорхой асуудал тулгарвал нэг хэсэгтээ л будилна” гэж хэлдэг. Тэгвэл Надад жишээ хэл дээ—ямар асуудал та нарыг хэсэг зуур будилуулдаг вэ? Эмэгтэйчүүд нүүрээ будах нь буруу гэж та нар хэлэх үү? Энэ нь хэвийн хүн чанарыг амьдран харуулахтай холбоотой Бурханы шаардлагад нийцдэг үү? (Энэ нь буруу биш.) Энд “буруу биш” гэдэг нь юуг хэлж байна вэ? (Хүний нүүр будалт ариун хүнд тохиромжтой, хэтэрхий зузаан биш л бол зүгээр.) Зузаан будаагүй л бол тохиромжтой. “Нүүрээ зузаан будахгүй байх нь тохиромжтой юм бол Та биднийг нүүрээ будаасай гэж хүсдэг гэсэн үг үү?” хэмээн зарим хүн асуудаг. Би тэгж хэлсэн бил үү? (Үгүй, тэгээгүй.) Нүүрээ будах нь асуудал биш, энэ нь хэвийн хүн чанарыг амьдран харуулахад нийцдэг. Үүнийг тодорхойлох зарчим бол нүүр будалт хэтэрхий зузаан л биш бол зүгээр. Стандарт нь энэ юм. Тэгвэл хэвийн хүн чанарыг амьдран харуулахтай нийцүүлэхийн тулд эмэгтэйчүүд нүүр будалтаа ямар хүрээнд байлгах ёстой вэ? Зааг хязгаар нь хаана байна вэ? “Зузаан будах” гэдэг нь юу гэсэн үг вэ? Ямархуу нүүр будалтыг зузаан гэж тооцох вэ? Хил хязгаарыг нь тодорхой зурчихвал хүмүүс юу хийхээ мэднэ. Энэ нь нарийн ширийн зүйл биш үү? Зузаан будах гэдэг нь юу гэсэн үг болохыг тайлбарласан жишээ Надад хэл дээ. (Хүн нүүрээ маш цагаанаар, уруулаа час улаанаар, нүдээ хав хараар будах үед харахад туйлын эвгүй, таагүй байдаг.) Үүнийг харах үедээ хүмүүс сүнс харсан мэт цочин харайхад хүрдэг, мөн бусад нь тухайн хүний төрөлхийн хэлбэр төрх, нүүр царайг харж чаддаггүй. Зарим улс орон, угсаатан ястны хүмүүс, түүнчлэн тодорхой мэргэжлийн хүмүүс нүүрээ тун зузаан буддаг. Жишээлбэл, уушийн газар болон шөнийн клубын хүмүүсийн нүүр будалт үүний нэг төлөөлөл биш үү? Энэ хүмүүс бүгд нүүрээ зузаан буддаг, энэ нь бусдыг босгон байгуулдаггүй—тэдний нүүр будалтын зорилго нь бусдыг уруу татахын төлөө байдаг. Ийм нүүр будалт бол зузаан нүүр будалт юм. Тэгвэл ямархуу нүүр будалт хэвийн хүн чанарыг амьдран харуулахтай нийцдэг вэ? Ажлын байрандаа байгаа эмэгтэйчүүдийн буддаг шиг хөнгөн нүүр будалт нь маш төлөв төвшин, эрхэмсэг харагддаг. Нүүр будалт чинь энэ хүрээнээс хэтрээгүй л бол зүгээр. Хятадад ахмад үеийнхэн нүүрээ будах нь загварлаг биш. Хэрвээ нийгэмд тодорхой байр суурьгүй, зэрэг зиндаагүй жирийн, ахмад хүн гэрээсээ гарахдаа үргэлж сайхан хувцаслаж, нүүрээ буддаг бол хүмүүс түүнийг нас намбаа хүндлэхгүй байна гэж хэлнэ. Харин Барууны орнуудад бол өөр. Хэрвээ чи хэн нэгэнтэй уулзах гэж байгаа, эсвэл ажилдаа явж байгаа бөгөөд нүүрээ бага зэрэг будаж, өөрийгөө жаахан арчлахгүй бол хүмүүс чамайг ажлаа хүндэлдэггүй, мэргэжлийн бус, бусад хүнд хүндэтгэлтэй хандахгүй байна гэж хэлнэ. Энэ бол нэг төрлийн соёл юм. Мэдээж иймэрхүү нөхцөл байдалд нүүр будалт нь төлөв төвшин, чигч шударга, бусдад хүндэтгэлтэй харагдахуйц түвшнээр хязгаарлагдах ёстой. Үүнийг нэг өгүүлбэрээр нэгтгэн дүгнэвэл: Хэрвээ чи нүүрээ будвал энэ нь чамайг хүндлүүштэй хүн шиг харагдуулж, хүмүүсийн зүрх сэтгэлд хүсэл тачаал өдөөхгүй байх ёстой—ийм нүүр будалт тохиромжтой. Энэ бол зарчим, энэ нь маш энгийн. Зарим хүн: “Би гэрээсээ гарахдаа нүүрээ будахгүй бол зүгээр үү? Би нүүрээ будаж дасаагүй юм” гэж асуудаг. Чи Бурханы үгээс эрж хайх ёстой. Нүүрээ будахгүй байх нь буруу гэж Бурхан хэлсэн үү? Бурхан тэгж хэлээгүй. Бурханы гэр хүмүүсээс нүүрээ будахыг хэзээ ч шаардаж байгаагүй. Хэрвээ чи нүүрээ будах дуртай бол Би чамд энэ шалгуур, хүрээ хязгаарыг өгч, нүүр будалтаа тохиромжтой байлгах ёстой гэдгийг хэллээ. Хэрвээ чи нүүрээ будах дургүй бол Бурханы гэр үүнийг шаарддаггүй. Гэхдээ чи нэг зүйлийг санах ёстой: Хэдийгээр чамаас нүүрээ буд гэж шаарддаггүй ч чи гэрээсээ гарахдаа гуйлгачин шиг навсгар, сэгсгэр харагдаж болохгүй. Жишээ нь чи сайн мэдээ түгээхээр явахдаа гэрээсээ гарахын өмнө өөрийгөө аятайхан харагдуулдаггүй, нүүрээ угаадаггүй, хайнга хувцаслаж, “Зүгээр ээ. Бид үнэнийг ойлгож байгаа цагт яаж хувцаслах нь хамаагүй!” гэж хэлдэг бол энэ нь босгон байгуулж байгаа хэрэг мөн үү? Бурханд итгэдэг хүний хувиар хувцаслалт болон гадаад төрх чинь ч бас зарчимтай байх ёстой. Энэ зарчмын хамгийн наад захын стандарт нь чи хэвийн хүн чанарыг амьдран харуулах ёстой, мөн Бурханыг гутаах, эсвэл өөрийнхөө ёс жудаг, нэр төрийг гутаах юу ч хийж болохгүй. Ядаж л чи бусдад хүндлэгдэх ёстой. Сүсэг бишрэл чинь дулимаг байлаа ч гэсэн ядаж л биеэ барьж чаддаг, нэр төртэй, чигч шударга, ариун хүний ёс журамтай байж чаддаг байх ёстой. Хэрвээ чи хүмүүст ийм сэтгэгдэл төрүүлж чадвал тэр нь хангалттай. Энэ бол хэвийн хүн чанарыг амьдран харуулах хамгийн наад захын шаардлага юм. 

Бурханд итгэдэг хүмүүсийн хувьд, хүний гадаад талын зан авир болон хэвийн хүн чанарыг амьдран харуулах тухай эдгээр асуулт дарамт, бэрхшээл болох ёсгүй, учир нь тэдгээр нь хэвийн хүнд байх ёстой хамгийн наад захын зүйлс юм. Эдгээр асуудлыг ойлгоход амархан байх ёстой; тэдгээр нь хийсвэр биш. Тиймээс хүмүүсийн гадаад зан авир, хэвийн хүн чанарыг амьдран харуулах тухай эдгээр асуулт нь чуулганы амьдралд байнга яригддаг чухал асуудал болох ёсгүй. Тэдгээрийн талаар хааяа ярих нь зүгээр боловч үнэнийг эрж хайх сэдэв мэт үзэж, байнга тэдгээрийг хөндөж, чин сэтгэлээсээ, нухацтай хэлэлцэх юм бол зүй ёсны үүргээ тодорхой хэмжээнд цалгардуулж байгаа хэрэг. Ихэвчлэн ямар хүмүүс зүй ёсны үүргээ цалгардуулдаг вэ? Амтлаг төмсийг яаж идэх вэ гэх мэтийн асуулт тавьж, ийм асуултуудыг үнэнийг эрж хайх сэдэв мэт авч үзэж, цуглаан дээр тэр талаар судалж, нөхөрлөж, заримдаа бүр хэд хэдэн цуглаан дээр үүнийг судалж, нөхөрлөж байхад чуулганы удирдагчид үүнийг болиулах юм хийдэггүй бол эдгээр нь бүгд сүнслэг ойлголтгүй, гажуудсан хүмүүсийн илрэл биш үү? (Тийм ээ, мөн.) Цуглаан дээр ямар асуултыг хамгийн их ярилцах ёстой вэ? Үнэнтэй болон хүмүүсийн завхарсан зан чанартай холбоотой асуултуудыг. Үнэн болон Бурханы үг бол чуулганы амьдралын байнгын сэдэв; хэвийн хүн чанарын гадаад талын зан авирын талаарх хамгийн үндсэн, ердийн сэдэвтэй холбоотой асуудлууд нь чуулганы амьдрал болон цуглааны нөхөрлөлийн гол сэдэв байх ёсгүй. Хэрвээ ах, эгч нар цуглааны бус цагаар эдгээр зүйлийн талаар бие биедээ зөвлөж, сануулж, нөхөрлөвөл тэр нь энэ асуудлыг шийдвэрлэхэд хангалттай. Тэдгээрийг нөхөрлөж, ярилцахад их цаг зарцуулах шаардлагагүй. Тэр нь хүмүүсийн хэвийн цуглаан болон Бурханы үгийг идэж, уухад нөлөөлж, амийн оролтод нь нөлөөлнө. Чуулганы амьдрал бол Бурханы үгийг идэж, уух амьдрал юм. Энэ нь үнэнийг нөхөрлөх, бодитой асуудлуудыг шийдвэрлэхэд анхаарал хандуулах ёстой, тэгснээр хүний амийн өсөлт саатахгүй. Хэрвээ чи хэвийн хүн чанарын эрүүл ухаантай бол эдгээр асуудлыг зарчимд нийцүүлэн хэрхэн хэрэгжүүлэхийг тодорхой мэдэж байх ёстой. Чи ялихгүй асуудал, үнэний зарчимтай ямар ч хамаагүй зүйлсийн талаар үргэлж ухаж төнхдөг бол, үргэлж дэмий юм ярьж байдаг ч өөрийгөө мэдлэгтэй, эрдэмтэй гэж боддог бол энэ асуудлыг задлан шинжлэх ёстой биш үү? Жишээлбэл, зарим хүн хувцаслалтдаа ихээхэн ач холбогдол өгч, итгэгчид этгээд содон хувцас өмсөж болох эсэхийг үргэлж асуудаг; саяхан Бурханд итгэдэг болсон зарим хүн итгэгчид архи уух ёстой эсэхийг үргэлж асуудаг; зарим хүн бизнес эрхлэх дуртай бөгөөд итгэгчид их мөнгө олох ёстой эсэхийг үргэлж асуудаг; зарим хүн Бурханы өдөр хэзээ ирэхийг үргэлж асуудаг. Энэ хүмүүс эдгээр асуудлаар үнэнийг эрж хайж, зөв хариултыг нь олох хүсэлгүй байдаг. Хэдийгээр эдгээр сэдвийн талаар нарийн тодорхой үг байдаггүй ч Бурхан эдгээр асуудалд хандах зарчмыг маш тодорхой тайлбарласан. Хүн Бурханы үгийг унших хичээл зүтгэл гаргадаггүй бол хариултыг нь олохгүй. Үнэндээ Бурханд итгэхийн зорилго болон үүнээс юу олж авах ёстойг хүн бүр мэддэг. Зүгээр л зарим хүн үнэнийг хайрладаггүй ч ерөөл хүртэхийг хүссээр байдаг. Тэнд тэдний бэрхшээл оршдог. Тиймээс хүн үнэнийг хүлээн авч чадах эсэх нь хамгийн чухал зүйл юм. Зарим хүн Бурханы үгийг идэж, уухад эсвэл үнэний талаар нөхөрлөхөд хэзээ ч анхаарал хандуулдаггүй. Тэд зүгээр л ямар ч ач холбогдолгүй асуулт асуухад анхаарч, цуглаан дээр тэр асуултуудынхаа талаар нөхөрлөж, тодорхой хариулт олж авахыг хүсдэг бөгөөд удирдагч, ажилчид тэднийг хязгаарлаж чаддаггүй. Энэ ямархуу асуудал вэ? Энэ хүмүүс зүй ёсны үүргээ цалгардуулж буй биш үү? Хэрвээ чи үнэнийг хэрэгжүүлдэггүй, буруу замаар алхахыг үргэлж хүсдэг бол яагаад өөрийгөө эргэцүүлж, мэдэж авч, шинжилдэггүй юм бэ? Чи үргэлж бялдуучилдаг, үүрэгтээ хариуцлагагүй ханддаг, хүссэнээ хийж, дураараа дургидаг, дур зоргоороо, хайхрамжгүй. Чи яаж энэ асуудалд ухамсаргүй хандаж чаддаг байна аа? Яг юу болоод байгааг олж мэдэхийн тулд үүнийг судалж, задлан шинжлэхгүй байж яаж чадаж байна аа? Чамд ямар нэг юм тохиолдох бүрд яагаад Бурханыг буруутгаж, буруугаар ойлгодог юм бэ? Яагаад үргэлж өөрийгөө шүүж, Бурхан зөвт биш, чуулган шударга биш гэж гомдоллодог юм бэ? Эдгээр нь асуудал биш гэж үү? Чи чуулганы амьдралын эдгээр асуудлыг нөхөрлөж, задлан шинжлэх ёстой биш үү? Бурханы гэр чуулганыг хувааж, хүмүүсийг цэвэрлэх үед чи ерөөсөө захирагддаггүй, хэзээ ч сэтгэл хангалуун байдаггүй, үргэлж үзэл өвөрлөж, сөрөг байдал тараадаг. Энэ нь асуудал биш гэж үү? Энэ асуудлыг судалж, задлан шинжлэх ёсгүй гэж үү? Чи үргэлж байр суурийн араас хөөцөлдөж, улс төржүүлж, байр сууриа удирддаг. Энэ нь асуудал биш гэж үү? Энэ асуудлыг нөхөрлөж, задлан шинжлэх ёстой биш гэж үү? Чуулган одоогоор цэвэрлэх ажил явуулж байгаа бөгөөд зарим хүн: “Хүмүүс үүргээ гүйцэтгэхдээ тодорхой хэмжээнд үр дүнтэй байгаа л бол цэвэрлэгдэхгүй, тиймээс би зүгээр л үүрэгтээ бага зэрэг үр дүн гаргаж, цэвэрлэгдэхгүй байхад хангалттай” гэж хэлдэг. Энд ямар асуудал байна вэ? Энэ хүмүүс идэвхгүй эсэргүүцэж байгаа биш үү? Хэрвээ хүн иймэрхүү ов мэхтэй зан чанар гаргаж чаддаг бол үүнийг шийдвэрлэх хэрэгтэй биш үү? Завхарсан зан чанар, хүний мөн чанар, уг чанартай холбоотой асуудлууд нь амтлаг төмс хэрхэн идэх тухай асуудлаас хамаагүй илүү ноцтой биш үү? Бурханы сонгосон хүмүүсийг ялган таних чадвартай болгохын тулд тэдгээрийг цуглаан дээр, мөн чуулганы амьдралд ярилцаж, нөхөрлөж, задлан шинжлэх нь зохистой биш үү? Эдгээр нь эсрэг зан авирын сайн, ердийн жишээ биш гэж үү? Завхарсан зан чанартай холбоотой асуудлууд нь хүний зан чанарын өөрчлөлттэй шууд хамааралтай байдаг бөгөөд хүний авралыг хөнддөг. Эдгээр нь жижиг асуудал биш, гэтэл та нар яагаад эдгээр асуудлыг цуглаан дээр нөхөрлөж, задлан шинжилдэггүй юм бэ? Хэрвээ та нар цуглаан дээр иймэрхүү чухал асуудлыг задлан шинжлэхээр үнэнийг огт эрж хайдаггүй, харин оронд нь шалихгүй, уйтгартай зүйлсийн талаар эцэс төгсгөлгүй нөхөрлөж, ганц жижиг асуудлын талаар нөхөрлөхөд бүхэл бүтэн цуглааныг зарцуулж, ямар ч мөн чанарын асуудлыг шийдвэрлэж чадалгүй, цагийг ч бас дэмий үрдэг бол зүй ёсны үүргээ цалгардуулж байгаа бус уу? Ийм маягаар үргэлжлүүлэх юм бол та нар бүгдээрээ хэв чанар муутай, мулгуу, үүргээ сайн биелүүлдэггүй, үнэнд хүрч чадахгүй хэрэггүй хүмүүс болно. Та нар цуглаан дээр нөхөрлөх ёстой зүйлийн талаар нөхөрлөдөггүй, харин цуглаан дээр нөхөрлөх ёсгүй зүйлийн талаар эцэс төгсгөлгүй нөхөрлөдөг. Та нар цуглаан дээр үнэнтэй ямар ч хамаагүй, өөрийнхөө гажууд ойлголт болон шалихгүй хувийн асуудалтай холбоотой зүйлсийн талаар үргэлж нөхөрлөж, хүн бүрийг өөртэйгөө хамт судлахад хүргэж, цагаа дэмий үрдэг. Энэ нь Бурханы сонгосон хүмүүсийн амийн оролтод нөлөөлдөг төдийгүй, бас чуулганы ажлын хэвийн ахиц дэвшлийг удаашруулдаг. Энэ нь чуулганы ажлыг үймүүлж, саад болж байгаа биш үү? Иймэрхүү зан авирыг үймүүлэх хэмээн ангилах ёстой. Энэ нь зориуд үймүүлж байгаа хэрэг бөгөөд ийм маягаар авирладаг хүмүүсийг хязгаарлах ёстой. Ирээдүйд цуглаан нь Бурханы үгийг идэж ууж, үнэнийг нөхөрлөж, завхарсан зан чанартай холбоотой асуудлуудыг шийдвэрлэж, хүмүүсийн үүрэгт тулгардаг бэрхшээл, асуудлыг шийдвэрлэх явдлаар хязгаарлагдах ёстой. Аар саар, ач холбогдолгүй асуудал юм уу өдөр тутмын суурь мэдлэгийн асуудалтай холбоотой зүйлсийг цуглаан дээр нөхөрлөх ёсгүй. Ах, эгч нар өөр хоорондоо нөхөрлөснөөр эдгээр асуудлыг шийдвэрлэх боломжтой; цуглаан дээр нөхөрлөх шаардлагагүй. 

Чуулганд Бурханы үгийн талаар зөрүү ойлголттой, дэмий юмаар маргадаг хүмүүс үргэлж байдаг. Хүний сайн зан авирын талаар Намайг нөхөрлөх үед энэ хүмүүс зан авиртаа үнэхээр хичээл чармайлт гаргадаг. Бид яагаад эдгээр зүйлийг нөхөрлөх ёстойг тэд мэддэггүй. Бид яагаад энэ асуудлын талаар нөхөрлөх хэрэгтэйг Надад хэл дээ? Энэ асуудлын талаар нөхөрлөснөөр бид юунд хүрэхийг хүсдэг вэ? Бид яагаад энэ асуудлын талаар нөхөрлөх ёстойг эхлээд ярьцгаая. Хүний сайн зан авир болон Бурханы шаарддаг зан авирын шалгуурын тухай сэдэв ямар нөхцөл байдалд гарч ирсэн бэ? Биднийг “Үнэнийг эрэлхийлэх гэж юу гэсэн үг вэ” гэх сэдвээр нөхөрлөж байхад гарч ирсэн. Энэ асуудал нь хүн үнэнийг хэрхэн эрэлхийлэх ёстой вэ гэдэгтэй шууд хамаатай. Үнэнийг хэрэгжүүлсний үр дүнд хүмүүсийн харуулдаг сайн зан авир нь үнэнийг хамардаг, мөн үнэнтэй холбоотой. Харин үнэнийг хэрэгжүүлэхтэй хамаагүй зан авир хүнд хэчнээн сайн харагдаж байсан ч үнэнтэй холбоогүй. Зарим хүн: “Тэр нь буруу! Сайн зан авир үнэнд хүрэхгүй гэж Та хэлээгүй гэж үү? Би ойлгохгүй байна” гэж хэлнэ. Та нар энэ асуудлыг тайлбарлаж чадах уу? “Үнэнийг эрэлхийлэх гэж юу гэсэн үг вэ” гэдэг талаар нөхөрлөх явцад Би хүмүүсийн үзлээр сайн гэж үздэг зан авирыг задлан шинжилж, шүүмжилж, ялласан. Үүний зэрэгцээ Би хүний зан авирын талаар Бурхан ямар шалгуур тавьсныг хүмүүст мэдэгдэж, хэвийн хүн чанарыг амьдран харуулах зөв замыг өгч, улмаар хэвийн хүн чанарыг амьдран харуулахыг хэмжих шалгуурыг тэдэнд өгсөн. Энэ суурин дээр эцэст нь Би өөрсдийнхөө үзлээр сайн гэж бодож байгаа зан авир нь үнэний шалгуур биш, үнэнийг агуулдаг ч биш, үнэнтэй хамаатай ч биш гэдгийг хүмүүст мэдэгдэж, улмаар эдгээр сайн зан авирыг баримтлах нь үнэний эрэл хайгуул гэж эндүүрэн бодохыг нь болиулах үр дүнд хүрсэн. Үүний зэрэгцээ Би, Бурханы шаарддаг зан авирын шалгуурт нийцэх үедээ хэвийн хүн чанарыг амьдран харуулах стандартыг л биелүүлсэн гэдгийг нь хүмүүст мэдэгдсэн. Хүний сурталчилдаг бүх сайн зан авир нь дүр эсгэлт, худал хуурмаг, бүгд жүжиг, үзүүлбэр, бүгд буруу, бүгдэд нь Сатаны явуулга холилдсон байдаг гэдгийг Би хүмүүст хэлж, одоо эдгээр зүйлийг буцаан авч, хүмүүсээс тэдгээрийг булаасан байхад хүмүүс хэрхэн хэрэгжүүлэхээ мэддэггүй биз дээ? Тэд дотроо “Тэгвэл би юугаар амьдрах ёстой юм бэ? Бурханы шаарддаг зан авирын бодит шалгуур юу юм бэ?” гэж боддог. Хүний зан авирын талаарх Бурханы шаардлага, шалгуур, тодорхой үг ийм л энгийн. Хүмүүс Бурханы шаарддаг бодит байдлыг амьдран харуулж байгаа л бол хэвийн хүн чанарыг амьдран харуулах стандарттай нийцсэн байх болно. Тэд энэ асуудлын талаар дэмий маргахгүй, самгардахгүй, эсвэл будилахгүй. Хүн хэвийн хүн чанараар амьдран харуулах ёстой стандартад нийцэх үедээ үнэнийг эрэлхийлэх замд тулгардаг бодит асуудлыг шийдвэрлэсэн биш үү? Тэд хэвийн хүн чанарыг амьдран харуулснаараа саад бартааг арилгаж, бэрхшээлийг шийдвэрлэсэн биш үү? Ядаж л одоо хүмүүсийн магтдаг боловсрол сайтай, мэдрэмжтэй, эвсэг найрсаг, ойр дотно байдалтай гэх мэт гадна талын арга зам нь хүний эрэл хайгуулын зорилго байхаа больсон. Эсвэл илүү нарийн хэлэх юм бол энэ нь үнэнийг эрэлхийлж буй хүмүүсийн гаднаа амьдран харуулахаар чармайдаг зорилго байхаа больсон, мөн энэ нь хэвийн хүн чанараар амьдран харуулах учиртай стандарт ч биш. Харин биеэ барих, ариун хүний ёс журамтай байх гэх мэт хэрэгцээ үүнийг орлодог болсон. Бурханы эдгээр шаардлага нь хүн хэвийн хүн чанарыг амьдран харуулах шалгуур; энэ нь хэвийн хүн чанарын амьдран харуулах ёстой төрх юм. Ийм маягаар үнэнийг эрэлхийлэх хамгийн үндсэн нөхцөл, зорилго, чиглэл баталгаажсан бус уу? Хамгийн үндсэн, хамгийн наад захын зүйлс баталгаажсан, өөрөөр хэлбэл хэвийн хүн чанарыг амьдран харуулахын зорилго нь хүмүүс боловсрол сайтай, мэдрэмжтэй, эелдэг зөөлөн, хүмүүжилтэй, эвсэг найрсаг, сайхан ааштай, ахмадыг хүндэлж, залуусыг халамжилдаг байх гэх мэт явдал биш, харин ч Бурханы шаарддаг хэвийн хүн чанарыг амьдран харуулах явдал юм. Үүнд ямар ч дүр эсгэлт, Сатаны ямар ч явуулга байхгүй; харин ч энэ нь хэвийн хүн чанарын бодит амьдран харуулалт, илчлэлт, зан авир юм. Тийм биш гэж үү? (Тийм ээ, үнэн.) Энэ өнцгөөс авч үзвэл хүмүүс өөрсдийнхөө үзлээр зөв, сайн гэж боддог зүйлсийн тухай сэдэвт хамаардаг хүний сайн зан авирын талаар нөхөрлөж, мөн Бурханы шаарддаг зан авирын шалгуурын талаар нөхөрлөх үед эдгээр зүйл үнэнийг эрэлхийлэхтэй холбоотой байдаг уу? (Тийм ээ, холбоотой.) Тийм ээ, хоорондоо холбоотой. Энэ нь тодорхой хэмжээнд хүмүүсийн үнэний эрэл хайгуулын үндсэн чиглэл, зорилгыг баталгаажуулдаг. Өөрөөр хэлбэл, хэвийн хүн чанарыг амьдран харуулах зорилго чинь ядаж л үнэнийг эрэлхийлж эхлэхээс чинь өмнө зөв байх болно. Энэ зорилго бол хүний бүтээсэн арга зам биш, нуун далдалж, дүр эсгэх явдал биш. Харин ч энэ нь Бурханы шаарддаг хүн чанарыг хэвийн амьдран харуулж байгаа хэрэг юм. Энэ сэдэв нь үнэний жинхэнэ эрэл хайгуулаас тодорхой хэмжээнд хол хэдий ч үнэний эрэл хайгуулын ерөнхий чиглэлд чухал юм. Энэ нь хүний ойлгох ёстой зан авирын хамгийн энгийн, хамгийн наад захын шалгуур юм. Энэ нөхөрлөлийн сэдэв үнэнийг эрэлхийлэхээс хэчнээн хол байх нь, үнэний шалгуураас хэчнээн хол байх нь хамаагүй, Бурханы шаардлага болон хүн төрөлхтөнд Бурханы өгсөн зан авирын шалгуурыг хамардаг учраас энэ нь аяндаа үнэний шалгуурыг ч бас тодорхой түвшинд хамарна. Тиймээс хүмүүс эдгээр асуудлыг ойлгох ёстой. Хүний зан авирт Бурханы тавьсан эдгээр шаардлага нь хүмүүсийн дагаж мөрдөх ёстой шалгуур бөгөөд тэдгээрийг үл тоож болохгүй. Эдгээр асуудлыг ойлгосны дараа хүмүүс ядаж л хэвийн хүн чанарыг амьдран харуулахдаа, гадаад арга замаараа боловсрол сайтай, мэдрэмжтэй, эелдэг зөөлөн, хүмүүжилтэй, эвсэг найрсаг, ойр дотно байдалтай, сайхан ааштай хүн байхаар эрэлхийлэхгүй—ялангуяа барууныхан эрчүүдээс боловсон эр хүн шиг байж, эмэгтэйчүүдэд хаалга нээж өгч, суух үед нь сандлыг нь татаж өгч, олон нийтийн газарт эмэгтэйчүүдийг урьтал болгохыг шаарддаг—хүмүүс эдгээр сайн зан авирыг ялган таньдаг болмогцоо ядаж л хэвийн хүн чанарыг амьдран харуулахаар чармайх үедээ, эсвэл хэвийн хүн чанарын зан авирыг эрэлхийлэх үедээ тэдгээрийг стандартаа болгон авч үзэхгүй. Харин оронд нь тэд өөрсдийн зүрх сэтгэл, оюун санаан дахь эдгээр зүйлийг орхино; тэдгээрийн нөлөөнд автаж, тэдгээрт хүлэгдэхээ болино. Энэ нь та нарын хийх учиртай зүйл юм. Хэрвээ “За яах вэ, тэр хүн тийм ч боловсрол сайтай, мэдрэмжтэй биш” гэж хэлэх хүн байвал чи ямар хариу үйлдэл үзүүлэх вэ? Чи түүнийг хальт хараад, “Чи буруу хэллээ. Энэ бол Бурханы гэр. ‘боловсрол сайтай, мэдрэмжтэй’ гэдэг чинь юу гэж байгаа юм бэ? Энэ нь үнэн биш, бидний амьдран харуулах учиртай хүний төрх биш” гэж түүнд заана. Зарим хүн: “Манай удирдагч ахмадыг хүндэлдэггүй, залуусыг халамжилдаггүй. Би аль хэдийн нас өндөр болсон, гэтэл удирдагч намайг эгч гэж дууддаггүй, зүгээр л нэрээр минь дууддаг. Тэгж болохгүй шүү дээ. Миний ач зээ нар түүнээс насаар ах! Ингэснээрээ удирдагч намайг дорд үзэж байгаа биш үү? Бас хүмүүст ч найрсаг, сайхан ханддаггүй. Зан авираас нь авч үзэхэд удирдагч байхад тохирохгүй юм шиг санагддаг” гэж хэлдэг. Энэ үзэл бодлыг юу гэж бодож байна? Ахмадыг хүндэлж, залуусыг халамжлах нь үнэн биш. Чи хүмүүсийг гадаад зан авир болон илрэлд нь үндэслэж биш, харин Бурханы үгийн дагуу, үнэнийг шалгуураа болгон хэмжих ёстой. Зөвхөн энэ нь л хүмүүсийг хэмжих зарчим юм. Тэгвэл бид удирдагч, ажилчдыг хэрхэн хэмжих ёстой вэ? Тэд бодитой ажил хийдэг эсэхийг, Бурханы үгийг идэж ууж, үнэнийг ойлгоход нь Бурханы сонгосон хүмүүсийг хөтөлж чадах эсэхийг, чуулганы асуудлыг шийдвэрлэж, зарим чухал ажлыг гүйцэлдүүлэхдээ үнэнийг ашиглаж чадах эсэхийг харах ёстой. Жишээлбэл, сайн мэдээний ажил хэрхэн явагдаж байна? Чуулганы амьдрал ямархуу байна? Бурханы сонгосон хүмүүс үүргээ сайн гүйцэтгэж байна уу? Бүх төрлийн мэргэжлийн ажилд ямар ахиц гарч байна? Үл итгэгчид, ёрын муу хүмүүс, антихристүүдийг цэвэрлэсэн үү? Эдгээр нь чуулганы чухал ажил юм. Үндсэндээ эдгээр ажлыг хэр сайн хийж байгааг нь харснаар удирдагч, ажилчдыг хэмждэг. Хэрвээ тэд энэ бүх салбарт үр дүнтэй байвал чадварлаг удирдагч мөн. Зан авир нь үл ялиг дулимаг байсан ч тэр нь том асуудал биш. Зөвхөн гадаад зан авирыг харах нь удирдагч, ажилчин тохиромжтой эсэхийг хэмжих стандарт биш. Хүний өнцгөөс харах юм бол удирдагч ахимаг насны эмэгтэйг эгч, эмээ гэж огт дууддаггүй учраас бүдүүлэг хүн юм шиг санагдана. Гэхдээ хэрвээ тэд Бурханы үгийг ашиглан түүнийг хэмжвэл энэ удирдагч шаардлага хангасан бөгөөд Бурханы сонгосон хүмүүс зөв хүнийг сонгожээ, учир нь тэрээр чуулганы бүх талын ажлыг мөрөндөө үүрч чаддаг, Бурханы сонгосон хүн нэг бүрийн амийн оролтод тус нэмэртэй, ашиг тустай, мөн сайн мэдээний ажлыг сайн хийдэг. Хүн бүр түүний удирдлагыг хүлээн авч, ажлаа хийхэд нь хамтран ажиллах ёстой. Хэрвээ хүн энэхүү удирдагчийн ажилд хамтран ажилладаггүй бол, түүнд хүндрэл учруулдаг бол, эсвэл тухайн удирдагч ердөө ахмадыг хүндэлж, залуусыг халамжлах гадаад талын сайн зан авиргүйгээс л болоод түүнийг шүүмжлэх гэсэндээ нээнтэг хайдаг бол энэ нь чуулганы ажилд ашиг тусгүй. Энэ нь удирдагч, ажилчинд зарчимгүй байдлаар хандаж буй хэрэг бөгөөд чуулганы ажлыг үймүүлж, саад хийж буйн илрэл юм. Ийм хүмүүсийн зөв биш; тэд ёрын мууг үйлдэж байна. Хэрвээ чи ахмадуудыг хүндэлдэггүй удирдагч, ажилчныг харснаасаа үүдэн тэднийг тийм ч сайн хүн биш гэж бодоод, удирдлагыг нь хүлээн авдаггүй, бүр тэднийг ялладаг бол ямар алдаа гаргаж байна вэ? Энэ нь уламжлалт соёлын үзэл бодлын дагуу хүний стандартыг ашиглан хүмүүсийг хэмжихийн ёрын муу үр дүн юм. Хэрвээ хүн бүр Бурханы үг болон үнэний дагуу хүмүүсийг хэмжиж, удирдагч, ажилчдыг сонгож чаддаг бол энэ нь үнэн зөв, Бурханы хүсэлд нийцэлтэй байна. Хүмүүс бусдад шударгаар хандаж, чуулганы ажлын хэвийн ахиц дэвшлийг хадгалж чадна. Бурхан сэтгэл хангалуун, хүн ч сэтгэл хангалуун байх болно. Тийм биш гэж үү? 

Би хүний “сайн зан авир” гэгчийг задлан шинжилж, хүний зан авирт тавих Бурханы шаардлагын стандартын талаар нөхөрлөсөн тул хүмүүсийн бусдыг харах өнцөг, бусдыг хэмжихдээ ашигладаг стандарт өөрчлөгдсөн; хүмүүсийн бусдыг харах харааны талбар өөр өөр байдаг учраас хүмүүсийн хэмжилтийн үр дүн ч бас өөр байдаг. Хэрвээ хүмүүс Бурханы үгийг хэмжилтийнхээ үндэс болгон ашиглавал үр дүн нь гарцаагүй зөв, шударга, бодитой байх бөгөөд хүн бүрийн ашиг сонирхолд нийцэж байх болно. Хэрвээ хүмүүсийн хэмжилтийн өнцөг, арга барил, үндэслэл нь хүний зөв, сайн гэж боддог зүйл бол үр дүн нь ямар байх вэ? Хүн эцэст нь сайн хүмүүсийг хилсээр буруутгаж, яллаж магадгүй, эсвэл хоёр нүүртэнд хууртаад, уг хүнийг шударгаар үнэлж, авч үзэж чадахгүй байж магадгүй. Хүний үндэс суурь эндүү ташаа учраас эцсийн үр дүн нь гарцаагүй буруу, шударга бус, Бурханы хүсэлд нийцэхгүй байх болно. Тиймээс сайн зан авирын талаарх хүмүүсийн үзлийн мөн чанарыг задлан шинжилж, нөхөрлөх шаардлагатай юу? Энэ нь үнэний эрэл хайгуултай ямар нэг холбоотой юу? Тэдгээр нь маш нягт холбоотой! Хэдийгээр энэ сэдэв зөвхөн хүмүүс хэвийн хүн чанарыг амьдран харуулахыг болон хүний гадаад арга зам, илчлэлийг хөнддөг боловч хүмүүс хэвийн хүн чанарыг амьдран харуулах талаар Бурханы шаарддаг зөв шалгуурыг эзэмших үедээ бусдыг хэмжих, хүмүүс, зүйлсийг харах, биеэ авч явах, үйлдэх үнэн зөв, стандартчилагдсан үндэслэл, шалгууртай байх болно. Тиймээс энэ үүднээс авч үзвэл тэдний үнэнийг эрэлхийлэх чиглэл, зам, зорилго илүү үнэн зөв байх биш үү? (Тийм ээ, тэгнэ.) Энэ нь илүү үнэн зөв, илүү стандартчилагдсан байх болно. Хэдийгээр эдгээр сэдэв зарим талаар энгийн боловч хүмүүс, зүйлсийн талаарх хүний үзэл бодол, хүний биеэ авч явах байдал болон үйлдэлтэй хамгийн бодитой, жинхэнэ, ойр байдлаар холбогдсон байдаг—эдгээр нь хоосон зүйл огт биш. 

Хүмүүс өөрсдийнхөө үзлээр юуг зөв, сайн гэж үздэг тухай сэдвээр Би аль хэдийн их ярьсан—хэдийгээр эдгээр сэдэв нь тодорхой хэмжээнд үнэнээс хол, үнэн шиг өндөрт хүрдэггүй ч хүмүүс, зүйлсийн талаарх хүний үзэл бодол, биеэ авч явах байдал, үйлдэлтэй холбоотой гэдгийг та нарт ойлгуулахын тулд Би Өөрийнхөө хэлснийг ахин дахин давтсан. Тиймээс эдгээр сэдвийг үнэн биш, эсвэл нэг төрлийн мэдлэг юм уу онол гэж бүү үз. Тэдгээр нь хоосон биш. Хүмүүсийн үзлээр зөв, сайн гэж үздэг зүйлс үргэлж хүмүүсийн зүрх сэтгэлийн гүнд байж, бодлыг нь хянаж, хүмүүс, зүйлсийг харах, биеэ авч явах, үйлдэх өнцөг, үзэл бодлыг нь хянаж байдаг. Тиймээс эдгээр зүйлийг тодорхой тайлбарлах ёстой, ингэснээр хүмүүс тэдгээрийг ойлгож, ялган таньдаг болж, улмаар сайн зан авир болон тиймэрхүү зүйлсийн талаарх үзлээ орхиж, эдгээр зүйлийг дахин хэзээ ч эерэг гэж үзэхгүй, хүмүүс, зүйлсийн талаарх үзэл бодол, биеэ авч явах байдал, үйлдлийнхээ шалгуур гэж үзэхгүй. Тэдгээр зүйл бол үнэн байх нь битгий хэл, Бурханы үг огтхон ч биш. Та нарын хийх ёстой зүйл бол хүмүүс, зүйлсийг харж, биеэ авч явж, үйлддэг үзэл бодол, байр сууриа байнга засаж залруулахын сацуу бас оюун санаанд чинь төрж буй үзэл, үзэл бодол үнэнтэй нийцэж байгаа эсэхийг байнга шалгах явдал юм. Чи эндүү ташаа үзэл, үзэл бодлоо шалавхан өөрчилж, дараа нь зөв байр суурь баримталж, Бурханы үгийн дагуу, Бурханы шаарддаг зан авирын шалгуурыг ашиглан хүмүүс, зүйлсийг харж, биеэ авч явж, үйлдэх ёстой. Энэ бол үнэний эрэл хайгуулын хамгийн үндсэн хэрэгжүүлэлт. Энэ нь бас аврал хүртэж, хэвийн хүн чанарыг амьдран харуулахаар чармайх үедээ чиний эзэмших ёстой эрэл хайгуулын нэг чиглэл, зорилго юм. Та нар эдгээр үгийг дөнгөж сонсож дууссан тул энэ талаарх ойлголт чинь тийм ч гүн гүнзгий биш, эсвэл бодитой биш байж магадгүй, гэхдээ битгий санаа зов. Бурханы үгийн талаарх туршлага чинь тасралтгүй гүнзгийрсний дараа, уламжлалт соёлын үзлээр зөв гэж үздэг зүйлсийг тасралтгүй задлан шинжилж, ялган таньдаг болсныхоо дараа та нар эцэст нь уламжлалт соёлын янз бүрийн үг хэллэгийг орхиж чадна. Та нар хүмүүсийн зан авирыг дахин хэзээ ч уламжлалт соёлын дагуу үнэлэхгүй; харин ч Бурханы үг болон үнэний дагуу хүмүүсийг үнэлнэ. Ийм маягаар уламжлалт соёлын үзлийг бүрэн арилгаж, орхино. Хэрвээ чи үнэнийг ойлгодоггүй, зүгээр л энгийн хоосон сургаалыг ойлгодог, уламжлалт соёлын шаардсан зан авир хүчингүй гэдгийг мэддэг бол “Би дэлхийн ард түмнээс ангид, орчин үеийн хүн. Би тийм ч уламжлалт биш, уламжлалт соёлоос үнэхээр залхсан, залхуутай ёс заншил, зан үйлийг мөрдөх дургүй” гэж бодно. Гэхдээ хүмүүс, зүйлсийг харахдаа чи хар аяндаа өөрийнхөө урьдын үзлийг ашиглан тэднийг харж, үнэлдэг хэвээр байна. Тэр үед өөрийгөө төдийлөн хуучинсаг биш, эсвэл маш уламжлалт биш, үнэнийг хүлээн авч чаддаг орчин үеийн хүн гэж хэлдэг чинь бүгд үнэндээ худал, буруу гэдгийг, мөн өөрийнхөө сэтгэл хөдлөлд хууртсан гэдгээ чи ухаарна. Тэр үед л чи хуучин бодол санаа, үзэл бодол, үзэл зүрх сэтгэлд чинь аль хэдийн гүн үндэслэсэн бөгөөд үзлээ өөрчлөх юм уу зарим бодлоо орхих үед чинь тэдгээр нь тэр дороо алга болдоггүй гэдгийг ухаарна. Өөрийгөө шинэ эрин үеийн хүн, орчин үеийн хүн гэж хэлэх нь ердөө өнгөц түвшний шошго; чи зөвхөн өөр цаг үе, өөр эринд төрсөн боловч хуучинсаг, Бурханд дайсагнасан тэр бүх зүйл, мөн бүх хүн төрөлхтөнд түгээмэл байдаг зүйлс чамд ч ялгаагүй байгаа. Чи хүн мөн л бол эдгээр зүйл чамд байх болно. Хэрвээ үүнд итгэхгүй бол илүү их туршлага хуримтлуул. Чи Миний энэ үгэнд “Амен” гэж хэлэх өдөр ирнэ. Сүнслэг хэрэг явдлыг ойлгодоггүй хүмүүс, ихэмсэг, өөрийгөө өргөмжилдөг хүмүүс “Би магистр, докторын зэрэгтэй. Энэ нийгэмд олон жил амьдарч, шинэ эрин үеийн соёл, боловсролтой, ялангуяа барууны боловсролтой танилцсан. Би яаж тэр хуучинсаг зүйлсийг тээсэн хэвээр байж болох юм бэ? Уламжлал бол хамгийн муу зүйл. Би тэр утгагүй дүрэм журамд дургүй. Гэрийнхэн маань цуглараад, уламжлалт зүйлс болон дүрэм журмын тухай ярихад би сонсохыг огт хүсдэггүй” гэж боддог. Үүнийг үгүйсгэх гэж бүү яар. Чи өөрийнхөө эдгээр санаа бодлоос салах өдөр эцэст нь ирнэ. Чи Сатаны завхруулсан жирийн хүн төрөлхтний нэг нь гэдгээ хүлээн зөвшөөрнө. Хэдийгээр чи өөрийнхөө доторх хуучинсаг зүйлийг дуртайяа хүлээн зөвшөөрдөггүй, ил гаргадаггүй ч уламжлалт соёл болон хүн төрөлхтний өвөг дээдэс тэдгээрийг чамд аль эртнээс халдварлуулж, нөлөөлүүлсэн. Эдгээр зүйл бүгд ялгаагүй чиний дотоод ертөнц, бодол санаа, үзэлд оршин байдаг. Яагаад тэр вэ? Учир нь уламжлалт соёлын энэ талууд нь энгийн мэдэгдэл биш, энгийн үг хэллэг, арга зам ч биш. Харин ч нэг төрлийн сэтгэлгээ, онол юм. Тэдгээр нь хүнийг төөрөлдүүлж, завхруулах үр нөлөөтэй. Эдгээр үг хэллэг, арга зам нь завхарсан хүнээс биш, Сатанаас үүдэлтэй. Чи Сатаны эрх мэдэл дор амьдарч байгаа л бол эдгээр зүйлийн нөлөөнд автаж, төөрөлдөж, завхралд өртөхөөс зайлсхийж чадахгүй. Одоо чи Миний үгийг сонссон болохоор эдгээр нь бүгд бодит баримт, үнэн гэдгийг мэдэрнэ. Чи Миний энэ үгийг туулах үедээ хэдийгээр чи уламжлалт соёл юм уу залхуутай ёс заншил, зан үйл, утгагүй дүрэм журамд дургүй боловч хүмүүс, зүйлсийг харах, биеэ авч явах, аливааг хийх үндэслэл чинь зайлшгүй хүнээс үүдэлтэй гэдгийг олж мэдэх болно. Тэдгээр нь уламжлалт соёлын гол цөмд харьяалагддаг бөгөөд уламжлалт соёлын доторх зүйлс юм. Хүмүүс, зүйлсийн талаарх үзэл бодол, биеэ авч явах байдал, үйлдэл чинь үнэнийг шалгуураа болгон Бурханы үгэнд үндэслэдэггүй. Тэр үед, хүмүүс үнэнийг олж авахаасаа өмнө үнэнийг эрэлхийлдэггүй, эсвэл ойлгодоггүй бол хамгийн наад захын хэвийн хүн чанарыг амьдран харуулах явцдаа Сатаны хор, Сатаны нэг хэсэг, Сатаны явуулгыг өөртөө тээж явдаг гэдгийг чи мэдэж, тодорхой харж чадна. Тэдний амьдран харуулдаг бүхэн сөрөг байдаг, Бурханд жигшигдэн, гологддог. Энэ нь бүгд махан биеийнх бөгөөд Бурханы санал болгодог, Бурханд таалагддаг, Бурханы хүсэлд нийцдэг эерэг зүйлстэй ямар ч хамаагүй байдаг. Тэдгээр нь хоорондоо ойрхон биш, бүр ижил төстэй зүйл ч байдаггүй. Эдгээр асуудлыг тодорхой харах нь маш чухал, эс бөгөөс үнэнийг хэрэгжүүлэх гэдэг нь юу гэсэн үг болохыг хүмүүс мэдэхгүй. Тэд хүний эерэг зүйл гэж боддог сайн зан авиртай үүрд зууралдаад, зан авир, илрэл нь Бурханы сайшаалыг хэзээ ч хүртэхгүй. Хэрвээ хүн үнэнийг хайрладаг бол үнэнийг хүлээн авч, эрэлхийлж чадна. Тэд тэр чигтээ Бурханы үгийн дагуу, үнэнийг шалгуураа болгон хүмүүс, зүйлсийг харж, биеэ авч явж, үйлдэнэ. Ийм маягаар тэд Бурханы хүнд зааж өгсөн амьдралын замаар алхаж чадна. Тэр чигтээ Бурханы үгийн дагуу, үнэнийг шалгуураа болгон хүмүүс, зүйлсийг харж, биеэ авч явж, үйлдэх—үнэний энэ зарчим нь хүнд туйлын чухал, зайлшгүй шаардлагатай юм. Энэ бол авралыг эрэлхийлж, утга учиртай амьдралыг амьдран харуулахаар чармайх үедээ хүний эзэмших ёстой үнэний зарчим билээ. Чи үүнийг хүлээн авах ёстой. Энэ асуудал дээр чамд ямар ч сонголт байхгүй, өөр хэн ч бай ялгаагүй ямар ч сонголтгүй. Хэрвээ чи үнэнийг эрэлхийлдэггүй, үнэний энэ зарчмыг хүлээн авдаггүй бол хөгшин ч бай, залуу ч бай, мэдлэгтэй ч бай, үгүй ч бай, итгэлтэй хүн мөн ч бай, биш ч бай хамаагүй, нийгмийн ямар давхаргад харьяалагддаг, эсвэл ямар үндэс угсаатай чинь хамаагүй Бурханы шаарддаг стандарттай ямар ч хамаагүй байх болно. Чиний хийх ёстой зүйл бол тэр чигтээ Бурханы үгийн дагуу, үнэнийг шалгуураа болгон хүмүүс, зүйлсийг харж, биеэ авч явж, үйлдэх явдал. Энэ нь чиний эрэлхийлэх ёстой цорын ганц зам юм. Чи: “Би миний үзэлтэй нийцэж байгаа зүйлийг л үнэн гэж хүлээн авна, харин нийцэхгүй бол хүлээн авахаас татгалзана. Би юмыг өөрийнхөөрөө хийнэ, үнэнийг эрэлхийлэх шаардлагагүй. Би Бурханы үгийн үзэл бодлын үүднээс хүмүүс, хэрэг явдал, зүйлсийг харах хэрэггүй; би өөрийн гэсэн үзэл бодолтой, энэ нь нэлээд эрхэм, бодитой, эерэг. Тэр нь Бурханы үгээс тийм ч өөр биш учраас мэдээж Бурханы үг болон үнэнийг орлож чадна. Энэ тухайд бол би Бурханы үгийг хэрэгжүүлэх, эсвэл Бурханы үгийн дагуу үйлдэх шаардлагагүй” хэмээн шилж, сонгох ёсгүй. Ийм төрлийн үзэл бодол, эрэл хайгуулын арга барил нь буруу юм. Хүний үзэл бодол хэчнээн сайн, эсвэл зөв байх нь хамаагүй мөн л буруу бөгөөд үнэнийг орлож яавч чадахгүй. Хэрвээ чи үнэнийг хүлээн авч чадахгүй бол юу ч эрэлхийлсэн буруу байх болно. Тийм учраас Би “тэр чигтээ Бурханы үгийн дагуу, үнэнийг шалгуураа болгон хүмүүс, зүйлсийг харж, биеэ авч явж, үйлдэх” асуудал дээр чамд ямар ч сонголт байхгүй гэж хэлдэг. Чи энэ үгийн дагуу ёсчлон үйлдэж, үүнийг хэрэгжүүлж, биечлэн туулж, аажмаар мэдэж авч, завхарсан зан чанараа танин мэдэж, энэ үгийн бодит байдалд орж л болно. Тэр үед л эцэстээ хүрэх зорилго чинь үнэнийг эрэлхийлснээр хүний хүрэх учиртай зорилго байх болно. Эс бөгөөс чиний шаргуу ажил, чиний хаясан юм бүхэн, чиний төлсөн бүх төлөөс алга болж, бүгд талаар өнгөрнө. Ойлгов уу? 

Үнэнийг эрэлхийлэх гэж юу гэсэн үг вэ? (тэр чигтээ Бурханы үгийн дагуу, үнэнийг шалгуураа болгон хүмүүс, зүйлсийг харж, биеэ авч явж, үйлдэх.) Зөв. Эдгээр үгийг нягт нямбай, заавал, иж бүрнээр нь хэрэгжүүл. Энэ үгийг эрэл хайгуулынхаа зорилго, амийнхаа бодит байдал болго, тэгвэл чи үнэнийг эрэлхийлдэг хүн болно. Ямар нэгэн байдлаар хольцтой бүү бай, хүний хүслийг бүү холь, азын сэтгэлгээнд бүү баригд. Тэр нь юм хийх зөв арга зам бөгөөд тэгвэл чамд үнэнийг олж авах найдвар байх болно. Тиймээс сайн зан авирын тухай хүний үзлийг нөхөрлөж, задлан шинжлэх шаардлагатай юу? (Тийм ээ, шаардлагатай.) Энэ нь та нарт ямар эерэг удирдамж, дэмжлэгийг өгч чадах вэ? Эдгээр үг та нарын хүмүүс, зүйлсийг харах, биеэ авч явж үйлдэх үндэслэл, шалгуур болж чадах уу? (Тийм ээ, чадна.) Хэрвээ тэгж чаддаг бол цуглааныхаа үеэр, сүнслэг үйл ажиллагааныхаа үеэр энэ хоёр нөхөрлөлийг сайтар залбиран унш. Чи эдгээр үгийг нэгд нэггүй ухамсарламагцаа Бурханы үгийн дагуу үнэн зөвөөр хүмүүс, зүйлсийг харж, биеэ авч явж, үйлдэж чаддаг болно. Тийнхүү хэлж, хийж байгаа зүйлдээ үндэслэл, шалгууртай байх болно. Чи хүмүүсийг үнэн зөвөөр харна, аливаа зүйлийг харах өнцөг, байр суурь чинь ч бас зөв байна. Чи өөрийнхөө сэтгэл хөдлөл, мэдрэмжид үндэслэн хүмүүс, зүйлсийг харахаа больж, уламжлалт соёл юм уу сатанлаг гүн ухаанд үндэслэн хүмүүс, зүйлсийг харахаа ч болино. Чи зөв үндэслэлтэй бол хүмүүс, зүйлсийн талаарх үзэл бодлын чинь үр дүн харьцангуй үнэн зөв байна. Тийм биш гэж үү? (Тийм ээ.) Тиймээс та нар эдгээр үгийг зүгээр авч, эсвэл орхиж болохгүй. Би зүгээр л цаг нөхцөөхийн тулд, эсвэл уйдсандаа Өөрийгөө зугаацуулахын тулд та нартай хамт цуглаж, энэ сэдвийн талаар нөхөрлөж байгаа юм биш. Эдгээр асуудал бүх хүнд түгээмэл байдаг, мөн үнэнийг эрэлхийлж, авралд хүрэх замдаа хүмүүсийн ойлгох ёстой асуудал учраас Би нөхөрлөж байгаа юм. Гэсэн ч хүмүүс эдгээр асуудлыг тодорхой мэдэхгүй хэвээр байгаа. Тэд эдгээр асуудалд үргэлж баригдаж, хүлэгдэж байдаг. Эдгээр асуудал хүмүүст саад болж, төвөг уддаг. Мэдээж хүмүүс авралд хүрэх замыг ч бас ойлгодоггүй. Идэвхгүй, идэвхтэй, эерэг, сөрөг аль өнцгөөс байх нь хамаагүй хүмүүс эдгээр асуудлыг заавал тодорхой мэдэж, ойлгох ёстой. Ийм маягаар чи бодит амьдрал дээр иймэрхүү асуудалтай тулгарч, сонголттой нүүр тулах үедээ үнэнийг эрж хайж чадна; уг асуудлыг харах өнцөг, байр суурь чинь зөв байх болно, мөн чи зарчмыг баримталж чадна. Тийм маягаар чиний шийдвэр, сонголт үндэслэлтэй, Бурханы үгэнд нийцэлтэй байх болно. Чи сатанлаг гүн ухаан болон төөрөгдөлд дахин хэзээ ч хууртахгүй; Сатаны хор болон утгагүй үгээс болж дахин хэзээ ч зовохгүй. Тэгээд хамгийн үндсэн түвшин болох хүмүүс, зүйлсийг харах тухайд бол чи ямар нэг зүйл юм уу хүнийг харахдаа бодитой, шударга байж чадна; чи өөрийнхөө сэтгэл хөдлөл юм уу сатанлаг гүн ухааны нөлөөнд автаж, хянуулахгүй. Тиймээс хүмүүсийн үзлээр сайн гэж үздэг зан авирыг танин мэдэж, ялган таних нь үнэнийг эрэлхийлэх явцад гардаг томоохон асуудал биш хэдий ч хүмүүсийн өдөр тутмын амьдралтай нягт холбоотой байдаг. Өөрөөр хэлбэл, хүмүүс өдөр тутмын амьдралдаа эдгээр зүйлтэй байнга тулгардаг. Жишээлбэл, ямар нэг зүйл тохиолдож, чи нэг юм хийхийг хүссэн ч өөр хүн өөр үзэл бодол дэвшүүлсэн бөгөөд чамд тухайн хүний ердийн зан авир таалагдахгүй байлаа гэе, тэгвэл чи тэдний үзэл бодолд хэрхэн хандах ёстой вэ? Энэ асуудлыг хэрхэн шийдвэрлэх ёстой вэ? Чи үүнийг зүгээр л үл тоовол буруу. Чи тэдний талаар тодорхой үзэл бодол, үнэлэлт, өөрийн гаргасан дүгнэлтийг өвөрлөдөг учраас эдгээр зүйл чиний сэтгэлгээ, шүүлтийг захирах бөгөөд энэ асуудлын талаарх дүгнэлтэд чинь нөлөөлөх магадлалтай. Тийм учраас чи тэдний зөрүүтэй үзэл бодлыг тайвнаар авч үзэж, үнэний дагуу ялган таньж, тодорхой харах ёстой. Хэрвээ тэдний хэлсэн зүйл үнэний зарчимд нийцэж байвал чи хүлээн авах ёстой. Чи энэ асуудлыг тодорхой харж чадахгүй бол иймэрхүү нөхцөл байдал юм уу хүнтэй дахин тулгарах үедээ үргэлж будилж, бэлтгэлгүй байж, түгшиж, сандарна. Зарим хүн бүр энэ нөхцөл байдлыг авч үзэж, шийдвэрлэхийн тулд эрс арга хэмжээ авдаг бөгөөд үүний эцсийн үр дүнг мэдээж хэн ч харахыг хүсдэггүй. Хэрвээ чи хүнийг харахдаа Бурханы шаарддаг хэмжүүрийн стандартыг ашиглавал эцсийн үр дүн нь сайн, эерэг байх магадлалтай—та хоёрын дунд ямар ч зөрчил үүсэхгүй, хоорондоо эвтэй байна. Харин чи хүнийг харахдаа Сатаны логик болон сайн зан авирын талаар хүний үзлийн стандартыг ашиглавал та хоёр эцэстээ тэмцэж, маргалдах магадлалтай. Үр дүнд нь та хоёр эвтэй байж чадахгүй бөгөөд үүнээс олон зүйл үүдэн гарна: Та хоёр нэг нэгнээ доош хийж, дорд үзэж, шүүж, ноцтой тохиолдолд бүр зодолдож магадгүй, эцэст нь хоёр тал хоёулаа гэмтэж, хохирно. Хэн ч үүнийг харахыг хүсдэггүй. Тиймээс хүмүүст Сатаны суулгадаг зүйлс нь ямар нэг хүн, эсвэл зүйлийг бодитоор, шударгаар, эрүүл ухаантайгаар харахад нь хүмүүст тус болж хэзээ ч чадахгүй. Харин хүмүүс Бурханы шаарддаг, хүнд хэлж өгсөн зан авирын шалгуурын дагуу, Бурханы үг болон үнэний дагуу ямар нэг зүйл юм уу хүнийг харж, үнэлэх үед эцсийн үр дүн нь гарцаагүй бодитой байна, учир нь үүнд адгуу зан, эсвэл хүний сэтгэл хөдлөл, мэдрэмж холилдоогүй байдаг. Үүнээс сайн зүйл л гарах боломжтой. Үүнийг харгалзан үзвэл хүмүүсийн хүлээн авах хэрэгтэй зүйл нь сайн зүйлийн талаарх хүний үзэл үү, эсвэл Бурханы шаарддаг зан авирын шалгуур уу? (Бурханы шаарддаг зан авирын шалгуур.) Та нар бүгд энэ асуултын хариултыг мэддэг бөгөөд зөв хариулж чадна. За тэгвэл энэ сэдвийн талаарх нөхөрлөлөө ингээд дуусгая. Та нарын хийх хэрэгтэй зүйл бол эдгээр зүйлийг үргэлжлүүлэн тунгаан бодож, нөхөрлөж, эдгээр асуудлыг системтэй байдлаар зохион байгуулж, хэд хэдэн хэрэгжүүлэлтийн зарчим, хэрэгжүүлэлтийн замыг бодож олж, дараа нь өдөр тутмын амьдралдаа тэдгээрийг үргэлжлүүлэн туулж, туршлагажиж, эдгээр үгийн бодит байдалд орох явдал. Мэдээж эдгээр үгийн бодит байдалд орох нь хүмүүсийн эхлээд эрэлхийлж, ордог үнэний бодит байдал юм. Ийм маягаар туршлагажих явцдаа хүмүүс аажмаар энэ нөхөрлөлийн агуулгын тал бүрээс нь янз бүрийн түвшинд ойлгож, мэдэж авах бөгөөд өөр өөр өнцгөөс аажмаар ашиг тус хүртэнэ. Чи хэдий чинээ ихийг олж авна, туршлагын мэдлэг, эдгээр үгэнд орох оролт чинь төдий чинээ гүнзгийрнэ. Чиний оролт болон туршлага гүн гүнзгий байх тусам хүмүүс, зүйлсийн талаарх үзэл бодол, биеэ авч явах байдал, үйлдлийн чинь оролт, туршлагын мэдлэг төдий чинээ гүнзгий болно. Эсрэгээрээ хэрвээ чи эдгээр үг рүү огт ордоггүй, зүгээр л эдгээр үгийн үгчилсэн утгыг харж, ойлгоод болчихдог, үргэлж бахь байдгаараа амьдарч, асуудал гарах үед үнэнийг эрж хайдаггүй, тэдгээр асуудлыг Бурханы үгтэй харьцуулж үздэггүй, Бурханы үгийн дагуу шийдвэрлэдэггүй бол Бурханы үгийн бодит байдалд орж хэзээ ч чадахгүй. Чи үнэний бодит байдалд орж хэзээ ч чадахгүй гэдэг нь юу гэсэн үг вэ? Чи бол үнэнийг хайрладаг хүн биш, чи үнэнийг хэзээ ч хэрэгжүүлэхгүй гэсэн үг, учир нь чи хэзээ ч Бурханы үгийн дагуу, үнэнийг шалгуураа болгон хүмүүс, зүйлсийг харахгүй, биеэ авч явж, үйлдэхгүй. “Би Бурханы үгийг үндсээ болгож, үнэнийг шалгуураа болгодоггүй ч мөн л сайхан амьдардаг” гэж чи хэлдэг. “Сайхан амьдрах” гэдэг чинь юу гэсэн үг вэ? Чи үхээгүй л бол бүх зүйл сайн байдаг уу? Эрэл хайгуулын чинь зорилго авралд хүрэхийн төлөө биш бөгөөд чи үнэнийг хүлээн авдаггүй, ойлгодоггүй хэр нь өөрийгөө сайхан амьдарч байгаа гэж хэлдэг. Хэрвээ тийм бол чиний амьдралын чанар маш доогуур түвшинд байх ба амьдран харуулдаг хүн чанарын чинь шинж чанар маш дорд байна. Ярианы үгээр хэлэх юм бол чи хүн гэхээсээ илүү чөтгөртэй төстэй, учир нь чи Бурханы үгийг идэж, уудаггүй, үнэнийг ойлгодоггүй, сатанлаг зан чанар, сатанлаг гүн ухаанаар амьдарсаар байдаг—чи бол ердөө хүний арьс нөмөрсөн амьтан. Тийм хүний амьдралд ямар чанар, үнэ цэн байдаг вэ? Энэ нь чамд ч, бусдад ч ашиг тусгүй. Иймэрхүү амьдралын чанар маш дорой, ямар ч үнэ цэнгүй байдаг. 

Би өнөөдөр яагаад эдгээр уламжлалт үзэл, уламжлалт соёлыг нөхөрлөж, задлан шинжилж байгааг та нар мэдэх үү? Би тэдгээрт дургүй учраас уу? (Үгүй ээ, тийм шалтгаантай биш.) Тэгвэл эдгээр сэдвийг нөхөрлөхийн ач холбогдол юу вэ? Эцсийн зорилго нь юу вэ? (Энэ нь бидний өвөрлөсөөр байгаа ямар зан авир болон илрэл уламжлалт соёлд захирагдаж, сатанлаг гүн ухаанаар амьдардгийг шинжлэхэд тусалдаг. Бид үнэнийг ойлгож авч, ялган таньдаг болсныхоо дараа Бурханы бидэнд өгсөн шаардлага, шалгуурын дагуу хэвийн хүн чанарыг амьдран харуулж, үнэнийг эрэлхийлэх замаар алхаж чадна.) Зөв, гэхдээ жаахан нуршуу байна. Хамгийн энгийн, хамгийн шулуухан хариулт юу вэ? Эдгээр сэдвийг нөхөрлөх цорын ганц эцсийн зорилго байгаа бөгөөд тэр нь үнэн гэж юу болохыг, үнэнийг хэрэгжүүлэх гэж юу болохыг хүмүүст ойлгуулах явдал. Хүмүүс энэ хоёр зүйлийг ойлгомогцоо уламжлалт соёлын сурталчилдаг сайн зан авирыг ялган таньдаг болж, тэдгээр сайн зан авирыг үнэнийг хэрэгжүүлэх юм уу хүний төрхийг амьдран харуулах стандарт гэж үзэхээ болино. Үнэнийг ойлгосноор л хүмүүс уламжлалт соёлын дөнгөнөөс ангижирч, үнэнийг хэрэгжүүлэх тухай болон хүмүүст байх учиртай сайн зан авирын талаарх эндүү ташаа ойлголт, үзэл бодлоо орхиж чадна. Зөвхөн ийм маягаар л хүмүүс үнэнийг зөв хэрэгжүүлж, эрэлхийлж чадна. Хэрвээ хүмүүс үнэн гэж юу болохыг мэддэггүй, уламжлалт соёлыг үнэн гэж авч үздэг бол эрэл хайгуулын чиглэл, зорилго, зам нь бүгд буруу байх болно. Тэд Бурханы үгээс холдож, үнэнд харшилж, үнэн замаас гажна. Тийм болохоор тэд өөрсдийнхөө замаар явж, төөрөлдөж байгаа. Хэрвээ үнэнийг ойлгодоггүй хүмүүс үнэнийг эрж хайж, хэрэгжүүлж чадахгүй бол эцсийн үр дүн нь ямар байх вэ? Тэд үнэнийг олж авахгүй. Хэрвээ үнэнийг олж авахгүй бол тэр хүмүүс хэчнээн их итгэсэн ч тэр нь хий дэмий байх болно. Тиймээс өнөөдөр эдгээр уламжлалт үзэл болон уламжлалт соёлын эдгээр үгийн талаар нөхөрлөж, задлан шинжилж байгаа нь бүх итгэгчийн хувьд маш чухал, асар ач холбогдолтой сэдэв юм. Та нар Бурханд итгэдэг ч үнэн гэж юу болохыг үнэндээ ойлгодог уу? Үнэнийг хэрхэн эрэлхийлэхийг үнэхээр мэдэх үү? Зорилгоо тодорхойлсон уу? Замаа тодорхойлсон уу? Юу ч тодорхой биш байгаа бол яаж үнэнийг эрэлхийлж чадах юм бэ? Чи буруу зүйлийг эрэлхийлж чадах уу? Замаасаа хадуурч чадах уу? Тэгэх тун магадлалтай. Тиймээс хэдийгээр өнөөдөр Миний нөхөрлөж буй үг гаднаа маш энгийн, хүмүүс сонсмогцоо тэр даруй ойлгодог үг шиг санагдаж, дурдахын ч хэрэггүй юм шиг санагддаг ч энэхүү сэдэв, энэ агуулга нь үнэнтэй шууд холбоотой бөгөөд Бурханы шаардлагатай хамаатай. Үүнийг та нарын дийлэнх нь мэддэггүй. Хоосон сургаалын тухайд бол, хэдийгээр та нар уламжлалт соёл болон хүн төрөлхтний нийгмийн шинжлэх ухаан нь үнэн биш, үндэстэн ястны ёс заншил, дадал хэвшил нь лавтайяа үнэн биш гэдгийг ойлгодог ч эдгээр зүйлийн мөн чанарыг үнэндээ тодорхой хардаг уу? Эдгээр зүйлийн дөнгөнөөс үнэхээр ангижирсан уу? Тэгсэн байх албагүй. Бурханы гэр хүмүүсээс үндэстэн ястны соёл, ёс заншил, дадлыг судлахад хичээл чармайлт гаргахыг хэзээ ч шаардаагүй, мэдээж Бурханы гэр уламжлалт соёлын юуг ч хүмүүсээр хүлээн авхуулаагүй. Бурханы гэр эдгээр зүйлийг хэзээ ч дурдаагүй. Гэхдээ Миний өнөөдөр нөхөрлөж буй сэдэв маш чухал. Та нарт ойлгуулахын тулд Би үүнийг тодорхой хэлж өгөх шаардлагатай. Эдгээр зүйлийг хэлж байгаагийн минь зорилго бол хүмүүст үнэн болон Бурханы хүслийг ойлгуулах явдал, гэхдээ та нар бүгдээрээ Миний хэлж буй зүйлийг ойлгож чадах уу? Хэрвээ та нар жаахан хичээл чармайлт гаргаж, багахан төлөөс төлж, үүнд бага зэргийн эрч хүч зарцуулах юм бол эцэст нь эндээс ямар нэг зүйл олж авч, эдгээр үнэнийг ойлгож чадна. Эдгээр үнэнийг ойлгож авч, дараа нь эдгээр үнэний бодит байдалд орсноор үр дүнд хүрэхэд амархан байх болно. 

Урьд нь бидний нөхөрлөсөн, хүмүүс өөрсдийнхөө үзлээр зөв, сайн гэж үздэг зүйлсийн нэг тал нь хүний зан авир байсан. Нөгөө тал нь юу байсан бэ? (Ёс суртахуун, хүний хүн чанарын шинж чанар.) Энгийн нэр томьёогоор бол хүний ёс суртахууны зан төлөв. Хэдийгээр завхарсан хүмүүс бүгд сатанлаг зан чанарынхаа дагуу амьдардаг ч дүр эсгэхдээ гойд сайн. Өнгөц түвшний арга зам, зан авиртай холбоотой тодорхой үг хэллэгээс гадна тэд бас хүний ёс суртахуунтай холбоотой олон үг хэллэг, шаардлагыг бий болгосон. Ёс суртахууны зан төлөвийн талаарх ямар үг хүмүүсийн дунд тархаж байдаг вэ? Өөрсдийнхөө мэддэг, ойлгодог зүйлсийг жагсаа, дараа нь хэдүүлээ цөөн хэдэн түгээмэл үг хэллэгийг сонгоод задлан шинжилж, нөхөрлөе. (Олсон мөнгөө халааслах хэрэггүй. Бусдад туслаад таашаал ав.) (Сайхан сэтгэлийг талархан хариулах ёстой.) (Бусдын төлөө өөрийнхөө ашиг сонирхлыг золиосол.) (Үзэн ядалтыг сайхан сэтгэлээр хариул.) (Эмэгтэй хүн ариун журамтай, эелдэг, зөөлөн, ёс суртахуунтай байх ёстой.) (Өөртөө хатуу, бусдад хүлээцтэй ханд.) Тийм ээ, бүгд сайхан жишээ байна. Үүнээс гадна “Худгийн усыг уухдаа ухсан хүнийг нь хэзээ ч мартах ёсгүй”, “Бусдыг цохихдоо нүүр лүү нь бүү алгад; бусдыг илчлэхдээ дутагдлыг нь бүү илчил”, “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэдэг. Эдгээр нь бүгд хүний ёс суртахууны зан төлөвийн талаар тавигдсан шаардлагууд юм. Өөр байна уу? (Дуслын чинээ сайхан сэтгэлийг ундрах булгаар хариулах ёстой.) Энэ нь ч бас хүний ёс суртахууны зан төлөвтэй холбоотойгоор хүн төрөлхтний уламжлалт соёлын тавьсан шаардлага бөгөөд хүмүүсийн ёс суртахууны зан төлөвийг хэмжих стандарт юм. Өөр юу гэж байдаг вэ? (Өөртөө хүсэхгүй зүйлийг бусдад бүү хий.) Энэ арай илүү энгийн, гэхдээ бас тооцогдоно. Бас “Найзынхаа өмнөөс зовлон туулах”, “Үнэнч албат хоёр эзэнд үйлчилдэггүй, сайн эмэгтэй хоёр эртэй гэрлэдэггүй”, “Хүн эд хөрөнгөөс болж завхарч, ядуурлаас болж өөрчлөгдөж, хүчинд автан сөхөрч болохгүй”, “Ажил үүрэгтээ зориулж, үхэх өдрөө хүртэл чадлынхаа хэрээр чармай” гэж байдаг. Эдгээр нь өөр жишээ биш гэж үү? (Тийм ээ, мөн.) “Хаврын хүр хорхой үхэх хүртлээ торго нэхдэг, лаа бөхөх хүртлээ асдаг” гэдэг ч мөн адил. Хүний үйлдэл, биеэ авч явах байдалд хэчнээн өндөр шаардлага тавьж байгааг хар! Тэдгээр нь хүмүүсийг насан туршдаа лаа мэт асаад, үнс нурам болоосой гэж хүсдэг. Хүн ийм маягаар биеэ авч явах үедээ л өндөр ёс суртахуунтайд тооцогдоно. Энэ нь өндөр шаардлага биш үү? (Тийм ээ, өндөр.) Хүмүүс олон мянган жилийн турш уламжлалт соёлын эдгээр талын нөлөөнд автаж, хүлэгдсээр ирсэн, тэгээд үр дүн нь юу вэ? Тэд хүний төрхийг амьдран харуулж байгаа юу? Утга учиртай амьдралыг амьдран харуулж байгаа юу? Хүмүүс уламжлалт соёлын шаарддаг эдгээр зүйлийн төлөө амьдарч, тэдгээрийн төлөө залуу нас, тэр ч байтугай бүх амьдралаа золиослохын сацуу өөрсдийнх нь амьдрал маш бахархам, алдар цуутай гэж бодож байдаг. Эцэст нь тэд насан эцэслэх үедээ юуны төлөө үхсэнээ, үхэл нь ямар нэг үнэ цэн, утга учиртай байсан эсэхийг, эсвэл Бүтээгчийнхээ шаардлагад нийцсэн эсэхээ мэддэггүй. Хүмүүс эдгээр зүйлийг огт мэддэггүй. Хүмүүсийн ёс суртахууны зан төлөвтэй холбоотой уламжлалт соёлын өөр ямар үг хэллэг, шаардлага байдаг вэ? “Улс орныхоо хувь заяаны төлөө хүн бүр хариуцлага үүрдэг”, “Бусдын даалгасан зүйлийг үнэнчээр гүйцэтгэхийн тулд чадах бүхнээ хий” гэдэг үгс тохирч байна. Түүнчлэн “Эр хүн хэлсэндээ, эмээлт морь харайсандаа” гэдэг нь хүний итгэл даахуйц байдалтай холбоотой шаардлага юм. Өөр юм байна уу? (Намаг балчгаас сараана мэт бохирдолгүй урга.) Энэхүү үг энэ сэдэвтэй зарим талаар таарч байна. Бид хангалттай олон жишээ жагсаалаа гэж Би бодож байна. Бидний дөнгөж сая ярилцсан үг хэллэг нь хүний зориулалт, эх оронч үзэл, итгэл даахуйц байдал, цэвэр ариун байдалтай холбогдуулан тавьсан шаардлагууд, түүнчлэн бусадтай харилцах зарчим, хүмүүст өөрт нь тусалсан хүнд хэрхэн хандах ёстой, эсвэл хэрхэн ачийг нь хариулах ёстой вэ гэх мэтийг багтаадаг. Эдгээр үгийн зарим нь арай энгийн байхад зарим нь арай гүн гүнзгий байдаг. Хамгийн энгийн нь: “Бусдад туслаад таашаал ав”, “Олсон мөнгөө халааслах хэрэггүй”, “Хүн эд хөрөнгөөс болж завхарч, ядуурлаас болж өөрчлөгдөж, хүчинд автан сөхөрч болохгүй.” Эдгээр нь хүний биеэ авч явах байдалтай холбоотой шаардлагууд юм. “Үнэнч албат хоёр эзэнд үйлчилдэггүй, сайн эмэгтэй хоёр эртэй гэрлэдэггүй” гэдэг нь хүмүүсийн ёс суртахууны ёс жудаг, цэвэр ариун байдалтай холбоотой шаардлага мөн. Эдгээр нь зарим талаар, Хятадын уламжлалт соёлын нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдлын тухай үзэл баримтлалын цар хүрээнд багтдаг. Бид сая хэдэн үгийг жагсаасан бэ? (Хорин нэг.) Надад уншаад өг дөө. (“Олсон мөнгөө халааслах хэрэггүй”, “Бусдад туслаад таашаал ав”, “Өөртөө хатуу, бусдад хүлээцтэй ханд”, “Үзэн ядалтыг сайхан сэтгэлээр хариул”, “Сайхан сэтгэлийг талархан хариулах ёстой”, “Бусдын төлөө өөрийнхөө ашиг сонирхлыг золиосол”, “Эмэгтэй хүн ариун журамтай, эелдэг, зөөлөн, ёс суртахуунтай байх ёстой”, “Худгийн усыг уухдаа ухсан хүнийг нь хэзээ ч мартах ёсгүй”, “Бусдыг цохихдоо нүүр лүү нь бүү алгад; бусдыг илчлэхдээ дутагдлыг нь бүү илчил”, “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай”, “Дуслын чинээ сайхан сэтгэлийг ундрах булгаар хариулах ёстой”, “Өөртөө хүсэхгүй зүйлийг бусдад бүү хий”, “Найзынхаа өмнөөс зовлон туулах”, “Үнэнч албат хоёр эзэнд үйлчилдэггүй, сайн эмэгтэй хоёр эртэй гэрлэдэггүй”, “Хүн эд хөрөнгөөс болж завхарч, ядуурлаас болж өөрчлөгдөж, хүчинд автан сөхөрч болохгүй”, “Ажил үүрэгтээ зориулж, үхэх өдрөө хүртэл чадлынхаа хэрээр чармай”, “Хаврын хүр хорхой үхэх хүртлээ торго нэхдэг, лаа бөхөх хүртлээ асдаг”, “Улс орныхоо хувь заяаны төлөө хүн бүр хариуцлага үүрдэг”, “Бусдын даалгасан зүйлийг үнэнчээр гүйцэтгэхийн тулд чадах бүхнээ хий”, “Эр хүн хэлсэндээ, эмээлт морь харайсандаа”, “Намаг балчгаас сараана мэт бохирдолгүй урга.”) Өнөөдөр бид ёс суртахууны зан төлөвийн талаар хүн төрөлхтний нэгтгэн дүгнэсэн бүх төрлийн “сайн” чанаруудыг урьдчилан судална. Ёс суртахууны зан төлөвийн талаарх уламжлалт соёлын янз бүрийн үг хэллэг нь хүний хүн чанар болон ёс суртахууны зан төлөвт өөр өөр шаардлагыг тавьсан юм. Зарим нь хүмүүсээс сайхан сэтгэлийн ач тусыг хариулахыг шаарддаг, зарим нь бусдад туслахдаа баяртай байхыг шаарддаг, зарим нь дургүй хүмүүстэйгээ харилцах арга барил, харин зарим нь бусад хүний өө сэв, дутагдалтай, эсвэл асуудалтай хүмүүстэй харилцах арга зам байдаг. Эдгээр нь энэ талууд дээр хүмүүст зааг хязгаар тавьж, зарим шаардлага, стандартыг тавьдаг, хүний ёс суртахууны зан төлөвийн талаарх уламжлалт соёлын шаардлага, стандарт бөгөөд хүмүүсийн дунд тархаж байдаг бүх зүйл юм. Хятадад өсөж том болсон хэн боловч эдгээр үгийг байнга сонсож, цээжилсэн байх болно. Ёс суртахууны зан төлөвийн тухай уламжлалт соёлын эдгээр үг хэллэг нь бүгд ерөнхийдөө нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдлын цар хүрээнд багтдаг. Мэдээж энэ цар хүрээнээс давсан зарим үг хэллэг байдаг ч гол үгс нь үндсэндээ үүн дотор багтдаг. Та нар үүнийг тодорхой мэдэж байх ёстой. 

Өнөөдөр бид ёс суртахууны зан төлөвийн талаарх үг юу болох тухай тодорхой нөхөрлөхгүй, ямар нэг үгийн мөн чанар юу болохыг ч тусгайлан задлан шинжлэхгүй. Би та нараар эхлээд бага зэргийн урьдчилсан судалгаа хийлгэнэ. Ёс суртахууны зан төлөвийн талаарх уламжлалт соёлын үг хэллэг болон хэвийн хүн чанарыг амьдран харуулах талаар хүнээс Бурханы шаарддаг стандартын хооронд ямар ялгаа байгааг хар. Уламжлалт соёлын ямар үг Бурханы үг болон үнэнтэй илт зөрчилддөг вэ? Хэрвээ үгчлэн тайлбарлавал аль үг нь Бурханы үг болон үнэнтэй төстэй, эсвэл зарим талаар холбоотой байдаг вэ? Эдгээр үгийн алийг нь чи эерэг зүйл гэж боддог вэ, мөн Бурханд итгэдэг болсныхоо дараа эдгээр үгийн алийг нь чанд баримталж, үнэний эрэл хайгуулын чинь шалгуур мэт хэрэгжүүлж, даган мөрдөж байсан бэ? Жишээ нь “Бусдын төлөө өөрийн ашиг сонирхлыг золиосол.” Та нар бүгд энэ үгийг мэдэх үү? Бурханд итгэдэг болсныхоо дараа ийм сайн хүн байх учиртай гэж бодоогүй юу? Чи бусдын төлөө өөрийнхөө ашиг сонирхлыг золиослох үедээ өөрийгөө нэлээд хүн чанар сайтай, Бурханд гарцаагүй таалагдана гэж бодоогүй юу? Эсвэл Бурханд итгэхээсээ өмнө чи “үзэн ядалтыг сайхан сэтгэлээр хариулдаг” чанартай хүмүүс бол сайн хүмүүс гэж бодоод, үүнийг хийхийг хүсдэггүй, хийж чаддаггүй, баримталж чаддаггүй байсан ч Бурханд итгэдэг болсныхоо дараа өөрийгөө тэр стандартад байлгаж, урьд өмнө нь чамайг гомдоож байсан хүмүүсийг, эсвэл өөрийнхөө дургүйцэж, зэвүүцдэг байсан хүмүүсийг “уучилж, мартаж” чадсан байж магадгүй. Ёс суртахууны зан төлөвийн талаарх энэ үг хүмүүсийг дал дахин долоон удаа уучил гэж Эзэн Есүсийн хэлсэнтэй нийцдэг гэж чи бодоод, үүний дагуу өөрийгөө хязгаарлахад бэлэн байж, тэр ч байтугай үүнийг үнэн мэт хэрэгжүүлж, даган мөрдөж, үзэн ядалтыг сайхан сэтгэлээр хариулах гэдгийг хэрэгжүүлдэг хүмүүс бол үнэнийг хэрэгжүүлж, Бурханы замыг дагадаг хүмүүс гэж бодож магадгүй. Та нарт ийм бодол, илрэл байдаг уу? Аль үг нь мөн чанартаа үнэн болон Бурханы үгтэй төстэй, бүр үнэнийг орлох хэмжээнд байдаг, үнэн гэж хэлэхэд нэг их хэтрүүлсэн хэрэг болохгүй гэж та нар бодсоор байна вэ? Мэдээж “Улс орныхоо хувь заяаны төлөө хүн бүр хариуцлага үүрдэг” гэх үгийг ялган танихад амархан байж таарна. Энэ үг бол үнэн биш, зүгээр л төөрөлдүүлсэн, сүртэй сонсогддог уриа лоозон гэдгийг ихэнх хүн харж чадна. “Улс орныхоо хувь заяаны төлөө хүн бүр хариуцлага үүрдэг” гэдэг нь Бурханд итгэдэггүй шүтлэггүй хүмүүст хэлсэн зүйл; энэ нь хүмүүсийг эх орноо хайрлахад сургахын тулд улс орны засгийн газраас ард түмэндээ тавьдаг шаардлага юм. Энэ үг үнэнд нийцэлгүй байдаг бөгөөд Бурханы үгэнд огт үндэслээгүй. Энэхүү үг нь үндсэндээ үнэн биш, үнэнийг орлож чадахгүй гэж хэлж болно. Энэ үг бол тэр чигтээ Сатанаас үүдэлтэй, Сатанаас үүсэн гарсан үзэл бодол бөгөөд эрх баригч ангид үйлчилдэг. Энэ нь Бурханы үгтэй, эсвэл үнэнтэй ямар ч холбоогүй. Тийм учраас “Улс орныхоо хувь заяаны төлөө хүн бүр хариуцлага үүрдэг” гэдэг үг нь яавч үнэн биш, хэвийн хүн чанартай хүний баримтлах учиртай зүйл ч биш. Тэгвэл ямар төрлийн хүмүүс энэ үгийг үнэнтэй андуурах боломжтой вэ? Нэр хүнд, байр суурь, хувийн ашиг хонжоо олж авахын тулд үргэлж арга заль сэддэг, албан тушаалтан байхыг хүсдэг хүмүүс. Тэд эрх баригч ангид бялдуучилж, зорилгодоо хүрэхийн тулд энэ үгийг үнэн мэт хэрэгжүүлдэг. Хүмүүсийн хувьд ялган танихад амаргүй зарим үг байдаг. Хэдийгээр хүмүүс эдгээр үг нь үнэн биш гэдгийг мэддэг ч тэр үг зөв бөгөөд хоосон сургаалтай нийцдэг гэдгийг зүрх сэтгэлдээ мэдэрсээр байдаг. Тэд ёс суртахууныхаа түвшинг нэмэгдүүлж, бусдыг татах чадвараа сайжруулахын зэрэгцээ өөрийгөө хүн чанартай, хүн-бус нэгэн биш гэж бусдад бодогдуулахын тулд эдгээр үгийн дагуу амьдарч, ийм маягаар биеэ авч явахыг хүсдэг. Та нарын хувьд ямар үгийг ялган танихад хэцүү байсан бэ? (“Сайхан сэтгэлийг талархан хариулах ёстой” гэдгийг ялган танихад маш хэцүү байсан гэж бодож байна. Би үүнийг эерэг зүйл гэж үзээд, сайхан сэтгэлийг талархан хариулдаг хүмүүс бол мөс чанартай хүмүүс гэж боддог байсан. “Бусдын даалгасан зүйлийг үнэнчээр гүйцэтгэхийн тулд чадах бүхнээ хий” гэдэг үг байна. Энэ нь хүн өөр нэгнээс даалгавар хүлээж авсан л бол сайн хийхийн тулд чадлынхаа хэрээр хичээх ёстой гэсэн үг. Энэ нь эерэг зүйл, мөс чанар, эрүүл ухаантай хүний хийх учиртай зүйл гэж надад санагддаг байсан.) Өөр хэн хэлэх вэ? (Бас “Дуслын чинээ сайхан сэтгэлийг ундрах булгаар хариулах ёстой” гэдэг үг байна. Ингэж чаддаг хүн бол харьцангуй хүн чанартай, ёс суртахуунтай хүн гэж би боддог байсан.) Өөр байна уу? (“Эр хүн хэлсэндээ, эмээлт морь харайсандаа.” Хэрвээ хүн хэлсэндээ хүрдэг, итгэл даахуйц байдаг бол тэр нь сайн ёс суртахууны зан төлөв гэж би боддог байсан.) Өмнө нь чи үүнийг сайн ёс суртахууны зан төлөв гэж бодож байжээ. Одоо юу гэж үзэж байна? (Бид тэр “үг”-ийн уг чанар юу болохыг—тэр үг зөв үү, буруу юу, эерэг үү, сөрөг үү гэдгийг харах ёстой. Хэрвээ хүн ёрын муу хүмүүс болон антихристүүдэд “Би чамайг хамгаална. Эр хүн хэлсэндээ, эмээлт морь харайсандаа” гэж хэлээд, Бурханы гэр тэдний нөхцөл байдлыг шалгаж, судлах үед тэр ёрын муу хүмүүс болон антихристүүдийг хамгаалах юм бол мууг үйлдэж, Бурханыг эсэргүүцэж байгаа хэрэг.) Ингэж ялган таних нь зөв. Энэ “үг”-ийн уг чанарыг буюу эерэг үү, сөрөг үү гэдгийг нь харах ёстой. Хэрвээ хүн “Эр хүн хэлсэндээ, эмээлт морь харайсандаа” гэдэг үгийг хэрэгжүүлэх явцдаа муу юм хийх юм уу ёрын мууг үйлдэж байвал ёрын муу үйлийнх нь мөр хурдан морь давхих адил, шууд там руу зүглэж, ёроолгүй нүхэнд унана. Харин тэдний “үг” үнэнтэй нийцдэг, зөв шударга байдлын мэдрэмжтэй, Бурханы гэрийн ажлыг хамгаалдаг, Бурханд таалагддаг бол “Эр хүн хэлсэндээ, эмээлт морь харайсандаа” гэдгийг хэрэгжүүлэх нь зөв юм. Эдгээр жишээнээс, уламжлалт соёлын үгсийг ялган таньдаг байх ёстой гэдгийг харж болно. Өөр өөр нөхцөл байдал, цаад шалтгааныг ялган таних ёстой, эдгээр үгийг хамаагүй хэрэглэж болохгүй. Бодит байдалтай илт нийцдэггүй, илэрхий буруу зарим үг бий. Та нар эдгээр үгтэй харьцахдаа тун болгоомжтой байж, тэдгээрийг тэрс үзэл, төөрөгдөл мэт авч үзэх ёстой. Зарим үг тодорхой нөхцөл байдал, цар хүрээнд л зөв байдаг. Өөр нөхцөл байдал юм уу өөр орчинд тэр үг хүчинтэй байхаа больдог; тэдгээр нь буруу, хүмүүст хор хөнөөлтэй байдаг. Хэрвээ чи тэдгээрийг ялган таньж чадахгүй бол амархан хордож, хохирно. Уламжлалт соёлын үгс хүний нүдээр зөв, буруу, үндэслэлтэй, үндэслэлгүй байх нь хамаагүй, аль нь ч үнэн биш бөгөөд аль нь ч Бурханы үгтэй нийцдэггүй. Энэ нь гарцаагүй. Хүний зөв гэж үздэг зүйлс Бурханы зөв гэж үздэг зүйл байх албагүй. Хүний сайн гэж үздэг үгсийг хэрэгжүүлэх үед хүмүүст ашиг тустай байх албагүй. Ямар ч тохиолдолд, хүмүүс тэдгээрийг хэрэгжүүлдэг эсэх, ашигладаг эсэх нь хамаагүй, үнэнтэй нийцдэггүй, үнэн биш зүйлс бүгдээрээ хүнд хор хөнөөлтэй бөгөөд тэдгээрийг хүлээн авч болохгүй, ашиглаж болохгүй. Эдгээр зүйлийг ялган таньж чаддаггүй олон хүн байдаг. Тэд хүний зөв гэж үздэг зүйлийг, эсвэл завхарсан хүн төрөлхтний зөв гэж ерөнхийдөө санал нийлдэг зүйлсийг үнэн гэж үзээд, тэдгээрийг үнэн мэт даган мөрдөж, хэрэгжүүлдэг. Ингэх нь тохиромжтой юу? Хуурамч үнэн, дуураймал үнэнийг хэрэгжүүлснээр Бурханы сайшаалыг хүртэж чадах уу? Хүн төрөлхтний зөв, үнэн гэж нийтлэг санал нийлдэг юу ч бай худал, дуураймал бөгөөд тэдгээрээс үүрд татгалзах ёстой. Одоо та нарын зөв, эерэг гэж боддог зүйлс үнэндээ үнэн мөн үү? Хэдэн мянган жилийн турш хэн ч, хэзээ ч эдгээр үгийг үгүйсгээгүй; эдгээр үг зөв, эерэг гэж бүх хүн боддог, гэхдээ эдгээр үг үнэндээ үнэн болж чадах уу? (Үгүй, чадахгүй.) Хэрвээ эдгээр үг үнэн болж чадахгүй юм бол өөрсдөө үнэн мөн үү? (Үгүй, биш.) Тэдгээр нь үнэн биш. Хэрвээ хүмүүс эдгээр үгийг үнэн гэж үзээд, Бурханы үгтэй хольж, хамтад нь хэрэгжүүлбэл тэдгээр үг, хэллэг үнэний түвшинд очиж чадах уу? Яавч чадахгүй. Хүмүүс эдгээр зүйлийг яаж эрэлхийлж, зууралдах нь хамаагүй Бурхан ариун учраас тэдгээрийг хэзээ ч сайшаахгүй. Сатанлаг зүйлсийг үнэнтэй юм уу Өөрийнх нь үгтэй холихыг Бурхан завхарсан хүмүүст яасан ч зөвшөөрөхгүй. Хүний бодол санаа, үзэл бодлоос гарч буй бүх зүйл Сатанаас үүдэлтэй—тэр нь хэчнээн сайн байлаа ч үнэн биш хэвээр бөгөөд хүний амь болж чадахгүй. 

Ёс суртахууны зан төлөвийн талаарх уламжлалт соёлын үг хэллэг Сатанаас гаралтай. Тэдгээр нь завхарсан хүмүүсийн дунд бий болсон бөгөөд шүтлэггүй хүмүүс болон үнэнийг хайрладаггүй хүмүүст л тохиромжтой. Бурханд итгэдэг, үнэнийг эрэлхийлдэг хүмүүс эхлээд эдгээр зүйлийг ялган таньж, голж чаддаг байх ёстой, учир нь эдгээр үг хүмүүст зарим нэг сөрөг нөлөө үзүүлж, замыг нь алдуулж, буруу замаар оруулна. Жишээлбэл, саяхан бидний ярьсан жишээн дотор “Үнэнч албат хоёр эзэнд үйлчилдэггүй, сайн эмэгтэй хоёр эртэй гэрлэдэггүй” гэх үг бий. Эхлээд “Үнэнч албат хоёр эзэнд үйлчилдэггүй” тухай ярилцъя. Хэрвээ энэ хаан ухаалаг, чадварлаг, эерэг хүн бол түүнийг дэмжиж, дагаж, хамгаалснаараа чи хүн чанартай, ёс суртахуунтай, эрхэм ёс жудагтай гэдгээ харуулна. Харин уг хаан дарангуй, ухаан муутай, диавол бөгөөд чи түүнийг дагаж, хамгаалж, түүнээс урвахгүй хэвээр байдаг бол чиний энэ “үнэнч зан” юу вэ? Энэ бол мунхаг, харалган үнэнч зан; энэ нь харалган, мунхаг. Тэр тохиолдолд чиний үнэнч зан буруу бөгөөд сөрөг зүйл болсон. Ийм төрлийн чөтгөрийн хаан болон диаволын тухайд бол чи “Үнэнч албат хоёр эзэнд үйлчилдэггүй” гэх үгийг цаашид баримтлах ёсгүй. Чи ийм хааныг орхиж, голж, түүнээс зайгаа барих ёстой—харанхуйг орхиж, гэрлийг сонгох ёстой. Хэрвээ чи энэ чөтгөрийн хаанд үнэнч хэвээр үлдэх сонголт хийвэл түүний зарц, хамсаатан юм. Тиймээс тодорхой орчин, нөхцөл байдалд, энэхүү үгийн шагшин магтаж буй санаа, эерэг утга болон үнэ цэн оршин байдаггүй. Хэдийгээр энэ үг маш зөв шударга, эерэг сонсогддог ч хэрэглээ нь цөөн хэдэн тодорхой орчин, нөхцөл байдлаар хязгаарлагддаг гэдгийг үүнээс харж болно; энэ нь бүх орчин, нөхцөл байдалд тохирдоггүй. Хэрвээ хүмүүс энэ үгийг сохроор, мунхгаар баримталбал гагцхүү замаа алдаж, буруу замаар орно. Үүний үр дагаврыг төсөөлөхийн аргагүй. Энэ үгийн дараагийн хэсэг нь “сайн эмэгтэй хоёр эртэй гэрлэдэггүй” гэдэг юм. Энд “сайн эмэгтэй” гэдэг нь юуг хэлж байна вэ? Энэ нь цэвэр ариун, эр нөхөртөө л үнэнч байдаг эмэгтэйг хэлж байна. Нөхөр нь сайн хүн мөн эсэхээс үл хамааран тэрээр эцсээ хүртэл нөхөртөө үнэнч байж, зүрх сэтгэлээ огт өөрчлөхгүй байх ёстой. Нөхөр нь нас барсан ч гэсэн насныхаа төгсгөл хүртэл бэлэвсэн хэвээр үлдэх ёстой. Цэвэр ариун, үнэнч эхнэр гэгч нь энэ юм. Уламжлалт соёл бүх эмэгтэйчүүдээс цэвэр ариун, үнэнч эхнэр байхыг шаарддаг. Энэ нь эмэгтэйчүүдэд шударгаар хандаж буй хэрэг мөн үү? Яагаад эрчүүд нэгээс илүү эхнэртэй байж болж байхад эмэгтэйчүүд нөхөр нь нас барсан ч гэсэн дахиад гэрлэж болдоггүй юм бэ? Эрэгтэй, эмэгтэй хүмүүст эрх тэгш байр суурь байдаггүй. Хэрвээ эмэгтэй хүн “сайн эмэгтэй хоёр эртэй гэрлэдэггүй” гэх үгээр хязгаарлагдаж, цэвэр ариун, үнэнч эхнэр байхаар сонговол юу хожих вэ? Сайндаа л нас барсных нь дараа цэвэр ариун байдлыг нь дурссан хөшөө босно. Энэ нь утга учиртай юу? Эмэгтэйчүүд амьдралдаа хэцүү хувь заяа туулсан гэдэгтэй та нар санал нийлэх үү? Нөхөр нь нас барсны дараа тэд яагаад дахин гэрлэх эрхгүй байсан юм бэ? Энэ бол уламжлалт соёлын шагшин магтдаг үзэл бодол бөгөөд хүн төрөлхтний үргэлж зууралддаг үзэл юм. Нөхөр нь хэдэн хүүхдээ орхиод нас барахад, хэрвээ эмэгтэй хүн хүүхдүүдээ тэжээж чадахгүй бол юу хийж болох вэ? Хоол унд гуйлгачлах ёстой болно. Хэрвээ тэрээр хүүхдүүдээ зовоохыг хүсэхгүй, амьд үлдэх арга зам олохыг хүсвэл дахин гэрлэж, нэр төрөө шившиглэн амьдарч, олон нийтийн санаа бодлоор буруутгагдаж, нийгэм болон ард түмэнд гадуурхагдаж, дорд үзэгдэх ёстой болно. Тэрээр хүүхдүүдээ хэвийн өсгөхийн тулд доромжлуулж, нийгмийн гутаан доромжлолыг тэвчих ёстой болно. Энэ өнцгөөс бол, хэдийгээр тэр эмэгтэй “сайн эмэгтэй хоёр эртэй гэрлэдэггүй” гэх стандартыг хангаагүй ч зан авир, арга зам, золиослол нь хүндлүүштэй биш гэж үү? Ядаж л хүүхдүүд нь өсөж том болоод, ээжийнхээ хайрыг ойлгох үедээ ээжийгээ хүндлэх бөгөөд тийм зан авир гаргасных нь төлөө ээжийгээ дорд үзэж, гадуурхахгүй нь лавтай. Харин ч тэд талархаж, ийм ээж бол мундаг гэж бодно. Гэхдээ олон нийтийн санаа бодол тэдэнтэй санал нийлэхгүй. Хүмүүсийн сурталчилдаг “Үнэнч албат хоёр эзэнд үйлчилдэггүй, сайн эмэгтэй хоёр эртэй гэрлэдэггүй” гэдэгтэй адил өнцөг буюу нийгмийн санал бодлын өнцгөөс авч үзвэл, чи үүнийг яаж ч харлаа гэсэн уг ээж сайн хүн биш, учир нь тэрээр ёс суртахууны энэ уламжлалт үзлийг зөрчсөн. Үүний үр дүнд тэд түүнд ёс суртахууны зан байдлын асуудалтай гэсэн хаяг зүүнэ. Тэгвэл түүний хүүхдүүдийн бодол санаа, үзэл бодол яагаад уламжлалт соёлын үзэл бодлоос өөр байдаг юм бэ? Учир нь хүүхдүүд нь энэ асуудлыг амьд үлдэх өнцгөөс харна. Хэрвээ энэ эмэгтэй дахин гэрлээгүй бол хүүхдүүдтэйгээ хамт амьд үлдэх аргагүй байх байв. Хэрвээ тэрээр энэ уламжлалт үзлийг баримталсан бол түүний хувьд амьдрах аргагүй болж, өлбөрч үхэх байлаа. Тэрээр хүүхдүүдийнхээ болон өөрийнхөө амийг аврахын тулд дахин гэрлэх сонголт хийсэн. Энэ нөхцөл байдлыг харгалзан үзвэл, уламжлалт соёл болон олон нийтийн санал бодлоор түүнийг яллах нь буруу биш үү? Тэдгээр нь хүмүүс амьдрах, үхэх эсэхийг огт тоодоггүй! Тэгвэл ёс суртахууны талаарх энэ уламжлалт үзлийг баримтлахын утга учир, үнэ цэн юу вэ? Үүнд ямар ч үнэ цэн байхгүй гэж хэлж болно. Энэ нь хүмүүсийг шархлуулж, хорлодог зүйл юм. Энэ үзлийн хохирогчдын хувиар энэ эмэгтэй болон түүний хүүхдүүд энэ баримтыг шууд туулсан, гэхдээ хэн ч тэднийг анхаараагүй, өрөвдөөгүй. Тэд шаналлаа тэвчихээс өөр яаж ч чадаагүй. Энэ нийгэм шударга гэж та нар бодож байна уу? Ийм нийгэм, улс орон яагаад ийм ёрын муу, харанхуй байдаг юм бэ? Яагаад гэвэл, хүнд Сатаны суулгасан уламжлалт соёл хүмүүсийн бодлыг хянаж, олон нийтийн санал бодлыг захирсаар байдаг. Өнөөг хүртэл нэг ч хүн энэ асуудлыг тодорхой харж чадаагүй. Шүтлэггүй хүмүүс уламжлалт соёлын үзэл, үзэл бодолтой зууралдаж, өөрсдийнх нь зөв гэж бодсоор байдаг. Өнөөг хүртэл тэд эдгээр зүйлийг орхиогүй. 

Одоо бид “Үнэнч албат хоёр эзэнд үйлчилдэггүй, сайн эмэгтэй хоёр эртэй гэрлэдэггүй” гэх үгийг ямар ч өнцгөөс харлаа гэсэн, энэ нь эерэг зүйл биш, гагцхүү хүний үзэл, төсөөлөл гэдгийг харж болно. Би яагаад үүнийг эерэг зүйл биш гэдэг вэ? (Учир нь энэ нь үнэн биш, харин хүний үзэл, төсөөлөл юм.) Үнэндээ энэ үгэнд шаардсан зүйлийг тун цөөн хүн л биелүүлж чадна. Энэ нь ердөө л хоосон онол, хүний үзэл, төсөөлөл боловч хүмүүсийн зүрх сэтгэлд хоногшсон учраас олон нийтийн санал бодол болсон бөгөөд олон хүн иймэрхүү асуудлыг үүний дагуу шүүдэг. Тэгвэл иймэрхүү асуудлыг шүүдэг олон нийтийн санал бодлын өнцөг болон байр суурийн мөн чанар юу вэ? Дахин гэрлэсэн эмэгтэйг олон нийтийн санал бодлоор яагаад ийм хатуу шүүдэг юм бэ? Хүмүүс яагаад ийм хүнийг шүүмжилж, гадуурхаж, дорд үздэг юм бэ? Шалтгаан нь юу вэ? Та нар ойлгодоггүй, тийм үү? Та нар бодит баримтуудыг тодорхой мэддэггүй; энэ нь үнэн биш, мөн Бурханы үгтэй нийцдэггүй гэдгийг л мэддэг. За яах вэ Би та нарт хэлье, Намайг ярьж дуусахад та нар иймэрхүү зүйлийг тодорхой харж чаддаг болно. Учир нь олон нийтийн санал бодол нь уг эмэгтэйг ганцхан зүйл, ганцхан үйлдэлд буюу дахин гэрлэсэнд нь л үндэслэн шүүгээд, түүний хүн чанарын жинхэнэ чансааг харахын оронд ганцхан тэр зүйлд л үндэслэн түүний хүн чанарын чансааг явцуу тодорхойлсон. Энэ нь шударга бус, зүй бус биш гэж үү? Олон нийтийн санал бодол нь уг эмэгтэйн хүн чанар ерөнхийдөө ямар байсныг—ёрын муу хүн байсан уу, сайхан сэтгэлтэй хүн байсан уу гэдгийг, эерэг зүйлийг хайрладаг байсан эсэхийг, бусад хүнийг гомдоож, хохироож байсан эсэхийг, эсвэл дахин гэрлэхээсээ өмнө завхай эмэгтэй байсан эсэхийг хараагүй. Нийгэм дэх хүмүүс болон олон нийтийн санал бодол нь энэ эмэгтэйг эдгээр зүйлд үндэслэн иж бүрэн хэмжсэн үү? (Үгүй, тэгээгүй.) Тэгвэл тухайн үед хүмүүсийн хэмжилт юунд үндэслэж байсан бэ? Тэд “сайн эмэгтэй хоёр эртэй гэрлэдэггүй” гэх үгэнд үндэслэсэн. “Эмэгтэй хүн нэг л удаа гэрлэх ёстой. Нөхөр чинь нас барсан ч гэсэн чи үлдсэн амьдралдаа бэлэвсэн хэвээр үлдэх ёстой. Эцсийн эцэст чи бол эмэгтэй хүн. Хэрвээ чи нөхрийнхөө дурсамжид үнэнч хэвээр үлдэж, дахин гэрлэхгүй бол бид ариун байдлыг чинь дурссан хөшөө босгоно—бүр арвыг ч босгож чадна! Хэчнээн их зовохыг чинь, эсвэл хүүхдүүдээ өсгөхөд чинь хэчнээн хэцүү байхыг хэн ч тоохгүй. Чи гудамжинд хоол гуйх ёстой болсон ч гэсэн хэн ч тоохгүй. Чи ‘сайн эмэгтэй хоёр эртэй гэрлэдэггүй’ гэх үгийг баримталсаар байх ёстой. Ингэж байж л чи сайн эмэгтэй болж, хүн чанартай, ёс суртахуунтай болно. Дахиад гэрлэх юм бол чи муу эмэгтэй, завхай хүүхэн” гэж хүн бүр бодно. Энэ нь дахин гэрлэхгүй байснаар л эмэгтэй хүн эрхэм ёс суртахууны зан төлөвтэй, ёс жудагтай, сайн, цэвэр ариун, үнэнч хүн болж чадна гэсэн утгатай. Уламжлалт соёлын нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдлын үзэл баримтлал дотор “Үнэнч албат хоёр эзэнд үйлчилдэггүй, сайн эмэгтэй хоёр эртэй гэрлэдэггүй” хэмээх үг хүмүүсийг үнэлэх үндэс болсон. Хүмүүс энэ үгийг үнэн мэт авч үзэж, бусдыг хэмжих стандарт болгон ашигласан. Энэхүү асуудлын мөн чанар энэ юм. Хүн уламжлалт соёлын дэвшүүлсэн шаардлага, стандартад нийцэхгүй зан авиртай байснаасаа болоод л хүн чанар муутай, ёс суртахууны зан төлөв доогуур, дорд, тааруу хүн чанартай гэх хаяг зүүдэг. Энэ ер нь шударга гэж үү? (Үгүй, шударга биш.) Тэгвэл сайн эмэгтэй байхын тулд орчин нөхцөл ямар байх ёстой вэ, ямар төлөөс төлөх ёстой вэ? Хэрвээ чи сайн эмэгтэй байхыг хүсвэл ганцхан нөхөрт үнэнч байх ёстой, нөхрөө нас барвал бэлэвсэн хэвээрээ үлдэх ёстой. Чи хүүхдүүдтэйгээ хамт гудамжинд гуйлга гуйж, бусдын доромжлол, зодуур, зүхэл, дээрэлхэлт, доог тохууг тэвчих ёстой. Энэ нь эмэгтэйчүүдэд хандах зохистой арга зам мөн үү? (Үгүй, биш.) Гэсэн ч хүмүүс ингэж л хийдэг, тэд гудамжинд гуйлга гуйж, толгой хоргодох газаргүй, дараа хэзээ хоол идэхээ мэдэхгүй амьдрахыг чинь харахыг илүүд үзэх бөгөөд хэн ч чамайг тоохгүй, өрөвдөхгүй, чамд анхаарал хандуулахгүй. Хэдэн хүүхэдтэй чинь, амьдрал чинь хэчнээн хүнд бэрх байх нь хамаагүй, хүүхдүүд чинь өлбөрч үхсэн ч гэсэн хэн ч тоохгүй. Харин чи дахин гэрлэх юм бол сайн эмэгтэй биш. Чи зэвүүцэж, үзэн ядсан үгээр булуулж, доромжилж зүхсэн, буруутгасан цөөнгүй үгтэй тулгарч, элдэв янзаар хэлүүлэх бөгөөд зөвхөн хүүхдүүд, цөөн тооны хамаатан садан, найз нөхөд чинь л өрөвдөж, дэмжсэн үг хэлнэ. Яахаараа ийм юм болдог билээ? Энэ нь уламжлалт соёлын боловсрол, нөлөөлөлтэй шууд холбоотой. Энэ нь уламжлалт соёлын сурталчилдаг “Үнэнч албат хоёр эзэнд үйлчилдэггүй, сайн эмэгтэй хоёр эртэй гэрлэдэггүй” гэх үгийн үр дүн юм. Эдгээр зүйлээс юу харж болох вэ? “Үнэнч албат хоёр эзэнд үйлчилдэггүй, сайн эмэгтэй хоёр эртэй гэрлэдэггүй” гэх үгэнд юу нуугдаж байна вэ? Хүний хуурамч байдал, хоёр нүүртэй, харгис зан. Эмэгтэй хүн идэх юмгүй, амьд үлдэж чадахгүй, өлбөрч үхэхийн даваан дээр байж болох бөгөөд хэн ч түүнийг өрөвдөхгүй; харин ч хүн бүр түүнээс ариун байдлаа хадгалахыг шаардана. Хүмүүс түүнийг амьд үлдэх сонголт хийхийг нь харахын оронд өлбөрч үхээд, дурсгалын хөшөө босгуулахыг нь харахыг илүүд үзнэ. Нэг талаар энэ асуудал хүн төрөлхтний гөжүүд занг илчилдэг. Нөгөө талаар энэ нь хүн төрөлхтний хуурамч, харгис байдлыг илчилдэг. Хүн төрөлхтөн эмзэг бүлгийнхэн юм уу өрөвдмөөр хүмүүсийг огт өрөвддөггүй, ойлгодоггүй, тэдэнд тусалдаггүй. Дээр нь нэмээд хүн төрөлхтөн хүмүүсийг яллаж, үхэл рүү нь түлхэхдээ “сайн эмэгтэй хоёр эртэй гэрлэдэггүй” гэх утгагүй онол, дүрмийг ашиглан нэмж доромжилж шархлуулдаг. Энэ нь хүмүүст шударга хандаж буй хэрэг биш. Энэ нь Бурханы үг болон хүн төрөлхтөнд тавьсан бүтээлийн Эзэний шаардлагыг зөрчдөг төдийгүй, хүний мөс чанар, эрүүл ухааны стандарттай зөрчилддөг. Тэгвэл уг эмэгтэйн хүүхдүүдийн энэ асуудлыг харах өнцөг шударга байсан уу? Тэд ээжийнхээ хоёр дахь гэрлэлт, төлсөн төлөөсөөс мэдэгдэхүйц ашиг тус хүртсэн биш үү? Тэр үйлдлийнх нь тухайд хүүхдүүд нь ээжийгээ хүндэлж, дэмжсэн ч тэрхүү дэмжлэг юунаас гарч байна вэ? Зүгээр л ээж нь өөрсдийг нь амьд үлдээхийн төлөө дахин гэрлэх сонголт хийж, тэдэнд үргэлжлүүлэн амьдрах боломж олгож, амийг нь аварсан болохоор дэмжсэн. Тэгээд л тэр. Өөрсдийнх нь амьдралыг аврахын төлөө байгаагүй бол ээжийнхээ дахин гэрлэх шийдвэрийг тэд зөвшөөрөхгүй, дэмжихгүй байх байлаа. Тиймээс хүүхдүүдийн хувьд ээжийнхээ дахин гэрлэлтийн талаарх үзэл бодол нь үнэхээр шударга байгаагүй. Олон нийтийн санал бодлын өнцгөөс ч бай, хүүхдүүдийнх нь өнцгөөс ч бай аль нь ч байсан, энэ ээжид хандах хүмүүсийн арга зам, түүнийг хэмжихдээ ашигласан стандарт нь түүний хүн чанарын жинхэнэ уг чанарт үндэслээгүй. Энэ нь дахин гэрлэсэн эмэгтэйд хандахдаа хүмүүсийн гаргасан алдаа юм. Үүнээс харахад уламжлалт соёлын дэвшүүлсэн “Үнэнч албат хоёр эзэнд үйлчилдэггүй, сайн эмэгтэй хоёр эртэй гэрлэдэггүй” гэх үг Бурханаас биш, харин Сатанаас гаралтай, үнэнтэй ямар ч хамаагүй гэдэг нь илэрхий байна. Хүмүүсийн бүх зүйлийг харах өнцөг, тухайн нэг хүний ёс суртахуунтай байдал болон ёс суртахуунгүй байдлыг авч үзэх арга зам нь үнэнд юм уу Бурханы үгэнд үндэслэдэггүй, харин уламжлалт соёлын үзэл бодол болон уламжлалт соёлын нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдлын үзэл баримтлалын хүнд тавих шаардлагад үндэслэдэг. Нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдал гэж юу вэ? Эдгээр үзэл баримтлал хаанаас гарч ирдэг вэ? Гаднаа энэ нь эртний гэгээнтнүүд, алдартай хүмүүсээс гарсан мэт харагддаг ч үнэн хэрэгтээ Сатанаас гаралтай. Тэдгээр нь хүмүүсийн зан авирыг хянаж, хязгаарлаж, хүмүүсийн ёс суртахууны зан төлөвийн жишиг, үлгэр жишээ, загварыг тогтоохын тулд Сатаны гаргасан янз бүрийн үг хэллэг юм. Үнэн хэрэгтээ эртний гэгээнтнүүд, алдартай хүмүүс бүгдээрээ сатанлаг уг чанартай байсан бөгөөд бүгд Сатанд үйлчлэл үзүүлсэн. Тэд хүмүүсийг төөрөгдүүлсэн диаволууд байсан юм. Тиймээс эдгээр үзэл баримтлал Сатанаас гаралтай гэж хэлэх нь бодит баримттай бүрэн нийцнэ. 

Хүмүүс бусдын ёс суртахууны зан байдлыг болон хүн чанар нь сайн уу, муу юу гэдгийг хэмжихдээ уламжлалт соёлын алдартай үгэнд л тулгуурладаг; ганц асуудалд ханддаг арга замдаа үндэслэн бусад хүмүүсийн хүн чанарын чансааны талаар үнэлэлт, дүгнэлт гаргадаг. Энэ нь илт буруу, алдаатай. Тэгвэл хүний хүн чанар сайн уу, муу юу гэдгийг яаж үнэн зөв, бодитой, шударга байдлаар хэмжиж болох вэ? Тэднийг хэмжих зарчим, стандарт юу вэ? Нарийн яривал энэ хэмжилтийн зарчим болон стандарт үнэн байх ёстой. Зөвхөн Бүтээгчийн үг л үнэн бөгөөд эрх мэдэл, хүч чадалтай. Завхарсан хүмүүсийн үг бол үнэн биш, эрх мэдэлгүй, тэдгээрийг хэн нэгнийг хэмжих үндэс, зарчим болгон ашиглах ёсгүй. Тиймээс хүмүүсийн ёс суртахууны зан байдал болон хүн чанар нь сайн уу, муу юу гэдгийг хэмжих үнэн зөв, бодитой, шударга арга зам нь Бүтээгчийн үг болон үнэнийг үндэслэл болгон ашиглах явдал билээ. “Үнэнч албат хоёр эзэнд үйлчилдэггүй, сайн эмэгтэй хоёр эртэй гэрлэдэггүй” гэдэг нь завхарсан хүмүүсийн дундах алдартай үг юм. Үүний эх сурвалж нь буруу, энэ нь Сатанаас гаралтай. Хэрвээ хүмүүс бусдын хүн чанарын чансааг Сатаны үгэнд үндэслэн хэмжвэл тэдний дүгнэлт гарцаагүй буруу, шударга бус байна. Тэгвэл хүний ёс суртахууны чанарыг болон хүн чанар нь сайн уу, муу юу гэдгийг яаж шударгаар, үнэн зөв хэмжиж болох вэ? Үүнийг тухайн хүний үйлдлийн санаархал, зорилго, үр дүн, түүнчлэн хийдэг зүйлийнх нь утга учир, үнэ цэнд үндэслэхийн сацуу мөн эерэг зүйлд хандах талаарх үзэл бодол, сонголтод нь үндэслэн хэмжих ёстой. Энэ нь тэр чигтээ үнэн зөв байна. Тухайн хүн заавал Бурханд итгэгч байх албагүй—Бурханаар сонгогдоогүй хэдий ч бодитоор дажгүй хүн чанартай, бүр хүн чанар нь Бурханд итгэдэг зарим хүнийхээс ч илүү дээр чанартай зарим шүтлэггүй хүн байдгийг чи харж болно. Бурханы эцсийн өдрүүдийн ажлыг хүлээн авсан, Бурханд олон жил итгэсэн зарим шашны хүмүүс ах, эгч нарыг гэртээ байлгах үедээ чуулганаас мөнгө нэхэх талаар үргэлж бодож, ах эгч нарт өөрсдийгөө ядуу гэж үргэлж халаглан гаслах зуураа мөнгө, эд зүйлд шунаж байдагтай яг адилхан. Ах, эгч нар өөрсдийг нь гэртээ байлгах явцдаа хэрэглэг гээд жаахан мах, хүнсний ногоо, гурил будаа гэх зэргийг өгөх үед тэд гэрийнхэндээ идүүлэхээр нууцхан хадгалдаг. Энэ ямар төрлийн хүмүүс вэ? Тэдний хүн чанар сайн уу, муу юу? (Муу.) Ийм хүмүүс шуналтай, хүмүүсийг далимдуулан ашигладаг, ёс жудаг муутай байдаг. Бурханы эцсийн өдрүүдийн ажлыг шууд хүлээн авсан зарим шүтлэггүй хүмүүс ах, эгч нарыг гэртээ байлгахад бэлэн байдаг. Тэд ах, эгч нарыг байлгахдаа өөрийнхөө мөнгийг хэрэглэхээр зүтгэж, чуулганы мөнгийг авахаас татгалздаг. Чуулган хэчнээн их мөнгө өгсөн ч бай, тэд ганц ч зоос ашигладаггүй, мөнгөнд огт шунадаггүй—бүгдийг нь хадгалаад, сүүлд нь чуулганд буцаан өгдөг. Ах, эгч нар өөрсдийг нь гэртээ байлгах хугацаандаа хэрэглэг гээд худалдан авч өгсөн юмыг тэд бүгдийг нь ах, эгч нарын хэрэглээ, хоол хүнсэнд зориулан хадгалдаг. Тэр ах, эгч нарыг явмагц тэд эдгээр зүйлийг агуулахад хийгээд, дараагийн удаа ах эгч нарыг байрлахаар ирэх үед л тэрийгээ гаргаж ирдэг. Тэдний оюун ухаанд маш тодорхой зааг байдаг бөгөөд тэд чуулганы юуг ч, хэзээ ч завшиж байгаагүй. Хэн тэдэнд үүнийг зааж өгсөн бэ? Хэн ч хэлж өгөөгүй, тэгвэл тэд юу хийхээ яаж мэдсэн юм бэ? Тэд яаж ингэж чадсан юм бэ? Хүмүүсийн ихэнх нь ингэж чаддаггүй, гэхдээ тэд чадна. Энд ямар асуудал байна вэ? Хүн чанарын ялгаа биш үү? Хүн чанарын чансааны ялгаа, ёс суртахууны ялгаа биш үү? Ийм хоёр төрлийн хүмүүсийн ёс суртахууны хооронд ялгаа байдаг юм чинь үнэн болон эерэг зүйлд хандах хандлагад нь ялгаа бий юу? (Тийм ээ, байдаг.) Энэ хоёр төрлийн хүмүүсээс аль нь үнэнд ороход илүү амархан байх вэ? Аль төрлийнх нь үнэнийг эрэлхийлэх магадлал ихтэй вэ? Ёс суртахуун сайтай хүмүүс үнэнийг эрэлхийлэх магадлал өндөртэй. Та нар ингэж үзэж байна уу? Та хэд ингэж хардаггүй, та нар бүгдээрээ дүрэм журмыг сохроор мөрдөж, хоосон сургаалын үг, хэллэгийг цээжээр уншиж мэддэг шашны хүмүүс үүнийг хийж чадах ёстой, дөнгөж Бурханд итгэж эхэлсэн, хоосон сургаалын үг, хэллэгийг ярьж хараахан чаддаггүй шүтлэггүй хүмүүс үүнийг хийж чадахгүй гэж л боддог. Гэхдээ бодит байдал дээр яг эсрэгээрээ байдаг. Хүмүүс, зүйлсийг ийм маягаар харж байгаа чинь буруу, утгагүй биш үү? Би юмыг ингэж хардаггүй. Би хүмүүстэй харилцахдаа өөр өөр зүйлд хандах хандлагыг нь, ялангуяа адилхан нөхцөл байдал тулгарахад хоёр өөр хүн яаж авирлаж, ямар сонголт хийхийг цогцоор нь хардаг. Энэ нь тэдний хүн чанар ямархуу болохыг илүү сайн үзүүлдэг. Энэ хоёр арга замын аль нь илүү шударга, илүү бодитой вэ? Хүнийг гадна талын үйлдэлд нь биш, уг чанар, мөн чанарт нь үндэслэн үнэлэх нь илүү шударга. Хүнийг уламжлалт соёлын үзэл бодолд үндэслэн үнэлж, нэг нөхцөл байдалд гаргасан үйлдлийг нь барьж аваад, түүнд нь дүгнэлт хийж, шийдвэр гаргавал тэр нь буруу бөгөөд тухайн хүнд шударга бус хандаж буй хэрэг юм. Тэдний хүн чанарын чансаа, бүхий л зан авир, алхаж буй замыг авч үзээд, үнэн зөв үнэлэх ёстой. Зөвхөн энэ нь л шударга, үндэслэлтэй бөгөөд бас тухайн хүнд шударга байдаг. 

Өнөөдөр бидний жагсаасан ёс суртахууны зан байдлын талаарх үгсийн аль нь ч Бурханы үгтэй хамаагүй, аль нь ч үнэнтэй нийцдэггүй. Хэчнээн уламжлалт, эерэг үг байлаа ч үнэн болж чадахгүй. Ёс суртахууны зан төлөвийн талаарх үг уламжлалт соёлын шагшин магтдаг зүйлээс үүдэн гардаг бөгөөд Бурханы эрэлхийл гэж хүнээс шаарддаг үнэнтэй ямар ч хамаагүй. Хүний ёс суртахууны зан төлөвийн талаарх энэ өөр өөр үгийг хүмүүс хэчнээн сайн ярьж чаддаг байх нь, тэдгээрийг хэчнээн сайн биелүүлдэг байх нь, эсвэл тэдгээртэй хэчнээн их зууралддаг байх нь хамаагүй, эдгээр үг үнэн гэсэн үг биш. Газар дэлхий дээрх хүмүүсийн ихэнх нь эдгээр зүйлтэй зууралдаж, үүнд итгэлээ ч гэсэн тэдгээр нь үнэн болохгүй—мянган удаа давтлаа ч худал үг худал хэвээр байдагтай яг адилхан. Худал үг хэзээ ч үнэн болж чадахгүй. Худал үг бол Сатаны явуулгыг агуулдаг хуурамч дүрслэл, тиймээс үнэн болох нь бүү хэл, үнэнийг орлож чадахгүй. Үүний адилаар ёс суртахууны зан төлөвийн тухайд хүмүүсийн тавьдаг өөр өөр шаардлагууд үнэн болж чадахгүй. Чи тэдгээртэй хэчнээн их зууралдсан ч, эсвэл хэчнээн сайн зууралдсан ч хүний нүдэнд ёс суртахуун сайтай гэж л харагдана—харин Бурханы нүдээр чи хүн чанартай юу? Заавал тийм байх албагүй. Эсрэгээрээ, хэрвээ чи уламжлалт соёлын нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдлын үзэл баримтлалын тал бүрийг болон дүрэм журмыг маш сайн, чанд баримталдаг бол үнэнээс дэндүү их холджээ. Яагаад тэр вэ? Учир нь чи ёс суртахууны зан төлөвийн талаарх эдгээр үгийн дагуу, тэдгээрийг шалгуураа болгон хүмүүс, зүйлсийг харж, биеэ авч явж, үйлдэж байх болно. Яг л хүзүүгээ гилжийлгээд цаг харахтай адилхан—чиний харах өнцөг буруу байна. Эцсийн дүндээ хүмүүс, зүйлсийг үзэх үзэл, биеэ авч явах байдал, үйлдэл чинь үнэнтэй, Бурханы шаардлагатай ямар ч хамаагүй болж, чи өөрийнхөө дагах учиртай Бурханы замаас хол байна—бүр эсрэг чиглэлд гүйж, өөрийнхөө зорилгыг баллахуйц байдлаар авирлаж ч чадна. Чи ёс суртахууны зан төлөвийн талаарх эдгээр үгтэй зууралдаж, тэдгээрийг нандигнах тусам Бурхан чамаас улам залхаж, чи Бурхан болон үнэнээс улам холдож, Бурханыг улам эсэргүүцнэ. Ёс суртахууны зан төлөвийн талаарх эдгээр үгийн аль нэгийг хэчнээн зөв гэж бодох чинь хамаагүй, үүнтэй хэчнээн удаан зууралдах чинь хамаагүй, чи үнэнийг хэрэгжүүлж байгаа гэсэн үг биш. Чи уламжлалт соёлын зан авирын стандартын алийг зөв, үндэслэлтэй гэж бодох нь хамаагүй, энэ нь эерэг зүйлсийн бодит байдал биш; яавч үнэн биш, бас үнэнтэй нийцэлтэй ч биш. Би чамайг хурдхан өөрийгөө эргэцүүл гэж шавдуулж байна: Чиний зууралддаг энэ зүйл хаанаас үүдэлтэй вэ? Үүнийг хүмүүсийг үнэлэх, хүмүүст шаардлага тавих зарчим, стандарт болгон ашиглах нь Бурханы үгэнд үндэслэсэн үү? Үнэнд үндэслэсэн үү? Уламжлалт соёлын энэ шаардлагыг хэрэгжүүлэхийн үр дагавар юу болохыг чи мэдэх үү? Энэ нь үнэнтэй хамаатай юу? Чи уламжлалт соёлын энэ шаардлагыг үйлдлийнхээ үндэс, өөрийнхөө шалгуур болгон ашиглаж, үүнийг эерэг зүйл гэж үзсэнээрээ үнэнтэй зөрчилдөж, Бурханыг эсэргүүцэж, үнэнийг зөрчиж байгаа эсэхээ ялган таньж, задлан шинжлэх ёстой. Хэрвээ чи уламжлалт соёлын шагшин магтдаг үзэл бодол, үг хэллэгтэй сохроор зууралддаг бол үүний үр дагавар нь юу байх вэ? Чи эдгээр үгэнд төөрөлдөж, хууртсан бол үр дүн, төгсгөл чинь ямар байхыг төсөөлж чадна. Хэрвээ чи уламжлалт соёлын өнцгөөс хүмүүс, зүйлсийг хардаг бол үнэнийг хүлээн авахад чамд хэцүү байна. Чи хүмүүс, зүйлсийг Бурханы үг болон үнэний дагуу харж хэзээ ч чадахгүй. Үнэнийг ойлгодог хүн ёс суртахууны зан төлөвийн талаарх уламжлалт соёлын янз бүрийн үг, шаардлагыг задлан шинжлэх ёстой. Чи тэдгээрийн алийг нь хамгийн их нандигнаж, үргэлж зууралдаж, хүмүүс, зүйлсийг харах, биеэ авч явах, үйлдэх үндэс, шалгуураа болгож байгаагаа задлан шинжлэх ёстой. Дараа нь чи өөрийнхөө зууралддаг зүйлсийг Бурханы үг болон шаардлагатай харьцуулан үзэж, уламжлалт соёлын энэ талууд Бурханы илэрхийлдэг үнэнтэй зөрчилдөж, эсэргүүцэж байгаа эсэхийг харах ёстой. Хэрвээ чи үнэхээр асуудал олбол уламжлалт соёлын энэ талууд нь яг хаанаа буруу, утгагүй байгааг даруйхан задлан шинжлэх ёстой. Чи эдгээр асуудлыг ойлгох үедээ үнэн гэж юу болох, төөрөгдөл гэж юу болохыг мэднэ; мөн хэрэгжүүлэлтийн замтай болж, өөрийнхөө алхах ёстой замыг сонгож чадна. Үнэнийг ийм маягаар эрж хайвал чи замаа засаж чадна. Хүмүүсийн ёс суртахууны талаарх хүн төрөлхтний шаардлага, үг хэллэг гэгч хэчнээн стандартчилагдсан байлаа ч, эсвэл олон нийтийн таашаал, үзэл бодол, хүсэл, бүр сонирхолд хэчнээн нийцлээ ч тэдгээр нь үнэн биш юм. Чи үүнийг ойлгох ёстой. Нэгэнт эдгээр нь үнэн биш тул чи бушуухан үгүйсгэж, орхих хэрэгтэй. Бас тэдгээрийн мөн чанар болон тэдгээрийг баримталж амьдарснаас үүдэн гардаг үр дагаврыг задлан шинжлэх ёстой. Тэдгээр нь чамд үнэхээр жинхэнэ гэмшлийг төрүүлж чадах уу? Өөрийгөө мэдэхэд чинь үнэхээр тусалж чадах уу? Чамайг үнэхээр хүний төрхийг амьдран харуулдаг болгож чадах уу? Эдгээрийн алийг нь ч хийж чадахгүй. Тэдгээр нь чамайг зөвхөн хоёр нүүртэй, өөрийгөө зөвтгөдөг л болгоно. Чамайг илүү зальхай, ёрын муу болгоно. “Өмнө нь бид уламжлалт соёлын эдгээр талыг баримталж байхдаа өөрсдийгөө сайн хүмүүс гэж боддог байсан. Бидний биеэ авч явах байдлыг хараад бусад хүн ч биднийг бас сайн хүмүүс гэж бодсон. Гэвч үнэндээ ямархуу ёрын мууг хийж чадахаа бид зүрх сэтгэлдээ мэддэг. Багахан сайн юм хийх нь үүнийг зөвхөн өнгөлөн далдалдаг. Гэхдээ уламжлалт соёлын биднээс шаарддаг сайн зан авирыг орхивол бид оронд нь юу хийх ёстой вэ? Ямар зан авир, илрэл Бурханд алдар суу авчрах вэ?” гэж зарим хүн хэлдэг. Энэ асуултыг чи юу гэж бодож байна вэ? Бурханд итгэгчид ямар үнэнийг хэрэгжүүлэх ёстойг тэд мэдэхгүй хэвээр байгаа гэж үү? Бурхан маш олон үнэнийг илэрхийлсэн бөгөөд хүмүүсийн хэрэгжүүлэх ёстой маш олон үнэн бий. Тэгвэл чи яагаад үнэнийг хэрэгжүүлэхээс татгалзаж, хуурамч сайн хүн, хоёр нүүртэн байх гэж зүтгээд байдаг юм бэ? Чи яагаад дүр эсгээд байгаа юм бэ? Зарим хүн: “Уламжлалт соёлд олон сайн тал бий! Жишээ нь ‘Дуслын чинээ сайхан сэтгэлийг ундрах булгаар хариулах ёстой’ гэдэг бол сайхан үг! Энэ бол хүмүүсийн хэрэгжүүлэх ёстой зүйл. Та яаж үүнийг хаяж чаддаг байна аа? ‘Найзынхаа өмнөөс зовлон туулах’ гэж бий—энэ нь хэчнээн үнэнч, баатарлаг билээ дээ! Тийм найзтай байвал сайхан амьдарна. Бас ‘Хаврын хүр хорхой үхэх хүртлээ торго нэхдэг, лаа бөхөх хүртлээ асдаг’ гэдэг. Энэ үг маш гүн гүнзгий, соёлоор баялаг! Хэрвээ Та биднийг эдгээр үгийн дагуу амьдрахыг зөвшөөрөхгүй бол бид юуны дагуу амьдрах ёстой вэ?” гэдэг. Хэрвээ чи ингэж бодож байгаа бол номлол сонсож өнгөрүүлсэн олон жил чинь дэмий үрэгджээ. Хүн ядаж л мөс чанар, эрүүл ухааны стандартын дагуу биеэ авч явах ёстой гэдгийг ч чи ойлгодоггүй. Чи өчүүхэн ч үнэнийг олж аваагүй, энэ олон жил дэмий амьдарсан. 

Товчхондоо, хэдийгээр бид ёс суртахууны зан төлөвийн тухай уламжлалт соёлын эдгээр үгийг жагсаасан боловч үүний зорилго нь эдгээр үг бол хүмүүсийн үзэл, төсөөлөл бөгөөд Сатанаас үүдэлтэйгээс цаашгүй гэдгийг л та нарт мэдэгдэхийн төлөө биш, харин эдгээр зүйлийн мөн чанар нь хуурамч, өнгөлөн далдалсан, хуурмаг гэдгийг та нарт тодорхой ойлгуулах зорилготой. Хүмүүс эдгээр зан авирыг эзэмшсэн ч гэсэн хэвийн хүн чанарыг амьдран харуулж байгаа гэсэн үг яавч биш. Харин ч тэд эдгээр хуурамч зан авирыг ашиглан санаархал, зорилгоо нууж, завхарсан зан чанар, уг чанар, мөн чанараа далдалж байгаа. Үүний үр дүнд хүмүүс дүр эсгэж, бусдыг мэхлэхдээ улам сайжирч байгаа нь эргээд тэднийг улам завхарсан, ёрын муу болоход хүргэдэг. Завхарсан хүн төрөлхтний зууралддаг уламжлалт соёлын ёс суртахууны стандарт нь Бурханы илэрхийлдэг үнэнтэй нийцдэггүй, хүмүүст Бурханы зааж сургадаг ямар ч үгтэй таардаггүй, ямар ч холбоогүй байдаг. Хэрэв чи уламжлалт соёлын талуудтай зууралдсаар байгаа бол гүн гүнзгий төөрөлдөж, хорджээ. Хэрвээ чи аливаа хэрэг явдал дээр уламжлалт соёлтой зууралдаж, уламжлалт соёлын зарчим, үзэл бодлыг баримталдаг бол тэр хэрэг явдал дээр Бурханы эсрэг тэрсэлж, үнэнийг зөрчиж, Бурханыг эсэргүүцэж байна. Хэрвээ чи ёс суртахууны зан төлөвийн талаарх эдгээр үгийн аль нэгтэй зууралдаж, үүнд үнэнч байж, хүмүүс, зүйлсийг харах шалгуур, үндэс болгон авч үздэг бол энэ тал дээр алдаа гаргасан бөгөөд тодорхой хэмжээнд хүмүүсийг шүүж, хохироодог бол нүгэл үйлдсэн байх болно. Хэрвээ чи хүн бүрийг уламжлалт соёлын ёс суртахууны стандартаар хэмжих гэж үргэлж зүтгэдэг бол яллаж, хэлмэгдүүлсэн хүмүүсийн чинь тоо улам бүр өссөөр байх ба чи гарцаагүй Бурханыг яллаж, эсэргүүцээд, дараа нь гол нүгэлтэн болох болно. Бүх хүн төрөлхтөн уламжлалт соёлын боловсрол, нөлөөгөөр улам бүр ёрын муу болсоор байгааг та нар харахгүй байна гэж үү? Дэлхий ертөнц улам харанхуй болж байгаа биш үү? Хүн Сатан, диаволд харьяалагдах тусмаа улам шүтэгддэг; хүн үнэнийг хэрэгжүүлж, Бурханы төлөө гэрчлэл хийж, Бурханд таалагдах тусмаа улам дарлагдаж, гадуурхагдаж, яллагдаж, бүр цовдлуулж алуулдаг. Энэ нь бодит баримт биш үү? Цаашдаа та нар өнөөдөр энд нөхөрлөсөн зүйлийн талаар байнга нөхөрлөж байх ёстой. Нөхөрлөсний дараа ойлгохгүй зүйл байвал тэрийгээ түр хойш тавиад, ойлгодог болох хүртлээ өөрийнхөө зохицуулж чадах хэсгүүдийн талаар нөхөрлө. Тов тодорхой, бүрэн дүүрэн ойлгох хүртлээ эдгээр үгийг нөхөрлө, тэгвэл та нар үнэнийг үнэн зөв хэрэгжүүлж, бодит байдалд орж чадна. Та нар аль нэг үг юм уу зүйл үнэн мөн эсэхийг, эсвэл үнэн биш, харин уламжлалт соёл эсэхийг тодорхой ялган таньж чаддаг болох үедээ үнэний бодит байдалд орох илүү их замтай болно. Эцэст нь нөхөрлөлөөр дамжуулан өөрийнхөө хэрэгжүүлэх учиртай үнэн бүрийг ойлгож чаддаг болж, зөвшилцөлд хүрч, тууштай үзэл бодол, ойлголттой байж, аль зүйл нь эерэг, аль нь сөрөг, аль нь Бурханаас ирдэг, аль нь Сатанаас ирдэг болохыг мэдэж, эдгээр зүйлийг тодорхой, ойлгомжтой болох хүртэл уг сэдвээр нөхөрлөвөл тэр үед л та нар үнэнийг ойлгосон байх болно. Дараа нь өөрийнхөө хэрэгжүүлэх ёстой үнэний зарчмыг сонго. Ийм маягаар та нар Бурханы тогтоосон зан авирын стандартад нийцэж, ядаж л жаахан хүний төрхтэй болно. Хэрвээ та нар үнэнийг ойлгож, бодит байдалд орж чадвал хүний төрхийг бүрэн амьдран харуулж чадна. Тэр үед л Бурханы хүсэлд бүрмөсөн нийцнэ. 

Үнэнийг эрэлхийлэх гэж юу гэсэн үг вэ (6)

Сүүлийн цуглаан дээр ямар агуулгын талаар нөхөрлөснийг та нар санаж байна уу? (Бурхан хүмүүсийн сайн зан авир гэж үздэг зүйл болон Бурханы шаардсанаар хэвийн хүн чанарыг амьдран харуулах хоёрын ялгааг эхлээд нөхөрлөж, дараа нь уламжлалт соёл дахь хүний ёс суртахууны талаар нөхөрлөж, хүний ёс суртахууны талаарх хорин нэгэн зүйлийг нэгтгэн дүгнэсэн.) Сүүлийн цуглаан дээр Би хоёр сэдвээр нөхөрлөсөн. Эхлээд Би сайн зан авир гэх сэдвээр бага зэрэг нэмэлт нөхөрлөл хийж, дараа нь хүний ёс жудаг, биеэ авч явах байдал, ариун журмын талаар нэг их дэлгэрэнгүй тайлбарлалгүйгээр, жаахан энгийн, анхан шатны нөхөрлөл хийсэн. Бид үнэнийг эрэлхийлэх гэж юу болох тухай сэдвээр аль хэдийн хэд хэдэн удаа нөхөрлөсөн бөгөөд илчилж, задлан шинжилбэл зохих үнэний эрэл хайгуултай холбоотой бүх сайн зан авирыг Би нөхөрлөж дууссан. Өнгөрсөн удаад Би бас хүний ёс суртахууны талаарх зарим үндсэн сэдвийн талаар бага зэрэг нөхөрлөсөн. Ёс суртахууны талаарх эдгээр үгийг дэлгэрэнгүй илчилж, задлан шинжлээгүй хэдий ч бид хүний ёс суртахууны талаарх өөр өөр үгийн нэлээд хэдэн жишээ—яг нарийн хэлбэл хорин нэгэн жишээг жагсаасан. Энэ хорин нэгэн жишээ нь мөн чанартаа Хятадын уламжлалт соёлын хүмүүст суулгадаг янз бүрийн үг бөгөөд үүнд нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдлын санаа ноёрхож байдаг. Жишээлбэл, үнэнч зан, зөв шударга байдал, ёс зүйтэй байдал, итгэлцэл, түүнчлэн эрэгтэй, эмэгтэй хүмүүс, албан тушаалтнууд, хүүхдүүд хэрхэн авирлах ёстой гэх мэттэй холбоотой хүний ёс суртахууны талаарх янз бүрийн үг хэллэгийг бид дурдсан. Энэ хорин нэгэн үг хэллэг нь иж бүрэн, бүхнийг хамарсан эсэхээс үл хамааран, ямартай ч тэдгээр нь үндсэндээ хүний ёс суртахуунтай холбоотойгоор Хятадын уламжлалт соёлын тавьсан янз бүрийн шаардлагын охь дээжийг үзэл суртлын хувьд ч, мөн чанарын хувьд ч төлөөлж чаддаг. Эдгээр жишээг жагсаасны дараа та нар тэдгээрийг тунгаан бодож, нөхөрлөсөн үү? (Бид цуглааны үеэр бага зэрэг нөхөрлөж, эдгээр үгийн заримыг үнэнтэй андуурахад амархан гэдгийг олж мэдсэн. Жишээлбэл, “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай”, “Найзынхаа өмнөөс зовлон туулах”, “Бусдын даалгасан зүйлийг үнэнчээр гүйцэтгэхийн тулд чадах бүхнээ хий” гэх мэт.) Бас “Дуслын чинээ сайхан сэтгэлийг ундрах булгаар хариулах ёстой”, “Эр хүн хэлсэндээ, эмээлт морь харайсандаа”, “Бусдыг цохихдоо нүүр лүү нь бүү алгад; бусдыг илчлэхдээ дутагдлыг нь бүү илчил”, “Өөртөө хатуу, бусдад хүлээцтэй ханд”, “Худгийн усыг уухдаа ухсан хүнийг нь хэзээ ч мартах ёсгүй” гэх мэт үг бий. Сайтар шинжлээд үзвэл ихэнх хүмүүс үндсэндээ ёс суртахууны талаарх эдгээр үгэнд тулгуурлан биеэ авч явж, үүнд үндэслэн өөрийнхөө болон бусдын ёс суртахууныг үнэлдэг гэдгийг харж болно. Эдгээр зүйл хүн бүрийн зүрх сэтгэлд тодорхой хэмжээгээр оршин байдаг. Үүний нэг үндсэн шалтгаан нь хүмүүсийн амьдардаг нийгмийн орчин, засгийн газраасаа хүлээн авдаг боловсрол, нөгөө талаар, гэр бүлээсээ хүлээн авдаг хүмүүжил, өвөг дээдсээс нь уламжлагдан ирсэн уламжлал юм. Зарим гэр бүл хүүхдүүддээ олсон мөнгөө халаасалж огт болохгүй гэж сургадаг бол зарим гэр бүл хүүхдүүддээ эх оронч байх ёстой, “Улс орныхоо хувь заяаны төлөө хүн бүр хариуцлага үүрдэг” гэж зааж сургадаг, учир нь гэр бүл болгон улс орондоо түшиглэн амьдардаг. Зарим гэр бүл хүүхдүүддээ “Хүн эд хөрөнгөөс болж завхарч, ядуурлаас болж өөрчлөгдөж, хүчинд автан сөхөрч болохгүй”, үндэс язгуураа хэзээ ч мартах ёсгүй гэж сургадаг. Зарим эцэг эх ёс суртахууны талаар хүүхдүүддээ зааж сургахын тулд тодорхой үг ашигладаг байхад бусад нь ёс суртахууны талаарх бодол санаагаа тодорхой илэрхийлж чаддаггүй, харин үр хүүхдүүддээ үлгэр дуурайл болж, үлгэрлэн зааж сургаж, үг, үйлдлээрээ дараагийн үеийнхэндээ нөлөөлж, хүмүүжүүлдэг. Эдгээр үг, үйлдэлд “Дуслын чинээ сайхан сэтгэлийг ундрах булгаар хариулах ёстой”, “Бусдад туслаад таашаал ав”, “Сайхан сэтгэлийг талархан хариулах ёстой”, түүнчлэн “Намаг балчгаас сараана мэт бохирдолгүй урга” гэх мэтийн илүү сайхан сонсогдох үгс орно. Эцэг эхчүүдийн үр хүүхдэдээ зааж сургадаг зүйлсийн сэдэв болон охь дээж нь ерөнхийдөө бүгд Хятадын уламжлалт соёлын шаарддаг ёс суртахууны цар хүрээнд багтдаг. Сургуульд ороход нь багш нар сурагчдадаа бусдад эелдэг хандаж, бусдад туслаад таашаал авах ёстой, олсон мөнгөө халааслах ёсгүй, багшаа дээдэлж, эрдэм номоо хүндлэх ёстой гэж эхлээд хэлдэг. Сурагчид эртний Хятадын зохиол юм уу эрт дээр үеийн баатруудын намтар түүхийг судлах үед “Найзынхаа өмнөөс зовлон туулах”, “Үнэнч албат хоёр эзэнд үйлчилдэггүй, сайн эмэгтэй хоёр эртэй гэрлэдэггүй”, “Ажил үүрэгтээ өөрийгөө зориулж, үхэх өдрөө хүртэл чадлынхаа хэрээр чармай”, “Улс орныхоо хувь заяаны төлөө хүн бүр хариуцлага үүрдэг”, “Гудамжнаас олсон зүйлээ хэн ч авах ёсгүй” гэх мэтийг тэдэнд зааж сургадаг. Эдгээр зүйл бүгд уламжлалт соёлоос үүдэн гардаг. Улс орнууд ч бас эдгээр санааг сурталчилж, түгээн дэлгэрүүлдэг. Үнэн хэрэгтээ улс үндэстний боловсрол нь зарим талаар гэр бүлийн боловсролтой адил зүйлийг сурталчилдаг бөгөөд тэдгээр нь бүгд уламжлалт соёлын эдгээр санааг тойрон эргэлддэг. Уламжлалт соёлоос үүдэн гардаг бодол санаа нь үндсэндээ хүний ёс жудаг, ариун журам, биеэ авч явах байдал гэх мэттэй холбоотой бүх шаардлагыг шингээдэг. Нэг талаар, тэдгээр нь хүмүүсээс гаднаа ёс зүйтэй, хүмүүжилтэй байж, үг, үйлдлээрээ бусдын сайшаалыг хүртэж, бусдад харуулахын тулд сайн зан авир, үйлдэл үзүүлэнгээ зүрх сэтгэлийнхээ гүний хар бараан талуудыг нууж байхыг шаарддаг. Нөгөө талаар, тэдгээр нь хүний биеэ авч явах, хүмүүстэй харилцах, асуудлыг шийдвэрлэх; найз нөхөд, гэр бүлдээ хандах; янз бүрийн хүмүүс, зүйлсэд хандахтай холбоотой хандлага, зан авир, үйлдлийг ёс суртахууны түвшинд өргөж, улмаар бусдын магтаал, хүндлэлийг хүлээдэг. Уламжлалт соёлын хүмүүст тавьдаг шаардлага нь үндсэндээ эдгээр зүйлийг тойрон эргэлддэг. Нийгмийн томоохон цар хүрээнд хүмүүсийн сурталчилдаг санаа ч бай, илүү бага цар хүрээнд гэр бүл дотроо хүмүүсийн дэмжиж, баримталдаг ёс суртахууны талаарх бодол санаа ч бай, биеэ авч явах байдалтай нь холбоотойгоор хүмүүст тавьсан шаардлага ч бай—эдгээр нь бүгд үндсэндээ энэ цар хүрээнд багтдаг. Тиймээс Хятадын уламжлалт соёл ч бай, эсвэл барууны соёлыг оролцуулаад бусад улс орны уламжлалт соёл ч бай, хүмүүсийн дундах ёс суртахууны талаарх эдгээр санаа нь бүгд хүмүүсийн хүрч, бодож чадах зүйлээс бүрддэг; тэдгээр нь хүмүүсийн мөс чанар, эрүүл ухааныхаа үндсэн дээр хийж чадах зүйлс юм. Ядаж л өөрсдөөс нь шаарддаг ёс суртахууны зарим шаардлагыг хангаж чадах зарим хүн бий. Эдгээр шаардлага нь зүгээр л хүмүүсийн ёс суртахууны байдал, ааш зан, дур сонирхлын цар хүрээнд хязгаарлагддаг. Хэрвээ чи Надад итгэхгүй байгаа бол хүмүүсийн ёс суртахуунтай холбоотой эдгээр шаардлагын аль нь тэдний завхарсан зан чанарт чиглэж байгааг сайтар ажиглаж харахыг Би зөвлөе. Тэдгээрийн аль нь хүмүүс уг мөн чанартаа үнэнээс залхдаг, үнэнд дургүй, Бурханыг эсэргүүцдэг баримтыг хөнддөг вэ? Эдгээр шаардлагын аль нь үнэнтэй холбоотой вэ? Эдгээр шаардлагын аль нь үнэний түвшинд очиж чадах вэ? (Аль нь ч чадахгүй.) Хүн эдгээр шаардлагыг хэрхэн харах нь хамаагүй, аль нь ч үнэний түвшинд очиж чадахгүй. Тэдгээрийн аль нь ч үнэнтэй хамаагүй, нэг нь ч өчүүхэн төдий ч холбоогүй. Одоог хүртэл, Бурханд удаан хугацаанд итгэсэн, жаахан туршлагатай, үнэнийг бага зэрэг ойлгодог хүмүүс энэ асуудлын талаар өчүүхэн жаахан бодитой ойлголттой болох болно; харин ихэнх хүмүүс хоосон сургаалыг л ойлгодог хэвээр бөгөөд энэ санааг онолын хувьд хүлээн зөвшөөрдөг хэр нь үнэнийг үнэхээр ойлгох түвшинд хүрч чаддаггүй. Яагаад тэр вэ? Яагаад гэвэл, ихэнх хүн уламжлалт соёлын эдгээр дэг журмыг Бурханы үг болон шаардлагатай харьцуулснаар уламжлалт соёлын эдгээр тал нь үнэнтэй нийцдэггүй, үнэнтэй холбоогүй гэдгийг л ойлгож авдаг. Эдгээр зүйл үнэнтэй ямар ч холбоогүй гэдгийг тэд үгээрээ бүрэн хүлээн зөвшөөрч болох ч зүрх сэтгэлийнхээ гүнд тэдний хүсэн эрмэлзэж, сайшааж, илүүд үзэж, амархан хүлээн авдаг зүйл бол үндсэндээ хүн төрөлхтний уламжлалт соёлоос урган гарсан эдгээр санаа бодол бөгөөд үүний зарим нь улс орных нь сурталчилж, дэмждэг зүйлс юм. Хүмүүс тэдгээрийг эерэг зүйл гэж үздэг, эсвэл тэдгээрт үнэн мэт ханддаг. Тийм биш гэж үү? (Тийм.) Та нарын харж байгаачлан, уламжлалт соёлын эдгээр тал хүний зүрх сэтгэлд гүн үндэслэсэн бөгөөд богинохон хугацааны дотор арилгаж, үндсээр нь устгах боломжгүй. 

Хүний ёс суртахууны талаар бидний жагсаасан хорин нэгэн шаардлага нь Хятадын уламжлалт соёлын ердөө нэг хэсэг мөртөө тодорхой хэмжээнд Хятадын уламжлалт соёлын хүний ёс суртахуунд тавьсан бүх шаардлагын төлөөлөл болж чадна. Хүн энэ хорин нэгэн шаардлагыг бүгдийг нь эерэг зүйл, эрхэм, зөв зүйтэй гэж үздэг бөгөөд эдгээр шаардлага өөрсдөд нь нэр төртэй амьдрах боломж олгодог, эдгээр нь нэг төрлийн биширмээр, хүндлүүштэй ёс суртахуун гэж боддог. Хэдүүлээ олсон мөнгөө халааслахгүй байх, бусдад туслаад таашаал авах гэх зэрэг харьцангуй өнгөц үгийг одоохондоо хойш тавиад, харин хүний онцгойлон өндрөөр үнэлдэг, эрхэм гэж боддог ёс суртахууны талаар ярьцгаая. Жишээ нь, “Хүн эд хөрөнгөөс болж завхарч, ядуурлаас болж өөрчлөгдөж, хүчинд автан сөхөрч болохгүй” гэдэг үгийг авч үзье—энэ үгийн утгыг хамгийн энгийнээр нэгтгэн дүгнэвэл: хүн үндэс язгуураа мартаж болохгүй. Хэрвээ хүн ийм ёс суртахуунтай бол хүн бүр түүнийг ёстой эрхэм зан төлөвтэй, үнэхээр “Намаг балчгаас сараана мэт бохирдолгүй ургасан” гэж бодно. Хүмүүс үүнийг маш өндрөөр үнэлдэг. Үнэн хэрэгтээ хүмүүс үүнийг өндрөөр үнэлдэг нь тэд иймэрхүү үгийг үнэхээр сайшааж, хүлээн зөвшөөрдөг гэсэн үг юм. Мэдээж тэд бас ийм ёс суртахуунтай байж чаддаг хүмүүсийг асар их биширдэг. Олон хүн Бурханд итгэдэг ч уламжлалт соёлын сурталчилдаг эдгээр зүйлийг үнэхээр сайшаасан хэвээр байдаг бөгөөд тэдгээр сайн зан авирыг хэрэгжүүлэхэд бэлэн байдаг. Энэ хүмүүс үнэнийг ойлгодоггүй: Бурханд итгэх гэдэг нь сайн хүн байж, бусад хүмүүст тусалж, бусдад туслаад таашаал авч, бусдыг хэзээ ч мэхлэхгүй, хорлохгүй байж, дэлхий ертөнцийн зүйлийн араас хөөцөлдөхгүй, эд баялаг, таашаалд шунахгүй байна гэсэн үг гэж тэд боддог. Зүрх сэтгэлдээ тэд бүгд “Хүн эд хөрөнгөөс болж завхарч, ядуурлаас болж өөрчлөгдөж, хүчинд автан сөхөрч болохгүй” гэх үг зөв гэдэгтэй санал нийлдэг. Зарим хүн: “Хүн Бурханд итгэдэг болохоосоо өмнө ‘Хүн эд хөрөнгөөс болж завхарч, ядуурлаас болж өөрчлөгдөж, хүчинд автан сөхөрч болохгүй’ гэх мэтийн ёс суртахууныг аль хэдийн баримталдаг бол, хэрвээ тэрээр үндэс язгуураа мартдаггүй маш сайн, эелдэг хүн мөн бол Бурханы баяр хөөрийг амархан олж авч чадна. Тийм хүмүүсийн хувьд Бурханы хаанчлалд ороход амархан—тэд Бурханы ерөөлийг хүртэж чадна” гэж хэлнэ. Олон хүн бусдыг хэмжиж, харахдаа Бурханы үг болон үнэнд үндэслэн мөн чанарыг нь хардаггүй; оронд нь хүмүүсийн ёс суртахууны талаарх уламжлалт соёлын шаардлагын дагуу тэднийг хэмжиж, хардаг. Энэ өнцгөөс харвал, үнэнийг ойлгодоггүй хүмүүс хүний сайн, зөв гэж үздэг зүйлсийг үнэнтэй андуурах магадлалтай биш үү? Тэд хүний сайн гэж үздэг хүмүүсийг Бурханы сайн гэж үздэг хүмүүс гэж авч үзэх магадлалтай биш үү? Хүмүүс өөрсдийнхөө санааг Бурханд тулгахыг үргэлж хүсдэг—ингэснээрээ тэд зарчмын алдаа гаргаж байгаа биш гэж үү? Энэ нь Бурханы зан чанарт халддаг бус уу? (Тийм.) Энэ бол маш ноцтой асуудал. Хэрвээ хүмүүс үнэхээр эрүүл ухаантай бол өөрсдийнхөө ухаарч чадахгүй хэрэг явдлаас үнэнийг эрж хайх ёстой, Бурханы хүслийг ойлгож авах ёстой, утгагүй юм дэмий чалчих ёсгүй. Хүнийг хэмжих Бурханы стандарт болон зарчимд “Үндэс язгуураа мартдаггүй хүмүүс бол сайн хүмүүс бөгөөд сайн хүний шинж чанарыг эзэмшдэг” гэсэн мөр байдаг уу? Бурхан ер нь иймэрхүү зүйл хэлсэн үү? (Үгүй.) Хүнд тавих тодорхой шаардлагууддаа Бурхан “Хэрвээ чи ядуу бол хулгай хийх ёсгүй. Хэрвээ чи баян бол завхайрч болохгүй. Сүрдүүлэг, заналхийлэлтэй тулгарах үедээ хэзээ ч захирагдах ёсгүй” гэж ер нь хэлсэн үү? Бурханы үгэнд иймэрхүү шаардлага байдаг уу? (Үгүй.) Үнэндээ байдаггүй. “Хүн эд хөрөнгөөс болж завхарч, ядуурлаас болж өөрчлөгдөж, хүчинд автан сөхөрч болохгүй” гэх үгийг хүн хэлсэн нь тун илэрхий—энэ нь хүнд тавьдаг Бурханы шаардлагатай нийцдэггүй, үнэнтэй тохирдоггүй, үндсэндээ үнэнтэй адилхан зүйл биш. Бурхан бүтээгдсэн зүйлсээс үндэс язгуураа мартахгүй бай гэж хэзээ ч шаардаагүй. Үндэс язгуураа мартахгүй байх гэдэг нь юу гэсэн үг вэ? Би нэг жишээ хэлье: Хэрвээ өвөг дээдэс чинь тариачид байсан бол чи тэдний дурсгалыг үргэлж нандигнах ёстой. Өвөг дээдэс чинь гар урлал хийдэг байсан бол чи тэр гар урлалын ур дүйг хадгалж, үеэс үе дамжуулан өвлүүлэх ёстой. Чи Бурханд итгэж эхэлснийхээ дараа ч эдгээр зүйлийг мартаж болохгүй—өвөг дээдсээсээ уламжлагдан ирсэн сургаал, гар урлал, эсвэл өөр юуг ч мартаж болохгүй. Хэрвээ өвөг дээдэс чинь гуйлгачин байсан бол чи нохой цохихдоо ашигладаг байсан саваа модыг нь хадгалах ёстой. Өвөг дээдэс нь нэгэнтээ хивэг, зэрлэг ургамал идээд амьд үлдэж байсан бол үр удам нь ч бас хивэг, зэрлэг ургамал идэж үзэх ёстой—тэр нь өнөөгийн баяр хөөрийг амтлахын тулд урьдын уй гашууг эргэн санаж буй хэрэг, үндэс язгуураа мартахгүй байгаа хэрэг юм. Өвөг дээдэс чинь юу ч хийсэн бай, чи тэрийг нь хамгаалах ёстой. Чи боловсрол сайтай, байр суурьтай байлаа гээд өвөг дээдсээ мартаж болохгүй. Хятад хүмүүс эдгээр зүйлд хамгийн их анхаарал хандуулдаг. Тэдний зүрх сэтгэлд бол үндэс язгуураа мартдаггүй хүмүүс л мөс чанар, эрүүл ухаантай бөгөөд тийм хүмүүс л шулуун шударгаар авирлаж, нэр төртэй амьдарч чаддаг юм шиг санагддаг. Энэ үзэл бодол зөв үү? Бурханы үгэнд иймэрхүү зүйл байдаг уу? (Үгүй.) Бурхан хэзээ ч иймэрхүү юм хэлээгүй. Энэ жишээнээс, хэдийгээр хүн ариун журмын цар хүрээг өндрөөр үнэлж, хүсэн эрмэлздэг байж болох ч, энэ нь эерэг зүйл буюу хүний ёс суртахууныг зохицуулж чадах зүйл шиг харагдаж, ёрын муу замаар алхаж, доройтмол болохоос хүмүүсийг сэргийлж болох ч, мөн энэ нь хүмүүсийн дунд түгэн дэлгэрч, хүмүүс үүнийг эерэг зүйл гэж хүлээн авсан ч Бурханы үг болон үнэнтэй харьцуулах юм бол уламжлалт соёлын эдгээр үг болон бодол санаа туйлын утгагүй гэдгийг бид харж болно. Тэдгээрийг дурдах нь ер зохисгүй, тэдгээр нь үнэнтэй өчүүхэн төдий ч холбоогүй, Бурханы шаардлага болон Бурханы хүслээс бүр ч хол гэдгийг чи харна. Эдгээр санаа, үзэл бодлыг сурталчилж, хүний ёс суртахууны талаарх янз бүрийн үгийг дэвшүүлэхдээ хүмүүс, хүний ​​сэтгэлгээний цар хүрээнээс давсан тодорхой зүйлсийг ашиглан өвөрмөц, шинэлэг гэдгээ харуулах, өөрсдийн агуу, зөв зүйтэй байдлыг гайхуулж, хүмүүст өөрийгөө бишрүүлэхээс өөрийг хийдэггүй. Дорно ч бай, өрнө ч бай хүмүүс үндсэндээ бүгд адилхан боддог. Хүний ёс суртахууны талаар хүмүүсийн сурталчилж, дэвшүүлдэг үзэл санаа, эхлэлийн цэг, мөн хүний ёс суртахууны талаарх шаардлагаар дамжуулан хүрэхийг хүсдэг зорилго гол төлөв адилхан байдаг. Хэдийгээр Барууны хүмүүст Дорнын хүмүүсийн онцлон үздэг “Үзэн ядалтыг сайхан сэтгэлээр хариул”, “Дуслын чинээ сайхан сэтгэлийг ундрах булгаар хариулах ёстой” гэх мэт тодорхой үзэл санаа, үзэл бодол байдаггүй ч, мөн Хятадын уламжлалт соёлын үгс шиг тодорхой үг байдаггүй ч тэдний өөрсдийнх нь уламжлалт соёл ийм үзэл санаагаар л дүүрэн байдаг. Бидний нөхөрлөж, ярилцсаар ирсэн зүйл Хятадын уламжлалт соёлд харьяалагддаг хэдий ч ёс суртахууны талаарх эдгээр үг, шаардлага нь тодорхой хэмжээнд мөн чанартаа, завхарсан бүх хүн төрөлхтний зонхилох үзэл санааг төлөөлдөг. 

Өнөөдөр бид, хүний ёс суртахуунтай холбоотой үг, шаардлагаар дамжуулан уламжлалт соёл нь хүмүүст ямар сөрөг нөлөө үзүүлдэг талаар голчлон нөхөрлөлөө. Үүнийг ойлгосныхоо дараа хүмүүсийн ойлгох ёстой дараагийн хамгийн чухал зүйл бол Бурхан буюу бүтээлийн Эзэн хүн төрөлхтний ёс суртахуунд үнэндээ ямар шаардлага тавьдаг, Тэр онцгойлон юу хэлсэн, ямар шаардлага тавьсан бэ гэдэг юм. Энэ бол хүн төрөлхтний ойлгож авах ёстой зүйл мөн. Уламжлалт соёл нь хүнээс Бурханы шаарддаг зүйлийг, эсвэл Бурханы хэлсэн үгийг өчүүхэн төдий ч гэрчилдэггүй, хүмүүс энэ сэдвээр үнэнийг эрж хайгаагүй гэдгийг бид одоо тодорхой харсан. Иймээс уламжлалт соёл нь хүмүүсийн эхлээд сурсан зүйл бөгөөд хүмүүсийг ноёлж, хүмүүсийн зүрх сэтгэлд нэвтрэн орж, олон мянган жилийн турш хүн төрөлхтний амьдрах арга замыг залж чиглүүлсэн. Энэ бол Сатан хүн төрөлхтнийг завхруулсан үндсэн арга зам юм. Энэ баримтыг тодорхой мэдсэний дараа хүмүүсийн одоо ойлгох ёстой хамгийн чухал зүйл бол бүтээлийн Эзэн бүтээгдсэн хүмүүсийн хүн чанар, ёс суртахуунд ямар шаардлага тавьдаг—өөрөөр хэлбэл, үнэний энэ талтай холбоотой ямар стандарт байдаг вэ гэдэг юм. Үүний зэрэгцээ хүмүүс уламжлалт соёлын дэвшүүлсэн шаардлага, эсвэл хүн төрөлхтөнд Бурханы тавьсан шаардлага хоёрын аль нь үнэн бэ гэдгийг ойлгож авах ёстой. Эдгээрийн аль нь хүмүүсийг ариусгаж, аварч, амьдралын зөв зам руу залж чиглүүлж чадах вэ; аль нь хүмүүсийг төөрөлдүүлж, хорлож, буруу замаар буюу нүглийн амьдрал руу хөтлөх төөрөгдөл вэ гэдгийг тэд ойлгох ёстой. Хүмүүс үүнийг ялган танимагцаа бүтээлийн Эзэний хүн төрөлхтөнд тавьсан шаардлага нь тун жам ёсны, үндэслэлтэй бөгөөд хүмүүсийн хэрэгжүүлэх ёстой үнэн-зарчим юм гэдгийг хүлээн зөвшөөрч чадна. Хүмүүсийн үнэний эрэл хайгуул, хүмүүс, зүйлсийн талаарх үзэл бодол, биеэ авч явах байдал, үйлдэлд нөлөөлдөг уламжлалт соёл дахь ёс суртахууны талаарх үг болон хэмжүүрийн стандартын тухайд гэвэл—хэрвээ хүмүүс тэдгээрийг бага зэрэг ялган салгаж, мөн чанартаа утгагүй гэдгийг нь нэвт харж, танин мэдэж, тэдгээрийг зүрх сэтгэлээсээ авч хаявал ёс суртахуунтай холбоотой будилаан, асуудлаа шийдвэрлэж чадна. Эдгээр зүйлийг шийдвэрлэх нь үнэнийг эрэлхийлэх замд хүмүүст тулгардаг саад тотгор, хүндрэл бэрхшээлийг нэлээд их хэмжээгээр бууруулах биш үү? (Тэгнэ.) Хүмүүс үнэнийг ойлгохгүй байх үедээ ёс суртахууны талаарх нийтээр хүлээн зөвшөөрсөн үзэл санааг үнэн гэж андуурч, тэдгээрийг үнэн мэт эрэлхийлж, даган мөрдөх магадлалтай байдаг. Энэ нь хүмүүсийн үнэнийг ойлгож, хэрэгжүүлэх чадвар, түүнчлэн зан чанарын өөрчлөлтөд хүрэхийн тулд үнэнийг эрэлхийлэх явцдаа хүрэх үр дүнд асар их нөлөөлдөг. Энэ нь та нарын хэний ч харахыг хүсдэггүй зүйл; мэдээж Бурханы ч харахыг хүсдэггүй зүйл юм. Тиймээс хүний хамгаалдаг ёс суртахууны талаарх эерэг үг, санаа, үзэл бодол гэгчийн тухайд бол хүмүүс Бурханы үг болон үнэний үндсэн дээр тэдгээрийг тодорхой мэдэж, ялган салгаж, мөн чанарыг нь нэвт харж, улмаар эдгээр зүйлийн талаарх үнэн зөв үнэлэлт дүгнэлт, байр суурийг зүрх сэтгэлийнхээ гүнд бий болгох ёстой, үүнийхээ дараа тэдгээрийг бага багаар ухан гаргаж, бүгдийг нь зайлуулж, хаяж чадна. Ирээдүйд хүмүүс үнэнтэй зөрчилддөг тэдгээр эерэг гэгддэг үгийг харах болгондоо хүний үзлээр эерэг гэж үздэг үгсийг биш, эхлээд үнэнийг сонгох ёстой, учир нь эдгээр эерэг үг гээч нь зүгээр л хүний үзэл бодол бөгөөд үнэндээ үнэнтэй нийцдэггүй. Бид ямар өнцгөөс ярьж байгаа нь хамаагүй, өнөөдөр эдгээр сэдвийн талаар нөхөрлөхийн гол зорилго бол хүмүүс үнэнийг эрэлхийлэх явцад гардаг янз бүрийн саад бэрхшээл, ялангуяа Бурханы үг болон үнэний шалгууртай холбоотойгоор хүмүүсийн оюун санаанд бий болдог тодорхой бус байдлыг арилгах явдал юм. Эдгээр тодорхой бус байдал нь чи үнэнийг хүлээн авч, хэрэгжүүлэх үедээ тэдгээрийн аль нь хүн төрөлхтний сурталчилдаг ёс суртахууны талаарх үг хэллэг, аль нь хүн төрөлхтөнд тавих Бурханы шаардлага, аль нь жинхэнэ зарчим, шалгуур болохыг ялгаж чаддаггүй гэсэн үг юм. Хүмүүс эдгээр зүйлийг тодорхой мэддэггүй. Яагаад тэр вэ? (Учир нь тэд үнэнийг ойлгодоггүй.) Нэг талаар тэд үнэнийг ойлгодоггүй. Нөгөө талаар, тэд хүн төрөлхтний уламжлалт соёлоос үүдэлтэй ёс суртахууны талаарх үгийг ялган таньж чаддаггүй, одоо болтол эдгээр үгийн мөн чанарыг нэвт харж чаддаггүй. Эцэст нь будилсан сэтгэлээр чи өөрийнхөө эхэлж сурсан, оюун санаанд чинь шингэсэн тэдгээр зүйлийг зөв гэж тодорхойлно; хүн бүрийн ерөнхийдөө зөв гэж хүлээн зөвшөөрсөн тэр зүйлсийг зөв гэж тодорхойлно. Тэгээд чи өөрийнхөө дуртай, өөрийнхөө хүрч чадах, дур сонирхол, үзэлтэй чинь нийцдэг эдгээр зүйлийг сонгоно; чи эдгээр зүйлийг үнэн мэт үзэж, баримталж, эдгээртэй зууралдана. Үүний үр дүнд хүмүүсийн зан авир, биеэ авч явах байдал, түүнчлэн тэдний эрэлхийлж, сонгож, зууралддаг зүйлс бүгд үнэнтэй ямар ч хамаагүй байх болно—тэдгээр нь бүгдээрээ үнэний цар хүрээний гадна орших хүний зан авир, хүний ёс суртахууны илрэлд харьяалагдана. Хүмүүс уламжлалт соёлын эдгээр талыг үнэн мэт авч үзэж, тэдгээртэй зууралддаг, харин хүний зан авиртай холбоотой Бурханы шаардлагын талаарх үнэнийг хойш тавьж, үл тоодог. Хүний сайн гэж үздэг хэчнээн олон зан авир хүнд байх нь хамаагүй, тэд хэзээ ч Бурханы сайшаалыг хүртэж чадахгүй. Энэ нь хүмүүс үнэний цар хүрээний гадна асар их хүчин чармайлтаа дэмий үрж байгаа хэрэг юм. Түүнчлэн, хүнээс үүсдэг, үнэнтэй нийцэлгүй эдгээр зүйлийг үнэн гэж үзсэнээрээ хүмүүс аль хэдийн төөрөлдсөн. Хүмүүс уламжлалт соёлын эдгээр талыг эхлээд сурч, улмаар тэдгээрт захирагдсан; эдгээр зүйл хүмүүсийн дотор бүх төрлийн эндүү ташаа үзэл бодлыг бий болгож, үнэнийг ойлгож, хэрэгжүүлэхээр оролдох үед нь асар их бэрхшээл, үймээн учруулдаг. Хүмүүс ариун журамтай зан авиртай бол Бурхан тэднийг сайшаана, тэд Бурханы ерөөл, амлалтыг хүлээн авах шалгуурыг хангана гэж бүгд боддог ч ийм үзэл бодол, сэтгэлгээ өвөрлөх үедээ тэд Бурханы шүүлт, гэсгээлтийг хүлээн авч чадах уу? Тийм сэтгэлгээ нь хүмүүсийн ариусалт, авралд ямар их саад болдог вэ? Эдгээр төсөөлөл, үзэл нь Бурханыг буруу ойлгож, Бурханы эсрэг тэрсэлж, Бурханыг эсэргүүцэхэд хүмүүсийг хүргэх үү? Ийм үр дагаварт хүргэх биш үү? (Тэгнэ.) Би энэ сэдвээр нөхөрлөхийн ач холбогдлыг тодорхой хэмжээнд илэрхийллээ, энэ бол ерөнхий санаа юм. 

Дараа нь ёс суртахууны талаарх Хятадын уламжлалт соёлын янз бүрийн үг хэллэгийг нэг нэгээр нь задлан шинжлээд, тэдгээрийн талаар дүгнэлт хийцгээе. Тэгснээр хүн бүр тэдгээрийн талаар наад захын баталгаа, хариулттай болж, ядаж л хүн бүр эдгээр үгийн талаар харьцангуй үнэн зөв ойлголт, үзэл бодолтой болно. Эхлээд “Олсон мөнгөө халааслах хэрэггүй” гэх эхний үгийн талаар ярьцгаая. Энэ зүйр үгийн үнэн зөв тайлбар юу вэ? (Хэрвээ чи ямар нэг зүйл олбол үүнийг авч, өөрийнх чинь гэж хэлж болохгүй. Энэ нь нэг төрлийн сайн ёс суртахуун, нийгмийн ёс заншлыг хэлдэг.) Үүнд хүрэхэд амархан уу? (Харьцангуй амархан.) Ихэнх хүмүүсийн хувьд үүнд хүрэхэд амархан—хэрвээ чи ямар нэг зүйл олбол юу ч байлаа гэсэн өөртөө байлгах ёсгүй, учир нь энэ нь өөр хүнийх юм. Чи үүнийг авах гавьяагүй бөгөөд зүй ёсны эзэнд нь буцаан өгөх ёстой. Зүй ёсны эзнийг нь олж чадахгүй бол эрх бүхий хүмүүст хураалгах ёстой—ямартай ч чи өөртөө авах ёсгүй. Энэ бүхэн нь бусад хүний эзэмшилд шунахгүй, бусдыг далимдуулан ашиглахгүй байх сэтгэлтэй байдаг. Энэ нь хүний ёс суртахууны зан авирт тавьсан шаардлага юм. Хүмүүсийн ёс суртахууны зан авирт ийм шаардлага тавихын зорилго юу вэ? Хүмүүс ийм ёс суртахуунтай байх үед энэ нь нийгмийн уур амьсгалд сайн, эерэг нөлөө үзүүлдэг. Хүмүүст ийм үзэл санааг шингээхийн зорилго нь бусдыг далимдуулан ашглахыг нь болиулж, улмаар тэдний сайн ёс суртахууныг хадгалах явдал юм. Хэрвээ хүн бүр ийм сайн ёс суртахуунтай байвал нийгмийн уур амьсгал сайжирч, гудамжнаас олсон зүйлээ хэн ч авдаггүй түвшинд хүрэх бөгөөд хүмүүс шөнөөр хаалгаа түгжих шаардлагагүй болно. Нийгмийн ийм уур амьсгалтай бол олон нийтийн хэв журам сайжирч, хүмүүс илүү амар тайван амьдарч чадна. Хулгай зэлгий багасаж, дээрэм тонуул цөөрч, өш хонзонгийн сэдэлтэй зодоон, аллага багасна; ийм төрлийн нийгэмд амьдарч буй хүмүүст аюулгүй байдлын мэдрэмж төрж, нийтдээ илүү сайн сайхан болно. “Олсон мөнгөө халааслах хэрэггүй” гэдэг нь нийгмийн болон амьдрах орчин дахь хүмүүсийн ёс суртахуунтай холбоотойгоор тавьсан шаардлага юм. Энэ шаардлага нь нийгмийн уур амьсгал болон хүмүүсийн амьдрах орчныг хамгаалах зорилготой. Үүнд хүрэхэд амархан уу? Хүмүүс үүнд хүрч чадах эсэхээс үл хамааран, ийм үзэл санаа болон хүний ёс суртахууны талаарх шаардлагыг дэвшүүлсэн хүмүүс нь хүмүүсийн хүсэн эрмэлздэг хүслэнт нийгэм, амьдрах орчныг бий болгохоор зорьж байсан. “Олсон мөнгөө халааслах хэрэггүй” гэдэг нь хүний биеэ авч явах шалгууртай ямар ч хамаагүй—энэ нь зүгээр л ямар нэг зүйл олох үеийн хүмүүсийн ёс суртахуунд тавьсан шаардлага юм. Энэ нь хүний мөн чанартай огт холбоогүй. Хүн төрөлхтөн олон мянган жилийн турш хүний ёс суртахууны талаарх ийм шаардлагыг аль хэдийн тавьсаар ирсэн. Мэдээж хүмүүс энэ шаардлагыг даган мөрдөх үед улс орон юм уу нийгэмд хэсэг хугацаанд гэмт хэрэг илүү бага гарч, бүр хүмүүс шөнөөр хаалгаа түгжих шаардлагагүй, гудамжнаас олсон зүйлээ хэн ч авдаггүй, хүмүүсийн дийлэнх нь олсон мөнгөө халаасалдаггүй байх хэмжээнд ч очиж болно. Ийм цаг үед нийгмийн уур амьсгал, олон нийтийн хэв журам, амьдрах орчин бүгд харьцангуй тогтвортой, эв найртай байх боловч энэхүү уур амьсгал, нийгмийн орчныг түр, хэсэг зуур, эсвэл тодорхой хугацаанд л хадгалах боломжтой. Өөрөөр хэлбэл, хүмүүс иймэрхүү ёс суртахууныг нийгмийн тодорхой орчинд л олж авч, баримталж чадна. Амьдрах орчин нь өөрчлөгдөж, нийгмийн хуучин уур амьсгал нь эвдэгдмэгц нийгмийн орчин, нийгмийн уур амьсгал, нийгмийн чиг хандлагыг дагаад “олсон мөнгөө халааслахгүй байх” гэх мэтийн ёс суртахуун амархан өөрчлөгдөнө. Агуу улаан луу төрийн эрхэнд гарсныхаа дараа нийгмийн тогтвортой байдлыг хангахын тулд элдэв янзын үг хэллэгийг сурталчлах замаар хүмүүсийг яаж төөрөлдүүлснийг хар. 80-аад оны үед “Замын хажуугаас би сохор зоос олоод, цагдаад аваачиж өглөө. Зоосыг аваад тэр цагдаа над руу толгой дохилоо. ‘Дараа уулзъя, эрхэм ээ!’ гэж баяртайгаар би хэллээ” гэсэн үгтэй алдартай дуу ч байсан. Сохор зоосыг зохицуулах өчүүхэн асуудлыг хүртэл дурдаж, дуулах нь илт зохистой байсан—энэ нь үнэхээр “эрхэм” нийгмийн ёс суртахуун, зан авир байлаа! Гэхдээ үнэхээр тийм байсан уу? Хүмүүс олсон нэг зоосоо цагдаад өгч чадах ч зуун юань, эсвэл мянган юанийг өгөх үү? Үүнийг хэлэхэд хэцүү. Хэрвээ хүн жаахан алт, мөнгө, үнэт эдлэл, эсвэл бүр ч үнэ цэнтэй зүйл олж харвал шуналаа дарж чадахгүй, дотоод мангасаа сул тавьж, хүмүүсийг гомдоож, хорлож, бусдыг зохиомлоор буруутгаж, урхинд оруулж чадна—тэд хүний мөнгийг идэвхийлэн дээрэмдэж, бүр хүний амь хөнөөж ч чадна. Тэр үед хүний уламжлалт сайхан соёл, уламжлалт ёс суртахуунаас юу үлдсэн байх вэ? “Олсон мөнгөө халааслах хэрэггүй” гэх ёс суртахууны шалгуур тэр үед хаана байх вэ? Энэ нь бидэнд юуг харуулдаг вэ? Хүмүүст ийм сэтгэл, ёс суртахуун байгаа эсэхээс үл хамааран, энэхүү шаардлага болон үг хэллэг нь зүгээр л хүмүүсийн биелүүлж, хүрч чадна гэж төсөөлдөг, эрмэлздэг, хүсдэг зүйл юм. Нийгмийн тодорхой нөхцөл байдалд, тохиромжтой орчинд тодорхой хэмжээний мөс чанар, эрүүл ухаантай хүмүүс олсон мөнгөө халааслахгүй байх гэдгийг хэрэгжүүлж чадах боловч энэ нь зүгээр л түр зуурын сайн зан авир бөгөөд биеэ авч явах байдлынх нь шалгуур болж чадахгүй, эсвэл тэдний амь болж чадахгүй. Тэр хүмүүсийн амьдардаг нийгмийн орчин, нөхцөл байдал өөрчлөгдмөгц энэхүү итгэл үнэмшил болон хүний үзэлд нийцдэг энэхүү хүслэнт ёс суртахуун хүмүүсээс маш хол болно. Энэ нь тэдний хүсэл, санаархлыг хангаж чадахгүй, мэдээж ёрын муу үйл хэргийг нь хязгаарлаж бүр ч чадахгүй. Энэ нь зүгээр л түр зуурын сайн зан авир, хүний туйлын хүслэнд нийцсэн харьцангуй эрхэм ёс суртахууны шинж чанар юм. Бодит байдал болон хувийн ашиг сонирхолтой сөргөлдөж, хүмүүсийн туйлын хүслэнтэй зөрчилдөх үед иймэрхүү ёс суртахуун нь хүмүүсийн зан авирыг хязгаарлаж чадахгүй, эсвэл зан авир, санаа бодлыг нь залж чиглүүлж чадахгүй. Эцэстээ хүмүүс үүний эсрэг явахаар шийдэж, ёс суртахууны талаарх энэ уламжлалт үзлийг зөрчиж, өөрсдийнхөө ашиг сонирхлыг сонгоно. Тиймээс “олсон мөнгөө халааслахгүй байх” ёс суртахууны тухайд бол хүмүүс өөрсдийн олсон нэг зоосыг цагдаад тушаан өгч чадна. Харин мянган юань, арван мянган юань юм уу алтан зоос олох юм бол тэд мөн л цагдаад өгөх үү? Тэгж чадахгүй. Тэр мөнгийг авсны ашиг нь хүний ёс суртахуунаар хүрч болох цар хүрээнээс давах үед тэд үүнийг цагдаад өгч чадахгүй. Тэд “Олсон мөнгөө халааслах хэрэггүй” гэх ёс суртахууныг биелүүлж чадахгүй. Тэгвэл “олсон мөнгөө халааслахгүй байна” гэдэг нь хүний хүн чанар-мөн чанарыг төлөөлдөг үү? Энэ нь хүн чанар-мөн чанарыг нь төлөөлж огт чадахгүй. Хүний ёс суртахууны талаарх энэ шаардлагыг хэн нэгний хүн чанартай эсэхийг хэмжих үндэс болгон ашиглаж болохгүй, бас энэ нь хүний биеэ авч явах байдлын шалгуур болж чадахгүй гэдэг нь тун ойлгомжтой юм. 

Хүн олсон мөнгөө халаасалдаг эсэхийг эхлээд харах нь түүний ёс суртахуун, ёс жудгийг хэмжих үнэн зөв арга зам мөн үү? (Биш.) Яагаад биш гэж? (Хүмүүс тэр шаардлагыг үнэхээр даган мөрдөж чадахгүй. Хэрвээ тэд бага хэмжээний мөнгө юм уу үнэ цэн багатай зүйл олох юм бол үүнийг өгч чадах ч үнэ цэнтэй зүйл байвал өгөх магадлал бага. Харин энэ нь маш үнэтэй зүйл бол бүр ч өгөхгүй байх магадлалтай—тэд яаж ийгээд өөртөө үлдээж ч магадгүй.) Хүмүүс үүнийг хийж чадахгүй учраас “Олсон мөнгөө халааслах хэрэггүй” гэдэг нь хүмүүсийн хүн чанарыг хэмжих шалгуур болж чадахгүй гэж чи хэлж байна. Тэгвэл хүмүүс энэ шаардлагыг даган мөрдөж чадвал үүнийг хүмүүсийн хүн чанарыг хэмжих шалгуур гэж тооцох уу? (Үгүй, тооцохгүй.) Хүмүүс үүнийг даган мөрдөж чадаж байсан ч гэсэн яагаад үүнийг хүмүүсийн хүн чанарыг хэмжих шалгуур гэж тооцохгүй вэ? (Хүн “Олсон мөнгөө халааслах хэрэггүй” гэх үгийг даган мөрдөж чаддаг юм уу чаддаггүй байх нь түүний хүн чанарын чансааг үнэндээ илэрхийлэхгүй. Энэ нь түүний хүн чанар хэчнээн сайн, муу байхтай ямар ч хамаагүй бөгөөд хүмүүсийн хүн чанарыг хэмжих шалгуур биш.) Энэ нь уг асуудлыг ойлгох нэг арга зам юм. Хүн олсон мөнгөө халааслахгүй байх болон түүний хүн чанарын чансааны хооронд багахан хамаарал бий. Тэгвэл олсон мөнгөө халааслахгүй байж үнэхээр чаддаг хүнтэй тааралдах үедээ та нар түүнийг хэрхэн харах вэ? Түүнийг хүн чанартай, үнэнч шударга, Бурханд дуулгавартай байдаг хүн гэж үзэж болох уу? Олсон мөнгөө халааслахгүй байхыг хүн чанартайн стандарт гэж ангилж болох уу? Бид энэ асуудлын талаар нөхөрлөх ёстой. Энэ талаар хэн ярих вэ? (Олсон мөнгөө халааслахгүй байх чадвар нь тухайн хүний хүн чанар-мөн чанарыг тодорхойлохтой хамаагүй. Хүний мөн чанарыг үнэний дагуу хэмждэг.) Өөр юу байна? (Зарим хүн их хэмжээний мөнгө байлаа ч гэсэн, олсон мөнгөө халааслахгүй байж чаддаг, эсвэл өөр олон тийм сайн үйл хийдэг ч өөрсдийн гэсэн зорилго, санаархал тээдэг. Тэд гавьяатай үйлдлийнхээ төлөө шагнуулж, нэр хүнд сайтай болохыг хүсдэг, тиймээс тэдний гадна талын сайн зан авир нь хүн чанарынх нь чансааг тодорхойлж чадахгүй.) Өөр байна уу? (Хүн олсон мөнгөө халааслахгүй байж чаддаг ч үнэнийг эсэргүүцсэн, үнэнээс залхсан хандлагаар үнэнд ханддаг байлаа гэе. Хэрвээ бид Бурханы үгэнд үндэслэн хэмжвэл тэрээр хүн чанаргүй. Тиймээс хэн нэгний хүн чанартай эсэхийг дүгнэхдээ энэ стандартыг ашиглах нь буруу юм.) Хэн нэгний хүн чанартай эсэхийг хэмжихдээ “Олсон мөнгөө халааслах хэрэггүй” гэх үгийг ашиглах нь буруу гэдгийг та нарын зарим нь аль хэдийн ухаарсан—үүнийг хэн нэгний хүн чанартай эсэхийг хэмжих стандарт болгон ашиглахтай та нар санал нийлдэггүй. Энэ үзэл бодол зөв юм. Хүн олсон мөнгөө халааслахгүй байж чаддаг эсэхээс үл хамааран, энэ нь тэдний биеэ авч явах зарчим, тэдний сонгосон замтай хамаагүй. Би яагаад ингэж хэлж байна вэ? Юун түрүүнд хүн олсон мөнгөө халаасалдаггүй нь зөвхөн түр зуурын зан авирыг л төлөөлдөг. Түүний олсон зүйл үнэ цэнгүй байснаас болсон уу, эсвэл бусад хүмүүс өөрийг нь харж байсан учраас тэдний магтаал, хүндлэлийг хүлээхийг хүсээд үүнийг хийсэн үү гэдгийг хэлэхэд хэцүү. Хүний үйлдэл хольцгүй байсан ч гэсэн, энэ нь зүгээр л нэг төрлийн сайн зан авир бөгөөд тэр хүний эрэл хайгуул, биеэ авч явах байдалтай ямар ч хамаагүй. Сайндаа л, тэр хүнийг багахан сайн зан авиртай, эрхэм ёс жудагтай гэж хэлж болно. Хэдийгээр энэ зан авирыг сөрөг зүйл гэж нэрлэж болохгүй ч эерэг зүйл гэж ангилж ч бас болохгүй бөгөөд зүгээр л олсон мөнгөө халаасалдаггүй байлаа гээд хүнийг эерэг гэж тодорхойлж мэдээж болохгүй. Учир нь энэ нь үнэнтэй ямар ч хамаагүй, хүнд тавих Бурханы шаардлагатай ямар ч холбоогүй. Зарим хүн: “Энэ нь яахаараа эерэг зүйл биш байдаг билээ? Тийм эрхэм зан авир яагаад эерэг гэж тооцогддоггүй юм бэ? Хэрвээ хүн ёс суртахуунгүй, хүн чанаргүй байсан бол олсон мөнгөө халааслахгүй байж чадна гэж үү?” гэдэг. Ингэж хэлэх нь зөв байх албагүй. Диавол ганц хоёр сайн зүйл хийж чадна—тэгвэл чи үүнийг диавол биш гэж хэлж чадах уу? Зарим чөтгөрийн хаан нэр алдраа дуурсгаж, түүхэнд нэрээ үлдээхийн тулд ганц хоёр сайн үйл хийдэг—тэгвэл чи тэднийг сайн хүмүүс гэж хэлж чадах уу? Чи ердөө хийсэн ганц сайн, муу зүйлд нь л үндэслээд хэн нэгний хүн чанартай эсэхийг, ёс жудаг нь сайн, муу эсэхийг тодорхойлж болохгүй. Үнэн зөв дүгнэхийн тулд чи тэдний биеэ авч явах ерөнхий байдал болон зөв санаа, үзэл бодолтой эсэхэд нь үндэслэн хэмжих ёстой. Хэрвээ хүн өөрийнхөө олсон маш үнэ цэнтэй зүйлийг зүй ёсны эзэнд нь буцаан өгч чаддаг бол тэрээр шуналгүй гэдгийг, мөн бусдын өмчид шунадаггүй гэдгийг л энэ нь харуулна. Тэдэнд ёс суртахууны ийм сайн тал байдаг ч энэ нь тэдний биеэ авч явах байдал болон эерэг зүйлд хандах хандлагатай холбоотой юу? (Үгүй.) Зарим хүн үүнтэй санал нийлэхгүй, энэ дүгнэлтийг бага зэрэг субьектив, буруу гэж үзэж магадгүй. Гэхдээ үүнийг өөр өнцгөөс бодоод үзвэл, хэрвээ хэн нэгэн хүн хэрэгтэй зүйлээ гээчихвэл үүндээ маш их санаа зовохгүй гэж үү? Тиймээс тэр зүйлийг олсон хүний хувьд юу ч олсон бай хамаагүй, өөрийнх нь биш учраас тэр зүйлийг хадгалах ёсгүй. Эд материал ч бай, мөнгө ч бай хамаагүй, үнэ цэнтэй ч бай, үнэ цэнгүй ч бай хамаагүй, энэ нь тэднийх биш—тиймээс тэр зүйлийг зүй ёсны эзэнд нь буцаан өгөх нь тэдний үүрэг биш гэж үү? Энэ нь хүмүүсийн хийх учиртай зүйл биш гэж үү? Үүнийг сурталчлахын ач холбогдол юу вэ? Энэ нь ялихгүй юманд сүр бадруулж байгаа хэрэг биш үү? Олсон мөнгөө халааслахгүй байхыг нэг төрлийн эрхэм ёс суртахуун гэж үзээд, эрхэм дээд, оюун санааны ертөнц рүү өргөх нь арай дэндсэн хэрэг биш үү? Энэ ганц сайн зан авирыг сайн хүмүүсийн дунд дурдахад ч зохистой гэж үү? Үүнээс илүү дээр, илүү сүрлэг маш олон зан авир байдаг учраас олсон мөнгөө халааслахгүй байх гэдгийг дурдахын ч хэрэггүй. Гэхдээ хэрвээ чи энэ сайн зан авирыг гуйлгачин, хулгайч нарын дунд эрчимтэй түгээн дэлгэрүүлж, сурталчлах юм бол энэ нь зохистой бөгөөд бага зэрэг нэмэр болж ч магадгүй. Хэрвээ улс орон “Олсон мөнгөө халааслах хэрэггүй” гэх үгийг эрчимтэй сурталчилдаг бол тэндхийн ард түмэн аль хэдийн маш ёрын муу, тус улс орон дээрэмчин, хулгайч нараар дүүрэн бөгөөд тэднээс сэрэмжлэх боломжгүй гэдгийг энэ нь харуулдаг. Тиймээс тэдний цорын ганц арга бол асуудлыг шийдвэрлэхийн тулд ийм зан авирыг сурталчилж, түгээн дэлгэрүүлэх явдал юм. Үнэндээ энэ зан авир үргэлж хүмүүсийн үүрэг байсаар ирсэн. Жишээлбэл, хэрвээ хүн гудамжнаас тавин юань олоод, зүй ёсны эзэнд нь амархан буцаан өгвөл энэ нь дурдахын ч хэрэггүй маш өчүүхэн зүйл биш гэж үү? Үүнийг үнэхээр магтах хэрэгтэй гэж үү? Хаясан хүнд нь тэр мөнгийг буцаан өгснийх нь л төлөө ингэж сүржигнэж, энэ хүнийг магтан дуулж, бүр эрхэм, хүндтэй ёс суртахууныг нь магтан сайшаах шаардлагатай гэж үү? Хаясан мөнгийг зүй ёсны эзэнд нь буцааж өгөх нь зүгээр л хэвийн, жам ёсны зүйл биш гэж үү? Хэвийн эрүүл ухаантай хүний хийх учиртай зүйл биш гэж үү? Нийгмийн ёс суртахууныг ойлгодоггүй жаахан хүүхэд ч ийм зүйл хийж чадна, тиймээс үнэхээр ингэж сүржигнэх шаардлагатай гэж үү? Энэ зан авирыг хүний ёс суртахууны түвшинд хүртэл өргөх нь үнэхээр зохистой гэж үү? Миний бодлоор бол үүнийг ийм түвшинд хүртэл өргөж болохгүй, мөн үүнийг магтах нь зохисгүй. Энэ нь зүгээр л түр зуурын сайн зан авир бөгөөд үндсэн түвшинд үнэхээр сайн хүн байхтай ямар ч хамаагүй юм. Олсон мөнгөө халааслахгүй байх гэдэг нь маш өчүүхэн асуудал. Энэ бол ямар ч хэвийн хүн буюу хүний арьс нөмөрч, хүний хэлээр ярьдаг хэний ч хийж чаддаг байх ёстой зүйл. Энэ нь сайтар хичээвэл хүмүүсийн хийж чадах зүйл бөгөөд яаж хийхийг нь зааж сургах сурган хүмүүжүүлэгч юм уу сэтгэгч тэдэнд хэрэггүй. Гурван настай хүүхэд ч үүнийг хийж чадах атал сэтгэгчид, сурган хүмүүжүүлэгчид үүнийг хүний ёс суртахууны хамгийн чухал шаардлага мэт үзэж, улмаар дэмий зүйл дээр бага зэрэг шуугиан тарьсан. Хэдийгээр “Олсон мөнгөө халааслах хэрэггүй” гэдэг нь хүний ёс суртахууныг хэмждэг үг боловч хүн чанартай, эрхэм ёс суртахуунтай эсэхийг нь хэмжих түвшинд үндсэндээ очдоггүй. Тиймээс хүний хүн чанарын чансааг хэмжихийн тулд “Олсон мөнгөө халааслах хэрэггүй” гэх үгийг ашиглах нь оновчгүй, бас зохисгүй юм. 

“Олсон мөнгөө халааслах хэрэггүй” гэдэг нь ёс суртахууны талаарх уламжлалт соёлын хамгийн өнгөц шаардлага юм. Хэдийгээр хүмүүс завхарсан зан чанартай учраас, мөн хүн төрөлхтний ёрын муу чиг хандлага давамгайлсны улмаас хүний нийгэм иймэрхүү үзэл санааг сурталчилж, зааж сургадаг ч, хүмүүс хэсэг хугацаанд “Олсон мөнгөө халааслах хэрэггүй” гэх үгийг хэрэгжүүлж, ийм сайн ёс суртахуунтай байж чадлаа ч гэсэн, хүмүүсийн завхарсан зан чанар бодол санаа, зан авирт нь байнга давамгайлахын сацуу биеэ авч явах байдал болон эрэл хайгуулыг ч бас ноёрхож, хянаж байдаг гэх баримтыг өөрчилж чадахгүй. Түр зуурын сайн ёс суртахуун нь хүний эрэл хайгуулд огт нөлөөлдөггүй, муу ёрын чиг хандлагыг өөгшүүлж, биширч, дагахыг нь өөрчилж мэдээж чадахгүй. Тийм биш гэж үү? (Тийм.) Тиймээс урьд нь хүмүүсийн дуулдаг байсан “Замын хажуугаас би сохор зоос олоод” гэх дуу нь одоо бүүвэйн дуунаас цаашгүй, дурсамж болон үлдсэн. Хүмүүс олсон мөнгөө халааслахгүй байх хамгийн наад захын сайн зан авирыг ч баримталж чадахгүй. Хүмүүс сайн ёс суртахууныг сурталчилснаар хүн төрөлхтний эрэл хайгуул, завхарсан зан чанарыг өөрчлөхийг хүсдэг бөгөөд хүн төрөлхтний доройтлыг зогсоож, нийгэм өдөр өдрөөр доройтож буйг болиулахаар оролддог ч эцэстээ эдгээр зорилгод хүрч чадаагүй. “Олсон мөнгөө халааслах хэрэггүй” гэх ёс суртахуун нь хүний хүслэнт ертөнцөд л орших боломжтой. Хүмүүс энэ ёс суртахууныг нэг төрлийн хүслэнт байдал, илүү сайхан дэлхий ертөнцийг гэх хүсэл эрмэлзэл гэж үздэг. Энэхүү ёс суртахуун нь хүний оюун санааны ертөнцөд оршдог. Хүн ирээдүйн ертөнцөд иймэрхүү найдвар тавьдаг ч энэ нь хүний амьдралын бодит байдал болон хүмүүсийн бодит хүн чанартай нийцдэггүй. Энэ нь хүний биеэ авч явах зарчим, хүмүүсийн алхдаг зам, түүнчлэн тэдний эрэлхийлдэг зүйл, тэдний эзэмших, хүрэх учиртай зүйлтэй зөрөлддөг. Энэ нь хэвийн хүн чанарын илрэл болон илчлэлтэй, мөн хүн хоорондын харилцаа болон хэрэг явдлыг зохицуулах зарчимтай нийцдэггүй. Тиймээс хүн төрөлхтний ёс суртахууныг дүгнэдэг энэ стандарт нь эрт дээр үеэс өнөөг хүртэл үргэлж хүчингүй байсаар ирсэн. Хүний сурталчилдаг “Олсон мөнгөө халааслах хэрэггүй” гэх энэ үзэл санаа, үзэл бодол нь тун утгагүй бөгөөд ихэнх хүн үүнийг үл тоодог, учир нь энэ нь хүний биеэ авч явах чиг хандлага, эрэл хайгуулыг өөрчилж чадахгүй, хүмүүсийн доройтол, аминч байдал, хувийн ашиг сонирхол, ёрын муу руу улайран зүтгэх чиг хандлагыг өөрчилж лавтайяа чадахгүй. “Олсон мөнгөө халааслах хэрэггүй” гэх хамгийн өнгөц энэ шаардлага нь хөгжилтэй, хошин онигоо болсон. Одоо хүүхдүүд хүртэл “Замын хажуугаас би сохор зоос олоод” гэж дуулахыг хүсдэггүй—энэ нь өчүүхэн төдий ч утга учиргүй. Завхарсан улс төрчдөөр дүүрэн дэлхий ертөнцөд энэ дуу маш ёжтой болж хувирсан. Хүмүүсийн сайн мэддэг бодит байдал гэвэл, хүн хаягдсан нэг зоосыг цагдаад өгч болох ч нэг сая юань юм уу арван сая юань олох юм бол шууд халаасандаа хийнэ. Энэ үзэгдлээс бид, ёс суртахууны талаарх энэхүү шаардлагыг хүн төрөлхтөнд сурталчлах гэсэн хүмүүсийн оролдлого амжилт олоогүйг харж болно. Энэ нь хүмүүс бүр хамгийн наад захын сайн зан авирыг ч хэрэгжүүлж чадахгүй гэсэн үг юм. Хамгийн наад захын сайн зан авирыг ч хэрэгжүүлж чадахгүй гэдэг нь юу гэсэн үг вэ? Хүмүүс өөр хүний юмыг олбол өөртөө авч болохгүй гэх мэт өөрсдийнхөө хийх учиртай бүр хамгийн наад захын зүйлсийг ч хэрэгжүүлж чаддаггүй гэсэн үг. Түүнчлэн, хүмүүс ямар нэг буруу зүйл хийх үедээ энэ талаар ганц ч үнэн үг хэлэхгүй, буруугаа хүлээн зөвшөөрөхийн оронд үхэхийг илүүд үзнэ. Тэд худал хэлэхгүй байх гэх мэтийн наад захын зүйлийг ч даган мөрдөж чадахгүй учраас ёс суртахууны талаар ярихад тохирохгүй нь лавтай. Тэд мөс чанар, эрүүл ухаантай байхыг ч хүсдэггүй юм чинь ёс суртахууны талаар ярьж яаж чадах юм бэ? Албан тушаалтнууд болон эрх мэдэлтэй хүмүүс бусад хүмүүсийг шахаж, илүү их ашиг хонжоо авах, өөрийнх нь биш зүйлсийг булааж авах арга замыг бодож тархиа гашилгадаг. Хууль ч тэднийг зогсоон барьж дийлэхгүй—яагаад тэр вэ? Хүн яагаад иймдээ тулсан бэ? Энэ бүхэн нь хүмүүсийн завхарсан сатанлаг зан чанараас үүдэлтэй бөгөөд тэдний сатанлаг уг чанарын хяналт, ноёрхол элдэв янзын ов мэхтэй, хор хөнөөлтэй зан авирыг бий болгодог. Энэ хоёр нүүртнүүд “ард түмэнд үйлчлэх” нэрийдлээр олон жигшүүртэй, ичгүүр сонжуургүй зүйл хийсэн. Тэд ичих нүүрэндээ илэг наасан биш үү? Өнөө үед хоёр нүүртэй хүмүүс маш олон бий. Ёрын муу хүмүүс хяналтаас гарч, сайн хүмүүс дарлагддаг ертөнцөд “Олсон мөнгөө халааслах хэрэггүй” гэх мэтийн хоосон сургаал хүмүүсийн завхарсан зан чанарыг хязгаарлаж ер чадахгүй, тэдний уг чанар-мөн чанар, эсвэл тэдний алхдаг замыг өөрчилж ердөө чадахгүй. 

“Олсон мөнгөө халааслах хэрэггүй” гэх сэдвийн талаарх энэ нөхөрлөлөөр Миний хэлсэн зүйлийг та нар ойлгов уу? Завхарсан хүмүүсийн хувьд энэ үг ямар утгатай вэ? Хүн энэ ёс суртахууныг яг яаж ойлгох ёстой вэ? (“Олсон мөнгөө халааслах хэрэггүй” гэдэг нь хүмүүсийн биеэ авч явах байдал юм уу тэдний алхдаг замтай ямар ч хамаагүй. Энэ нь хүний алхдаг замыг өөрчилж чадахгүй.) Зөв өө, хүмүүс “Олсон мөнгөө халааслах хэрэггүй” гэх үгэнд үндэслэн хүний хүн чанарыг хэмжих нь тохиромжгүй. Энэ үгийг ашиглан хүний хүн чанарыг хэмжиж болохгүй, бас хүний ёс суртахууныг ч үүгээр хэмжих нь буруу юм. Энэ нь хүний түр зуурын зан авираас цаашгүй. Хүний мөн чанарыг хэмжихэд үүнийг ашиглаж ер болохгүй. “Олсон мөнгөө халааслах хэрэггүй” гэх ёс суртахууны талаарх үгийг дэвшүүлсэн хүмүүс—сэтгэгч, сурган хүмүүжүүлэгч гээч энэ хүмүүс бол идеалистууд юм. Тэд хүний хүн чанар юм уу мөн чанарыг ойлгодоггүй, хүний доройтол, завхралын түвшнийг ухамсарладаггүй. Тийм болохоор тэдний дэвшүүлсэн ёс суртахууны тухай энэ үг маш хоосон, зүгээр л биелшгүй бөгөөд хүний бодит нөхцөл байдалд тохирдоггүй. Ёс суртахууны талаарх энэ үг нь хүний мөн чанартай, хүмүүсийн гаргадаг өөр өөр завхарсан зан чанартай, эсвэл завхарсан зан чанар нь давамгайлж байх явцад хүмүүсийн бий болгож болох үзэл, үзэл бодол, зан авиртай өчүүхэн төдий ч холбоогүй. Энэ нь нэг тал юм. Нөгөө талаар, олсон мөнгөө халааслахгүй байх нь зүгээр л хэвийн хүний хийх учиртай зүйл. Жишээлбэл, эцэг эх чинь чамайг төрүүлж, өсгөсөн боловч мэдлэггүй, төлөвшөөгүй хэвээр байх үедээ чи эцэг эхээсээ хоол унд, хувцас хунар гуйхаас өөр аргагүй. Харин төлөвшиж, юмыг илүү дээр ойлгодог болмогцоо чи аяндаа эцэг эхийгээ энхрийлэн хайрлаж, тэдний санааг зовоох, уурлуулахаас зайлсхийж, ажлын ачаалал юм уу зовлонг нь нэмэхгүй байхаар хичээж, бие даан хийж чадах бүхнээ хийнэ. Чи эдгээр зүйлийг аяндаа ойлгож авах бөгөөд хэн ч чамд зааж сургах шаардлагагүй. Чи бол мөс чанар, эрүүл ухаантай хүн учраас эдгээр зүйлийг хийж чадна, бас хийх ёстой—үүнийг дурдах нь огт зохисгүй. “Олсон мөнгөө халааслах хэрэггүй” гэдгийг ёс суртахууны эрхэм чанарын түвшинд өргөн аваачсанаар хүмүүс дэмий зүйл дээр сүржигнэж, арай л дэндүүлж байна; энэ зан авирыг тийм маягаар тодорхойлох ёсгүй, тийм биш гэж үү? (Тийм.) Үүнээс юу сурч мэдэж болох вэ? Хэвийн хүн чанарын цар хүрээнд хүний хийх учиртай, хийж чадах зүйлийг хийх нь хүн хэвийн хүн чанартайн тэмдэг юм. Хэрвээ хүн хэвийн эрүүл ухаантай бол хэвийн хүн чанартай хүмүүсийн бодож, ухаарч чадах зүйлсийг хийж чадна гэсэн үг—энэ нь маш хэвийн үзэгдэл биш гэж үү? Хэрвээ чи хэвийн хүн чанартай хэний ч хийж чадах зүйлийг хийдэг бол үүнийг үнэхээр сайн ёс суртахуун гэж нэрлэж болно гэж үү? Үүнийг урамшуулах шаардлагатай юу? (Үгүй, шаардлагагүй.) Энэ нь үнэхээр эрхэм хүн чанарт тооцогдох уу? Хүн чанартай гэж тооцогдох уу? (Үгүй, тооцогдохгүй.) Тийм зан авирыг харуулах нь хүн чанар эзэмшсэн түвшинд хүнийг өргөхгүй. Хэн нэгнийг хүн чанартай гэж хэлбэл, асуудлыг харах түүний өнцөг, байр суурь, мөн түүнчлэн асуудлыг зохицуулах арга зам, арга барил нь харьцангуй эерэг, идэвхтэй гэсэн үг юм. Эерэг, идэвхтэй байдлын тэмдэг юу вэ? Тэр хүн мөс чанартай, ичих нүүртэй гэсэн үг. Эерэг, идэвхтэй байдлын өөр нэг тэмдэг нь зөв шударга байдлын мэдрэмж юм. Тэр хүн орой унтаж, оройтож босох, хоол голж шилэх, амтлагч ихтэй хоолыг илүүд үзэх гэх мэтийн жаахан муу зуршилтай байж болох ч эдгээр муу зуршлаас гадна тодорхой сайн чанаруудтай байх болно. Тэрээр биеэ авч явах байдал, үйлдэлдээ зарчимтай, зааг хязгаартай байна; ичих нүүртэй, зөв шударга байдлын мэдрэмжтэй байна; эерэг зан ихтэй, сөрөг зан багатай байх болно. Хэрвээ тэрээр үнэнийг хүлээн авч, хэрэгжүүлж чадвал тэр нь бүр ч сайн хэрэг бөгөөд түүний хувьд үнэнийг эрэлхийлэх замаар явахад амархан байх болно. Эсрэгээрээ, хэрвээ хүн ёрын мууг хайрладаг; алдар нэр, ашиг хонжоо, байр суурь эрэлхийлдэг; мөнгөнд дуртай; тансаг амьдралаар амьдрах дуртай; зугаа цэнгэл хайн цагаа дэмий үрэх дуртай бол хүмүүс, зүйлсийг харах өнцөг, амьдралыг үзэх үзэл, үнэт зүйлийн систем нь бүгд сөрөг, харанхуй байх бөгөөд тэрээр ичих нүүргүй, зөв шударга байдлын мэдрэмжгүй байх болно. Ийм хүн хүн чанаргүй байх ба түүний хувьд үнэнийг хүлээн авах юм уу Бурханы авралыг хүртэхэд амаргүй байх нь гарцаагүй. Энэ бол хүмүүсийг хэмжих энгийн зарчим юм. Хүний ёс суртахууныг хэмжих нь хүн чанартай эсэхийг нь хэмжих стандарт биш. Хүн сайн уу, муу юу гэдгийг хэмжихийн тулд ёс суртахуунд нь биш, хүн чанарт нь үндэслэн дүгнэх ёстой. Ёс суртахуун өнгөцхөн байх чиг хандлагатай бөгөөд үүнд нийгмийн уур амьсгал, нөхцөл байдал, орчин нөлөөлдөг. Зарим арга зам, илрэл байнга өөрчлөгдөж байдаг учраас ганцхан ёс суртахуунд нь үндэслэн хүний хүн чанарын чансааг тодорхойлоход хэцүү байдаг. Жишээлбэл, хүн нийгмийн ёс суртахууныг маш их хүндэлдэг, хаа явсан газраа дүрэм журмыг дагадаг байж болно. Тэрээр хийж байгаа бүх зүйлдээ биеэ барьж, төрийн хуулийг дагаж мөрддөг, олон нийтийн газар чанга дуу чимээ гаргах, бусад хүмүүсийн ашиг сонирхлыг зөрчихөөс зайлсхийдэг байж болно. Бас хүндлэлтэй, тустай байж, залуус, ахмадыг халамжилдаг байж болно. Энэ хүн маш олон сайн чанартай гэдэг баримт нь тэрээр хэвийн хүн чанарыг амьдран харуулж байгаа сайн хүн гэсэн үг мөн үү? (Биш.) Хүн “Олсон мөнгөө халааслах хэрэггүй” гэдгийг маш сайн хэрэгжүүлдэг, хүн төрөлхтний сурталчилж, түгээн дэлгэрүүлдэг энэ ёс суртахууныг тууштай баримталдаг байж болох ч түүний хүн чанар ямар вэ? Тэрээр олсон мөнгөө халааслахгүй байх гэдгийг хэрэгжүүлдэг гэх баримт нь хүн чанарынх нь талаар юу ч хэлэхгүй—түүний хүн чанар сайн уу, муу юу гэдгийг хэмжихэд энэ ёс суртахууныг ашиглах боломжгүй. Түүний хүн чанарыг хэрхэн хэмжих ёстой вэ? Түүнийг энэ ёс суртахууны баглаа боодлоос нь салгаж, хүний сайн гэж үздэг, хэвийн хүн чанартай ямар ч хүний хүрч чадах зан авир, ёс суртахуунаас салгах ёстой. Дараа нь, түүний биеэ авч явах зарчим, биеэ авч явахдаа давахгүй зааг хязгаар, үнэн болон Бурханд хандах хандлага гэх мэт хамгийн чухал илрэлийг нь хар. Энэ бол түүний хүн чанар-мөн чанар, дотоод уг чанарыг харах цорын ганц арга зам юм. Ийм маягаар хүмүүсийг харах нь харьцангуй бодитой, үнэн зөв байдаг. “Олсон мөнгөө халааслах хэрэггүй” гэх ёс суртахууны талаарх бидний хэлэлцүүлэг ингээд дуусаж байна. Та нар бүгдээрээ энэ нөхөрлөлийг ойлгов уу? (Ойлгосон.) Та нар Миний хэлснийг үнэндээ ойлгоогүй, энэ талаар багахан хоосон сургаал л ойлгосон ч мөн чанартай холбоотой хэсгүүдийг нь ойлгоогүй хэвээр байгаа гэж Би үргэлж санаа зовдог. Тиймээс Би энэ санааг дахиад жаахан тайлбарлахаас өөр аргагүй. Та нарыг ойлголоо гэх мэдрэмж төрөх үед л Би тайвширна. Та нарын ойлгосон гэдгийг Би яаж мэдэх вэ? Нүүр царай чинь баяр хөөртэй харагдвал та нар Миний хэлж байгааг ойлгосон байж таарна. Энэ үр дүнд хүрэхийн тулд Би дахиад жаахан ярих нь зүйтэй байх. 

Би “Олсон мөнгөө халааслах хэрэггүй” гэх нөхөрлөлөө бараг дуусгалаа. Энэ ёс суртахуун нь үнэнтэй хэрхэн зөрчилддөг, яагаад үүнийг үнэний түвшинд өргөж болохгүй, эсвэл хүмүүсийн зан авир болон ёс суртахуунд Бурхан ямар шаардлага тавьдгийг Би шууд хэлээгүй хэдий ч энэ бүх зүйлийг хамруулан ярьсан биш үү? (Тэгсэн.) Бурханы гэр “Олсон мөнгөө халааслах хэрэггүй” гэх мэтийн ёс суртахууныг сурталчилдаг уу? (Үгүй.) Тэгвэл Бурханы гэр энэ үгийг хэрхэн үздэг вэ? Та нар ойлгосноо ярьж болно. (“Олсон мөнгөө халааслах хэрэггүй” гэдэг нь зүгээр л хэвийн хүн чанартай хэн бүхний баримталж, хийх учиртай зүйл учраас үүнийг сурталчлах шаардлагагүй. Бас “Олсон мөнгөө халааслах хэрэггүй” гэдэг нь зүгээр л хүний ёс суртахууны илрэл болохоос хүмүүсийн биеэ авч явах зарчим, эрэл хайгуулын талаарх үзэл бодол, тэдний алхдаг зам, эсвэл хүн чанарынх нь чансаатай хамаагүй.) Ёс суртахуун нь хүн чанарын шинж тэмдэг мөн үү? (Энэ нь хүн чанарын шинж тэмдэг биш. Ёс суртахууны зарим тал нь зүгээр л хэвийн хүн чанартай хүмүүст байх учиртай зүйлс юм.) Бурханы гэр хүн чанар болон хүмүүсийг ялган таних тухай ярихдаа үнэний эрэл хайгуулын үндсэн дээр ярьдаг. Ерөнхийд нь хэлбэл, Бурханы гэр хүний ёс суртахуун ямар болохыг хэмжихгүй—ядаж л хүн “Олсон мөнгөө халааслах хэрэггүй” гэх үгийг даган мөрдөж чадах эсэхийг Бурханы гэр хэмжихгүй. Бурханы гэр үүнийг шинжилдэггүй. Оронд нь Бурханы гэр тухайн хүний хүн чанарын чансааг, тэр хүн эерэг зүйлс болон үнэнийг хайрладаг эсэхийг, үнэн болон Бурханд ямар хандлагаар ханддагийг шинжилнэ. Хүн шашны бус нийгэмд байхдаа олсон мөнгөө халаасалдаггүй байж болох ч Бурханд итгэснийхээ дараа Бурханы гэрийн ашиг сонирхлыг огтхон ч хамгаалдаггүй бол—тахил хариуцах боломж олгох үед тахил хулгайлж, үрэн таран хийж, бүр зарж үрж ч чаддаг бол—энэ бүх муу зүйлийг хийж чаддаг бол тэд юу вэ? (Ёрын муу хүн.) Асуудал гарах үед тэд хэзээ ч Бурханы гэрийн ашиг сонирхлыг хамгаалах байр суурь баримталдаггүй. Ийм хүмүүс байдаг биш үү? (Байдаг.) Тэгвэл тэдний хүн чанарыг хэмжихэд “Олсон мөнгөө халааслах хэрэггүй” гэх үгийг ашиглах нь тохиромжтой юу? Тохиромжтой биш. Зарим хүн: “Тэд сайн хүн байсан. Тэд эрхэм ёс суртахуунтай, хүн бүр тэднийг сайшаадаг. Тэгвэл тэд яагаад Бурханы гэрт ирснийхээ дараа өөрчлөгдсөн юм бэ?” гэдэг. Тэд үнэхээр өөрчлөгдсөн үү? Үнэндээ тэд өөрчлөгдөөгүй. Тэд багахан ёс суртахуунтай, сайн зан авиртай байсан, гэхдээ үүнээс гадна энэ нь үргэлж тэдний хүн чанар-мөн чанар байсан—тэр нь огтхон ч өөрчлөгдөөгүй. Тэд хаашаа ч явсан, үргэлж ингэж авирладаг. Зүгээр л өмнө нь хүмүүс үнэнийг ашиглан хүн чанарыг нь дүгнэхийн оронд ёс суртахууны шалгуурыг ашиглан тэднийг хэмжиж байсан юм. Тэдэнд зарим талаар өөрчлөлт гарлаа гэж хүмүүс боддог ч үнэндээ тэгээгүй. Зарим хүн: “Тэд өмнө нь ийм байгаагүй” гэдэг. Тэд урьд нь ийм нөхцөл байдалтай тулгараагүй, ийм орчинд ороогүй учраас тийм байгаагүй юм. Үүнээс гадна хүмүүс үнэнийг ойлгоогүй, тэднийг ялган таньж чадаагүй. Хүмүүс хүн чанар-мөн чанарын оронд нэг сайн зан авирт үндэслэн бусдыг харж, дүгнэхийн эцсийн үр дагавар юу вэ? Хүмүүс бусдыг тодорхой харж чадахгүй төдийгүй, бас бусдын гадна талын сайн ёс суртахуунд сохорч, төөрөлдөнө. Хүмүүс бусдыг тодорхой харж чадахгүй байх үедээ буруу хүмүүст итгэж, буруу хүмүүсийг дэвшүүлж, томилох бөгөөд бусад хүнд мэхлэгдэж, хууртана. Зарим удирдагч, ажилчид хүмүүсийг сонгож, томилох үедээ ийм алдаа элбэг гаргадаг. Гаднаа жаахан сайн зан авиртай, ёс суртахуун сайтай хүмүүст тэд хууртаж, тэднийг чухал ажилд авах юм уу тэдэнд зарим чухал зүйл хадгалуулахаар зохицуулдаг. Үүний үр дүнд ямар нэг зүйл буруугаар эргэж, Бурханы гэрт зарим нэг хохирол учруулдаг. Яагаад буруугаар эргэдэг вэ? Удирдагч, ажилчид энэ хүмүүсийн уг чанар-мөн чанарыг нэвт харж чадаагүй учраас буруугаар эргэдэг. Тэд яагаад хүмүүсийн уг чанар-мөн чанарыг нэвт харж чаддаггүй вэ? Учир нь энэ удирдагч, ажилчид үнэнийг ойлгодоггүй, хүмүүсийг хэмжиж, ялган таньж чаддаггүй. Тэд хүмүүсийн уг чанар-мөн чанарыг нэвт харж чаддаггүй, хүмүүс Бурхан, үнэн болон Бурханы гэрийн ашиг сонирхолд ямар хандлагаар ханддагийг мэддэггүй. Яагаад тэр вэ? Учир нь энэ удирдагч, ажилчид хүмүүс, зүйлсийг буруу өнцгөөс хардаг. Тэд хүний үзэл, төсөөлөлд л үндэслэн хүмүүсийг хардаг, Бурханы үг болон үнэн-зарчмын дагуу мөн чанарыг нь хардаггүй—харин ч ёс суртахуун болон гадна талын зан авир, илрэлд нь үндэслэн хүмүүсийг хардаг. Хүмүүсийг зарчимгүй хардаг учраас тэд буруу хүмүүст итгэж, буруу хүмүүсийг томилдог, үр дүнд нь тэр хүмүүст хууртаж, мэхлэгдэж, ашиглагддаг бөгөөд эцсийн дүндээ Бурханы гэрийн ашиг сонирхол хохирдог. Эдгээр нь хүмүүсийг таньж, нэвт харж чадахгүй байхын үр дагавар юм. Тиймээс хүн үнэнийг эрэлхийлэхийг хүсвэл хүмүүсийг яаж ялган таньж, харах вэ гэдэг нь эхлээд сурах ёстой хичээл юм—энэ хичээлийг сурахад урт удаан хугацаа ордог бөгөөд энэ нь хүмүүсийн сурах ёстой хамгийн үндсэн хичээлүүдийн нэг юм. Хэрвээ чи хүнийг тодорхой харж, таньж сурахыг хүсвэл Бурхан хүмүүсийг хэмжихдээ ямар стандарт ашигладгийг, хүмүүсийн бусдыг харж, хэмжих арга замыг ямар гажуудсан бодол санаа, үзэл бодол хянаж, ноёрхож байдгийг, мөн тэдгээр нь хүмүүсийг хэмжихдээ Бурханы ашигладаг стандартуудтай зөрчилддөг эсэхийг, хэрхэн зөрчилддөгийг эхлээд ойлгох ёстой. Хүмүүсийг хэмждэг чиний арга барил, шалгуур Бурханы шаардлагад үндэслэдэг үү? Бурханы үгэнд үндэслэдэг үү? Үнэнд үндэслэдэг үү? Тийм биш бөгөөд чи бусдыг хэмжихдээ өөрийнхөө туршлага, төсөөлөлд л найддаг бол, аль эсвэл бүр нийгэмд сурталчилдаг нийгмийн ёс суртахуунд юм уу хоёр нүдээрээ харсан зүйлдээ үндэслэн хэмжихдээ тулдаг бол чиний ялган танихаар оролдож буй хүн чамд тодорхой бус хэвээр үлдэнэ. Чи түүнийг нэвт харж чадахгүй. Хэрвээ чи түүнд найдаж, үүрэг оноож өгвөл тодорхой хэмжээний эрсдэл үүрэх бөгөөд энэ нь Бурханы тахил, чуулганы ажил, Бурханы сонгосон хүмүүсийн амийн оролтод хохирол учруулах магадлалтай нь гарцаагүй. Хэрвээ чи үнэнийг эрэлхийлэхийг хүсвэл хүмүүсийг ялган таних нь чиний сурах ёстой эхний хичээл юм. Мэдээж энэ нь бас хүмүүст байх учиртай үнэний хамгийн үндсэн талуудын нэг юм. Хүмүүсийг ялган таньж сурах нь өнөөдрийн нөхөрлөлийн сэдвээс салшгүй зүйл. Чи хүний сайн ёс суртахуун, сайн чанар болон хэвийн хүн чанартай хүний эзэмших учиртай зүйлсийг ялган таньж чаддаг байх ёстой. Энэ хоёрыг ялган салгаж чаддаг байх нь маш чухал. Тэгж байж л хүний мөн чанарыг танин мэдэж, үнэн зөв ухамсарлаж, эцэст нь хэн хүн чанартай, хэн хүн чанаргүйг тодорхойлж чадна. Эдгээр зүйлийг ялган салгахын тулд хүн эхлээд юугаар зэвсэглэх ёстой вэ? Хүн Бурханы үгийг, түүнчлэн үнэний энэ талыг ойлгож, хүмүүсийг Бурханы үгийн дагуу, үнэнийг шалгуураа болгон харах хэмжээнд очих ёстой. Энэ нь үнэнийг эрэлхийлж байхдаа хүний хэрэгжүүлж, эзэмших учиртай үнэн-зарчим биш гэж үү? (Мөн.) Тиймээс энэ сэдвээр нөхөрлөх нь маш чухал юм. 

Би дөнгөж сая “Олсон мөнгөө халааслах хэрэггүй” гэх эхний үгийн талаар нөхөрлөсөн, энэ нь мэдээж нэг төрлийн хүний ёс суртахуун юм. Энэ нь хүмүүст сайхан сэтгэгдэл төрүүлдэг нэг төрлийн ёс суртахуун, түр зуурын зан авир боловч харамсалтай нь хүн чанартай эсэхийг нь хэмжих стандарт болж чадахгүй. “Бусдад туслаад таашаал ав” гэх хоёр дахь үг ч бас адилхан. Энэ үгэнд үндэслэвэл энэ нь ч бас хүмүүсийн дуртай, сайн зан авир гэж үздэг зүйл юм. Ийм сайн зан авир гаргадаг хүмүүсийг ёс суртахуун сайтай, эрхэм ёс жудагтай хүмүүс хэмээн өндрөөр үнэлдэг—товчхондоо тэднийг бусдад туслаад таашаал авдаг, гойд сайн ёс суртахуунтай хүмүүс гэж үздэг. “Бусдад туслаад таашаал ав” гэдэг нь “Олсон мөнгөө халааслах хэрэггүй” гэх үгтэй бага зэрэг төстэй. Энэ нь бас нийгмийн тодорхой уур амьсгал доторх хүмүүст бий болдог сайн зан авир юм. “Бусдад туслаад таашаал ав” гэдгийн үгчилсэн утга нь бусад хүмүүсийг дэмжээд таашаал авах явдал юм. Энэ нь хүн бусдад туслах үүрэгтэй гэсэн үг биш—“Бусдад туслах нь чиний хариуцлага” гэсэн үг биш—харин “Бусдад туслаад таашаал ав” гэсэн үг юм. Үүнээс бид, хүмүүсийг бусдад туслахад юу зоригжуулдгийг харж болно. Тэд үүнийг бусад хүмүүсийн төлөө хийдэггүй, харин өөрсдийнхөө төлөө хийдэг. Хүмүүс санаа зовнил, шаналлаар дүүрэн байдаг тул тусламж хэрэгтэй хүмүүсийг олоод, тэдэнд өглөг хандив өгч, дэмжлэг үзүүлдэг; тэд аз жаргалтай, сэтгэл хангалуун, амар тайван, баяр хөөртэй байж, өдөр хоногуудаа утга учиртай болгож, маш хоосон, шаналгаатай мэдрэмжийг мэдрэхгүйн тулд тусламжийн гараа сунгаж, хийж чадах сайн сайхан зүйлээ хийдэг—тэд зүрх сэтгэл, оюун санааныхаа цар хүрээг ариусгаж, өргөх зорилгодоо хүрэхийн тулд ёс суртахуунаа сайжруулдаг. Энэ нь ямар гээчийн зан авир вэ? Хэрвээ чи бусдад туслаад таашаал авдаг хүмүүсийг энэ тайлбарын өнцгөөс харвал тэд сайн хүмүүс биш. Ядаж л хийх учиртай зүйлээ хийж, нийгмийн болон гэр бүлийн хариуцлагаа биелүүлэхэд нь тэднийг ёс суртахуун, мөс чанар, хүн чанар нь зоригжуулдаггүй; харин ч тэд таашаал, сүнслэг тайтгарал, сэтгэл санааны тав тухыг олж авч, аз жаргалтай амьдрахын тулд хүмүүст тусалдаг. Ийм ёс суртахуун ямар байх ёстой вэ? Хэрвээ уг чанарыг нь харвал энэ нь “Олсон мөнгөө халааслах хэрэггүй” гэдгээс ч долоон дор. Ядаж л “Олсон мөнгөө халааслах хэрэггүй” гэдэгт аминч тал байдаггүй. Тэгвэл “Бусдад туслаад таашаал ав” гэдгийн тухайд ямар вэ? “Таашаал” гэдэг үг энэ зан авир нь аминч, жигшүүртэй санаа зорилгын элемент агуулдаг гэдгийг илэрхийлдэг. Энэ нь хүмүүсийн төлөө юм уу харамгүй өргөл болгон хүмүүст туслах явдал биш, харин өөрийнх нь таашаалын төлөө байдаг. Зүгээр л үүнийг дэмжих нь зохисгүй. Жишээлбэл, гол гудамжинд нэг хөгшин хүн унахыг чи хараад, дотроо “Сүүлийн үед би сэтгэлээр унаад байгаа. Энэ хөгшин унасан нь маш сайхан боломж—би бусдад туслаад таашаал авъя!” гэж бодлоо гэе. Чи очоод, тэр хөгшнийг босоход нь тусалсан бөгөөд тэр хүн босож зогссоныхоо дараа чамайг магтаж, “Хүү минь чи үнэхээр сайн хүн юм. Чи аюулгүй, аз жаргалтай байж, урт наслах болтугай!” гэж хэлнэ. Тэрээр ийм тааламжтай үгээр чамайг булдаг бөгөөд үүнийг сонссоны дараа бүх санаа зовнил чинь арилж, сэтгэл хангалуун санагдана. Чи хүмүүст туслах нь сайн хэрэг гэж бодоод, завтай цагтаа гудамжаар алхаж, унасан хэн бүхнийг босгож туслахаар шийднэ. Иймэрхүү сэтгэлгээний нөлөөн дор хүмүүс зарим сайн зан авир гаргадаг бөгөөд хүний нийгэм үүнийг бусдад туслаад таашаал авах сайхан уламжлал, мөн энэ агуу уламжлалыг өвлөн авсан нэг төрлийн эрхэм ёс суртахуун хэмээн ангилсан. Бусдад туслаад таашаал авахын дэд нөхцөл нь тусалж буй хүмүүс өөрсдийгөө ихэвчлэн ёс суртахууны оргил гэж үздэгт оршино. Тэд өөрсдийгөө агуу буянтан хэмээн загварчилж, хүмүүс өөрсдийг нь магтах тусам төдий чинээ тусалж, буяны үйлс хийж, бусдын төлөө илүү ихийг хийхэд бэлэн байдаг. Энэ нь хүн төрөлхтний баатар, аврагч болох гэсэн тэдний хүслийг болон бусдад хэрэгтэй байхаас сэтгэл ханамж авах гэсэн хүслийг нь хангадаг. Хүмүүс бүгд бусдад хэрэгтэй байхыг хүсдэггүй гэж үү? Хүмүүс бусдад хэрэгтэй гэдгээ мэдрэх үедээ өөрсдийгөө тун хэрэгтэй, өөрсдийнх нь амьдрал утга учиртай гэж боддог. Энэ нь зүгээр л нэг төрлийн анхаарал татах гэсэн хэрэг биш үү? Анхаарал татах нь хүмүүст таашаал авчирдаг цорын ганц зүйл—энэ бол тэдний амьдрах арга зам юм. Үнэн хэрэгтээ бид бусдад туслаад таашаал авах асуудлыг ямар өнцгөөс харах нь хамаагүй, энэ нь хүний ёс суртахууныг хэмжих стандарт биш. Ихэнхдээ бусдад туслаад таашаал авах үйлдэл нь үнэндээ өчүүхэн төдий хүчин чармайлт л шаарддаг. Хэрвээ чи үүнийг хийх хүсэлтэй байгаа бол нийгмийн хариуцлагаа биелүүлсэн байх болно; хийхийг хүсэхгүй байгаа бол хэн ч чамд хариуцлага тооцохгүй, бас чи олон нийтэд буруутгагдах бай болохгүй. Хүний сайшаадаг сайн зан авирын тухайд гэвэл хүн тэдгээрийг хэрэгжүүлэх, эсвэл хэрэгжүүлэхээс татгалзах сонголт хийж болно, аль нь ч байсан зүгээр. Энэ үгээр хүмүүсийг хязгаарлах, эсвэл бусдад туслаад яаж таашаал авах вэ гэдгийг хүмүүст зааж сургах шаардлагагүй, учир нь энэ нь зүгээр л өөрөө дангаараа түр зуурын сайн зан авир юм. Хүн нийгмийн хариуцлагаа биелүүлэх хүсэлдээ хөтлөгдсөн үү, эсвэл иргэний ариун журмын мэдрэмжийн үүднээс энэ сайн зан авирыг хэрэгжүүлдэг үү гэдэг нь хамаагүй, эцсийн үр дүн нь ямар байх вэ? Тэд зүгээр л энэ нэг тохиолдолд сайн хүн байх, Лэй Фэний сэтгэлийн биелэл болох хүслээ хангаж байгаа; тэд үүнээсээ жаахан таашаал, тав тухыг олж авч, улмаар сэтгэлгээнийхээ цар хүрээг илүү өндөр түвшинд өргөдөг. Тэгээд л тэр. Тэдний хийж буй зүйлийн мөн чанар энэ юм. Тэгвэл энэ нөхөрлөлөөс өмнө “Бусдад туслаад таашаал ав” гэх үгийн талаарх та нарын ойлголт ямар байсан бэ? (Үүний ар дахь аминч, жигшүүртэй санаархлыг би өмнө нь ойлгодоггүй байсан.) Чи ямар нэг зүйл хийх үүрэг хүлээсэн, бултах ёсгүй хариуцлага үүрсэн, нэлээд хэцүү зүйл хийх ёстой болж, үүнийг гүйцэлдүүлэхийн тулд жаахан зовлон туулж, зарим зүйлийг орхиж, төлөөс төлөх ёстой боловч ямартай ч энэ хариуцлагыг биелүүлж чадах тохиолдлыг аваад үз. Үүнийг хийж байхад чамд тийм ч таатай санагдахгүй бөгөөд төлөөс төлж, энэ хариуцлагыг биелүүлсний дараа хөдөлмөрийн чинь үр дүн чамд ямар ч таашаал, тав тух авчрахгүй, гэхдээ өөрийнхөө хариуцлага, үүргээс болоод чи ямартай ч үүнийг хийсэн. Хэрвээ бид үүнийг бусдад туслаад таашаал авахтай харьцуулбал аль нь илүү их хүн чанарыг харуулах вэ? (Үүрэг, хариуцлагаа биелүүлдэг хүмүүс илүү их хүн чанартай.) Бусдад туслаад таашаал авах нь хариуцлагаа биелүүлэх явдал биш—энэ нь зүгээр л нийгмийн тодорхой орчинд оршдог хүмүүсийн ёс суртахуун, нийгмийн хариуцлагын талаарх шаардлага юм; энэ нь олон нийтийн санал бодол, нийгмийн ёс суртахуун, эсвэл бүр улс орны хуулиас үүдэлтэй бөгөөд хүн ёс суртахуунтай, хүн чанарын чансаатай эсэхийг хэмжихэд хэрэглэгддэг. Өөрөөр хэлбэл, “Бусдад туслаад таашаал ав” гэдэг нь зүгээр л хүний сэтгэлгээний цар хүрээг өргөхийн тулд хүний нийгмийн дэвшүүлсэн хүмүүсийн зан авирыг хязгаарладаг үг юм. Ийм төрлийн үг хэллэг нь зүгээр л хүмүүсийг цөөн хэдэн сайн зан авирыг хэрэгжүүлэхэд хүргэдэг бөгөөд эдгээр сайн зан авирыг хэмжих стандарт нь нийгмийн ёс суртахуун, олон нийтийн санал бодол, эсвэл бүр хууль юм. Жишээлбэл, хэрвээ чи олон нийтийн газарт тусламж хэрэгтэй байгаа хэн нэгнийг харвал түүнд туслах учиртай эхний хүн боловч хэрвээ туслахгүй бол бусад хүн чамайг юу гэж бодох вэ? Тэд чамайг хүмүүжилгүй гэж загнана—олон нийтийн санал бодол гэдэг нь ийм утгатай биш гэж үү? (Тийм ээ.) Тэгвэл нийгмийн ёс суртахуун гэж юу вэ? Тэдгээр нь нийгмийн сурталчилж, урамшуулдаг эерэг, дээшээ чиглэсэн зүйлс, дадал зуршил юм. Мэдээж үүнд ихээхэн тодорхой шаардлага багтдаг, жишээлбэл: эмзэг бүлгийн хүмүүсийг дэмжих, бусад хүнд бэрхшээл тулгарах үед тусламжийн гараа сунгах, дэмий харж зогсохгүй байх. Хүмүүс ийм ёс суртахууныг хэрэгжүүлэх учиртай, нийгмийн ёс суртахуунтай байна гэдэг нь энэ юм. Чи хүн зовж байхыг хараад, нүдээ аниад өнгөрүүлж, үл тоож, юу ч хийдэггүй бол нийгмийн ёс суртахуунгүй байна. Тэгвэл хуулиар хүний ёс суртахуунд ямар шаардлага тавьдаг вэ? Энэ тухайд Хятад бол онцгой тохиолдол юм: Хятадын хууль тогтоомжид нийгмийн хариуцлага болон нийгмийн ёс суртахуунтай холбоотой ямар ч тодорхой зүйл заалт байдаггүй. Хүмүүс гэр бүлийн хүмүүжил, сургуулийн боловсрол болон нийгмээс сонсож, ажиглаж байгаа зүйлээрээ дамжуулан эдгээр зүйлийн талаар бага зэрэг сурч мэддэг. Эсрэгээрээ барууны орнуудад эдгээр зүйлийг хуульд тусгасан байдаг. Жишээлбэл, хэрвээ чи зам дээр хүн унахыг харвал ядаж л тэр хүн дээр очоод, “Та зүгээр үү? Тусламж хэрэгтэй юу?” гэж асуух ёстой. Хэрвээ тэр хүн “Би зүгээр ээ, баярлалаа” гэж хариулбал түүнд туслах хэрэггүй, чи тэр хариуцлагыг биелүүлэх шаардлагагүй. Хэрвээ тэр хүн “Надад туслаач” гэвэл чи туслах ёстой. Чи түүнд туслахгүй бол хуулийн хувьд хариуцлага хүлээнэ. Энэ нь хүмүүсийн ёс суртахууны талаар тодорхой улс орнуудын тавьдаг онцгой шаардлага юм; тэд хүмүүст тавих энэ шаардлагыг хууль тогтоомждоо шууд тусгасан байдаг. Олон нийтийн санал бодол, нийгмийн ёс суртахуун, бүр хууль тогтоомжоос хүмүүсийн ёс суртахуунд тавьдаг энэ шаардлагууд нь зөвхөн хүмүүсийн зан авираар л хязгаарлагддаг бөгөөд зан авирын энэ үндсэн шалгуур нь хүний ёс суртахууныг хэмжих стандарт юм. Гаднаас нь харахад эдгээр ёс суртахууны стандарт нь хүмүүсийн зан авирыг буюу хүмүүс нийгмийн хариуцлагаа биелүүлсэн эсэхийг хэмждэг мэт байдаг ч мөн чанартаа тэдгээр нь хүмүүсийн дотоод чанарыг хэмждэг. Олон нийтийн санал бодол ч бай, нийгмийн ёс суртахуун ч бай, хууль тогтоомж ч бай, эдгээр зүйл нь зөвхөн хүмүүсийн хийдэг зүйлийг хэмждэг, үүнд шаардлага тавьдаг бөгөөд эдгээр хэмжүүр болон шаардлага нь хүмүүсийн зан авираар хязгаарлагддаг. Тэдгээр нь тухайн хүний зан авирт үндэслэн түүний чанар, ёс суртахууныг шүүдэг—энэ нь хэмжүүрийн цар хүрээ юм. “Бусдад туслаад таашаал ав” гэдэг үгийн уг чанар энэ юм. Бусдад туслаад таашаал авахын тухайд бол барууны орнууд хуулийн зүйл заалтаар дамжуулан хүмүүст шаардлага тавьдаг байхад Хятадад уламжлалт соёлыг ашиглан эдгээр үзэл санаагаар хүмүүсийг сургаж, хүмүүжүүлдэг. Дорнынхон болон Барууныхны хооронд ийм ялгаа байдаг ч уг чанартаа адилхан—хүмүүсийн зан авир, ёс суртахууныг хязгаарлаж, зохицуулахын тулд аль аль нь үг хэллэг ашигладаг. Гэхдээ барууны орнуудын хууль тогтоомж ч бай, эсвэл Дорнын уламжлалт соёл ч бай, энэ бүхэн нь ердөө л хүний зан авир, ёс суртахуунд тавьсан шаардлага, зохицуулалт бөгөөд эдгээр шалгуур нь хүмүүсийн зан авир, ёс суртахууныг л зохицуулдаг—гэхдээ тэдгээрийн аль нэг нь хүний хүн чанарыг онилдог уу? Хүн ямар зан авирыг хэрэгжүүлэх учиртайг л заасан эдгээр зохицуулалтыг хүний хүн чанарыг хэмжих стандарт болгон ашиглаж болох уу? (Үгүй.) Хэрвээ бид “Бусдад туслаад таашаал ав” гэх үгийг харвал зарим ёрын муу хүн бусдад туслаад таашаал авч чаддаг ч тэднийг өөрсдийнх нь санаархал, зорилго зоригжуулж байдаг. Диаволууд жаахан сайн үйл хийх үедээ өөрийн гэсэн санаархал, зорилготой байх магадлал бүр ч өндөр. Бусдад туслаад таашаал авдаг хүн бүр үнэнийг хайрладаг зөв шударга хүн гэж та нар бодож байна уу? Хятад дахь бусдад туслаад таашаал авдаг буюу баатарлаг хүмүүс, баячуудаас хулгайлаад ядууст өгдөг хүмүүс, эсвэл эмзэг бүлгийнхэн, хөгжлийн бэрхшээлтэй хүмүүст үргэлж тусламж дэмжлэг үзүүлдэг хүмүүс гэх мэтийг авч үзье—тэд бүгдээрээ хүн чанартай юу? Тэд бүгдээрээ эерэг зүйлийг хайрладаг, зөв шударга байдлын мэдрэмжтэй юу? (Үгүй.) Тэд сайндаа л харьцангуй ёс жудаг сайтай хүмүүс юм. Тэд бусдад туслаад таашаал авах ийм сэтгэлд захирагддаг учраас өөрсдөд нь таашаал, тайтгарал авчирч, аз жаргалын мэдрэмжийг бүрэн эдлэх боломж олгодог олон сайн үйл хийдэг боловч ийм зан авирыг хэрэгжүүлнэ гэдэг нь тэд хүн чанартай гэсэн үг биш, учир нь тэдний итгэл, сүнслэг түвшинд эрэлхийлж байгаа зүйл нь тодорхойгүй, үл мэдэгдэх хувьсагч юм. Тэгвэл энэ сайн ёс суртахуунд үндэслээд тэднийг хүн чанартай, мөс чанартай хүмүүс гэж үзэж болох уу? (Болохгүй.) Бусдад туслаад таашаал авдаг гэгддэг, эмзэг бүлгийнхэн, хөгжлийн бэрхшээлтэй хүмүүст тусалдаг сан, халамжийн газар гэх мэт зарим байгууллага сайндаа л нийгмийн хариуцлагаа бага ч гэсэн биелүүлж байгаа. Тэд олон нийтийн нүдэн дэх дүр төрхөө сайжруулж, нэр хүндээ нэмэгдүүлж, бусдад туслаад таашаал авах сэтгэлгээгээ хангахын тулд эдгээр зүйлийг хийдэг—энэ нь “хүн чанартайг” нь илтгэх түвшинд яавч очихгүй. Цаашилбал, тэдний туслаад таашаал авч буй хүмүүс үнэхээр дэмжлэг хэрэгтэй хүмүүс мөн үү? Бусдад туслаад таашаал авах нь өөрөө зөв шударга зүйл мөн үү? Тийм байх албагүй. Хэрвээ чи нийгэмд болж буй том, жижиг үйл явдлуудыг бүгдийг нь хангалттай удаан судалбал заримдаа хүмүүс гагцхүү бусдад туслаад таашаал авдаг тохиолдол байхад өөр олон тохиолдолд, бусдад туслаад таашаал авах явдлуудад илүү олон илрээгүй нууц, нийгмийн хар бараан талууд багтаж байдгийг харж болно. Ямар ч тохиолдолд, бусдад туслаад таашаал авахын цаана алдартай болж, бусдын дээр гарах, нийгмийн ёс суртахууныг даган мөрдөж, хууль зөрчихгүй байх, эсвэл бүхий л нийгмээс илүү эерэг үнэлгээ авах гэсэн санаархал, зорилго оршиж байдаг. Хүн үүнийг яаж ч харсан бай, бусдад туслаад таашаал авах нь зүгээр л хүний гадна талын зан авирын нэг бөгөөд энэ нь хамгийн сайндаа л нэг төрлийн сайн ёс суртахуунтай тэнцэнэ. Энэ нь Бурханы шаарддаг хэвийн хүн чанартай ямар ч хамаагүй. Бусдад туслаад таашаал авч чаддаг хүмүүс ямар нэг бодитой амбицгүй дундаж хүмүүс байж болно, эсвэл нийгмийн томоохон зүтгэлтнүүд байж болно; тэд харьцангуй сайхан сэтгэлтэй хүмүүс байж болох ч бас зүрх сэтгэлдээ хорлонтой байж болно. Тэд ямар ч хүн байж болно, хүн бүр энэ зан авирыг хормын зуур хэрэгжүүлж чадна. Тиймээс ёс суртахууны талаарх “Бусдад туслаад таашаал ав” гэх үг хүмүүсийн хүн чанарыг хэмжих стандарт болж чадахгүй нь лавтай. 

“Бусдад туслаад таашаал ав” гэх ёс суртахууны талаарх энэ үг үнэндээ хүмүүсийн хүн чанарын мөн чанарыг төлөөлдөггүй бөгөөд хүмүүсийн уг чанар-мөн чанартай багахан холбоотой байдаг. Тиймээс хүний хүн чанарын чансааг хэмжихийн тулд үүнийг ашиглах нь тохиромжгүй. Тэгвэл хүний хүн чанарыг хэмжих зохистой арга зам юу вэ? Хамгийн наад зах нь хүн чанартай хүн энэ нь өөрийг нь баярлуулах эсэхэд үндэслэн хэн нэгэнд туслах уу, эсвэл хариуцлагаа биелүүлэх үү гэдгээ шийдэх ёсгүй; харин ч мөс чанар, эрүүл ухаандаа үндэслэн шийдвэр гаргах ёстой бөгөөд юу олж авахаа, эсвэл тэр хүнд тусалбал өөрт нь ямар үр дагавар авчрах, эсвэл ирээдүйд өөрт нь ямар нөлөө үзүүлэх магадлалтайг бодолцон үзэх ёсгүй. Тэд эдгээр зүйлийн алийг ч бодож үзэх ёсгүй бөгөөд хариуцлагаа биелүүлж, бусдад тусалж, бусдыг зовлон туулахаас сэргийлэх ёстой. Тэд ямар ч аминч зорилгогүйгээр зүгээр л хүмүүст туслах ёстой—энэ бол үнэхээр хүн чанартай хүний хийх зүйл юм. Хэрвээ хүний бусдад туслах зорилго нь өөрийгөө баярлуулж, эсвэл өөртөө сайн нэр хүнд олж авахын төлөө бол энэ нь аминч, олиггүй чанартай байдаг—үнэхээр мөс чанар, эрүүл ухаантай хүмүүс ингэж авирлахгүй. Бусдыг жинхэнээсээ хайрладаг хүмүүс зөвхөн тодорхой мэдрэмж авах гэсэн хүслээ биелүүлэхийн тулд биш, харин хариуцлагаа биелүүлж, бусдад туслахын төлөө чадах бүхнээ хийхийн тулд аливааг хийдэг. Тэд шагнал авахын тулд бусдад тусалдаггүй, тэдэнд өөр ямар ч санаархал, сэдэл байдаггүй. Ийм маягаар авирлах нь хэцүү байж болох ч, бусдад шүүмжлүүлж, эсвэл бүр бага зэргийн аюултай нүүр тулж болох ч тэд үүнийг хүмүүсийн биелүүлэх учиртай үүрэг, хүмүүсийн хариуцлага гэдгийг ухамсарлаж, ингэж үйлдэхгүй бол бусдад болон Бурханд өрөө төлж дийлэлгүй, насан туршдаа харуусал тээн үлдэнэ гэдгээ ухамсарладаг. Тийм болохоор тэд тээнэгэлзэлгүйгээр урагшилж, чадах бүхнээ хийж, Тэнгэрийн хүслийг дуулгавартай дагаж, хариуцлагаа биелүүлдэг. Бусад хүн өөрсдийг нь яаж ч шүүмжилсэн, өөрсдөд нь талархал, хүндлэл үзүүлсэн ч бай, үгүй ч бай, нөгөө хүнийхээ хэрэгтэй бүхнээр тусалж, чин сэтгэлээсээ энэ бүхнийг хийж чадаж л байгаа бол тэд сэтгэл хангалуун байдаг. Ийм маягаар үйлдэж чаддаг хүмүүс мөс чанар, эрүүл ухаантай, хүн чанарын илрэлтэй бөгөөд энэ нь зүгээр л ёс суртахууны шинж чанар, ёс суртахууны зан байдлын цар хүрээнд хязгаарлагддаг зан авир биш юм. Бусдад туслаад таашаал авах нь зүгээр л нэг төрлийн зан авир бөгөөд заримдаа энэ нь зөвхөн тодорхой нөхцөл байдалд л бий болдог зан авир юм; ийм төрлийн түр зуурын зан авир гаргах хүний шийдвэр нь тэдний сэтгэл санааны байдал, сэтгэл хөдлөл, нийгмийн орчин, түүнчлэн ойрын нөхцөл байдал, ингэж авирласнаар ямар ашиг тус, сул тал үүсэж болох вэ гэдэгт үндэслэдэг. Хүн чанартай хүмүүс бусдад туслахдаа эдгээр зүйлийг бодолцон үздэггүй—тэд илүү эерэг, хэвийн хүн чанарын мөс чанар, эрүүл ухаанд илүү нийцсэн шүүлтийн стандартад үндэслэн шийдвэрээ гаргадаг. Заримдаа тусламж үзүүлэх нь ёс суртахууны стандарттай зөрчилдөж, зөрөлдөх үед ч тэд хүмүүст цөхрөлтгүй тусалж чаддаг. Ёс суртахууны шалгуур, үзэл санаа, үзэл бодол нь хүмүүсийн түр зуурын зан авирыг л хязгаарлаж чадна. Эдгээр зан авир сайн юм уу муу байх нь тухайн хүний сэтгэл санааны байдал, сэтгэл хөдлөл, тэдний доторх сайн, муу болон агшин зуурын сайн, муу санаа зорилгод үндэслэн өөрчлөгдөнө; мэдээж нийгмийн уур амьсгал, орчин ч бас үүнд нөлөөлнө. Эдгээр зан авирт маш олон хольц бий; тэдгээр нь бүгд өнгөц зан авир бөгөөд хүмүүс хүний хүн чанартай эсэхийг шүүхдээ тэдгээрийг ашиглах боломжгүй. Эсрэгээрээ хүмүүсийн хүн чанар-мөн чанар, эрэлхийлдэг зүйл, амьдралыг үзэх үзэл, үнэт зүйлсийн систем, алхдаг зам, биеэ авч явах байдал, үйлдэлд нь үндэслэн хүн чанартай эсэхийг нь хэмжих нь хавьгүй илүү үнэн зөв, бодитой юм. Хүн чанарыг хэмжих үндэслэл, ёс суртахууныг хэмжих үндэслэл хоёрын аль нь үнэнтэй нийцдэг вэ гэдгийг Надад хэл дээ? Ёс суртахууныг хэмжих стандарт үнэнтэй нийцдэг үү, эсвэл хүн чанартай эсэхийг хэмжих стандарт үнэнтэй нийцдэг үү? Эдгээр стандартын аль нь үнэнтэй нийцдэг вэ? Үнэн хэрэгтээ хүн чанартай эсэхийг хэмжих стандарт үнэнтэй нийцдэг. Энэ нь ямар ч маргаангүй зүйл юм. Хүмүүсийн ёс суртахууныг хэмжихэд ашиглагддаг зүйлс яагаад шалгуур болж чаддаггүйн шалтгаан нь тэдгээр нь хувьсамтгай байдаг. Тэдгээр нь хүмүүсийн наймаа, ашиг сонирхол, дур сонирхол, эрэл хайгуул, сэтгэл хөдлөл, ёрын муу бодол, завхарсан зан чанар гэх мэт олон хольцоор дүүрэн байдаг. Үүнд хэтэрхий олон алдаа, хольц байдаг—тэдгээр нь энгийн зүйл биш. Тиймээс хүмүүсийг шүүх шалгуур болж чадахгүй. Тэдгээр нь хүнд Сатаны суулгадаг элдэв янзын зүйл, хүний завхарсан сатанлаг зан чанараас үүдэн гардаг нэмэлт нөхцөл болзлоор дүүрэн байдаг болохоор үнэн биш юм. Товчхондоо хүмүүс ёс суртахууны эдгээр шалгуурыг хангах нь амархан гэж үзсэн ч, эсвэл хэцүү гэж үзсэн ч бай, хүмүүс тэдгээрийг өндөр, нам, дунд зэргийн үнэ цэнтэй гэж үздэг ч бай хамаагүй ямар ч тохиолдолд тэдгээр нь зүгээр л хүмүүсийн зан авирыг хязгаарлаж, зохицуулдаг үг хэллэг юм. Тэдгээр нь хүний ёс суртахууны түвшинд хүртэл л өсөж чадна; хүний хүн чанарыг хэмжихэд үнэнийг ашиглах ёстой гэсэн Бурханы шаардлагатай өчүүхэн төдий ч хамаагүй. Тэдгээр нь хүн чанартай хүмүүсийн эзэмшиж, биелүүлэх ёстой хамгийн наад захын стандартыг ч агуулдаггүй; тэд энэ бүх зүйлд хүрдэггүй. Бусдыг харахдаа хүмүүс зөвхөн ёс суртахууны илрэлийг нь хэмжихэд л анхаардаг; бүхэлдээ уламжлалт соёлын шаардлагын дагуу бусад хүнийг харж, хэмждэг. Бурхан ердөө ёс суртахууны илрэлд нь үндэслэн хүмүүсийг хардаггүй—Тэрээр хүн чанар-мөн чанарт нь анхаардаг. Хүний хүн чанар-мөн чанарт юу багтдаг вэ? Тэдний дур сонирхол, аливаа зүйлийн талаарх үзэл бодол, амьдралыг үзэх үзэл, үнэт зүйлийн тогтолцоо, тэдний эрэлхийлдэг зүйл, тэд зөв шударга байдлын мэдрэмжтэй эсэх, үнэн болон эерэг зүйлийг хайрладаг эсэх, үнэнийг хүлээн авч, дуулгавартай дагах чадвар, тэдний сонгосон зам гэх мэт. Хүний хүн чанар-мөн чанарыг эдгээр зүйлийн дагуу дүгнэх нь зөв юм. Ингээд бусдад туслаад таашаал авах тухай Миний нөхөрлөл бараг дуусаж байна. Ёс суртахууны энэ хоёр шаардлагын талаарх энэ нөхөрлөлөөр дамжуулан та нар одоо ёс суртахууныг хэрхэн хэмжих, мөн түүнчлэн хүмүүсийг хэмждэг Бурханы стандарт болон хүний ярьдаг ёс суртахууны хоорондох ялгааны аль алийг нь ялган таних үндсэн зарчмыг ойлгов уу? (Тэгсэн.) 

Би сая хүний ёс суртахуунд тавьдаг уламжлалт соёлын хоёр шаардлага болох “Олсон мөнгөө халааслах хэрэггүй”, “Бусдад туслаад таашаал ав” гэдгийн тухай нөхөрлөлөө. Энэ хоёр үгийн талаарх Миний нөхөрлөлөөс та нар юу мэдэж авсан бэ? (Хүмүүсийн ёс суртахуун хүн чанар-мөн чанартай нь хамаагүй гэдгийг би мэдэж авсан. Ийм ёс суртахуунтай хүмүүс ёс суртахууныхаа шинж чанарын хувьд сайндаа л жаахан сайн зан авир, илрэлтэй байдаг. Гэхдээ энэ нь тэд хүн чанартай, эсвэл хүний төрхийг амьдран харуулдаг гэсэн үг биш. Би энэ асуудлын талаар арай тодорхой ойлголттой болсон.) Сайн ёс суртахуун харуулдаг хүмүүс заавал хүн чанартай байх албагүй—хүн бүр үүнийг хүлээн зөвшөөрч чаддаг бөгөөд энэ нь үнэндээ ийм л байдаг. Хүмүүс бүгд нийгмийн ёрын муу чиг хандлагыг дагадаг ба бүгдээрээ аажмаар мөс чанар, эрүүл ухаанаа алдсан—хүний төрхийг амьдран харуулж чаддаг хүн цөөхөн. Нэгэнтээ замын хажуугаас олсон нэг зоосоо цагдаад өгч байсан хүн бүр сайн хүн болж таарсан уу? Тийм байх албагүй. Нэгэнтээ баатар мэт магтуулж байсан хүмүүст эцэст нь ямар төгсгөл тулгарсан бэ? Зүрх сэтгэлдээ хүмүүс бүгдээрээ энэ асуултын хариултыг мэддэг. Бусдад туслаад үргэлж таашаал авдаг, улаан цэцгээр гоёсон, хүмүүст шагшигдан магтагдсан нийгмийн ёс суртахууны тэр үлгэр жишээч хүмүүс, буянтнууд юу болсон бэ? Тэдний ихэнх нь сайн хүмүүс биш болж таарсан. Тэд алдар нэртэй болохын тулд зүгээр л зориуд хэдэн сайн үйл хийсэн. Үнэндээ тэдний ихэнх зан авир, амьдрал, ёс жудаг ердөө ч тийм сайн биш. Тэд гагцхүү зусардаж, бялдуучлахдаа л үнэхээр сайн. Тэд улаан цэцэг болон нийгмийн ёс суртахууны үлгэр жишээ болсон өнгөцхөн гадна үзэмжээ тайлж хаях үедээ биеэ хэрхэн авч явахаа, эсвэл яаж амьдрахаа ч мэддэггүй. Энд ямар асуудал байна вэ? Тэд нийгмээс өөрсдөд нь өгсөн “ёс суртахууны үлгэр жишээ” гэх титэмд урхидуулсан биш үү? Тэд өөрсдийнхөө юу болохыг үнэндээ мэддэггүй—тэд хэт их зусардсан болохоор өөрсдийгөө дэндүү агуу гэж бодож эхэлсэн бөгөөд хэвийн хүмүүс байж чадахаа больсон. Эцэст нь тэд бүр яаж амьдрахаа ч мэддэггүй, өдөр тутмын оршин тогтнол нь ямар ч замбараагүй болж, зарим нь бүр архинд орж, сэтгэлээр унаж, амиа егүүтгэдэг. Ийм ангилалд багтах хүмүүс гарцаагүй бий. Тэд үргэлж мэдрэмжийн араас хөөцөлдөж, баатар, үлгэр дуурайл болохыг, алдартай болохыг, эсвэл ёс суртахууны ноён оргил болохыг хүсдэг. Тэд хэзээ ч бодит ертөнцөд буцан очиж чаддаггүй; бодит амьдралын аар саар хэрэгцээ нь тэдний хувьд байнгын шаналал, зовлонгийн эх сурвалж болдог. Тэд энэ шаналлаас хэрхэн ангижрахаа, амьдралын зөв замыг хэрхэн сонгохоо мэддэггүй. Сэтгэлийн хөөрөл хайсандаа зарим нь хар тамхинд ордог бол зарим нь хоосон мэдрэмжээс зугтахын тулд амиа хорлохоор сонгодог. Амиа егүүтгээгүй зарим нь ихэвчлэн сэтгэл хямралаас болж насан эцэслэдэг. Ийм жишээ олон байдаг бус уу? (Тийм.) Энэ нь уламжлалт соёлын хүмүүст учруулдаг нэг төрлийн хор хөнөөл юм. Энэ нь хүмүүст хүн чанараа үнэн зөв ойлгох боломж олгодоггүй, тэднийг дагах ёстой зам руу нь залж чиглүүлдэггүй—тэгээд ч зогсохгүй—үнэндээ тэднийг төөрөлдүүлж, хоосон төөрөгдөл, уран сэтгэмжийн ертөнц рүү хөтөлдөг. Энэ нь хүмүүсийг хорлодог бөгөөд хор хөнөөл нь нэлээд гүн гүнзгий байдаг. Зарим хүн: “Дандаа тийм байдаггүй! Бид тун зүгээр байгаа, тийм биз дээ?” гэж магадгүй. Та нар одоо сайн байгаа чинь зүгээр л Бурханы хамгаалалтын үр дүн биш гэж үү? Бурхан та нарыг сонгосон бөгөөд та нар Бурханы хамгаалалтад байгаа учраас л Бурханы ажлыг хүлээн авах аз тохиож, Бурханы үгийг уншиж, цуглаанд оролцож, нөхөрлөл хийж, энд үүргээ гүйцэтгэж чадаж байгаа; Бурханы хамгаалалтын ачаар л чи хэвийн хүний амьдралаар амьдарч, өдөр тутмын амьдралынхаа бүх талыг зохицуулах хэвийн эрүүл ухаантай байж чаддаг. Гэхдээ оюун санааны чинь гүнд “Олсон мөнгөө халааслах хэрэггүй”, “Бусдад туслаад таашаал ав” гэх мэтийн үзэл санаа, үзэл бодол байсаар байгааг үгүйсгэхийн аргагүй. Үүний зэрэгцээ та нар хүн төрөлхтнөөс үүдэлтэй энэ үзэл баримтлал, ёс суртахууны шалгуурт хоригдсон хэвээр байгаа. Би яагаад та нарыг эдгээр зүйлд хоригдсон гэж хэлж байна вэ? Учир нь та нарын амьдралдаа сонгосон зам; үйлдэл, биеэ авч явах байдлын чинь зарчим, зүг чиг; хүмүүс, зүйлсийг харах зарчим, арга барил, шалгуур гэх мэт зүйл бүгд өөр өөр хэмжээнд эдгээр үзэл баримтлал, ёс суртахууны шалгуурын нөлөөнд автаж, бүр хүлэгдэж, хянуулж байдаг. Харин Бурханы үг болон үнэн та нарын хувьд хүмүүс, зүйлсийг харах, биеэ авч явах, үйлдэх үндэслэл, шалгуур хараахан болоогүй. Одоогийн байдлаар та нар амьдралын зөв замыг л сонгосон бөгөөд үнэнийг эрэлхийлэх замаар алхах хүсэл, эрмэлзэл, итгэл найдвар та нарт бий. Гэсэн ч үнэн хэрэгтээ та нарын ихэнх нь энэ замд огтхон ч ороогүй—өөрөөр хэлбэл, та нар хүнд зориулж Бурханы бэлдсэн зөв замд хараахан хөл тавиагүй. Зарим хүн: “Хэрвээ бид зөв замд хөл тавиагүй юм бол яагаад үүргээ гүйцэтгэж чадсаар байгаа юм бэ?” гэж хэлнэ. Энэ нь хүний сонголт, хамтын ажиллагаа, мөс чанар, хүслийн үр дүн юм. Яг одоо чи Бурханы шаардлагатай хамтран ажиллаж, сайжрахын тулд чадах бүхнээ хийж байгаа ч сайжрахаар оролдож байлаа гээд үнэнийг эрэлхийлэх замд аль хэдийн хөл тавьсан гэсэн үг биш. Үүний нэг шалтгаан нь та нар уламжлалт соёлын суулгасан үзэл санааны нөлөөнд автсаар байгаа. Жишээлбэл, та нар “Олсон мөнгөө халааслах хэрэггүй”, “Бусдад туслаад таашаал ав” гэх үгийн талаарх Миний нөхөрлөл, илчлэлийг сонссоныхоо дараа тэдгээрийн мөн чанарыг сайн ойлгосон байж болох ч хэдхэн өдрийн дараа санаагаа өөрчилж магадгүй. “‘Олсон мөнгөө халааслах хэрэггүй’ гэх үг юу нь тийм муу байгаа юм бэ? Би олсон мөнгөө халаасалдаггүй хүмүүст дуртай. Ядаж л тэд шунахай биш. ‘Бусдад туслаад таашаал ав’ гэх үгийн юу нь буруу юм бэ? Ядаж л хэрэгтэй үед чинь хэн нэгэн тусламжийн гараа сунгана гэдэгт чи найдаж болно. Энэ нь сайн зүйл бөгөөд хүн бүхэнд хэрэгтэй зүйл шүү дээ! Үүнээс гадна, үүнийг яаж ч харсан, хүмүүс бусдад туслаад таашаал авах нь зүгээр л сайн, эерэг зүйл. Энэ нь бидний хүлээсэн үүрэг, үүнийг шүүмжлэх ёсгүй!” гэж бодож магадгүй. Хар даа, хэдхэн хоног сэрүүн байсны дараа ганц шөнийн нойр л чамайг хангалттай өөрчилнө; чи буцаад л бахь байдагтаа орж, уламжлалт соёлын хорионд дахин нэгэнтээ эргээд орно. Өөрөөр хэлбэл, оюун санааны чинь гүнд шигдсэн эдгээр зүйл бодол санаа, үзэл бодолд чинь, мөн түүнчлэн чиний сонгосон замд хааяа хааяа нөлөөлдөг. Мөн чамд нөлөөлж байх явцдаа байнга чамайг хойш татаж, амьдралын зөв замд хөл тавих, үнэнийг эрэлхийлэх замаар алхах, Бурханы үгийг үндэслэлээ болгож, үнэнийг шалгуураа болгосон амьдралын замд орох хүслээ биелүүлэхэд чинь саад болдог нь дамжиггүй. Чи энэ замаар алхахыг маш их хүслээ ч гэсэн, ингэж хүсэн эрмэлзэж, догдлон сандарч, үүнийг бодож, төлөвлөж, энэ талаар шийдвэр гаргаж, залбиран өдөр хоногийг өнгөрүүллээ ч гэсэн хэрэг явдал хүссэнээр чинь болохгүй. Үүний шалтгаан нь гэвэл, уламжлалт соёлын эдгээр тал зүрх сэтгэлийн чинь угт дэндүү гүн гүнзгий үндэслэсэн байдаг. Зарим хүн: “Тийм биш! Уламжлалт соёл хүмүүсийн зүрх сэтгэлд хэтэрхий гүн үндэслэсэн гэж Та хэлж байгаа ч би тэгж бодохгүй байна. Би хориодхон настай, дал, наян настай биш байхад яаж эдгээр зүйл миний зүрх сэтгэлд аль хэдийн гүн үндэслэсэн байх юм бэ?” гэж хэлж магадгүй. Эдгээр үзэл санаа зүрх сэтгэлд чинь аль хэдийн гүн үндэслэсэн гэж Би яагаад хэлдэг вэ? Бодоод үз: Эцэг эх чинь чамд тийм санаа суулгаагүй байсан ч гэсэн чи анх ухаан орсон цагаасаа л үргэлж эрхэм хүн болохыг эрмэлздэг байсан биш үү? Жишээлбэл, ихэнх хүн баатруудын тухай кино үзэж, зохиол унших дуртай байдаг бөгөөд эдгээр түүхэн дэх хохирогчдыг ихэд өрөвдөж, харин бусдыг гомдоосон хорон санаатнууд, харгис хэрцгий дүрүүдийг үзэн яддаг. Чи ийм нөхцөл байдалд өсөж том болох үедээ нийгэмд нийтээр хүлээн зөвшөөрдөг зүйлсийг өөрийн мэдэлгүй хүлээн авдаг. Тэгвэл чи яагаад тэдгээр зүйлийг хүлээн авсан бэ? Учир нь хүмүүс үнэнтэй төрөөгүй, юмыг ялган таних төрөлхийн чадваргүй. Чамд ийм зөн совин байдаггүй—хүмүүст байдаг зөн совин нь зарим сайн, эерэг, идэвхтэй зүйлд дуртай төрөлхийн чиг хандлага юм. Эдгээр идэвхтэй, эерэг зүйл илүү сайн ажиллаж, илүү сайн, баатарлаг, агуу хүн болох эрмэлзлийг чамд төрүүлдэг. Чамайг олон нийтийн санал бодол, нийгмийн ёс суртахуунаас үүдэн гардаг үг хэллэгтэй харилцах үед эдгээр зүйл аажмаар зүрх сэтгэлд чинь бүрэлдэж эхэлдэг. Уламжлалт соёлын ёс суртахуунаас үүдэн гарсан үг хэллэг чамд нэвтэрч, дотоод ертөнцөд чинь ормогцоо зүрх сэтгэлд чинь үндэслэж, амьдралыг чинь ноёрхож эхэлдэг. Ийм зүйл тохиолдох үед чи эдгээр зүйлийг ялган таньж, эсэргүүцэж, голдоггүй, харин ч энэ нь чамд хэрэгтэй гэдгийг гүнээ мэдэрдэг. Чиний эхний үйлдэл эдгээр үг хэллэгийг өөгшүүлэх явдал байдаг. Яагаад тэр вэ? Учир нь эдгээр үг хүмүүсийн сонирхол, үзэлтэй маш сайн тохирдог, хүмүүсийн оюун санааны ертөнцийн хэрэгцээнд нийцдэг. Үүний үр дүнд чи эдгээр үгийг жам ёсны зүйл хэмээн хүлээн аваад, тэдгээрээс огт сэрэмжилдэггүй. Аажмаар гэр бүлийн хүмүүжил, сургуулийн боловсрол, нийгмийн нөлөөлөл, суртал ухуулга, мөн өөрийн төсөөллөөр дамжуулан чи эдгээр үг бол эерэг зүйл гэдэгт гүн гүнзгий үнэмшиж хоцордог. Цаг хугацааны эрхээр, аажмаар нас ахихын хэрээр чи бүх төрлийн орчин, нөхцөл байдалд эдгээр үгийг дагахаар чармайж, хүмүүсийн төрөлхөөсөө илүүд үздэг, сайн гэж боддог эдгээр зүйлийг дагадаг. Тэдгээр нь чиний дотор улам бүр бүрэлдэж, чиний дотор улам их шингэдэг. Үүний зэрэгцээ эдгээр зүйл амьдралыг үзэх үзэл, эрэлхийлдэг зорилгыг чинь ноёрхож, хүмүүс, зүйлсийг дүгнэх стандарт чинь болдог. Уламжлалт соёлын эдгээр үг хүмүүсийн дотор төлөвшсөний дараа Бурхан болон үнэнийг эсэргүүцэхэд тэднийг хүргэдэг үндсэн нөхцөлүүд бүгд бий болдог; хүмүүс тийм зүйл хийх өөрсдийн гэсэн шалтаг, үндэслэлээ олсон мэт байдаг. Тиймээс Бурхан хүмүүсийн завхарсан зан чанар болон мөн чанарыг илчилж, шүүлт, гэсгээлтээ буулгах үед хүмүүс Бурханы талаар элдэв янзын үзэл бий болгодог. Тэд: “Хүмүүс үргэлж ‘Бусдыг цохихдоо нүүр лүү нь бүү алгад, бусдыг илчлэхдээ дутагдлыг нь бүү илчил’, ‘Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай’ гэж хэлдэг байхад Бурхан яагаад ингэж хэлж чадаж байна аа? Тэр үнэхээр Бурхан гэж үү? Бурхан тэгж ярихгүй—Тэрээр хамгийн өндөр газарт зогсож, хүмүүстэй зөөлөн өнгө аясаар, бүх хүнийг зовлонгоос гэтэлгэдэг Буддагийн дууны өнгөөр, Бодисадвагийн дууны өнгөөр ярих учиртай. Бурхан тийм л байдаг—асар эелдэг зөөлөн, агуу дүр төрхтэй” гэж боддог. Иймэрхүү цуврал санаа, үзэл бодол, үзэл зүрх сэтгэлээс чинь улам их хэмжээгээр гардаг бөгөөд эцэст нь чи үүнийг тэвчиж чадахаа больж, Бурханы эсрэг тэрслэх, Бурханыг эсэргүүцэх зүйл өөрийн эрхгүй хийдэг. Ийм маягаар үзэл, төсөөлөл чинь чамайг сүйрүүлдэг. Чи хэдэн ч настай байсан, уламжлалт соёлын боловсролыг хүлээн авсан л бол, насанд хүрэгчийн сэтгэлгээний цар хүрээтэй л бол зүрх сэтгэл чинь уламжлалт соёлын ёс суртахууны энэ талуудаар дүүрэн байх бөгөөд тэдгээр нь аяндаа чиний дотор шингэнэ. Тэдгээр нь аль хэдийн чамайг ноёрхсон, чи олон жилийн турш аль хэдийн эдгээр зүйлийн дагуу амьдарсан. Чиний амь, чиний уг чанар уламжлалт соёлын ёс суртахууны энэ талуудад аль хэдийн эзлэгдсэн. Жишээлбэл, тав зургаан настай байхаасаа л чи бусдад туслаад таашаал авч, олсон мөнгөө халааслахгүй байж сурсан. Эдгээр зүйл чамд нөлөөлж, зан авирыг чинь бүрэн захирсан. Одоо дунд эргэм насны хүний хувиар чи аль хэдийн эдгээр зүйлийн дагуу олон жил амьдарсан; энэ нь чи Бурханы хүнээс шаарддаг стандартаас хол байгаа гэсэн үг юм. Чи уламжлалт соёлын сурталчилдаг ёс суртахууны талаарх эдгээр үгийг хүлээн авсан цагаасаа хойш Бурханы шаардлагаас улам бүр холдсон. Чиний өөрийн хүн чанарын стандарт болон Бурханы шаарддаг хүн чанарын стандартын хоорондох зай улам ихэссэн. Үүний үр дүнд чи Бурханаас улам холдсон. Тийм биш гэж үү? Цаг гарган эдгээр үгийг тунгаан бод. 

Одоо ёс суртахууны талаарх дараагийн үгийн талаар нөхөрлөцгөөе—“Өөртөө хатуу, бусдад хүлээцтэй ханд”—энэ хэллэг ямар утгатай вэ? Энэ нь чи өөртөө хатуу шаардлага тавьж, бусад хүмүүст зөөлөн хандах ёстой гэсэн үг, тэгснээр тэд ямар уудам, уужуу сэтгэлтэй болохыг чинь харж чадна. Тэгвэл хүмүүс яагаад ингэх ёстой гэж? Үүгээрээ юунд хүрэх зорилготой вэ? Үүнийг хийх боломжтой юу? Энэ нь үнэхээр хүмүүсийн хүн чанарын төрөлхийн илэрхийлэл мөн үү? Үүнийг хэрэгжүүлэхийн тулд чи маш их буулт хийх ёстой! Чи хүсэл, шаардлагаас ангид байж, өөрийгөө бага баясгаж, арай илүү зовж, илүү их төлөөс төлж, их хөдөлмөрлөх ёстой, тэгж байж бусад хүмүүс ядарч зүдрэх шаардлагагүй болно. Бусад хүмүүс гоншигнож, гомдоллох юм уу тааруу ажиллавал чи тэднээс хэт ихийг шаардах ёсгүй—ерөнхийдөө энэ нь хангалттай. Хүмүүс үүнийг эрхэм ёс суртахууны шинж тэмдэг гэж үздэг—гэхдээ энэ нь яагаад Надад худал сонсогддог вэ? Энэ худлаа биш гэж үү? (Энэ худлаа.) Ердийн нөхцөлд эгэл жирийн хүний хүн чанарын төрөлхийн илэрхийлэл нь өөртөө хүлээцтэй, бусдад хатуу хандах явдал байдаг. Энэ бол баримт. Хүмүүс өрөөл бусдын асуудлыг ухамсарлаж чаддаг—“Энэ бол биеэ тоосон хүн! Тэр бол муу хүн! Энэ бол аминч хүн! Тэр хүн үүргээ биелүүлэхдээ хайхрамжгүй, хааш яаш! Энэ хүн их залхуу!” гэхийн сацуу дотроо “Би жаахан залхуу байсан ч яах вэ дээ. Би сайн хэв чанартай. Хэдий залхуу ч бусдаас илүү сайн ажилладаг!” гэж боддог. Тэд бусдаас алдаа олж, өө эрэх дуртай байдаг ч өөрсдөдөө хүлээцтэй, аль болох найрсаг ханддаг. Энэ нь тэдний хүн чанарын төрөлхийн илэрхийлэл биш гэж үү? (Мөн.) Хэрэв хүмүүсээс “өөртөө хатуу, бусдад хүлээцтэй” хандах үзэл санааны дагуу амьдрахыг шаардвал тэд ямар зовлон зүдүүр туулах ёстой вэ? Тэд үүнийг үнэхээр тэвчиж чадах уу? Хэчнээн хүн тэгж чадах бол? (Хэн ч чадахгүй.) Яагаад тэр билээ? (Хүмүүс угаасаа аминч байдаг. Тэд “Хүн бүр өөрийгөө боддог, би үхэхээр чи үх” гэх зарчмын дагуу үйлддэг.) Үнэн хэрэгтээ хүн бол аминч төрсөн, аминч амьтан бөгөөд “Хүн бүр өөрийгөө боддог, би үхэхээр чи үх” гэсэн сатанлаг гүн ухаанд туйлын үнэнч байдаг. Өөрсдөд нь ямар нэг зүйл тохиолдох үед аминч бус байж, өөрсдийгөө харж хандахгүй байх нь тэдний хувьд осолтой, ёсноос гажууд гэж хүмүүс боддог. Хүмүүс ингэж бодож, үйлддэг. Хүмүүсээс аминч бус байж, өөрсдөдөө хатуу шаардлага тавьж, бусдыг далимдуулан ашиглахын оронд дуртайяа хохирол амсдаг байхыг хүлээвэл энэ нь бодитой хүлээлт мөн үү? Хэн нэгэн хүн өөрсдийг нь ашиглах үед хүмүүс баяртайгаар “Чи намайг ашиглаж байгаа ч би уурлахгүй ээ. Би хүлээцтэй хүн, би чамайг муулахгүй, эсвэл чамаас хариугаа авах гэж оролдохгүй, хэрвээ чи хангалттай ашиглаж амжаагүй бол санаа зоволтгүй үргэлжлүүл” гэж хэлэхийг хүлээх нь бодитой хүлээлт үү? Хэдэн хүн ингэж чадах вэ? Завхарсан хүн төрөлхтний ердийн ааш авир ийм байдаг уу? Мэдээжийн хэрэг, ийм зүйл тохиолдох нь хэвийн бус юм. Яагаад тэр билээ? Учир нь завхарсан зан чанартай хүмүүс, ялангуяа аминч, жигшүүртэй хүмүүс өөрсдийн ашиг сонирхлын төлөө тэмцдэг бөгөөд бусдыг бодох юм бол яавч сэтгэл нь ханадаггүй. Тиймээс энэ нь гоц үзэгдэл бөгөөд ийм юм тохиолдох нь хэвийн бус юм. “Өөртөө хатуу, бусдад хүлээцтэй ханд”—ёс суртахууны талаарх энэ үг нь хүн чанарыг ойлгодоггүй нийгмийн ёс суртахууны үзэлтнүүдийн хүнд тавьсан, бодит баримтад ч, хүн чанарт ч үл нийцэх нэг төрлийн шаардлага гэдэг нь ойлгомжтой. Энэ нь хулганад нүх ухаж болохгүй гэж хэлэхтэй, эсвэл мууранд хулгана барьж болохгүй гэж хэлэхтэй адилхан. Ийм шаардлага тавих нь зөв үү? (Үгүй. Энэ нь хүн чанарын хуулийг зөрчдөг.) Энэ шаардлага мэдээж бодит байдалтай нийцдэггүй, маш хоосон байдаг. Энэ шаардлагыг шаарддаг хүмүүс өөрсдөө даган мөрдөж чаддаг уу? (Үгүй.) Тэд өөрсдийнхөө биелүүлж чаддаггүй шаардлагыг даган мөрдөхийг бусдаас шаарддаг—энд ямар асуудал байна вэ? Энэ нь бага зэрэг хариуцлагагүй хэрэг биш үү? Хамгийн наад зах нь тэд хариуцлагагүй бөгөөд дэмий юм ярьж байна гэж хэлж болно. Тэгвэл үүнийг цааш нь авч үзвэл энэ асуудлын уг чанар юу вэ? (Хоёр нүүр гаргах.) Зөв, энэ нь хоёр нүүртэй зангийн жишээ. Тэд өөрсдөө энэ шаардлагыг даган мөрдөж илт чаддаггүй хэр нь өөрсдийгөө хүлээцтэй, уудам сэтгэлтэй, үнэхээр ёс суртахуун өндөртэй гэж хэлсээр байдаг—энэ нь зүгээр л хоёр нүүртэй зан биш үү? Үүнийг яаж ч томьёолсон бай, энэ нь тодорхой худал хуурмагийг агуулсан хоосон үг учраас бид үүнийг хоёр нүүрт үг хэллэг гэж ангилна. Энэ нь фарисайчуудын сурталчилж байсан үг хэллэгтэй адил төстэй; үүний цаана далд сэдэл байдаг нь мэдээж онгирох, өөрийгөө эрхэм ёс суртахуунтай хүн гэж тодорхойлох, эрхэм ёс суртахууны үлгэр дуурайл, үлгэр загвар гэж өөрийгөө бусдад магтуулах явдал юм. Тэгвэл ямар хүмүүс өөртөө хатуу, бусдад хүлээцтэй хандаж чаддаг вэ? Багш, эмч нар энэ үгийг даган мөрдөж чадах уу? Алдартай, агуу гэгддэг хүмүүс, Күнз, Мэнз, Лаози гэх мэтийн мэргэд энэ үгийг даган мөрдөж чадсан уу? (Үгүй.) Товчхондоо хүний дэвшүүлсэн энэ үг хэчнээн инээдтэйгээс үл хамааран, энэ шаардлага хэрэгжих боломжтой эсэхээс үл хамааран, эцсийн эцэст энэ нь зүгээр л хүмүүсийн ёс суртахууны зан байдал, зан авирт тавьсан шаардлага юм. Ядаж л хүмүүс энэ шаардлагыг даган мөрдөхийг хүсдэггүй, тэдний хувьд үүнийг хэрэгжүүлэхэд амархан биш, учир нь энэ нь хүний хэвийн хүн чанараар хүрч болох стандарттай зөрчилддөг. Гэхдээ ямар ч тохиолдолд энэ нь уламжлалт соёлын сурталчилдаг хүний ёс суртахууны талаарх стандарт, шаардлага хэвээр юм. Хэдийгээр “Өөртөө хатуу, бусдад хүлээцтэй ханд” гэдэг нь цөөхөн хүний даган мөрдөж чадах хоосон үг бөгөөд “Олсон мөнгөө халааслах хэрэггүй”, “Бусдад туслаад таашаал ав” гэх үгтэй адилхан боловч—үүнийг хэрэгжүүлдэг хүмүүс ямар сэдэл, санаархал өвөрлөдгөөс үл хамааран, эсвэл хүн үүнийг хэрэгжүүлж чадах эсэхээс ч үл хамааран—ямар ч тохиолдолд энэ шаардлагыг сурталчилдаг хүмүүс өөрсдийгөө ёс суртахууны оргилд тавьдаг гэсэн баримтад үндэслэвэл энэ нь тэднийг биеэ тоосон, өөрийгөө зөвтгөдөг, зарим талаар хэвийн бус эрүүл ухаантай болгодог биш гэж үү? Хэрвээ чи тэднээс “Өөртөө хатуу, бусдад хүлээцтэй ханд” гэх үгийг даган мөрдөж чадах эсэхийг асуувал тэд “Мэдээж шүү дээ!” гэж хэлнэ. Гэхдээ тэднээс үүнийг дагаж мөрд гэж үнэхээр шаардах юм бол тэд чадахгүй. Яагаад үүнийг даган мөрдөж чаддаггүй вэ? Учир нь тэд биеэ тоосон, сатанлаг зан чанартай. Бусад хүн тэдэнтэй байр суурь, эрх мэдэл, нэр алдар, ашиг хонжооны төлөө өрсөлдөж байх үед энэ ёс суртахууныг даган мөрдөхийг тэднээс шаардаад, үнэхээр тэгж чадах эсэхийг нь хар. Тэд үүнийг хийж ер чадахгүй, тэр ч бүү хэл чамд дайсагнана. Хэрвээ чи тэднээс “Яагаад чи өөрөө ч даган мөрдөж чадахгүй байж энэ үгийг сурталчлаад байдаг юм бэ? Яагаад чи үүнийг мөрдөхийг бусдаас шаардсаар байгаа юм бэ? Чи хоёр нүүр гаргаж байгаа биш үү?” гэж асуувал тэд хүлээн авах уу? Хэрвээ чи тэднийг илчилбэл тэд хүлээн авахгүй—тэднийг яаж ч илчилсэн бай тэд хүлээн авахгүй, буруугаа хүлээхгүй—тэд бол сайн хүмүүс биш гэдгийг энэ нь харуулж байна. Өөрсдийнхөө шаардлагыг мөрдөж чадахгүй мөртөө ёс суртахууны өндөр өнгө аястай байдаг болохоор тэднийг том луйварчид, хоёр нүүр гаргагч гэж зүй ёсоор нэрлэж болно. 

“Өөртөө хатуу, бусдад хүлээцтэй ханд” гэдэг нь “Олсон мөнгөө халааслах хэрэггүй”, “Бусдад туслаад таашаал ав” гэх үг хэллэгтэй адил хүмүүсийн ёс суртахуунтай холбоотойгоор уламжлалт соёлын тавьдаг шаардлагуудын нэг юм. Үүний нэгэн адилаар, хэн нэгэн ийм ёс суртахуунд хүрч чадах, эсвэл хэрэгжүүлж чадах эсэхээс үл хамааран энэ нь тэдний хүн чанарыг хэмжих стандарт, хэм хэмжээ болж чадахгүй. Магадгүй чи үнэхээр өөртөө хатуу, бусдад хүлээцтэй хандаж чаддаг, өөртөө нэн өндөр стандарт тавьдаг байж болох юм. Магадгүй чи маш цэвэрч бөгөөд аминч бус байж, өөрийнхөө ашиг сонирхлыг хөөцөлдөлгүйгээр үргэлж бусдыг боддог, бусдыг анхаардаг байж болно. Чи үнэхээр өгөөмөр, аминч бус, нийгмийн хариуцлагын мэдрэмж өндөртэй, нийгмийн ёс суртахуунтай байж магадгүй. Эрхэм чанар, сайн чанар чинь ойр дотнынхон болон чамтай тааралддаг, харилцдаг хүмүүст ил харагддаг байж магадгүй. Чиний зан авир чамайг буруутгах, шүүмжлэх шалтгааныг бусдад хэзээ ч өгдөггүй, харин ч магтаал сайшаал хүлээж, бүр бишрэл хүндлэл төрүүлдэг байж магадгүй. Хүмүүс чамайг үнэхээр өөртөө хатуу, бусдад хүлээцтэй хүн гэж үздэг байж магадгүй. Гэсэн хэдий ч эдгээр нь гаднах зан авираас цаашгүй. Чиний зүрх сэтгэлийн гүн дэх бодол санаа, хүсэл эрмэлзэл эдгээр гадаад зан авир, гаднаа амьдран харуулж буй эдгээр үйлдэлтэй чинь нийцдэг үү? Хариулт нь үгүй, нийцдэггүй. Чи яагаад ийм маягаар үйлдэж чадаж байна вэ гэвэл үүний цаана ямар нэгэн сэдэл байгаа. Тэр яг ямар сэдэл вэ? Чи энэ сэдлийг ил гаргаж тэвчих үү? Мэдээж үгүй. Энэ сэдэл бол дурдахын аргагүй, хар бараан, ёрын муу зүйл гэдгийг энэ нь нотолдог. Тэгвэл энэ сэдэл яагаад хэлэхийн аргагүй, ёрын муу вэ? Учир нь хүмүүсийн хүн чанар завхарсан зан чанартаа захирагдаж, хөтлөгддөг. Хүмүүс бодлоо үгээр илэрхийлсэн ч бай, эсвэл урсган гаргасан ч бай хүн төрөлхтний бүх бодлыг завхарсан зан чанар нь ноёрхож, хянаж, залж чиглүүлж байдаг нь эргэлзээгүй. Үүний үр дүнд хүмүүсийн сэдэл, санаархал бүгд хар санаатай, ёрын муу байдаг. Хүмүүс өөртөө хатуу, бусдад хүлээцтэй хандаж чадах эсэхээс үл хамааран, эсвэл энэ ёс суртахууныг гаднаа төгс илэрхийлдэг эсэхээс үл хамааран энэхүү ёс суртахуун нь тэдний хүн чанарыг хянахгүй, хүн чанарт нь нөлөөлөхгүй нь лавтай. Тэгвэл хүмүүсийн хүн чанарыг юу хянадаг вэ? Энэ нь хүмүүсийн завхарсан зан чанар, “Өөртөө хатуу, бусдад хүлээцтэй ханд” гэдгийн дор халхлагдан оршдог хүн чанар-мөн чанар буюу тэдний жинхэнэ уг чанар юм. Хүний жинхэнэ уг чанар бол тэдний хүн чанар-мөн чанар юм. Хүний хүн чанар-мөн чанар юунаас бүрддэг вэ? Энэ нь үндсэндээ тэдний дур сонирхол, эрэлхийлдэг зүйл, амьдралыг үзэх үзэл, үнэт зүйлсийн систем, мөн түүнчлэн үнэн болон Бурханд хандах хандлага гэх мэт юм. Зөвхөн эдгээр зүйл л хүмүүсийн хүн чанар-мөн чанарыг үнэхээр төлөөлдөг. “Өөртөө хатуу, бусдад хүлээцтэй” байх ёс суртахууныг биелүүлэхийг өөрсдөөсөө шаарддаг хүмүүсийн ихэнх нь байр сууринд хэт донтсон байдаг гэж баттай хэлж болно. Завхарсан зан чанартаа хөтлөгдсөн тэд хүмүүсийн дундах нэр хүнд, нийгмийн нэр алдар, бусдын зүрх сэтгэл дэх байр суурийн араас өөрийн эрхгүй хөөцөлддөг. Энэ бүх зүйл байр суурийн төлөөх хүсэлтэй нь холбоотой бөгөөд сайн сайхан ёс суртахуунаар халхавчлан тэдгээрийн араас хөөцөлддөг. Тэдний энэ эрэл хайгуул хаанаас үүдэлтэй вэ? Эдгээр нь тэр чигтээ завхарсан зан чанараас нь үүдэн гарч, завхарсан зан чанарт нь хөтлөгдөж байдаг. Иймээс юу ч боллоо гэсэн, хүн “өөртөө хатуу, бусдад хүлцэнгүй” хандах ёс суртахууныг биелүүлдэг ч бай, үгүй ч бай, тэрийгээ төгс хийдэг ч бай, үгүй ч бай хамаагүй, энэ нь тэдний хүн чанар-мөн чанарыг огтхон ч өөрчилж чадахгүй. Цаад утгаараа, энэ нь тэдний амьдралыг үзэх үзэл, үнэт зүйлсийн системийг яаж ч өөрчлөх боломжгүй, эсвэл янз бүрийн хүмүүс, үйл явдал, зүйлд хандах тэдний хандлага, харах өнцгийг залж чиглүүлж чадахгүй гэсэн үг юм. Тийм биз дээ? (Тийм.) Хүн өөртөө хатуу, бусдад хүлцэнгүй хандаж чаддаг байх тусмаа дүр эсгэж, дүр үзүүлж, сайхан зан авир, тааламжтай үгээр бусдыг хуурахдаа төдий чинээ сайн, уг чанартаа улам их ов мэхтэй, ёрын муу байдаг. Хүн ийм байх тусмаа байр суурь, эрх мэдлийг хайрлаж, эрэлхийлэх нь төдий чинээ гүн гүнзгий болдог. Гадна талын ёс суртахуун нь хэчнээн агуу, алдар цуутай, зөв харагдаж байсан ч, хүмүүс харахад хэчнээн тааламжтай байсан ч тэдний зүрх сэтгэлийн гүнд оршдог далд эрэл хайгуул, тэдний уг чанар-мөн чанар, тэр ч байтугай амбиц нь хэдийд ч тэсрэн гарч ирж болзошгүй. Тиймээс тэдний ёс суртахуун хэчнээн сайн байсан ч төрөлхийн хүн чанар-мөн чанар, эсвэл амбиц, хүслийг нь нуун далдалж чадахгүй. Эерэг зүйлсийг хайрладаггүй, үнэнээс залхаж, үнэнийг үзэн яддаг жигшүүрт уг чанар-мөн чанарыг нь далдалж чадахгүй. Эдгээр баримтаас харахад “Өөртөө хатуу, бусдад хүлээцтэй хандах” гэдэг нь зүгээр ч нэг утгагүй зүйл биш—энэ нь үгээр хэлэхийн аргагүй амбиц, хүслээ далдлахын тулд ийм үг хэллэг, зан авирыг ашиглахаар оролддог тэр амбицтай хүмүүсийг илчилдэг. Та нар үүнийг чуулган дахь зарим антихрист, муу ёрын хүнтэй харьцуулж болно. Чуулган доторх байр суурь, эрх мэдлээ бэхжүүлж, бусад гишүүдийн дунд илүү сайн нэр хүндтэй болохын тулд тэд үүргээ гүйцэтгэж байхдаа зовлон туулж, төлөөс төлж чаддаг бөгөөд Бурханы төлөө өөрийгөө зарлагадахын тулд бүр ажил алба, гэр бүлээ орхиж, байгаа бүхнээ зарж ч магадгүй. Зарим тохиолдолд, Бурханы төлөө өөрийгөө зарлагадахын тулд тэдний төлсөн төлөөс, туулсан зовлон нь эгэл жирийн хүний тэвчиж чадах зүйлээс ч давдаг; тэд байр сууриа хадгалахын тулд дээд зэргээр өөрийгөө үгүйсгэх сэтгэлийг цогцлоож чадна. Гэхдээ тэд хэчнээн их зовж, ямар ч төлөөс төлсөн бай, аль нь ч Бурханы гэрчлэлийг юм уу Бурханы гэрийн ашиг сонирхлыг хамгаалдаггүй, мөн тэд Бурханы үгийн дагуу хэрэгжүүлдэггүй. Тэдний эрэлхийлдэг зорилго бол зүгээр л байр суурь, эрх мэдэл, Бурханы шагналыг олж авах явдал. Тэдний хийж буй юу ч үнэнтэй өчүүхэн төдий ч хамаатай биш. Тэд өөртөө хэчнээн хатуу хандаж, бусдад хэчнээн хүлээцтэй хандахаас үл хамааран, эцсийн үр дүн нь ямар байх вэ? Бурхан тэднийг юу гэж бодох вэ? Бурхан тэдний амьдран харуулдаг гадна талын сайн зан авирт үндэслэн төгсгөлийг нь тодорхойлох уу? Мэдээж үгүй. Хүмүүс эдгээр зан авир, илрэлд үндэслэн бусдыг харж, дүгнэдэг бөгөөд бусад хүний мөн чанарыг нэвт харж чадахгүй учраас эцэст нь тэдэнд хууртдаг. Харин Бурхан хэзээ ч хүнд хууртдаггүй. Хүмүүс өөртөө хатуу, бусдад хүлээцтэй ханддагаас болоод Бурхан хүмүүсийн ёс суртахууныг яавч сайшаахгүй, дурсан санахгүй. Харин ч амбиц, байр суурь эрэлхийлж явсан замынх нь төлөө тэднийг яллана. Тиймээс үнэнийг эрэлхийлдэг хүмүүс, хүмүүсийг хэмжих энэ шалгуурыг ялган таньдаг байх ёстой. Тэд энэ утгагүй стандартыг бүрэн үгүйсгэж, орхиж, Бурханы үг болон үнэн-зарчмын дагуу хүмүүсийг ялган таних ёстой. Хүн эерэг зүйлсийг хайрладаг эсэхийг, үнэнийг хүлээн авч чаддаг эсэхийг, Бурханы дээд эрх, зохицуулалтад дуулгавартай байж чаддаг эсэхийг, мөн тэдний сонгож, алхдаг замыг голчлон харж, эдгээр зүйлд үндэслэн ямар төрлийн хүн болохыг, ямархуу хүн чанартай болохыг нь тодорхойлох ёстой. Хүмүүс “Өөртөө хатуу, бусдад хүлээцтэй хандах” стандартад үндэслэн бусдыг дүгнэх үед гажуудал, алдаа мадаг гаргахад хэтэрхий амархан байдаг. Хэрвээ чи хүнээс үүдэлтэй зарчим болон үг хэллэгт үндэслэн хүнийг буруу ялган таньж, харах юм бол энэ явдал дээр үнэнийг зөрчиж, Бурханыг эсэргүүцнэ. Яагаад тэр вэ? Үүний шалтгаан нь хүмүүсийг харах үндэс суурь чинь буруу, Бурханы үг болон үнэнтэй нийцэлгүй байх болно—энэ нь бүр тэдгээрийг эсэргүүцэж, тэдгээртэй зөрөлдөнө. Бурхан “Өөртөө хатуу, бусдад хүлээцтэй ханд” хэмээх ёс суртахууны талаарх үгэнд үндэслэн хүмүүсийн хүн чанарыг хэмждэггүй учраас чи энэ шалгуурын дагуу хүмүүсийн ёс суртахууныг дүгнэж, ямархуу хүн болохыг нь тодорхойлох гэж зүтгээд байх юм бол үнэн-зарчмыг бүрэн зөрчсөн бөгөөд алдаа гаргаж, зарим нэг ташаарал, гажуудал үүсгэх нь гарцаагүй. Тийм биш гэж үү? (Тийм.) Хүмүүс эдгээр зүйлийг ойлгомогцоо ядаж л хүмүүс, зүйлсийг харах Бурханы үндэс суурь, зарчим, шалгуурын талаар тодорхой түвшний ойлголттой болсон байх болно—чи ядаж л Бурхан эдгээр зүйлд хэрхэн ханддагийг ойлгож, ухамсарласан байна. Тэгвэл чиний өнцгөөс харвал ямар вэ? Чи ядаж л хүнийг харах зөв үндэс суурь юу болохыг, хүмүүсийг харах ямар шалгуур үнэн болон бодит баримттай нийцдэг бөгөөд ямар нэг алдаа, гажуудалд яавч хүргэхгүй болохыг мэдэх ёстой. Хэрвээ чи эдгээр зүйлийг үнэхээр тодорхой мэдэх юм бол уламжлалт соёлын эдгээр тал, мөн түүнчлэн хүний янз бүрийн үг хэллэг, онол, бусад хүмүүсийг харах арга замыг ялган таньдаг болох бөгөөд уламжлалт соёлын эдгээр талыг болон хүнээс үүдэлтэй бүх төрлийн үг хэллэг, үзэл бодлыг бүрмөсөн орхиж чадна. Ийм маягаар чи үнэн-зарчимд үндэслэн хүмүүсийг харж, ялган таньж, тодорхой хэмжээнд Бурхантай нийцэлтэй байх бөгөөд Бурханы эсрэг тэрслэхгүй, Бурханыг эсэргүүцэхгүй, Бурханы эсрэг явахгүй. Аажмаар Бурхантай нийцэлтэй болохын хэрээр чи хүмүүс, зүйлсийн мөн чанарыг улам тодорхой хардаг болж, үүний баталгааг Бурханы үгээс олно. Хүн төрөлхтнийг илчилсэн Бурханы янз бүрийн үг болон Бурхан хүн төрөлхтнийг тодорхойлж, тогтоосон нь бүгд зөв, тэдгээр нь бүгд үнэн гэдгийг чи харна. Мэдээж үүний баталгааг олохын хэрээр чи Бурхан болон Бурханы үгэнд улам бүр итгэлтэй болж, улам их мэдэж авах бөгөөд Бурханы үг бол үнэн, хүний амьдран харуулах учиртай бодит байдал гэдэгт улам их итгэлтэй болно. Үнэнийг хүлээн авах, олж авах үйл явц үүнээс бүрддэг биш гэж үү? (Тийм.) Энэ нь үнэнийг хүлээн авч, олж авах үйл явц юм.

Үнэнийг эрэлхийлэхийн зорилго нь үнэнийг амиа болгон хүлээн авах явдал юм. Хүмүүс үнэнийг хүлээн авч чадах үед дотоод хүн чанар, амь нь аажмаар өөрчлөгдөж эхэлдэг бөгөөд эцэстээ энэ өөрчлөлт нь тэдний шагнал болдог. Урьд нь чи хүмүүс, зүйлсийг уламжлалт соёлын дагуу хардаг байсан ч одоо энэ нь буруу гэдгийг ухаарсан тул аливаа зүйлийг ийм өнцгөөс харахаа больж, аливаа хүнийг уламжлалт соёлд заасан зүйлд үндэслэн харахаа болино. Тэгвэл одоо юуны үндсэн дээр хүмүүс, зүйлсийг харах вэ? Хэрвээ чи мэдэхгүй бол үнэнийг хүлээн аваагүй хэвээр байгааг чинь энэ нь нотолно. Харин чи ямар үнэн-зарчмын дагуу хүмүүс, зүйлсийг харах ёстойгоо аль хэдийн мэдэж байгаа бол, өөрийнхөө үндэс суурь, зам, шалгуур, зарчмыг үнэн зөв, тодорхой өгүүлж чаддаг бол, бас эдгээр үнэн-зарчмын дагуу хүмүүсийг ялган таньж, хүмүүст хандаж чаддаг бол үнэн чиний дотор аль хэдийн үр нөлөө үзүүлж, бодол санааг чинь залж чиглүүлж, хүмүүс, зүйлсийг харах өнцгийг чинь захирч эхэлжээ. Энэ нь үнэн аль хэдийн чамд үндэслэж, чиний амь болсон гэдгийг нотолж байна. Тэгвэл үнэний чамд үзүүлэх үр нөлөө эцэст нь чамд яаж туслах вэ? Биеэ авч явах байдал, сонгосон зам, амьдралын чиглэлд чинь үнэн нөлөөлөх бус уу? (Тэгнэ.) Хэрвээ энэ нь биеэ авч явах байдал, алхаж буй замд чинь нөлөөлж чаддаг бол Бурхантай харилцах харилцаанд чинь нөлөөлөхгүй гэж үү? (Нөлөөлнө.) Бурхантай харилцах харилцаанд чинь үнэн нөлөөлөхөд ямар үр дүн гарах вэ? Чи Бурханд илүү ойртох уу, эсвэл холдох уу? (Би Бурханд улам ойртоно.) Бурханд улам ойртох нь гарцаагүй. Чи Бурханд ойртох үедээ Бурханыг дагаж, Бурханы өмнө бөхийхөд бэлэн байх уу, эсвэл эргэлзээ, буруу ойлголцолд автангаа Бурханы оршин тогтнолд дурамжхан итгэх үү? (Бурханыг дагаж, Бурханы өмнө бөхийхөд бэлэн байна.) Тэгэх нь мэдээж. Тэгвэл чи яаж ийм бэлэн байдалд хүрэх вэ? Чи бодит амьдралдаа Бурханы үгээс баталгаа олно; үнэн чиний дотор үр нөлөө үзүүлж эхлэх бөгөөд чи үүний баталгааг олно. Бүх зүйл тохиолдох явцад энэ бүх зүйлийн далд эх сурвалж чиний дотор батлагдах бөгөөд энэ нь Бурханы үгтэй бүрэн нийцэж байгааг чи олж мэднэ. Бурханы үг бүгд үнэн гэдгийг чи баталгаажуулж, энэ нь Бурханд итгэх итгэлийг чинь нэмэгдүүлнэ. Чи Бурханд хэдий чинээ их итгэлтэй болно, Бурхантай харилцах харилцаа чинь төдий чинээ хэвийн болж, бүтээгдсэн зүйлийн хувиар үйлдэхийг улам их хүсэж, Бурханыг өөрийн Захирагч болгоход бэлэн байх бөгөөд Бурханд дуулгавартай хэсгүүд чинь улам нэмэгдэнэ. Харилцаа чинь ингэж сайжрах талаар чи юу бодож байна вэ? Энэ нь сайхан биш гэж үү? Энэ бол сайн, эерэг хөгжлийн үр дүн юм. Тэгвэл муу, хортой хөгжлийн үр дагавар ямар байх вэ? (Бурханы оршин тогтнолд итгэх итгэл минь улам сул дорой болж, би Бурханы талаар буруу ойлголт, эргэлзээ тээнэ.) Хамгийн наад зах нь ийм үр дагавар гарна. Чи ямар ч хэрэг явдал дээр баталгаа хүлээн авахгүй, Бурханд итгэх итгэлдээ үнэнийг олж авч чадахгүй төдийгүй элдэв янзын үзэл бий болгоно—чи Бурханыг буруу ойлгож, зэмлэж, Бурханаас сэрэмжилж, эцэст нь Бурханыг үгүйсгэнэ. Хэрвээ чи зүрх сэтгэлдээ Бурханыг үгүйсгэвэл Бурханыг дагасан хэвээр байж чадах уу? (Чадахгүй.) Чи Бурханыг дагахыг хүсэхээ болино. Дараа нь юу болох вэ? Чи Бурханы хийдэг, хэлдэг зүйлийг сонирхохоо болино. Бурханыг “Хүн төрөлхтний төгсгөл ойрхон байна” гэж хэлэх үед чи “Би юу ч харахгүй байна!” гэж хариулна. Чи Бурханд итгэхгүй. “Чи үнэнийг эрэлхийлснийхээ дараа сайн хүрэх газартай болно” гэж Бурханыг хэлэхэд чи: “Таны ярьдаг энэ сайн газар хаана байна вэ? Би харахгүй байна!” гэж хариулна. Чи сонирхохгүй. Бурханыг “Чи жинхэнэ бүтээгдсэн зүйл шиг авирлах ёстой” гэж хэлэх үед чи: “Жинхэнэ бүтээгдсэн зүйл шиг авирлалаа гээд ашиг байна уу? Би үүнээс хэдэн ерөөл хүртэж чадах вэ? Ингэлээ гээд би үнэхээр ерөөл хүртэж чадна гэж үү? Энэ нь ерөөл хүртэхтэй холбоотой юу?” гэж хариулна. Бурхан: “Чи Бурханы дээд эрхийг хүлээн авч, дуулгавартай дагах ёстой!” гэхэд чи: “Ямар дээд эрх? Яагаад би Бурханы дээд эрхийг мэдэрч чаддаггүй юм бэ? Хэрвээ Бурхан үнэхээр дээд эрхтэй юм бол яагаад намайг ядуу амьдруулж байгаа юм бэ? Яагаад намайг өвчлүүлж байгаа юм бэ? Бурхан дээд эрхтэй юм бол яагаад миний хувьд бүх юм үргэлж ийм хэцүү байдаг юм бэ?” гэж хариулна. Чиний зүрх сэтгэл гомдлоор дүүрч, Бурханы хэлсэн юунд ч итгэхгүй. Энэ нь Бурханд жинхэнээсээ итгэдэггүйг чинь харуулна. Тийм учраас янз бүрийн асуудалтай тулгарахдаа чи өчүүхэн төдий ч дуулгавартай байдалгүйгээр, зөвхөн гомдоллоно. Тийм маягаар чи ийм хортой үр дүнд хүрнэ. Зарим хүн: “Бурхан дээд эрхтэй юм чинь надад тусалж, өвчнийг минь нэн даруй эдгээх учиртай. Хүссэн бүхнээ биелүүлэхэд минь надад туслах ёстой. Яагаад одоо миний амьдрал таагүй байдал, зовлонгоор дүүрэн байдаг юм бэ?” гэдэг. Тэд Бурханд итгэх итгэлээ алдсан бөгөөд нэгэнтээ өөрт нь байсан бүдэг бадаг итгэлийн өчүүхэн төдий ч ул мөр тэдэнд үлдээгүй—бүрмөсөн алга болсон. Энэ бүхний хортой үр дагавар, ёрын муу үр дүн энэ юм. Та нар иймдээ тулахыг хүсэж байна уу? (Үгүй.) Ийм түвшинд очихоос хэрхэн зайлсхийж болох вэ? Чи үнэний тухайд хичээл чармайлт гаргах ёстой—энэ бүхний гол түлхүүр болон зам нь үнэнд, Бурханы үгэнд оршиж байгаа. Чи Бурханы үг болон үнэнд хичээл чармайлт гаргах юм бол Бурханы чамд зааж, чамайг чиглүүлсэн замыг өөрийн мэдэлгүй илүү тодорхой харж, Бурханы зохион байгуулдаг хүмүүс, үйл явдал, зүйлсийн мөн чанарыг харна. Энэ туршлагын алхам бүрд чи хүмүүс, зүйлсийг харах, биеэ авч явах, үйлдэх зарчим болон үндэс суурийг Бурханы үгээс аажмаар олж мэднэ. Үнэнийг хүлээн авч, ойлгож авснаар чи өөрт тулгарч буй хүмүүс, үйл явдал, зүйлсээс хэрэгжүүлэлтийн зарчим болон замыг олно. Хэрвээ чи эдгээр замын дагуу хэрэгжүүлдэг бол Бурханы үг чамд орж, чиний амь болох ба чи өөрийн мэдэлгүй Бурханы дээд эрх, зохион байгуулалтын дор амьдарч эхэлнэ. Бурханы дээд эрх, зохион байгуулалтын дор амьдрах үедээ чи өөрийн эрхгүй хүмүүс, зүйлсийг Бурханы үгийн дагуу харж сураад, аливаа зүйлийг зөв байр суурь, өнцөг, үзэл бодлын үүднээс харна; аливаа зүйлийн талаарх үзэл бодлын чинь үр дүн Бурханы үг болон үнэнтэй нийцэж, Бурханд улам ойртох, үнэнээр бүр ч их цангах боломжийг чамд олгоно. Гэхдээ чи үнэнийг эрэлхийлдэггүй, үнэний талаар хичээл чармайлт гаргадаггүй, үнэнийг сонирхдоггүй бол эцэст нь хаа хүрэхийг чинь хэлэхэд хэцүү. Эцсийн эцэст боломжит хамгийн муу үр дүн гэвэл хүмүүс Бурханд итгэхээр яаж ч хичээлээ гэсэн, Бурханы үйлдлийг харж, эсвэл Бурханы дээд эрхийг мэдэрч чаддаггүй явдал; хэчнээн олон зүйл тууллаа ч гэсэн Бурханы төгс хүчин, мэргэн ухааныг ухамсарлаж чаддаггүй явдал юм. Тийм тохиолдолд хүмүүс Бурханы илэрхийлдэг үг үнэн гэдгийг л хүлээн зөвшөөрөх боловч аврагдах найдварыг олж харахгүй, Бурханы зан чанар зөвт, ариун гэдгийг бүр ч харахгүй бөгөөд Бурханд итгэх итгэл нь бүрхэг гэдгийг л үргэлж мэдэрнэ. Тэд үнэн юм уу Бурханы авралыг олж аваагүй, олон жил Бурханд итгэснийхээ дараа юу ч олж аваагүй гэдгийг энэ нь харуулдаг. Ингээд “Өөртөө хатуу, бусдад хүлээцтэй ханд” гэх гурав дахь үгийн талаарх Миний нөхөрлөл дуусаж байна. 

Ёс суртахууны талаарх дөрөв дэх үг юу вэ? (Үзэн ядалтыг сайхан сэтгэлээр хариул.) Хүмүүс үзэн ядалтыг сайхан сэтгэлээр хариулахдаа тодорхой санаа зорилго өвөрлөдөг үү? Тэд аливаа зүйлийг хялбарчлахын тулд нэг алхам ухарч байгаа биш үү? Энэ нь асуудлыг шийдвэрлэх эвлэрлийн арга зам биш үү? Хүмүүс өс хонзонгийн хэзээ ч үл төгсөх тойрогт баригдахыг хүсдэггүй, арай илүү амар тайван амьдрахын тулд асуудлыг намжаахыг хүсдэг. Хүний амьдрал тийм ч урт биш бөгөөд зуун жил, эсвэл хэдэн зуун жил амьдарлаа ч амьдрал нь богинохон санагддаг. Тэд өдөржингөө л өшөө авч, хөнөөх бодолд автаж, дотоод ертөнц нь үймээн самуунаар дүүрч, аз жаргалгүй амьдралаар амьдардаг. Тиймээс тэд илүү аз жаргалтай, илүү баяр хөөртэй амьдарч, өөрсдөдөө зөв хандах арга замыг олохоор оролддог—энэ нь үзэн ядалтыг сайхан сэтгэлээр хариулах явдал юм. Хүмүүс амьдрах хугацаандаа бие биеэ гомдоож, нэг нэгнийхээ явуулгын хохирогчид болох нь гарцаагүй бөгөөд үргэлж өсөрхөж, хорссон сэтгэл хөдлөлд автаж, нэлээд олиггүй амьдралаар амьдардаг тул нийгмийн уур амьсгал, нийгмийн тогтвортой байдал, эв нэгдлийг хангахын тулд ёс суртахууны үзэлтнүүд үүнийг сэдлээ болгон энэхүү ёс суртахууны шалгуурыг дэлхийд сурталчилдаг. Тэд хүмүүст үзэн ядалтыг үзэн ядалтаар хариулахгүй байхыг, үзэн ядалт, аллагаас зайлсхийхийг анхааруулж, оронд нь үзэн ядалтыг сайхан сэтгэлээр хариулж сур гэж хүмүүст сэрэмжлүүлдэг. Өмнө нь хэн нэгэн чамд хор хохирол учруулсан байлаа ч чи түүнээс өшөө авах ёсгүй, харин ч түүнд тусалж, урьдын гэм бурууг нь мартаж, түүнтэй хэвийн харилцаж, түүнийг аажмаар өөрчилж, хоорондын дайсагналаа арилгаж, эв найртай харилцаа үүсгэ гэж тэд хэлдэг. Энэ нь нийт нийгмийг эв зохицолд хөтлөх бус уу? Чамайг хэн ч гомдоосон, гэр бүлийн гишүүн, найз нөхөд, хөрш, эсвэл хамтран ажиллагчийн чинь хэн ч бай, чи тэдний үзэн ядалтыг сайхан сэтгэлээр хариулж, өшөө хорсол тээхээс цээрлэх ёстой гэж тэд хэлдэг. Хүн бүр үүнийг хийж чадвал яг л “Хүн бүр багахан хайрлах л юм бол дэлхий ертөнц гайхалтай сайхан газар болно” гэж хүмүүсийн хэлдэгтэй адил болно гэж тэд хэлдэг. Эдгээр үг төсөөлөлд үндэслэсэн биш гэж үү? Гайхалтай сайхан газар аа? Тэгнэ байх даа! Энэ дэлхийг хэн захирч, хэн хүн төрөлхтнийг завхруулдгийг хар. “Үзэн ядалтыг сайхан сэтгэлээр хариул” гэх ёс суртахууны талаарх үг үнэндээ ямар өөрчлөлт гаргаж чадах вэ? Энэ нь юуг ч өөрчилж чадахгүй. Бусад үгийн адилаар энэ үг нь хүмүүсийн ёс суртахууны чанарт тодорхой шаардлага тавьдаг, эсвэл тодорхой дэг журмыг албадан мөрдүүлдэг. Бусдын үзэн ядалт, аллагатай тулгарах үедээ үзэн ядаж, аллага үйлдэхийг цээрлэх, өөрсдөд нь хор хохирол учруулдаг хүмүүст тайван, аядуу зөөлөн зангаар хандаж, ёс суртахуунаа ашиглан дайсагнал, аллагыг намжааж, урсах цусны хэмжээг багасгахыг энэ нь шаарддаг. Ёс суртахууны талаарх энэ үг нь мэдээж хүмүүст тодорхой хэмжээнд нөлөө үзүүлдэг; энэ нь тодорхой хэмжээнд дайсагнал, дургүйцлийг намжааж, өш хонзонгийн аллагыг бууруулдаг; энэ нь нийгмийн уур амьсгал, олон нийтийн дэг журам, нийгмийн эв зохицолд тодорхой хэмжээгээр эерэг үр нөлөө үзүүлж чаддаг ч энэ үг хэллэг тийм нөлөө үзүүлэх ямар урьдач нөхцөл байна вэ? Нийгмийн орчны тухайд бол томоохон урьдач нөхцөл бий. Нэг нь хүмүүст байдаг хэвийн эрүүл ухаан болон дүгнэлт юм. Хүмүүс: “Миний өшөө авахыг хүсэж буй энэ хүн надаас илүү хүчтэй юу, үгүй юу? Түүнээс өшөөгөө авбал би зорилгодоо хүрч чадах уу? Би өшөөгөө аваад, түүнийг хөнөөх юм бол өөрийнхөө үхлийг дуудаж байгаа хэрэг болох биш үү?” гэж боддог. Тэд эхлээд үр дагаврыг нь дэнсэлдэг. Сайтар нягталж үзсэнийхээ дараа ихэнх хүн: “Тэр хүн холбоо сүлбээ сайтай, нийгмийн нөлөөлөл ихтэй, харгис, хэрцгий учраас надад хохирол учруулсан ч гэсэн би түүнээс өшөө авч чадахгүй. Би доромжлолыг чимээгүйхэн залгих ёстой. Гэхдээ энэ амьдралдаа түүнээс өшөө авах боломж олдох л юм бол би тэр боломжийг ашиглана” гэж ухаардаг. “Өшөөгөө авдаггүй бол эр хүн биш”, “Эр хүн өшөөгөө авахад хэзээ ч оройтохгүй” гэсэн алдартай үг байдаг. Хүмүүс ийм амьдралын гүн ухаан өвөрлөсөөр байдаг. Үзэн ядалтыг сайхан сэтгэлээр хариулах амьдралын гүн ухааныг хүмүүс баримталдаг нь нэг талаар нийгмийн орчин болон хүний гүн гүнзгий завхралтай шууд холбоотой—энэ нь хүмүүсийн үзэл болон эрүүл ухааны дүгнэлтээс үүдэн бий болдог. Ихэнх хүн ийм төрлийн нөхцөл байдалтай тулгарах үедээ зөвхөн доромжлолыг чимээгүйхэн залгиж, гаднаа үзэн ядалтыг сайхан сэтгэлээр хариулах явдлыг хэрэгжүүлж, үзэн ядалт, өс хонзонгоо хойш тавьж л чадна. Хүмүүс ийм амьдралын гүн ухааныг баримталдгийн өөр нэг шалтгаан нь зарим тохиолдолд холбогдох хоёр талын хооронд эрх мэдлийн тэнцвэргүй байдал их байдаг тул хохирсон тал өшөө авахаар оролдож зүрхэлдэггүй бөгөөд хийж чадах зүйл юу ч байхгүй учраас үзэн ядалтыг сайхан сэтгэлээр хариулахаас өөр аргагүй болдог. Хэрвээ тэд өшөө авбал бүх гэр бүлийнхнийхээ амийг аюулд оруулж болзошгүй, үүний үр дагаврыг төсөөлөхийн аргагүй. Тийм тохиолдолд зүгээр л доромжлолыг залгиад үргэлжлүүлэн амьдарсан нь дээр гэж хүмүүст санагддаг. Гэхдээ тэгснээрээ тэд дургүйцлээ давж гарсан уу? Өс хонзонгоо мартаж чадах хүн байна уу? (Үгүй.) Ялангуяа маш ноцтой өс хонзонгийн тохиолдолд, жишээ нь хэн нэгэн хүн ойрын садан төрлийнхнийг чинь хөнөөж, гэр бүлийг чинь сүйтгэж, чиний нэрийг шившиглэж, түүнтэй гүн дайсагнахад чамайг хүргэлээ гэе—тийм өс хонзонг хэн ч зүгээр орхиж чадахгүй. Энэ нь хүн чанарын нэг хэсэг бөгөөд хүн чанарын давж гарч чадахгүй зүйл юм. Ийм нөхцөл байдалд хүмүүст зөнгөөрөө үзэн ядсан мэдрэмж төрөх нь нэлээд хэвийн зүйл. Түргэн уур, зөн совин, эсвэл мөс чанараас үүдэн гарах нь хамаагүй, аль ч тохиолдолд энэ нь хэвийн хариу үйлдэл юм. Өөрт нь сайн хандаж, тогтмол хооллож, тусалдаг хүмүүст нохой хүртэл ойр дотно болж, тэдэнд итгэж эхэлдэг, харин өөрийг нь зодож, зэрлэгээр харьцдаг хүмүүст дургүйцдэг—тэгээд ч зогсохгүй өөрийг нь зоддог хүмүүстэй адилхан үнэртэй, дуу хоолойтой хүмүүст ч дургүй байдаг. Чи хар даа, хүмүүс бүү хэл, нохдод ч ийм зөн совин бий! Хүмүүс амьтдынхаас хамаагүй илүү төвөгтэй оюун ухаантай байдгийг харгалзан үзвэл, өшөө авалтын аллага, шударга бус харилцаатай тулгарах үед дайсагнасан мэдрэмж төрөх нь тун хэвийн юм. Гэхдээ хэд хэдэн шалтгааны улмаас, тодорхой нөхцөл байдлаас үүдэн хүмүүс ихэвчлэн буулт хийж, доромжлолыг залгиж, түр зуур бүхнийг тэвчиж өнгөрүүлэхээс өөр аргагүйд хүрдэг—гэхдээ тэд үзэн ядалтыг сайхан сэтгэлээр хариулахыг хүсдэг, тэгж чаддаг гэсэн үг биш. Миний сая хэлсэн зүйл хүн чанарын өнцөг, хүний зөн совингийн хариу үйлдэлд үндэслэсэн. Хэрвээ бид үүнийг одоо нийгмийн талаарх обьектив баримтын өнцгөөс харвал—хэрвээ хүн үзэн ядалтыг сайхан сэтгэлээр хариулаагүй, харин оронд нь өшөө авч, аллага үйлдсэн бол үр дагавар нь ямар байх вэ? Түүнд хуулийн хариуцлага хүлээлгэж, цагдан хорьж, шоронд хорих ял оноож магадгүй, бүр цаазаар авах ял ч өгөх боломжтой. Үүнд үндэслээд дүгнэвэл, хүн чанарын өнцгөөс ч бай, эсвэл нийгэм, хууль эрх зүйн хязгаарлагдмал хүч чадлын үүднээс ч бай, хүмүүс шударга бус харилцаа, өшөө авалтын аллагатай тулгарах үед ганц ч хүн өөрсдийн оюун ухаан юм уу зүрх сэтгэлийн гүнээс үзэн ядалтыг салгаж чадахгүй. Үг хэлээр доромжлох, дооглох, тохуурхах гэх мэтийн ялихгүй хор хөнөөлийн хохирогч болох үедээ ч хүмүүс үзэн ядалтыг сайхан сэтгэлээр хариулж чаддаггүй. Үзэн ядалтыг сайхан сэтгэлээр хариулах чадвар нь хүн чанарын хэвийн илрэл мөн үү? (Биш.) Тэгвэл хүн дээрэлхүүлж, хохирох үед тэдний хүн чанарын хамгийн наад захын хэрэгцээ, шаардлага юу байдаг вэ? Ямар ч хүн дуртайяа, баяртайгаар “Алив намайг дээрэлх! Чи хүчтэй, ёрын муу хүн болохоор намайг хүссэнээрээ дээрэлхэж болно, би үзэн ядалтыг сайхан сэтгэлээр хариулна. Чи миний эрхэм ёс жудаг, ёс суртахууныг сайтар мэдэрнэ, би мэдээж чамаас өшөө авахгүй, чиний талаар ямар ч сэтгэгдэлтэй болохгүй. Би чамд уурлахгүй—энэ бүхнийг зүгээр л наргиан гэж авч үзнэ. Чиний хэлсэн зүйл ёс жудгийг минь хэчнээн гутааж, нэр нүүрийг минь гутааж, ашиг сонирхлыг минь хохироосон ч бай зүгээр ээ, чи хүссэнээ чөлөөтэй хэлж болно” гэж хэлэх үү? Тийм хүмүүс байдаг уу? (Байхгүй.) Бүр нэг ч хүн өс хонзонгоо үнэхээр орхиж чадахгүй—тэд дайснаа хөнөөн өшөөгөө авахгүйгээр хэсэг зуур явж чадвал тэр нь аль хэдийн сайн хэрэг. Тиймээс хэн ч үзэн ядалтыг сайхан сэтгэлээр хариулж үнэхээр чадахгүй, хүмүүс энэ ёс суртахууныг хэрэгжүүллээ ч гэсэн тухайн үеийн тодорхой нөхцөл байдлын хязгаарлалтаас болж ийнхүү үйлдэхээс өөр аргагүйд хүрсэн, эсвэл үнэндээ тэр хэрэг бүхэлдээ зохиомол, хуурамч байснаас үүдэлтэй байх болно. Хэвийн нөхцөл байдалд хүмүүс ноцтой хавчлага, хүчирхийлэлд өртөх үедээ өс зангидаж, өширхөг болно. Үзэн ядалт нь дэндүү их бөгөөд маш ноцтой цочролд өртөж, эцэст нь ой санамж, оюун ухаанаа алдсан цорын ганц тохиолдолд л хүн үзэн ядалтаа мэдэхгүй, эсвэл хариу үйлдэл үзүүлэхгүй байх боломжтой. Гэхдээ хэвийн хүн чанар, эрүүл ухаантай ямар ч хүн доромжлох, ялгаварлан гадуурхах, доош хийх, даапаалах, элэглэх, дооглох, хохироох гэх мэтээр өөрт нь хандахыг, эсвэл бүр өөрийнх нь ёс жудаг, нэр төрийг уландаа гишгэж, гутаахыг хүсэхгүй; өмнө нь өөрийг нь гомдоосон, эсвэл хохироосон хүмүүст хэн ч ёс суртахуунтай байдлаар хуурамчаар хариу барихыг хүсэхгүй—хэн ч ингэж чадахгүй. Тиймээс үзэн ядалтыг сайхан сэтгэлээр хариулах ёс суртахуунтай холбоотой энэ үг нь завхарсан хүн төрөлхтөнд маш сул, хүчгүй, хоосон, утга учиргүй харагддаг. 

Үүнийг хэвийн хүн чанарын мөс чанар, эрүүл ухааны өнцгөөс харах юм бол хүн хэчнээн завхарсан байх нь хамаагүй, тэрээр ёрын муу хүн үү, эсвэл харьцангуй хүн чанар сайтай хүн үү гэдэг нь хамаагүй бусад нь өөрт нь сайн хандаж, хамгийн наад захын хүндлэл үзүүлнэ гэж бүгд найддаг. Хэрвээ хэн нэгэн ямар ч шалтгаангүйгээр чамд зусардаж, тал засаад эхэлбэл чи баярлах уу? Дуртай байх уу? (Үгүй.) Яагаад дургүй байх вэ? Чамайг хуурч байгаа мэт санагдах уу? “Би чамд гурван настай хүүхэд шиг харагдаж байна уу? Надад яагаад эдгээр зүйлийг хэлэх хэрэгтэй болсныг чинь би яахаараа ойлгож чаддаггүй байна аа? Би чиний хэлсэн шиг сайн гэж үү? Би ийм юм хийсэн гэж үү? Энэ бүх тэнэг зусардалт юуны төлөө юм бэ? Чи яахаараа өөрийгөө жигшдэггүй юм бэ?” гэж чи бодно. Хүмүүс зусардсан үг сонсох дургүй бөгөөд үүнийг нэг төрлийн доромжлол гэж авч үздэг. Хүндлэлийн доод хязгаараас гадна бусад хүн өөрт нь яаж хандаасай гэж хүмүүс хүсдэг вэ? (Чин сэтгэлээсээ хандахыг.) Хүмүүсээс бусдад чин сэтгэлээсээ хандахыг шаардах боломжгүй—хэрвээ тэд бусдыг дээрэлхэхгүй байвал тэр нь аль хэдийн нэлээд сайн хэрэг. Хүмүүсээс нэг нэгнээ дээрэлхэхгүй байхыг шаардах нь харьцангуй обьектив шаардлага юм. Хүмүүс бусад хүн өөрийг нь дээрэлхэхгүй, харин хүндэлнэ, хамгийн чухал нь өөрт нь шударгаар хандана гэж найддаг. Бусад хүн өөрийг нь эмзэг байх үед зовоохгүй, алдаа нь илчлэгдэх үед гадуурхаж тусгаарлахгүй, эсвэл өөрт нь байнга зусардаж, долигонохгүй гэж тэд найддаг. Хүмүүст ийм зан авир жигшүүртэй санагддаг бөгөөд зүгээр л өөрт нь шударгаар хандаасай гэж хүсдэг—тийм биш гэж үү? Бусдад шударгаар хандах нь хүний ертөнц болон хүний сэтгэлгээний цар хүрээн дэх харьцангуй эерэг хүслэнт байдал юм. Би яагаад тэгж хэлж байна вэ? Бодоод үз дээ: Яагаад бүх хүн Бао Жэнд дуртай байдаг вэ? Хэдийгээр эдгээр хэрэг зохиомол, тэр чигтээ санаанаасаа зохиосон зүйл байсан ч Бао Жэн хэргийг шийдвэрлэж буй дүрслэлийг хүмүүс үзэх дуртай. Яагаад хүмүүст энэ нь таалагдсан хэвээр байна вэ? Яагаад хүмүүс үүнийг үзэхийг хүссээр байдаг вэ? Учир нь тэд хүслэнт ертөнцдөө, сэтгэлгээнийхээ цар хүрээнд, зүрх сэтгэлийнхээ гүнд бүгд эерэг, арай дээр ертөнцийг хүсдэг. Хүн харьцангуй шударга, эрх тэгш нийгмийн орчинд, хүн бүрд ийм баталгаа олгогддог ертөнцөд амьдардаг ч болоосой гэж тэд хүсдэг. Тийм маягаар ядаж л ёрын муу хүчний дарлалд өртөх үед чинь шударга ёсыг сахиулах, гомдлынхоо талаар давж заалдах, гомдол гаргах эрхтэй байх, эцэст нь чиний амссан шударга бус байдлыг тодорхой болгох газар байх болно. Ийм нийгэм болон хүн төрөлхтөн нь нэрээ цэвэрлэж чадах газартай, ямар нэг доромжлол амсах юм уу гомдол тээхээс өөрийгөө хамгаалж чадах газартай байх болно. Энэ нь хүний хүслэнт нийгэм биш гэж үү? Хүн бүрийн хүсэмжилдэг зүйл энэ биш гэж үү? (Мөн.) Энэ бол хүн бүрийн мөрөөдөл юм. Өөрт нь шударгаар хандана гэж хүмүүс найддаг—тэд өөрт нь шударга бусаар хандахыг хүсдэггүй, эсвэл өөрт нь шударга бусаар хандвал гомдоллох газаргүй байхыг хүсдэггүй бөгөөд энэ нь тэдэнд маш их түгшүүртэй санагддаг. “Үзэн ядалтыг сайхан сэтгэлээр хариул” гэх хүний ёс суртахуунд тавьсан стандарт, шаардлага нь бодит амьдрал дахь хүн төрөлхтний завхралын бодит байдлаас хол байдаг гэж хэлж болно. Тиймээс хүний ёс суртахуунд тавьсан энэхүү шаардлага нь хүнийг хайхардаггүй, обьектив баримт болон бодит амьдралаас хол байдаг. Энэ нь хэлмэгдэж, доромжлогдсон эмзэг бүлгийнхний дотоод ертөнцийн талаар ямар ч ойлголтгүй идеалистуудын дэвшүүлсэн үг юм—ийм хүмүүс хэр зэрэг хэлмэгдэж, нэр төр, ёс жудаг нь ямар их доромжлогдсоныг, эсвэл бүр тэдний хувийн аюулгүй байдал хэр зэрэг заналхийлэлд өртсөнийг энэ идеалистууд огт мэдэрдэггүй. Тэд ийм бодит байдлыг ойлгодоггүй, тэгсэн мөртөө эдгээр хохирогчийг танхайрагчидтай эвлэрч, тэднээс өшөө авахгүй байхыг шаардаж, иймэрхүү зүйл хэлдэг: “Чи ад үзэгдэхээр төрсөн болохоор хувь заяагаа хүлээн авах ёстой. Чи нийгмийн хамгийн доод давхаргад төрсөн, боол байхад тохирсон. Чи бусдад захирагдахын тулд төрсөн—чамайг хохироосон хүмүүсээс чи өшөө авах ёсгүй, харин үзэн ядалтыг сайхан сэтгэлээр хариулах ёстой. Чи нийгмийн уур амьсгал, нийгмийн эв нэгдлийн сайн сайхны төлөө хариуцлагаа биелүүлж, эерэг эрч хүч, хамгийн шилдэг ёс суртахуунаа харуулснаар нийгэмд хувь нэмрээ оруулах ёстой.” Нийгмийн дээд давхаргынхан, эрх баригч ангиуд доод давхаргынхныг мөлждөг явдлыг зөвтгөх, тэднийг ая тухтай байдлаар хангах, эмзэг бүлгийнхний зүрх сэтгэл, сэтгэл хөдлөлийг тайвшруулахын тулд үүнийг тодорхой хэлсэн байдаг. Ийм зүйл хэлэхийн зорилго энэ биш гэж үү? (Мөн.) Хэрвээ улс орон бүрийн хууль тогтоомж, нийгмийн тогтолцоо, арьс өнгө, овог аймаг бүрийн тогтолцоо болон дүрэм журам нь шударга, хатуу чанд мөрдөгддөг бол хүн чанарын хуулийг зөрчсөн ийм бодит бус үг хэллэгийг сурталчлах шаардлага байсаар байх уу? Тэгэх шаардлагагүй. Эрх баригч анги болон эрх мэдэлтэй, хүч чадалтай ёрын муу хүмүүст эмзэг бүлгийнхнийг мөлжиж, гишгэлэх гарц, давуу тал олгохын тулд л “Үзэн ядалтыг сайхан сэтгэлээр хариул” гэх үгийг сурталчилсан нь ойлгомжтой. Үүний зэрэгцээ, эмзэг бүлгийнхнийг тайвшруулж, тэднийг өс санаж, баячууд, элитүүд, эрх баригч ангийнханд дайсагнахаас сэргийлэхийн тулд эдгээр сэтгэгч, сурган хүмүүжүүлэгч гэгддэг хүмүүс өөрсдийгөө ёс суртахууны ноён оргилд байрлуулж, хүн бүрээс ёс суртахуун сайтай байхыг шаардах нэрийдлээр энэ үгийг сурталчилдаг. Энэ нь нийгэмд бүр ч их зөрчилдөөн үүсгэдэггүй гэж үү? Чи хүмүүсийг дарангуйлах тусам нийгэм төдий чинээ шударга бус болно. Хэрвээ нийгэм үнэхээр шударга, эрх тэгш байсан бол энэ үгийг ашиглан хүмүүсийн ёс суртахууныг дүгнэж, шаардлага тавих хэрэгтэй байсан уу? Энэ нь нийгэмд юм уу хүн төрөлхтний дунд шударга ёс байхгүйгээс болсон нь тодорхой. Хэрвээ мууг үйлдэгчдийг хуулиар шийтгэж чаддаг байсан бол, эсвэл мөнгө, эрх мэдэлтэй хүмүүс ч бас хуулийн өмнө хариуцлага хүлээдэг байсан бол “Үзэн ядалтыг сайхан сэтгэлээр хариул” гэх үг хүчингүй болж, байхгүй болох байсан. Хэчнээн эгэл жирийн хүмүүс албан тушаалтныг хохироож чадах вэ? Хэчнээн ядуу хүмүүс баян хүнийг хохироож чадах вэ? Үүнийг хийх нь тэдний хувьд хэцүү. Тиймээс “Үзэн ядалтыг сайхан сэтгэлээр хариул” гэх үг эгэл жирийн, ядуу хүмүүс, доод давхаргынханд чиглэдэг нь илэрхий—энэ нь ёс суртахуунгүй, шударга бус үг хэллэг юм. Жишээлбэл, хэрвээ чи нэг төрийн албан хаагчаас үзэн ядалтыг сайхан сэтгэлээр хариул гэж шаардвал тэр чамд “Би ямар үзэн ядалтад хариулах ёстой юм бэ? Хэн надтай орооцолдож зүрхлэх юм бэ? Хэн намайг гомдоож зүрхлэх юм бэ? Хэн надад ‘үгүй’ гэж хэлж зүрхлэх юм бэ? Надад үгүй гэж хэлсэн хэнийг ч би хөнөөнө—түүний гэр бүлийнхэн, хамаатан садныг нэг бүрчлэн устгана!” гэж хэлнэ. Хар даа, албан хаагчдын хувьд хариулах үзэн ядалт байхгүй учраас “Үзэн ядалтыг сайхан сэтгэлээр хариул” гэх үг тэдний хувьд оршин байдаггүй. Хэрвээ чи түүнд “Үзэн ядалтыг сайхан сэтгэлээр хариулах энэ ёс суртахууныг чи хэрэгжүүлэх ёстой, ийм ёс суртахуунтай байх ёстой” гэж хэлбэл тэр хүн “За, би тэгж чадна аа” гэж хариулна. Энэ бол тэр чигтээ ов мэхтэй худал үг юм. Ямар ч тохиолдолд “Үзэн ядалтыг сайхан сэтгэлээр хариул” гэх үг нь мөн чанартаа зүгээр л доод давхаргынхныг тайвшруулах арга зам болгож нийгмийн ёс суртахууны үзэлтнүүдийн сурталчилсан үг бөгөөд үүнээс ч илүүтэйгээр доод давхаргыг боолчлохын тулд сурталчилсан үг юм. Эрх баригч ангийн эрх мэдлийг улам тогтворжуулж, эрх баригч ангийн таалалд нийцүүлж, доод давхаргынхны боолчлолыг мөнхөд хадгалахын тулд үүнийг сурталчилдаг, ингэснээр тэд үе дамжин боолчлогдсон ч гомдоллохгүй. Үүнээс харах юм бол иймэрхүү нийгэмд хууль тогтоомж болон тогтолцоо илт шударга бус байдаг; ийм төрлийн нийгэм нь үнэнд захирагддаггүй, үнэн, шударга ёс, зөв шударга байдалд захирагддаггүй. Харин хэн албан тушаалтнаар ажиллахаас үл хамааран хүний ёрын муу, эрх мэдэлд захирагддаг. Эгэл жирийн хүмүүс албан тушаалтан болбол нөхцөл байдал мөн л адилхан байна. Энэхүү нийгмийн тогтолцооны мөн чанар нь энэ юм. “Үзэн ядалтыг сайхан сэтгэлээр хариул” гэдэг нь энэ баримтыг илчилдэг. Энэ үг хэллэг улс төрийн тодорхой шинж чанартай нь гарцаагүй— энэ нь эрх баригч ангиуд доод давхаргынхныг ноёрхож, боолчилдгийг бэхжүүлэхийн тулд хүний ёс суртахуунд тавьсан шаардлага юм. 

Үзэн ядалтыг сайхан сэтгэлээр хариул гэсэн шаардлага нь хүн чанарын хэвийн хэрэгцээ, шаардлага, эсвэл хүн чанарын ёс жудаг, нэр хүндтэй үл нийцдэг төдийгүй мэдээж хүний хүн чанарын чансааг хэмжих зүй ёсны стандарт бүр ч биш. Энэхүү шаардлага жинхэнэ хүн чанараас хол байдаг; үүнд хүрэхийн аргагүй төдийгүй, анхнаасаа үүнийг хэзээ ч сурталчлах ёсгүй байсан. Энэ нь зүгээр л засаглалаа бэхжүүлж, олон нийтийг хянахын тулд эрх баригч ангийн хэрэглэдэг үг хэллэг, стратеги юм. Мэдээж Бурхан Хуулийн эрин үед ч, Нигүүлслийн эрин үед ч, эсвэл одоогийн Хаанчлалын эрин үед ч иймэрхүү үгийг хэзээ ч сурталчлаагүй, мөн Тэрээр хүмүүсийн хүн чанарын чансааг хэмжих үндэслэл болгон ийм төрлийн арга барил, үг хэллэг, шаардлагыг хэзээ ч ашиглаагүй. Яагаад гэвэл, хүн ёс суртахуунтай ч бай, ёс суртахуунгүй ч бай, эсвэл ёс суртахуун нь хэчнээн сайн ч бай, муу ч бай, Бурхан хүний мөн чанарыг л харгалзан үздэг—ёс суртахууны талаарх эдгээр үг хэллэг Бурханы цар хүрээнд ердөө оршин байдаггүй. Тиймээс “Үзэн ядалтыг сайхан сэтгэлээр хариул” гэх ёс суртахууны талаарх үг нь Бурханы гэрт хүчингүй бөгөөд үүнийг задлан шинжлэхэд зохисгүй. Чи үзэн ядалтыг сайхан сэтгэлээр хариулдаг ч бай, эсвэл үзэн ядалтыг өшөө авалтаар хариулдаг ч бай хамаагүй, Бурханд итгэгчид “үзэн ядалтыг хариулах” асуудлыг хэрхэн үзэх ёстой вэ? Ямар хандлага, ямар үзэл бодлын үүднээс тэд энэ асуудлыг харж, хандах ёстой вэ? Хэрвээ хүн чуулганд ёрын муу үйл үйлдвэл Бурханы гэрт тухайн хүнтэй харьцах өөрийн гэсэн захиргааны зарлиг, зарчим байдаг—хэн ч хохирогчийн өшөөг авах, шударга бус байдлын эсрэг түүнийг хамгаалах шаардлагагүй. Бурханы гэрт тийм зүйл шаардлагагүй бөгөөд чуулган угаасаа тэр асуудлыг зарчмын дагуу шийдвэрлэнэ. Энэ бол хүмүүсийн ажиглаж, нүүр тулж чадах баримт юм. Үүнийг маш тодорхой, нарийн хэлэх юм бол: Чуулганд хүмүүстэй харьцах зарчим байдаг, Бурханы гэрт захиргааны зарлиг байдаг. Тэгвэл Бурханы тухайд ямар вэ? Бурханы тухайд бол, ёрын мууг үйлддэг хэн ч бай зохих ёсоор шийтгүүлэх бөгөөд хэзээ, хэрхэн шийтгүүлэхийг нь Бурхан тушаана. Бурханы шийтгэлийн зарчим нь Бурханы зан чанар, мөн чанараас яавч салшгүй. Бурханд зөвт, халдашгүй зан чанар байдаг, сүр жавхлан, уур хилэн байдаг бөгөөд ёрын мууг үйлдсэн бүх хүнийг Бурхан зохих ёсоор шийтгэнэ. Энэ нь хүний хуулиас хамаагүй илүү агуу, хүн чанарыг болон хорвоо ертөнцийн бүх хуулийг даван гардаг. Энэ нь шударга, үндэслэлтэй, хүн чанарын хүсэлд нийцэж байдаг төдийгүй, бас хүн бүрийн сайшаал, баталгаажуулалтыг шаарддаггүй. Энэ нь ёс суртахууны ноён оргилоос асуудлыг дүгнэхийг чамаас шаарддаггүй. Бурхан эдгээр зүйлийг хийхдээ Өөрийн гэсэн зарчимтай, цаг хугацаатай байдаг. Бурхан юу ч хийсэн бүхнийг Бурханд даатгах ёстой бөгөөд энэ нь өөрсдөд нь ямар ч хамаагүй тул хүмүүс хөндлөнгөөс оролцохоос зайлсхийх ёстой. Бурхан “үзэн ядалтыг хариулах” асуудлын тухайд хүмүүсээс юу шаарддаг вэ? Түргэн ууртай занд тулгуурласан юм бүү хий, түргэн зангаар бусдаас бүү өшөө ав. Хэн нэгэн хүн чамайг гомдоож, зовоож, эсвэл бүр хохироохыг хүсвэл чи юу хийх ёстой вэ? Ийм зүйлсийг зохицуулах зарчим байдаг уу? (Байдаг.) Эдгээр зүйлд зориулсан шийдэл, зарчим байдаг бөгөөд Бурханы үг болон үнэнд үндэслэдэг. Ямартай ч “Үзэн ядалтыг сайхан сэтгэлээр хариул” гэх ёс суртахууны талаарх энэ үг нь хүмүүсийн хүн чанарын чансааг хэмжих стандарт ч бас биш. Хэрвээ хүн үзэн ядалтыг сайхан сэтгэлээр хариулж чаддаг бол сайндаа л тэр хүнийг харьцангуй хүлээцтэй, энгийн, сайхан зантай, уужуу сэтгэлтэй, шалихгүй биш, гайгүй ёс суртахуунтай гэж хэлж болно. Гэхдээ энэ хүний хүн чанарын чансааг энэ нэг үгийн үндсэн дээр хэмжиж, дүгнэж болох уу? Үгүй, яасан ч болохгүй. Түүний эрэлхийлдэг зүйл, алхдаг зам, үнэн болон эерэг зүйлд хандах хандлага гэх мэтийг харгалзан үзэх ёстой. Тэр хүнд хүн чанар байгаа эсэхийг үнэн зөв дүгнэх цорын ганц арга зам энэ юм. 

Өнөөдрийн нөхөрлөл ингээд дууслаа.

Үнэнийг эрэлхийлэх гэж юу гэсэн үг вэ (8)

Өнгөрсөн удаад бид уламжлалт соёл дахь ёс суртахууны тухай дөрвөн үгийн талаар нөхөрлөсөн. Ямар үг байсныг Надад хэл дээ. (“Сайхан сэтгэлийг талархан хариулах ёстой”, “Бусдын төлөө өөрийн ашиг сонирхлыг золиосол”, “Эмэгтэй хүн ариун журамтай, эелдэг, зөөлөн, ёс суртахуунтай байх ёстой”, “Худгийн усыг уухдаа ухсан хүнийг нь хэзээ ч мартах ёсгүй.”) Үг тус бүр дээр юуг задлан шинжилж, ойлгох ёстой талаар та нар тодорхой ойлгосон уу? Уламжлалт соёл дахь үг бүр нь хүмүүсийн бодит амьдрал, зан байдалтай нягт холбоотой байдаг. Уламжлалт соёлын эдгээр үг нь хүмүүсийн бодит амьдрал, зан байдалд тодорхой хэмжээгээр нөлөөлдөг нь эргэлзээгүй. Хүмүүсийн бодит амьдрал дээрх үг, үйлдэл, зан байдлын зарчим нь үндсэндээ эдгээр үг, уламжлалт соёлын үзэл бодлоос урган гардаг. Уламжлалт соёл хүмүүст нэлээд гүн гүнзгий нөлөөлж, шингэдэг нь тодорхой. Намайг сүүлчийн цуглаан дээр нөхөрлөж дууссаны дараа та нар цааш нь тунгаан бодож, бие биетэйгээ нөхөрлөсөн үү? (Бид нөхөрлөж, ёс суртахууны тухай энэ үгсийг бага зэрэг ойлгож, ийм зүйлийн талаарх үзэл бодол, харах өнцгөө жаахан өөрчилж чадсан ч бүрэн ойлгоогүй хэвээр байгаа.) Бүрэн ойлгохын тулд нэг талаас Миний нөхөрлөсөн зүйлд тулгуурлан ойлгох ёстой; нөгөө талаас бодит амьдрал дээрх өөрийн үзэл бодол, мөн ямар нэг зүйл чамд тохиолдох үед үүсдэг бодол санаа, үйлдэлд тулгуурлан ойлгох ёстой. Зөвхөн номлол сонсох нь хангалттай биш. Номлол сонсохын зорилго нь бодит амьдрал дээрх сөрөг зүйлсийг танин мэдэж, сөрөг зүйлсийг илүү үнэн зөв ялган таньж, улмаар эерэг зүйлсийг ухан ойлгож, тэдгээрийн талаар цэвэр ойлголттой болж чадах явдал, ингэснээр Бурханы үг бодит амьдрал дээр хүний зан авир, үйл хөдлөлийн зарчим болж чадна. Энэ сөрөг зүйлсийг ялган таньснаар нэг талаар хүмүүсийн зан авир, үйл хөдлөлийг засаж залруулдаг болохоор хүмүүсийн эндүү ташаа санаа бодол, үзэл бодол, аливаа зүйл болон үйл явдалд хандах хандлагыг засаж чаддаг; түүнээс гадна, энэ нь хүмүүст аливаа хүн болон зүйлийн талаарх үзэл бодол, түүнчлэн зан авир, үйл хөдлөлдөө зөв арга зам, арга барил, хэрэгжүүлэлтийн үнэн зөв зарчмыг хэвшүүлэхэд эерэг үүрэг гүйцэтгэдэг. Энэ бол ёс суртахууны талаарх эдгээр үгийг задлан шинжилж, нөхөрлөсний зорилго, зорьсон үр дүн юм.

Бид хоёр ч удаа Хятадын уламжлалт соёл дахь ёс суртахууны тухай үгийн талаар нөхөрлөсөн, энэ нь үндсэндээ нийгмийн томоохон хүрээнд бий болсон, хүмүүсийн ёс суртахуунд тавигдах шаардлага юм. Хувь хүний түвшинд бол эдгээр үг нь хүмүүсийн зан авирыг тодорхой хэмжээгээр хязгаарлаж, зохицуулж чадна; өргөн хүрээнд авч үзвэл энэ нь нийгмийн сайхан уур амьсгалыг бий болгох, мэдээж эрх баригчдад ард түмнийг илүү сайн захирах боломж олгох зорилготой. Ард түмэн өөрсдийн гэсэн үзэл бодолтой, чөлөөтэй сэтгэж, биеэ авч явах ёс суртахууны стандартыг чөлөөтэй эрэлхийлж чаддаг бол, эсвэл үзэл бодлоо илэрхийлж, өөрсдийнхөө үзэл бодлоор амьдарч, өөрсдийнхөөрөө биеэ авч явж, аливаа зүйлс, хүмүүс, амьдарч буй нийгэм, улс орондоо өөрсдийнхөөрөө хандаж чаддаг бол энэ нь мэдээж эрх баригчдын хувьд сайн зүйл биш, сайны дохио биш, учир нь энэ нь тэдний ноёрхлын байр сууринд шууд заналхийлдэг. Товчхондоо ёс суртахуун номлогч, сэтгэгч, сурган хүмүүжүүлэгч гэгддэг хүмүүс эрх баригчдад таалагдах, ая тал засахын тулд ёс cуртахууны эдгээр үгийг дэвшүүлдэг бөгөөд энэ үзэл санаа, онол болон алдар нэр, нэр хүндээ ашиглан эрх баригчдад үйлчилж чадна гэдгээ харуулах зорилготой. Үндсэндээ бидний нөхөрлөсөн ёс суртахууны тухай бүх үг ийм уг чанартай; эдгээр нь хүмүүсийн бодол санаа, ёс суртахууны зан байдал, аливаа зүйлийг үзэх үзэл бодлыг хүмүүсийн арай сайн, илүү эерэг, эрхэм гэж боддог ёс суртахууны хүрээнд хязгаарласнаар хүмүүс хоорондын зөрчилдөөнийг багасгаж, эв найртай харилцааг бий болгож, амгалан тайван байдлыг үүсгэж, улмаар эрх баригчдад ард түмэнд ноёрхлоо тогтооход нь тус болж, цаашлаад эрх баригч ангийн байр суурийг бэхжүүлж, нийгмийн эв найрамдал, тогтвортой байдлыг хадгалах зорилготойгоос хэтрэхгүй. Ийнхүү ёс суртахууны стандартыг дэвшүүлсэн энэ хүмүүс хүссэн бүхнээ авч, эрх баригч ангид үнэлэгдэж, чухал байр сууринд томилогдсон. Энэ бол тэдний хүсэн эрмэлзэж, мөрөөдөж байсан карьерын зам бөгөөд тэд өндөр албан тушаалтан байж чадахгүй ч ядаж л үеийн үед дурсагдаж, түүхэнд үлдэнэ. Бодоод үз дээ, ёс суртахууны эдгээр үгийг дэвшүүлсэн хүмүүсийн хэнийг нь энэ нийгэм хүндлэхгүй байна вэ? Хэнийг нь хүн төрөлхтөн бишрэхгүй байна вэ? Өнөөдөр ч гэсэн Хятадын ард түмний дунд Күнз, Мэнз, Лаоз, Хань Фэйзи зэрэг сэтгэгч, сурган хүмүүжүүлэгч, ёс суртахууны номлогч гэгддэг энэ хүмүүс алдартай хэвээр, өндрөөр үнэлэгдэж, хүндлэгдсээр байна. Мэдээж бид ёс суртахууны тухай хязгаарлагдмал цөөн хэдэн үгийг жагсаасан бөгөөд өгөгдсөн жишээнүүд нь зүгээр л илүү төлөөлөх жишээнүүд юм. Ёс суртахууны тухай эдгээр үг олон хүний амнаас гардаг ч алдартан гэгч энэ хүмүүсийн дэвшүүлж буй санаа, үзэл бодол нь эрх баригчид болон эрх баригч ангийн хүсэлд бүрэн нийцдэг бөгөөд тэдний засаглалын бүх үзэл баримтлал, гол санаа нь адилхан байдаг: Хүмүүсийн даган мөрдөх зан авир, үйл хөдлөлийн ёс суртахууны хэм хэмжээг боловсруулж, улмаар тэд биеэ зөв авч явж, нийгэм, улс орондоо даруухнаар хувь нэмрээ оруулж, бусад хүмүүсийн дунд даруу төлөв амьдрах явдал—үндсэндээ ийм л байдаг. Ёс суртахууны талаарх эдгээр үг нь аль хаант засаглал, ямар хүнээс гаралтай байх нь хамаагүй, санаа бодол, үзэл бодол нь эрх баригч ангид үйлчилж, хүн төрөлхтнийг төөрөлдүүлж, удирдах гэсэн ижилхэн зорилготой.

Бид ёс суртахууны тухай найман үгийг аль хэдийн нөхөрлөсөн. Энэ найман үгийн уг чанар нь үндсэндээ хүмүүс аминч эрмэлзэл, өөрийнхөө хүслээс татгалзаж, харин нийгэм, хүн төрөлхтөн, эх орныхоо төлөө амь биеэ үл хайрлан зүтгэхийг шаарддаг. Жишээлбэл, “Бусдын төлөө өөрийн ашиг сонирхлыг золиосол”, “Эмэгтэй хүн ариун журамтай, эелдэг, зөөлөн, ёс суртахуунтай байх ёстой”, “Өөртөө хатуу, бусдад хүлээцтэй ханд” гэх мэт ёс суртахууны талаарх үгийг ямар бүлэгт хандан дэвшүүлсэн байх нь хамаагүй, бүгд л биеэ барих, хүсэл эрмэлзэл, ёс суртахуунгүй үйлдлээ хазаарлах, үзэл суртал болон ёс суртахууны эерэг үзэл бодол баримтлахыг хүмүүсээс шаарддаг. Эдгээр үг нь хүн төрөлхтөнд хэр их нөлөөлөх, тэр нөлөөлөл нь эерэг эсвэл сөрөг байх нь хамаагүй, ерөнхийдөө ёс суртахууны номлогч гэгддэг энэ хүмүүсийн зорилго нь иймэрхүү үг дэвшүүлснээр хүний ёс суртахууны зан байдлыг хязгаарлаж, зохицуулахын төлөө байдаг, ингэснээр хүмүүс хэрхэн биеэ авч явах, хэрхэн үйлдэх, хүн болон юмсыг хэрхэн авч үзэх, нийгэм болон улс орноо хэрхэн ойлгох талаар үндсэн хэм хэмжээтэй болдог. Эерэг талаас нь харвал эдгээр ёс суртахууны үгийг зохиосон нь тодорхой хэмжээнд хүн төрөлхтний ёс суртахууны үйлдлийг хязгаарлаж, зохицуулах үүрэг гүйцэтгэсэн ч бодит баримтуудаас харвал хүмүүсийг ямар нэгэн хуурамч, далд санаа, үзэл бодол өвөрлөхөд хүргэж, эдгээр уламжлалт соёлын нөлөөнд автаж, хүмүүжсэн хүмүүсийг илүү зальжин, ов мэхтэй, дүр эсгэхдээ илүү сайн, бодол санаандаа улам хоригдмол болгодог. Уламжлалт соёлын нөлөө, хүмүүжлээс болж хүмүүс уламжлалт соёлын эдгээр эндүү ташаа үзэл бодол, үгийг аажмаар эерэг зүйл мэтээр хүлээн авч, хүмүүсийг төөрөлдүүлсэн эдгээр алдартан, агуу хүмүүсийг гэгээнтэн гэж тахин шүтдэг. Хүмүүс төөрөлдөхөд оюун ухаан нь будилж, хөшүүн, мулгуу болдог. Тэд хэвийн хүн чанар гэж юу болох, хэвийн хүн чанартай хүмүүс юуг эрэлхийлж, юуг даган мөрдөх ёстойг мэддэггүй. Тэд энэ ертөнцөд хүмүүс хэрхэн амьдрах ёстой, оршин тогтнолын ямар хэв маяг, дүрмийг баримтлах ёстойг мэддэггүй, хүний оршин тогтнолын зөв зохистой зорилго юу болохыг бүр ч мэддэггүй. Уламжлалт соёлын нөлөөлөл, хүмүүжил, бүр хязгаарлалтаас болж Бурханаас ирсэн эерэг зүйлс, шаардлага, дүрэм журам нь дарагдсаар ирсэн. Энэ утгаараа уламжлалт соёл дахь ёс суртахууны тухай янз бүрийн үг нь өргөн хүрээнд хүмүүсийн сэтгэлгээг ихээхэн төөрөлдүүлж, нөлөөлж, бодлыг нь хорьж, буруу замаар оруулж, амьдралын зөв замаас, Бурханы шаардлагаас улам холдоход хүргэдэг. Өөрөөр хэлбэл, уламжлалт соёл дахь ёс суртахууны янз бүрийн үзэл санаа, үзэл бодол чамд гүн гүнзгий нөлөөлж, түүгээр удаан хугацаанд хүмүүжих тусам хэвийн хүн чанартай хүмүүст байх ёстой бодол санаа, хүсэл эрмэлзэл, эрэлхийлэх зорилго, оршин тогтнолын дүрэм журам болон хүмүүсээс Бурханы шаарддаг стандартаас улам бүр холддог. Уламжлалт соёлын эдгээр үзэл санаагаар халдварлагдаж, үнэмшиж, хүмүүжсэний дараа хүмүүс үүнийг хэм хэмжээ болгож, тэр ч байтугай үнэн гэж үзэж, хүн, юмсыг харах, биеэ авч явах, үйлдэх шалгуур гэж үздэг. Хүмүүс эдгээр зүйл нь зөв эсэх талаар бодохоо, эсвэл эргэлзэхээ больдог, мөн хэрхэн амьдрах ёстой тухайгаа бодохдоо нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдлын талаарх уламжлалт соёлын янз бүрийн үгээс хэтэрдэггүй. Хүмүүс үүнийг мэддэг ч үгүй, энэ тухай боддог ч үгүй. Яагаад энэ тухай боддоггүй юм бэ? Учир нь хүмүүсийн бодол санааг нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдлыг номлодог ёс суртахууны эдгээр бичвэр дүүргэж, эзэлсэн байдаг. Олон хүн жинхэнэ Бурханд итгэж, Библи уншдаг ч Бурханы үг болон үнэнийг нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдлаас үүдэлтэй ёс суртахууны олон үгтэй андуурсаар байдаг. Тэр ч байтугай зарим хүн уламжлалт соёл дахь ийм олон үгийг эерэг зүйлсийн бичвэр гэж үзээд, үнэн гэж дамжуулж, номлож, сурталчилж, бусдад зааж сургах арга зам болгон эш татахдаа тулдаг. Энэ бол маш ноцтой асуудал; энэ бол Бурханы харахыг хүсдэггүй зүйл, Бурханы жигшдэг зүйл. Тэгэхээр Бурханы эцсийн өдрүүдийн ажлыг хүлээн авдаг бүх хүн уламжлалт соёл дахь зүйлсийг нэвт харж, тодорхой ялгаж чадах уу? Тэгэх албагүй. Одоо ч гэсэн уламжлалт соёлыг нэлээд шүтэж, сайшаадаг хүмүүс байдаг байж таарна. Хэрэв эдгээр сатанлаг хорыг бүрэн арилгахгүй бол хүмүүст үнэнийг ойлгож, олж авахад хэцүү байх болно. Бурханы сонгосон хүмүүс нэг баримтыг нэвт шувт харах ёстой: Бурханы үг бол Бурханы үг, үнэн бол үнэн, хүний үг бол хүний үг. Нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдал бол хүний үг, уламжлалт соёл бол хүний үг. Хүний үг хэзээ ч үнэн биш, хэзээ ч үнэн болохгүй. Энэ бол баримт. Хүмүүс нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдлыг бодол санаа, үзэл бодолдоо хэчнээн их тодорхойлсон ч энэ нь Бурханы үгийг орлож чадахгүй; хүн төрөлхтний оршин тогтнолын олон мянган жилийн хугацаанд ийм үнэт зүйлсийг хэчнээн зөв болохыг баталж, баталгаажуулсан ч тэдгээр нь Бурханы үг болж, Бурханы үгийг орлож чадахгүй, тэдгээрийг Бурханы үгтэй андуурч бүр ч болохгүй. Нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдалтай холбоотой үгс нь хүмүүсийн мөс чанар, эрүүл ухаанд нийцлээ ч гэсэн тэдгээр нь Бурханы үг биш, Бурханы үгийг орлож ч чадахгүй, үнэн гэж хэлж бүр ч болохгүй. Уламжлалт соёл дахь нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдлын талаарх үг, шаардлага нь зөвхөн нийгэм, эрх баригч ангид үйлчилдэг. Эдгээр үг, шаардлага нь эрх баригч ангийн хүчийг тогтворжуулахад чиглэсэн илүү сайн нийгмийн уур амьсгалыг бий болгохын тулд хүмүүсийн зан байдлыг хязгаарлах, зохицуулах л зорилготой. Мэдээж нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдлын үнэт зүйлсийг хэчнээн сайн дагаж мөрдсөн ч чи үнэнийг ойлгож чадахгүй, Бурханыг дуулгавартай дагаж чадахгүй, эцэст нь шаардлага хангасан бүтээгдсэн зүйл ч болохгүй. Эдгээр зүйлийг хэчнээн сайн дагаж мөрдсөн ч хэрэв үнэнийг ойлгодоггүй бол чи үүргээ стандартад нийцэхүйц байдлаар гүйцэтгэж чадахгүй. Тэгвэл чи Бурханы нүдэнд хэн болох вэ? Чи Сатанд харьяалагддаг, үл итгэгч хэвээр байх болно. Ёс суртахуун сайтай, өндөр ёс зүйтэй гэх хүнд хэвийн хүн чанарын мөс чанар, эрүүл ухаан байгаа юу? Тэд үнэнийг үнэхээр хүлээн авч чадах уу? Тэд Бурханд итгэж, Бурханыг дагаж чадах уу? Яасан ч үгүй! Учир нь тэдний шүтдэг зүйл Сатан, диавол, дүр эсгэсэн гэгээнтнүүд, хуурамч ариун хүмүүс юм. Зүрх сэтгэл, яс махныхаа гүнд тэд үнэнээс залхаж, үнэнийг үзэн яддаг. Тиймээс тэд Бурханыг эсэргүүцдэг, Бурханд дайсагнадаг хүмүүс байж таарна. Диавол Сатаныг шүтдэг хүмүүс бол хамгийн биеэ тоосон, ихэрхүү, эрүүл ухаангүй хүмүүс—яс мах нь сатанлаг хор, сатанлаг тэрс үзэл, төөрөгдлөөр дүүрсэн хүн төрөлхтний доройтмол хүмүүс юм. Тэд Бурханы үг болон үнэнийг хармагцаа нүд нь улайж, уурлан хилэгнэж, диаволын үзэшгүй муухай царайг илчилдэг. Иймээс уламжлалт соёлыг хүндэлж, нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдал гэх зэрэг ийм уламжлалт төөрөгдөлд сохроор итгэдэг хүмүүс үнэнээс залхаж, үнэнийг үзэн яддаг. Тэдэнд хэвийн хүн чанарын эрүүл ухаан огт байхгүй бөгөөд үнэнийг хэзээ ч хүлээн авахгүй. Нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдлын талаарх уламжлалт соёл, ёс суртахууны үгс нь үнэнтэй, Бурханы үгтэй огт нийцдэггүй. Хүмүүс энэ үнэт зүйлсийг хэчнээн нягт нямбай хэрэгжүүлж, хэчнээн сайн баримталлаа ч энэ нь хэвийн хүн чанарыг амьдран харуулахтай адилгүй. Учир нь хүмүүс завхарсан зан чанартай. Энэ бол бодит баримт. Тэд янз бүрийн сатанлаг сургаалаар дүүрэн бөгөөд “Хүн бүр өөрийгөө боддог, би үхэхээр чи үх” гэдэг нь хүмүүсийн уг чанар-мөн чанар болсон. Чи тэдгээрийг хэчнээн сайхан сонсогдохоор хэлж, хэл яриа чинь сүрлэг, онол чинь хэчнээн агуу байсан ч ёс суртахууны тухай уламжлалт соёлын эдгээр үгийг хэрэгжүүлэх боломжгүй. Нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдал зэрэг үнэт зүйлс дээр тулгуурлаж гаргасан бүх дүрэм журмыг дагаж мөрдсөн ч гэсэн чи гаднаа биеэ сайн авч явахаас цаашгүй. Харин Бурханд итгэх, Бурханыг дагах, үүргээ гүйцэтгэх, Бурханыг дуулгавартай дагах, түүнчлэн Бурхан болон үнэнд хандах хандлага, үзэл бодлын чинь тухайд гэвэл уламжлалт соёлын энэ үнэт зүйлс ямар ч нэмэргүй. Тэдгээр нь тэрслүү байдлыг чинь захирч, Бурханы талаарх үзлийг чинь өөрчилж чадахгүй, хүмүүсийн завхарсан зан чанарыг засаж ч чадахгүй, үүргээ гүйцэтгэхдээ хүмүүс хайнга, хааш яаш ханддаг асуудлыг шийдвэрлэж бүр ч чадахгүй. Эдгээр үнэт зүйл нь хүмүүсийн завхарсан зан байдлыг хязгаарлахад ямар ч тус нэмэргүй бөгөөд үндсэндээ хүмүүсийг хэвийн хүн чанарыг амьдран харуулахад хүргэж чаддаггүй.

Ихэнх хүн Бурханд дөнгөж итгэж эхэлж байхдаа Бурханд итгэх нь маш энгийн гэж боддог. Тэд Бурханд итгэж, Бурханыг дагах нь тэвчээртэй, хүлээцтэй байж сурах, өглөг өгч, бусдад туслахад бэлэн байх, үг яриа, үйлдэлдээ хянамгай байж, хэт биеэ тоосон зан гаргахгүй, эсвэл бусдад хэт хатуу хандахгүй байх явдал гэж боддог. Ийм маягаар биеэ авч явах юм бол Бурханы сэтгэл хангалуун байж, тэд үүргээ гүйцэтгэж байхдаа засалт, харьцалт туулахгүй, удирдагч юм уу ажилтан бол солигдож, халагдахгүй бөгөөд баталгаатай аврагдана гэж боддог. Бурханд итгэх нь үнэхээр ийм энгийн асуудал гэж үү? (Үгүй.) Ийм үзэл бодолтой цөөнгүй хүн байдаг ч эцэстээ тэдний үзэл санаа, үзэл бодол, амьдрал дээр биеэ авч явах байдал нь бүгд бүтэлгүйтлээр төгсдөг. Эцэст нь орчлон ертөнц дэх өөрийн байрыг мэддэггүй зарим хүн “Би хүн байж чадсангүй!” гэх ганц өгүүлбэрээр бүх зүйлийг дүгнэдэг. Тэд биеэ хүн шиг авч явах гэдгийг нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдлын үнэт зүйлсийг баримтлах явдал гэж боддог. Гэхдээ үүнийг биеэ хүн шиг авч явах явдал гэж хэлж болох уу? Энэ бол биеэ хүн шиг авч явах явдал биш; харин чөтгөрийн зан байдал юм. “Би хүн байж чадсангүй” гэж хэлдэг хүмүүсээс Би “Чи биеэ хүн шиг авч явсан гэж үү? Биеэ хүн шиг авч явах гэж оролдоо ч үгүй хэр нь яаж өөрийгөө ‘Би хүн байж чадсангүй’ гэж хэлж чадаж байна аа?” гэж асууна. Энэ нь нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдал гэх мэт уламжлалт соёлын үнэт зүйлс хүмүүс дээр чиг үүргээ гүйцэтгэж чадахгүй байгаа явдал болохоос, чи биеэ хүн шиг авч явж чадаагүй явдал биш. Хүмүүс Бурханы гэрт үүргээ гүйцэтгэхэд нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдал зэрэг эдгээр зүйл огт хэрэггүй, ямар ч ашиггүй. Нэг л мэдэхэд хүмүүс “Өө, нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдал ямар ч нэмэргүй! Биеэ авч явах нь энгийн, Бурханд итгэх ч бас маш энгийн, тийм ч төвөгтэй биш гэж би боддог байсан. Бурханд итгэхийг хэтэрхий энгийнээр бодож байснаа би одоо л ухаарч байна” гэсэн дүгнэлтэд эцэст нь хүрдэг. Тэд удаан хугацааны турш номлол сонссоныхоо дараа хүмүүс үнэнийг ойлгохгүй байж болохгүй гэдгийг ухаардаг. Хэрэв хүмүүс үнэний зарим талыг ойлгодоггүй бол тэр талаар алдаа гаргаж, харьцалт, бүтэлгүйтэл, шүүлт, гэсгээлт туулах магадлалтай. Өмнө нь зөв, сайн, эерэг, эрхэм гэж үздэг байсан зүйлс нь үнэний өмнө өчүүхэн, үнэ цэнгүй болдог. Нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдлын талаарх янз бүрийн бүх үг нь хүмүүсийн бодол санаа, үзэл бодол, түүнчлэн үйл хэргээ явуулах арга зам, арга хэрэгсэлд тодорхой хэмжээгээр нөлөөлсөн. Хүн төрөлхтнийг аврах Бурханы удирдлагын ажил байгаагүй, хүн төрөлхтөн Сатаны эрхшээл дор үргэлжлүүлэн амьдарсаар байсан бол харьцангуй эерэг зүйлс болох нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдал нь хүмүүсийн бодол санаа, нийгмийн уур амьсгал, нийгмийн орчинд жаахан эерэг үүрэг гүйцэтгэнэ. Ядаж л тэдгээр зүйл хүмүүсийг муу зүйл хийх, аллага үйлдэх, гал тавих, хүчиндэх, дээрэмдэх зэрэгт хүргэдэггүй. Гэсэн хэдий ч хүмүүсийг аврах Бурханы ажлын тухайд—нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдал—эдгээр зүйлийн аль нь ч хүн төрөлхтөнд Бурханы өгөхийг хүсдэг үнэн, зам эсвэл амьтай холбоогүй. Үүгээр ч зогсохгүй, нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдлын үнэт зүйлсээр дэмжигдсэн янз бүрийн үзэл санаа, хүмүүсийн ёс суртахууны зан төлөвт тавигдах шаардлага, хүмүүсийн ёс суртахууны зан төлөвт үзүүлэх нөлөөлөл, хязгаарлалтыг харвал эдгээрийн аль нь ч хүмүүсийг Бурхан руу эргэн очиход хөтлөх, эсвэл амьдралын зөв замд чиглүүлэх үүрэг гүйцэтгээгүй. Харин үнэнийг эрэлхийлж, хүлээн авахад нь хүмүүст томоохон саад тотгор болсон. Өмнө нь бидний нөхөрлөж, задлан шинжилсэн ёс суртахууны тухай үгс—олсон мөнгөө халааслах хэрэггүй; бусдад туслаад таашаал ав; өөртөө хатуу, бусдад хүлээцтэй ханд; үзэн ядалтыг сайхан сэтгэлээр хариул; сайхан сэтгэлийг талархан хариулах ёстой; бусдын төлөө өөрийнхөө ашиг сонирхлыг золиосол, эмэгтэй хүн ариун журамтай, эелдэг, зөөлөн, ёс суртахуунтай байх ёстой; худгийн усыг уухдаа ухсан хүнийг нь хэзээ ч мартах ёсгүй—эдгээрийг бид үндсэндээ нөхөрлөлөөрөө тодорхой болгосон бөгөөд хүн бүр ядаж ерөнхий утгыг нь ойлгодог. Үнэн хэрэгтээ эдгээр үгтэй хамаатай ёс суртахууны аль ч тал нь хүмүүсийн сэтгэлгээг хорьдог. Хэрэв ийм зүйлсийг ялган таньж чадахгүй, эдгээр үгийн мөн чанарыг сайн ойлгож чадахгүй, эдгээр алдаатай үзэл бодлоо өөрчлөхгүй бол чи ёс суртахууны зан төлөвийн тухай эдгээр үгийг орхиж ч чадахгүй, нөлөөллөөс нь ангижирч ч чадахгүй. Хэрэв чи эдгээр зүйлийг орхиж чадахгүй бол Бурханаас ирэх үнэн, Бурханы үгийн шалгуур, хүмүүсийн ёс суртахууны зан төлөвийн талаарх Бүтээгчийн тодорхой шаардлагуудыг хүлээн авахад хэцүү байх бөгөөд Бурханы үгийг үнэний зарчим, шалгуур болгон мөрдөж, хэрэгжүүлэхэд хэцүү байх болно. Энэ ноцтой асуудал биш үү?

Өнөөдөр нөхөрлөлөө үргэлжлүүлж, ёс суртахууны зан төлөвийн талаарх дараагийн үгийг задлан шинжилцгээе: “Бусдыг цохихдоо нүүр лүү нь бүү алгад, бусдыг илчлэхдээ дутагдлыг нь бүү илчил.” Энэ нь хүмүүст Сатаны суулгасан бусадтай харилцах арга барилыг дүрсэлдэг. Бусадтай харилцахдаа бага зэрэг хөдлөх зай үлдээх ёстой гэсэн үг юм. Бусдад хэтэрхий хатуу хандах ёсгүй, урьдын алдааг нь сөхөж болохгүй, нэр хүндийг нь хадгалах ёстой, тэдэнтэй тогтоосон сайхан харилцаандаа сэв суулгаж болохгүй, тэдэнд өршөөнгүй хандах ёстой гэх мэт. Ёс суртахууны тухай энэ үг нь үндсэндээ хүмүүсийн хоорондох харилцааг журамласан нэг төрлийн ертөнцийн гүн ухааныг дүрсэлдэг. “Сайн найзуудынхаа алдааны талаар амаа хамхих нь урт удаан, сайхан нөхөрлөлийг бий болгодог” гэсэн ертөнцийн гүн ухааны нэг үг байдаг. Энэ нь ийм сайн найзуудын харилцаагаа хадгалахын тулд найзынхаа асуудлыг тодорхой харж байсан ч гэсэн тэр талаар амаа хамхих ёстой гэсэн үг. Тэд хүмүүсийн нүүр лүү алгадахгүй, дутагдлыг нь илчлэхгүй байх зарчмыг баримталдаг. Тэд бие биеэ мэхэлж, нэг нэгнээсээ нууцалж, бие биеийнхээ эсрэг далд явуулга хийдэг. Нэг нь нөгөөгөө ямар хүн болохыг тов тодорхой мэддэг хэдий ч ил тод хэлдэггүй, харин харилцаагаа хадгалж үлдэхийн тулд зальжин арга хэрэглэдэг. Хүн яагаад ийм харилцаагаа хадгалж үлдэхийг хүсдэг юм бол? Энэ нийгэмд, бүлэг дотроо дайсантай болж, өөрийгөө байнгын аюултай нөхцөл байдалд оруулахыг хүсэхгүйд учир нь байгаа юм. Хэн нэгний дутагдлыг нь илчилж, гомдоосны дараа тэр хүн чиний дайсан болж, чамд хор хүргэхийг мэдэх учраас, мөн өөрийгөө ийм нөхцөл байдалд оруулахыг хүсэхгүй учраас чи “Бусдыг цохихдоо нүүр лүү нь бүү алгад, бусдыг илчлэхдээ дутагдлыг нь бүү илчил” гэх ертөнцийн гүн ухааны үгийг хэрэглэдэг. Үүнийг харгалзан үзвэл, ийм харилцаатай хоёр хүнийг жинхэнэ найзууд гэж тооцох уу? (Үгүй.) Тэд жинхэнэ найзууд биш, бие биеийнхээ итгэлт хүн бүр ч биш. Тэгвэл энэ нь яг ямар харилцаа вэ? Энэ нь нийгмийн суурь харилцаа мөн биз дээ? (Мөн.) Нийгмийн ийм харилцаанд хүмүүс чин сэтгэлээсээ хэлэлцэж, гүн гүнзгий холбоо үүсгэж чаддаггүй, хэлэхийг хүссэн зүйлээ ч хэлдэггүй. Зүрх сэтгэлдээ байгаа зүйл, бусад хүнээс олж харсан асуудал, эсвэл бусад хүнд тус болох үгийг хэлж чаддаггүй. Харин оронд нь тэд бусдын тааллыг алдахгүйн тулд сайхан зүйлийг сонгож хэлдэг. Тэд үнэнийг хэлж, зарчмыг баримталж зүрхэлдэггүй, ингэснээрээ бусад хүн өөрт нь дайсагнасан бодолтой болохоос сэргийлдэг. Хэн ч өөрт нь заналхийлдэггүй бол тэр хүн харьцангуй тайван, амар амгалан амьдрах биш үү? Хүмүүс “Бусдыг цохихдоо нүүр лүү нь бүү алгад, бусдыг илчлэхдээ дутагдлыг нь бүү илчил” гэдэг үгийг сурталчилдгийн зорилго энэ мөн биз дээ? (Мөн.) Мэдээж, энэ бол өөрийгөө хамгаалж үлдэх зорилготой сэрэмжилсэн шинжтэй, амьд үлдэх шударга бус, ов мэхтэй арга зам юм. Ийм маягаар амьдраад хүмүүс юу дуртайгаа ярьж чадах итгэлт хүн, дотнын анд нөхөдгүй байдаг. Хүмүүсийн хооронд харилцан болгоомжилсон, харилцан нэгнээ ашиглаж, бие биенийхээ эсрэг хуйвалдах явдал байдаг ба хүн бүр тэр харилцаанаас хэрэгтэй зүйлээ авч байдаг. Тийм биш гэж үү? Угтаа бол “Бусдыг цохихдоо нүүр лүү нь бүү алгад, бусдыг илчлэхдээ дутагдлыг нь бүү илчил” гэдэг нь бусдын дургүйг хүргэж, дайсантай болохгүй байх, хэн нэгнийг гомдоохгүй байснаар өөрийгөө хамгаалах зорилготой. Энэ бол өөрийгөө шархлуулахгүйн тулд хүний хэрэглэдэг арга, техник юм. Мөн чанарынх нь энэ хэдэн талаас харахад “Бусдыг цохихдоо нүүр лүү нь бүү алгад, бусдыг илчлэхдээ дутагдлыг нь бүү илчил” гэсэн хүмүүсийн ёс суртахууны шаардлага нь эрхэм үг мөн үү? Энэ нь эерэг үг үү? (Үгүй.) Тэгвэл энэ нь хүмүүст юу зааж сургадаг вэ? Чи хэнийг ч гомдоож, шархлуулах ёсгүй, эс бөгөөс эцэст нь чи л шархална гэдгийг, мөн хэнд ч итгэж болохгүй гэдгийг заадаг. Хэрвээ чи аль нэг сайн найзаа гомдоовол үерхэл нөхөрлөл чинь чимээгүйхэн өөрчлөгдөж эхэлнэ: Тэд чиний дотнын, сайн найз байснаа танихгүй хүн, эсвэл дайсан чинь болно. Хүмүүст ингэж авирлахыг заагаад ямар асуудлыг шийдвэрлэж чадах вэ? Ийм маягаар авирлаад дайсантай болохгүй, тэр ч байтугай дайснаа хэдээр цөөллөө ч гэсэн, ингэлээ гээд хүмүүс чамайг биширч, сайшааж, үргэлж анд найз хэвээр байх уу? Энэ нь ёс суртахууны стандартад бүрэн нийцдэг үү? Сайндаа л энэ нь ертөнцийн гүн ухаанаас хэтрэхгүй. Ийм үг, хэрэгжүүлэлтийг баримтлах нь ёс суртахуун сайтайд тооцогдох уу? Огтхон ч үгүй. Зарим эцэг эх үр хүүхдүүддээ ингэж зааж сургадаг. Хүүхэд нь хаа нэгтээ явж байгаад зодуулчихвал тэд хүүхдэдээ “Дорой амьтан. Яагаад зодолдоогүй юм бэ? Чамайг цохих юм бол зүгээр л өшиглө!” гэж хэлдэг. Энэ нь зөв үү? (Үгүй.) Үүнийг юу гэж нэрлэдэг вэ? Өдөөн хатгах гэж нэрлэдэг. Өдөөн хатгахын зорилго юу вэ? Хохирлоос зайлсхийж, бусдыг завших. Хэрвээ хүн чамайг цохих юм бол сайндаа л хоёр өдөр өвдөнө; харин чи түүнийг өшиглөвөл үр дагавар нь бүр ч ноцтой байх бус уу? Хэн ийм үр дүнд хүргэсэн байх вэ? (Эцэг эх нь өдөөн хатгаснаар.) Тиймээс “Бусдыг цохихдоо нүүр лүү нь бүү алгад, бусдыг илчлэхдээ дутагдлыг нь бүү илчил” гэх үгийн шинж чанар үүнтэй зарим талаар төстэй биш үү? Энэ үгийн дагуу бусад хүнтэй харилцах нь зөв үү? (Үгүй.) Үгүй, зөв биш. Энэ өнцгөөс үүнийг харвал энэ нь хүмүүсийг өдөөн хатгаж байгаа хэрэг биш үү? (Тийм ээ, мөн.) Энэ нь хүмүүст бусадтай харилцахдаа ухаалаг байх, хүмүүсийг ялган таньж чаддаг байх, хүмүүс, зүйлсийг зөвөөр харах, хүмүүстэй ухаалгаар харилцахыг зааж сургадаг уу? Сайн хүмүүстэй, хүн чанартай хүмүүстэй уулзвал тэдэнд чин сэтгэлээсээ хандаж, чадаж байвал тусалж, чадахгүй бол хүлээцтэй байж, зөв зохистой хандаж, дутагдлыг нь хүлцэж, чиний талаарх буруу ойлголт, шүүлтийг нь тэвчиж сурч, давуу тал, сайн чанараас нь суралцах ёстой гэж зааж сургадаг уу? Энэ нь хүмүүст ийм зүйл зааж сургадаг уу? (Үгүй.) Тэгвэл энэ үгийн хүмүүст зааж сургасан зүйлээс эцэстээ ямар үр дүн гардаг вэ? Энэ нь хүмүүсийг илүү үнэнч шударга болгодог уу, эсвэл илүү ов мэхтэй болгодог уу? Энэ нь хүмүүсийг илүү ов мэхтэй болоход хүргэдэг: хүмүүсийн зүрх сэтгэл холдож, хоорондох зай нь ихсэж, харилцаа нь ярвигтай болдог; энэ нь хүмүүсийн нийгмийн харилцаа ярвигтай байдагтай адилхан. Хүмүүсийн хоорондох чин сэтгэлийн харилцаа алдагдаж, харилцан болгоомжилсон сэтгэлгээ үүсдэг. Ийм маягаар хүмүүсийн харилцаа хэвийн хэвээр байж чадах уу? Нийгмийн уур амьсгал сайжрах уу? (Үгүй.) Тиймээс “Бусдыг цохихдоо нүүр лүү нь бүү алгад, бусдыг илчлэхдээ дутагдлыг нь бүү илчил” гэх үг илт буруу юм. Хүмүүст ингэж зааж сургах нь тэднийг хэвийн хүн чанарыг амьдран харуулахад хүргэж чадахгүй; түүнчлэн, хүмүүсийг илэн далангүй, шулуун шударга, чин үнэнч болгож чадахгүй. Энэ нь ямар нэг эерэг үр дүнд хүрч яасан ч чадахгүй. 

“Бусдыг цохихдоо нүүр лүү нь бүү алгад, бусдыг илчлэхдээ дутагдлыг нь бүү илчил” гэх үг хоёр үйлдлийг хэлдэг: нэг нь цохих, нөгөө нь илчлэх. Хүмүүсийн бусадтай харилцах хэвийн харилцаанд хүнийг цохих нь зөв үү, буруу юу? (Буруу.) Бусадтай харилцахдаа хэн нэгнийг цохих нь хэвийн хүн чанарын илрэл, зан авир мөн үү? (Биш.) Нүүр лүү нь алгадсан ч бай, эсвэл өөр хаа нэгтээ нь цохисон ч бай, хүмүүсийг цохих нь гарцаагүй буруу. Тиймээс “Бусдыг цохихдоо нүүр лүү нь бүү алгад” гэх үг угаасаа буруу. Энэ үгийн дагуу бол хүний нүүр лүү алгадах нь илт буруу боловч өөр газар нь цохивол зөв, учир нь алгадсаны дараа нүүр улайж, хавдаж, гэмтдэг. Энэ нь тухайн хүнийг эвгүй, муухай харагдуулдаг, мөн маш бүдүүлэг, балмад, олиггүй байдлаар хүмүүст хандсаныг чинь харуулдаг. Тиймээс хүмүүсийг өөр газар нь цохивол эрхэм үү? Үгүй, тэр нь ч бас эрхэм биш. Үнэндээ энэ үгийн гол санаа нь хүнийг хаана нь цохих биш, харин “цохих” гэдэг үг нь өөрөө юм. Бусадтай харилцахдаа чи асуудалтай нүүр тулж, асуудлыг шийдэх арга зам болгон бусдыг үргэлж цохидог бол арга барил чинь өөрөө буруу байна. Энэ нь түргэн зангаас үүдэлтэй, хүн чанарын мөс чанар, эрүүл ухаанд үндэслэдэггүй, мэдээж үнэнийг хэрэгжүүлж, үнэн-зарчмыг даган мөрдөж буй хэрэг бүр ч биш. Зарим хүн бусдыг байхад нэр төрд нь халддаггүй, хэлэх үгэндээ хянамгай хандаж, бусдын нүүр лүү алгадахаас зайлсхийдэг ч тэдний ар хударгаар үргэлж бохир заль гаргаж, ширээн дээгүүр гар барилаа ч ширээн доогуураа өшиглөж, нүүрэн дээр нь сайхан зүйл хэлдэг ч ар хударгаар нь тэдний эсрэг хуйвалдаж, өө сэвээр нь нээнтэглэж, өшөө авах боломжийг хүлээж, зохиомлоор буруутгаж, явуулга хийж, цуу яриа тарааж, эсвэл тэдэн рүү дайрч довтлохын тулд зөрчилдөөн үүсгэж, бусад хүмүүсийг ашигладаг. Ийм башир арга нь хүний нүүр лүү алгадахаас хэчнээн илүү ноцтой вэ? Хүний нүүр лүү алгадахаас ч илүү ноцтой биш үү? Тэдгээр нь бүр ч илүү башир, харгис, хүн чанаргүй биш үү? (Тийм ээ, үнэн.) Тиймээс “Бусдыг цохихдоо нүүр лүү нь бүү алгад” гэх үг угаасаа утгагүй. Энэ үзэл бодол нь өөрөө хуурамч дүр эсгэлтийн сэжүүр бүхий алдаа эндэл юм. Энэ бол хоёр нүүртэй арга барил, бүр ч зэвүүцмээр, жигшүүртэй, үзэн ядмаар байдаг. Одоо бид хүмүүсийг цохих нь түргэн зангаас болдог гэдгийг ойлголоо. Юуны үндсэн дээр чи хэн нэгнийг цохидог вэ? Энэ нь хуулиар зөвшөөрөгддөг үү, эсвэл Бурханы олгосон эрх үү? Аль нь ч биш. Тэгвэл яагаад хүмүүсийг цохино гэж? Хэрвээ чи хэн нэгэнтэй хэвийн харилцаж чадвал зөв арга ашиглан түүнтэй эвтэй байж, харилцаж чадна. Хэрвээ чи эвтэй байж чадахгүй бол түргэн зангаар авирлах юм уу зодолдох шаардлагагүйгээр тус тусынхаа замаар явж болно. Хүн чанарын мөс чанар, эрүүл ухааны цар хүрээнд энэ нь хүмүүсийн хийдэг зүйл байх ёстой. Чи түргэн зангаар авирламагцаа тухайн хүний нүүрийг алгадалгүй, өөр газар нь цохисон байлаа ч энэ нь ноцтой асуудал. Энэ нь хэвийн харилцах арга зам биш. Дайснууд ингэж харилцдаг, энэ нь хүмүүсийн харилцдаг хэвийн арга зам биш. Энэ нь хүн чанарын эрүүл ухааны хүрээнээс давсан байдаг. “Бусдыг илчлэхдээ дутагдлыг нь бүү илчил” гэдгийн “илчлэх” гэдэг үг сайн уу, муу юу? “Илчлэх” гэдэг үг Бурханы үгээр хүмүүсийг илчилж, ил болгохыг хэлдэгтэй адилхан утгатай юу? (Үгүй.) Хүний хэлэнд оршиж буй “илчлэх” гэдэг үгэнд Миний ойлгож байгаагаар ийм утга байхгүй. Үүний мөн чанар нь зарим талаар хорлонтой байдлаар илчлэх явдал; энэ нь хүмүүсийн асуудал, дутагдал, бусдын мэдэхгүй зарим зүйл, зан авир, эсвэл цаана нь явагдаж байгаа далд явуулга, санаа, үзэл бодлыг илчлэх гэсэн утгатай. “Бусдыг илчлэхдээ дутагдлыг нь бүү илчил” гэдэг үгэн дэх “илчлэх” гэдгийн утга энэ юм. Хэрвээ хоёр хүн хоорондоо маш нийцтэй, ямар ч хориг саадгүйгээр бие биеийнхээ итгэлийг хүлээсэн бөгөөд нэг нь нөгөөдөө ашиг тустай, дэмтэй байж чадна гэж найддаг бол зэрэгцэж суугаад бие биеийнхээ асуудлыг илэн далангүй, чин сэтгэлээсээ ярилцах нь хамгийн сайн. Ингэх нь зөв бөгөөд бусдын дутагдлыг илчилж байгаа хэрэг биш. Хэрвээ чи нөгөө хүнийхээ асуудлыг олж мэдсэн боловч чиний зөвлөгөөг хараахан хүлээж авч чадахгүй гэдгийг харж байгаа бол маргаан, зөрчлөөс зайлсхийхийн тулд зүгээр л дуугүй өнгөр. Хэрвээ чи түүнд туслахыг хүсэж байгаа бол эхлээд санаа бодлыг нь асууж, “Чамд жаахан асуудал байгааг би хараад хэдэн зөвлөгөө өгөхийг хүссэн юм. Хүлээж авч чадах эсэхийг чинь би мэдэхгүй. Хүлээж авна гэвэл би хэлье. Хүлээж авахгүй бол би одоохондоо амаа хамхиад, юу ч хэлэхгүй” гэж хэлж болно. Хэрвээ тэр “Би чамд итгэж байна. Чи юу ч хэлсэн дэндүүлэхгүй; би хүлээж авч чадна” гэж хэлбэл чамд зөвшөөрөл өгсөн гэсэн үг бөгөөд тэр үед чи асуудлыг нь нэг нэгээр нь хэлж өгч болно. Тэрээр хэлсэн зүйлийг чинь бүрэн хүлээж аваад зогсохгүй үүнээс ашиг тус хүртэж, та хоёр хэвийн харилцаагаа хадгалж үлдэж чадна. Ингэх нь бие биедээ чин сэтгэлээсээ хандаж байгаа хэрэг мөн биз дээ? (Мөн.) Энэ бол бусадтай харилцах зөв арга барил; энэ нь бусдын дутагдлыг илчлэх явдал биш. Яригдаж байгаа үгийн тухайд “бусдын дутагдлыг илчлэхгүй” байх гэдэг нь юу гэсэн үг вэ? Энэ нь бусдын дутагдлыг ярихгүй байх, хамгийн их цээрлэдэг асуудлуудыг нь ярихгүй, асуудлынх нь мөн чанарыг ил болгохгүй, улайм цайм илчлэхгүй байх гэсэн үг. Энэ нь зүгээр л өнгөцхөн үг хэлж, бүх хүний голчлон хэлдэг зүйлийг хэлж, тухайн хүний аль хэдийн ухамсарлаж чадах зүйлийг хэлж, өмнө нь хийсэн алдаа, эмзэг асуудлыг нь илчлэхгүй байх гэсэн үг юм. Хэрвээ чи ийм маягаар үйлдвэл энэ нь нөгөө хүнд ямар ашигтай вэ? Магадгүй чи түүнийг гомдоож, дайснаа болгохгүй байж болох ч хийсэн зүйл чинь түүнд яагаад ч хэрэгтэй, ашиг тустай биш. Тиймээс “бусдын дутагдлыг бүү илчил” гэдэг хэллэг нь өөрөө зайлсхийсэн, бусдад чин сэтгэлээсээ ханддаггүй, нэг төрлийн арга заль юм. Ийм маягаар үйлдэх нь ёрын муу санаа зорилго өвөрлөж байгаа хэрэг гэж хэлж болно; ингэх нь бусадтай харилцах зөв арга зам биш. Шүтлэггүй хүмүүс бүр “бусдыг илчлэхдээ дутагдлыг нь бүү илчил” гэдгийг эрхэм ёс суртахуунтай хүний хийх зүйл гэж үздэг. Энэ нь мэдээж бусадтай харилцах ов мэхтэй арга барил бөгөөд хүмүүс өөрийгөө хамгаалахдаа үүнийг хэрэглэдэг. Энэ бол харилцааны зөв хэв маяг яавч биш. Бусдын дутагдлыг илчлэхгүй байх нь өөрөө чин сэтгэлийнх биш, бусдын дутагдлыг илчлэх нь далд санаа зорилго агуулж байх боломжтой. Ерөнхийдөө ямар нөхцөл байдалд хүмүүс бусдын дутагдлыг илчилж байгааг харж болох вэ? Жишээ нь: Нийгэм дээр хоёр нэр дэвшигч тодорхой албан тушаалд өрсөлдөж байвал тэд нэг нэгнийхээ дутагдлыг илчилнэ. Нэг нь: “Чи зарим муу зүйл хийсэн, өчнөөн их мөнгө шамшигдуулсан” гэж хэлнэ, харин нөгөөх нь: “Чи өчнөөн олон хүнийг хохироосон” гэнэ. Тэд нэг нэгнийхээ талаар ийм зүйлийг илчилдэг. Энэ нь бусдын дутагдлыг илчилж байгаа хэрэг мөн үү? (Тийм ээ, мөн.) Улс төрийн тавцан дээр нэг нэгнийхээ дутагдлыг илчилдэг хүмүүс бол улс төрийн өрсөлдөгчид, харин эгэл жирийн хүмүүс тэгэх юм бол тэд дайснууд. Хар ярианы үгээр бол энэ хоёр хүн хоорондоо таардаггүй гэж хэлж болно. Тэд уулзах бүрдээ маргалдаж, бие биенийхээ дутагдлыг илчилж, нэг нэгнээ шүүж, яллаж, тэр ч байтугай хий хоосноос асуудал үүсгэж, хуурамчаар буруутгаж эхэлдэг. Нөгөө хүнийх нь хэрэг явдалд ямар нэгэн эргэлзээтэй зүйл байгаа л бол тэд нөгөө хүнээ илчилж, яллана. Хэрвээ хүмүүс бие биенийхээ талаар олон зүйлийг илчилдэг ч нөгөөгийнхөө дутагдлыг илчилдэггүй бол энэ нь эрхэм зүйл мөн үү? (Биш.) Биш, гэхдээ хүмүүс энэ итгэл үнэмшлийг эрхэм ёс суртахууны зан төлөв гэж үзээд, магтдаг, үнэндээ энэ нь жигшүүртэй! “Бусдыг цохихдоо нүүр лүү нь бүү алгад, бусдыг илчлэхдээ дутагдлыг нь бүү илчил” гэх үг өөрөө ямар ч эерэг зүйлийг дэмжиж чаддаггүй. Энэ нь ядаж л ёс суртахууны магтууштай зан төлөвийг дэмждэг “Сайхан сэтгэлийг талархан хариулах ёстой”, “Үзэн ядалтыг сайхан сэтгэлээр хариул”, “Эмэгтэй хүн ариун журамтай, эелдэг, зөөлөн, ёс суртахуунтай байх ёстой” гэх үгстэй адилгүй. “Бусдыг цохихдоо нүүр лүү нь бүү алгад, бусдыг илчлэхдээ дутагдлыг нь бүү илчил” гэх илэрхийлэл нь сөрөг зан авирыг өдөөдөг, хүмүүст ямар ч эерэг чиг үүрэг гүйцэтгэдэггүй, ёс суртахууны зан төлөвийн талаарх үг юм. Энэ нь хүмүүст энэ дэлхийд амьдрахдаа биеэ авч явах зөв арга зам, зарчмыг заадаггүй. Тийм мэдээлэл огт өгдөггүй. Нүүрнээс өөр газар нь цохиход зүгээр мэт, бусдын нүүрийг алгадахгүй байх тухай л хүмүүст хэлдэг. Тэднийг хүссэнээрээ л цохь; амьсгалж л байгаа бол тэднийг хөх няц, эрэмдэг зэрэмдэг, эсвэл бүр хагас үхлүүт болгож орхи. Хүмүүс хоорондоо зөрчилдөөнтэй байх үедээ, дайснууд юм уу улс төрийн өрсөлдөгчид уулзах үедээ нэг нэгнийхээ дутагдлыг л биш бол, хүссэн бүхнээ илчилж болно. Энэ ямар гээч хэв маяг вэ? Та нар өмнө нь энэ үгтэй нэлээд санал нийлдэг байсан уу? (Тийм.) Хоёр хүн хэрүүл хийж, маргалдаж эхэллээ гэе. Нэг нь “Танай нөхөр хүүхдийн чинь эцэг биш гэдгийг би мэднэ” гэхэд нөгөө нь “Танай бизнес ямар аргаар мөнгө олдгийг би мэднэ шүү” гэдэг. Зарим хүн тэдний маргааны талаар сэтгэгдлээ хэлж, “Бусдыг цохихдоо нүүр лүү нь бүү алгад, бусдыг илчлэхдээ дутагдлыг нь бүү илчил. Тэд нэг нэгнийхээ цөөн хэдэн дутагдал, гэм буруутай нууцыг олж мэдээд, том шуугиан дэгдээж байгааг хараач. Ямар арчаагүй зан авир вэ! Ёс жудаг ч байхгүй. Чи хүмүүст ядаж жаахан хүндлэл үзүүлэх ёстой, эс бөгөөс тэд ирээдүйд яаж биеэ авч явж чадах юм бэ?” гэдэг. Ийм сэтгэгдэл хэлэх нь зөв үү, буруу юу? (Буруу.) Энэ нь бүр өчүүхэн төдий ч эерэг үр нөлөөтэй юу? Өчүүхэн төдий ч болов үнэнд нийцдэг үү? (Үгүй.) Ийм үг хэлдэг хүн ямар үзэл санаа, үзэл бодолтой байж таарах вэ? Үнэнийг ойлгосон, зөв шударга байдлын мэдрэмжтэй хүнээс ийм үг гарах уу? (Үгүй.) Ямар үндэслэлээр ийм үг гарсан бэ? “Бусдыг цохихдоо нүүр лүү нь бүү алгад, бусдыг илчлэхдээ дутагдлыг нь бүү илчил” гэх уламжлалт соёлын үзэл санаа бүрэн нөлөөлсөн учраас ингэж хэлсэн үү? (Тийм.) Ийм сэтгэгдэл нь тэр чигтээ уламжлалт соёлын энэ үзэл санаа, үзэл бодолд үндэслэсэн байдаг. 

Бидний сая ярьсан хоёр хүний хоорондох маргааны тухайд, энэ асуудлыг Бурханд итгэдэг хүний өнцгөөс авч үзвэл Бурханы үгийн дагуу, үнэнийг шалгуураа болгон үүнд хэрхэн хандах ёстой вэ? Энэ нь хүмүүсийн эргэцүүлэх ёстой асуудал биш үү? (Тийм ээ, мөн.) Энэ нь та нарын эргэцүүлэх ёстой зүйл юм. Итгэгчид ямар зарчим баримтлах ёстой вэ? Тэд тэр чигтээ Бурханы үгийн дагуу, үнэнийг шалгуураа болгон хүмүүс, зүйлсийг харж, биеэ авч явж, үйлдэх ёстой. Ах, эгч нарын хооронд хэрүүл маргаан гарвал бие биедээ хүлээцтэй, тэвчээртэй байж, хайраар хандах ёстой. Тэд эхлээд эргэцүүлж, өөрсдийгөө мэдэж аваад, дараа нь Бурханы үгэн дэх үнэний дагуу асуудлыг шийдвэрлэх ёстой, тэгснээр тэд алдаагаа танин мэдэж, махан биеийг хаяж, үнэн-зарчмын дагуу бусдад хандаж чадна. Ийм маягаар тэд асуудлыг үндсээр нь шийдвэрлэнэ. Та нар энэ асуудлыг нэгд нэггүй ойлгодог болох ёстой. “Бусдыг цохихдоо нүүр лүү нь бүү алгад; бусдыг илчлэхдээ дутагдлыг нь бүү илчил” гэх үг бол хүн чанарыг хэмжих стандарт биш, зөвхөн амьдралын гүн ухааны үндсэн санаа бөгөөд хүмүүсийн завхарсан зан авирыг хязгаарлаж огт чадахгүй. Энэ үг ямар ч утгагүй, итгэгчид ийм дүрмийг даган мөрдөх шаардлагагүй. Хүмүүс Бурханы үг болон үнэн-зарчмын дагуу бие биетэйгээ харилцах ёстой. Тэр нь итгэгчдийн баримтлах ёстой зүйл юм. Хүмүүс Бурханд итгэдэг мөртөө уламжлалт соёлын үзэл бодол, сатанлаг гүн ухаанд итгээд, хүмүүсийг хэмжих, бусдыг хязгаарлах, эсвэл өөрсдөдөө шаардлага тавихдаа “Бусдыг цохихдоо нүүр лүү нь бүү алгад; бусдыг илчлэхдээ дутагдлыг нь бүү илчил” гэх мэт уламжлалт соёлын санааг ашигласаар байдаг бол тэр нь утгагүй, хөгийн бөгөөд тэд үл итгэгчид юм. “Бусдыг цохихдоо нүүр лүү нь бүү алгад; бусдыг илчлэхдээ дутагдлыг нь бүү илчил” гэх үг бол найзуудтайгаа харилцах сатанлаг гүн ухаан бөгөөд хүн хоорондын харилцааны үндсэн, гол асуудлыг шийдвэрлэж чадахгүй. Тиймээс энэ үг бол хамгийн өнгөц дүрэм журам, хамгийн өнгөц амьдралын гүн ухаан билээ. Энэ нь үнэн-зарчмын стандараас хол дутуу, ийм өнгөц дүрэм журмыг даган мөрдсөнөөр юунд ч хүрч чадахгүй, ямар ч утга учиргүй юм. Ингэж хэлж болох уу? (Тийм ээ, болно.) Ах, эгч нарын хооронд хэрүүл маргаан гарахад ямар зарчмаар энэ асуудлыг авч үзэж, шийдвэрлэх ёстой вэ? Уламжлалт соёлын дүрэм журмыг баримтлах уу, эсвэл Бурханы үгэн дэх үнэнийг зарчим болгон авч үзэх үү? Үзэл бодлоо Надад хэл дээ. (Юун түрүүнд бид тэдний маргаан, хуумгай буруушаалтын уг чанарыг Бурханы үгийн дагуу задлан шинжилж, мэдэж авч, эдгээр нь завхарсан зан чанарын илэрхийлэл гэдгийг таних ёстой. Дараа нь бид холбогдох хэрэгжүүлэлтийн замыг тэдэнтэй нөхөрлөх ёстой. Тэд бие биедээ хайраар хандах ёстой, мөс чанар, эрүүл ухаантай байх ёстой, хэлдэг, хийдэг зүйл нь бусдыгаа хохироохын оронд босгон байгуулдаг байх ёстой. Хэрвээ нөгөө хүн нь дутагдалтай бол, эсвэл алдаа гаргасан бол дайрч давшилж, шүүж, яллахын оронд чадах зүйлээрээ тусалснаар зөв хандах ёстой.) Энэ нь хүмүүст туслах нэг хэлбэр юм. Тэгвэл тэдэнд тусалж, маргааныг нь шийдвэрлэхийн тулд юу хэлж болох вэ? (Тэд чуулганд маргалдаж байгаа нь өөрөө ариун хүмүүст зохихгүй, Бурханы шаардлагад нийцэхгүй. Тиймээс бид тэдэнтэй нөхөрлөж, “Хүн асуудалтай байгааг олж харах үедээ та нар тусалж чадахаар бол тусал. Тусалж чадахгүй бол маргалдах шаардлагагүй, эс бөгөөс энэ нь чуулганы амьдралыг үймүүлнэ, удаа дараа сануулсан ч хэвээрээ байвал чуулган захиргааны зарлигийн дагуу үүнийг зохицуулна” гэж хэлэх ёстой.) Чуулганы амьдралыг үймүүлдэг хүмүүсийг хэрхэн зохицуулахаа та нар бүгдээрээ мэддэг юм шиг байгаа ч хүмүүсийн хоорондох маргааныг хэрхэн зохицуулах, эсвэл тэднийг зохицуулахдаа Бурханы аль үгийг ашиглах ёстойгоо төдийлөн мэдэхгүй хэвээр—асуудлыг шийдвэрлэхдээ Бурханы үг болон үнэн-зарчмыг хэрхэн ашиглахаа мэдэхгүй хэвээр байна. Ийм хэрэг явдал дээр хоёр тал тус бүрдээ ямар асуудалтай байдаг вэ? Хоёулаа завхарсан зан чанартай байдаг уу? (Тийм.) Хоёулаа завхарсан зан чанартай гэдгийг нь харгалзан үзээд, маргаан дэгдэх үед тус бүрээс нь ямар завхарсан зан чанар гарсан, эх сурвалж нь юу байсныг хар. Харуулсан завхарсан зан чанарыг нь тогтоож, дараа нь Бурханы үгийг ашиглан тэдгээрийг илчилж, задлан шинжил, ингэснээр тэр хоёр хоёулаа Бурханы өмнө буцан очиж, Бурханы үгийн дагуу өөрсдийгөө мэдэж авна. Тэгвэл тэдэнтэй нөхөрлөх ёстой гол зүйл юу вэ? Чи: “Хэрвээ та хоёр Бурханы дагалдагчид гэдгээ хүлээн зөвшөөрч байгаа бол битгий маргалд, учир нь хэрүүл маргаан асуудлыг шийдвэрлэж чадахгүй. Бурханд итгэж, Бурханыг дагадаг хүмүүст тийм маягаар битгий ханд, шүтлэггүй хүмүүс бусдад ханддагийн адилаар ах эгч нартаа бүү ханд. Тэгж хандах нь Бурханы хүсэлд нийцдэггүй. Бурхан хүмүүсээс бусдад яаж хандахыг шаарддаг вэ? Бурханы үг маш тодорхой байдаг: Өршөөнгүй, хүлээцтэй, тэвчээртэй байж, нэг нэгнээ хайрла. Нөгөө хүн чинь ноцтой асуудалтайг харж, хийсэн зүйлд нь сэтгэл дундуур байгаа бол чи өршөөнгүй, хүлээцтэй, тэвчээртэй хандлагаар ухаалаг, үр дүнтэй байдлаар энэ талаар нөхөрлөх ёстой. Хэрвээ тэр хүн энийг хариуцаж, хүлээн зөвшөөрч, Бурханаас хүлээн авч чадвал сайн хэрэг. Харин тэрээр Бурханаас хүлээн авч чадахгүй бол чи мөн л хариуцлагаа биелүүлсэн байх болно, тэр хүн рүү түргэн зангаар дайрч давшлах шаардлагагүй. Ах, эгч нар маргалдаж, нэг нэгнийхээ дутагдлыг илчлэх нь ариун хүмүүст байвал зохих зан авир биш, бас Бурханы хүсэлд нийцдэггүй. Итгэгчид ингэж авирлах ёсгүй. Буруутгагдаж байгаа хүний хувьд бол чи өөрийгөө ухаалаг авирласан, нөгөө хүнд шүүмжлүүлэх ёсгүй гэж бодож байгаа ч гэсэн хувийн өрөөсгөл хандлагаа орхиод, тухайн асуудал болон нөгөө талын буруушаалттай тайвнаар, нээлттэй сэтгэлээр нүүр тулах ёстой. Чи түргэн зангаар тэмцэлдэж хэзээ ч болохгүй. Хэрвээ та хоёр хоёулаа түргэн зан гаргаж, биеэ барьж чадахгүй байгаа бол эхлээд тухайн нөхцөл байдлаас өөрсдийгөө салгах ёстой. Сатаны урхинд орж, уруу таталтад нь автахгүйн тулд тайвширч, тэр асуудлын араас хөөцөлдөхөө боль. Та нар ганцаараа залбирч, Бурханы өмнө очин тусламж хүсэж, Бурханы үгийг ашиглан асуудлаа шийдвэрлэхээр чармай. Адгуу авирлаж, хуумгай юм хэлэхгүйгээр хоёулаа тайвширч, бие биедээ тайвнаар, ухаалгаар хандаж чадвал зөвшилцөлд хүрэх хүртлээ маргаантай асуудлаа хамтдаа нөхөрлөж, Бурханы үгээр нэгдэж, асуудлыг шийдвэрлэж чадна” гэх мэтийн зүйл хэлж магадгүй. Тэр нь хэлэхэд зохистой зүйл байх бус уу? (Тийм.) Үнэндээ хоёр хүн маргалдахад хоёулаа л завхарсан зан чанараа гаргадаг, хоёулаа л түргэн зангаа харуулдаг. Энэ нь бүгд сатанлаг зан авир. Хэн нэгнийх зөв, эсвэл буруу биш, алиных нь ч зан авир үнэнтэй нийцдэггүй. Хэрвээ чи энэ асуудлыг Бурханы үг болон үнэний дагуу авч үзэж, зохицуулсан бол маргаан үүсэхгүй байх байсан. Нэг тал нь л Бурханы үгийн дагуу хүмүүс, зүйлсийг харж, биеэ авч явж, үйлдэж чадсан бол маргаан гарахгүй байх байлаа. Тиймээс хоёр хүн бие биенийхээ дутагдлыг илчилж, нэг нэгнийхээ нүүр лүү алгадаж байвал хоёулаа л түргэн зантай ширүүн хүмүүс юм. Аль аль нь сайн биш; хэнийх нь ч зөв биш, хэнийх нь ч буруу биш. Зөв, бурууг хэмжих үндэс юу вэ? Энэ нь тухайн асуудалд ямар үзэл бодол, байр сууринаас хандаж байгаа, сэдэл чинь юу болох, Бурханы үгэнд үндэслэсэн эсэх, хийдэг зүйл чинь үнэнд нийцдэг эсэхээс хамаарна. Мэдээж та нарын маргааны ар дахь сэдэл чинь нөгөө хүнээ дарж, дийлэхийн төлөө байдаг. Та нар муухай үгээр бие биеэ илчилж, шархлуулдаг. Чиний илчилж буй зүйл зөв эсэх нь хамаагүй, маргааны чинь санаа зөв, буруу эсэх нь ч хамаагүй—та нар энэ асуудлыг Бурханы үгийн дагуу, үнэнийг шалгуураа болгон шийдвэрлэдэггүй, адгуу зан гаргаж, үйлдлийн чинь арга барил, зарчим тэр чигтээ түргэн занд суурилж, завхарсан сатанлаг зан чанарынхаа албадлагаар ингэж үйлдсэн учраас хэнийх нь зөв, хэн нь давуу талтай, хэн сул талтай байх нь хамаагүй, үнэн хэрэгтээ та хоёр хоёулаа буруутай бөгөөд хоёулаа хариуцлага үүрнэ. Та нарын асуудлыг зохицуулж буй байдал чинь Бурханы үгэнд үндэслэдэггүй. Та хоёр хоёулаа тайвшраад, асуудлаа анхааралтай бодолцон үзэх ёстой. Хоёулаа Бурханы өмнө тайван байж, яарч сандралгүйгээр асуудлыг шийдэж чадсан цагт л тайван, уужуу суугаад, энэ талаар нөхөрлөж чадна. Хоёр хүн хоёулаа Бурханы үг, үнэн-зарчимд үндэслэн хүмүүс, зүйлсийг харж, биеэ авч явж, үйлдэж байгаа л бол тодорхой асуудлын талаарх үзэл санаа, үзэл бодол нь хэчнээн өөр байх нь хамаагүй, үнэндээ яриад байх жинхэнэ санал зөрөлдөөн байхгүй, ямар ч асуудалгүй. Тэд Бурханы үг болон үнэнийг зарчмаа болгон санал зөрөлдөөнөө шийдвэрлэж байгаа л бол эцэстээ гарцаагүй эвлэрч, санал зөрөлдөөнөө шийдвэрлэж чадна. Та нар ингэж асуудлаа шийдвэрлэдэг үү? (Үгүй.) Та нар захиргааны арга хэмжээ авахаас гадна, асуудлыг шийдвэрлэхэд үнэнийг яаж ашиглахаа ер мэддэггүй. Тэгвэл асуудлыг бүхэлд нь шийдвэрлэх үндсэн арга зам юу вэ? Энэ нь хүмүүсээс санал зөрөлдөөнөө орхихыг шаардах явдал биш, харин санал зөрөлдөөнөө зөвөөр шийдвэрлэж, эв нэгдэлд хүрэх явдал юм. Санал зөрөлдөөнөө шийдвэрлэхийн үндэс юу вэ? (Бурханы үг.) Тийм ээ: Бурханы үгээс үндэслэл ол. Энэ нь хэнийх нь зөв, хэнийх нь буруу, хэн нь илүү, хэн нь дор, эсвэл хэн нь зөвтгөгдсөн, хэн нь зөвтгөгдөөгүйг шинжлэх биш, харин хүмүүсийн бодол санаа, үзэл бодлын асуудлыг шийдэх, өөрөөр хэлбэл, хүмүүсийн тодорхой асуудлыг зохицуулах эндүү бодол санаа, үзэл бодол, буруу арга замыг шийдвэрлэх явдал юм. Бурханы үгээс үндэслэл хайснаар, үнэн-зарчмыг ойлгосноор л асуудлыг үнэхээр шийдвэрлэж, хүмүүс бие биетэйгээ үнэхээр эв найртай амьдарч, эв нэгдэлд хүрч чадна. Эс бөгөөс, хэрвээ чи аливааг зохицуулахдаа “Бусдыг цохихдоо нүүр лүү нь бүү алгад; бусдыг илчлэхдээ дутагдлыг нь бүү илчил” гэх мэтийн уламжлалт соёлын үг, арга барил ашиглавал асуудал хэзээ ч шийдвэрлэгдэхгүй, ядаж л хүмүүсийн бодол санаа, үзэл бодлын хоорондох ялгаа шийдвэрлэгдэхгүй. Тиймээс хүн бүр Бурханы үгээс үндэслэл хайж сурах ёстой. Бурханы үг бүгд үнэн, ямар ч зөрчилдөөнтэй зүйл байхгүй. Тэдгээр нь бүх хүн, хэрэг явдал, зүйлийг хэмжих цорын ганц шалгуур юм. Хэрвээ хүн бүр Бурханы үгээс үндэслэл олж, аливаа зүйлийн талаарх үзэл бодол нь Бурханы үгтэй нэгдмэл болбол хүмүүс зөвшилцөлд хүрэхэд амархан байх бус уу? Хэрвээ хүн бүхэн үнэнийг хүлээн авч чадвал хүмүүсийн хооронд санал зөрөлдөөн байсаар байх уу? Маргаан гарсаар байх уу? “Бусдыг цохихдоо нүүр лүү нь бүү алгад; бусдыг илчлэхдээ дутагдлыг нь бүү илчил” гэх мэт бодол санаа, үзэл бодлоор хүмүүсийг хязгаарлах шаардлагатай хэвээр байх уу? Байхгүй, учир нь Бурханы үг бүх асуудлыг шийдвэрлэж чадна. Хүмүүс ямар ч санал зөрөлдөөнтэй байсан, хэчнээн олон өөр үзэл бодолтой байсан, бүгдийг нь Бурханы өмнө авчирч, Бурханы үгийн дагуу ялган таньж, задлан шинжлэх ёстой. Дараа нь тэдгээр нь үнэнтэй нийцэж байгаа эсэхийг тодорхойлох боломжтой болно. Хүмүүс үнэнийг ойлгох үедээ завхарсан хүн төрөлхтний ихэнх бодол санаа, үзэл бодол уламжлалт соёлоос үүдэлтэй, хүмүүсийн шүтдэг алдартай, агуу хүмүүсээс үүдэлтэй ч угтаа сатанлаг гүн ухаанаас гаралтай гэдгийг харж чадна. Тиймээс эдгээр алдаатай санаа, үзэл бодлыг шийдвэрлэхэд үнэндээ амархан. Би яагаад тэрийг шийдвэрлэхэд амархан гэж хэлдэг вэ? Учир нь, хэрвээ чи эдгээр хүний санаа, үзэл бодлыг Бурханы үгээр хэмжвэл тэдгээр нь бүгд утгагүй, байж болшгүй, бүтэшгүй гэдгийг олж мэднэ. Хэрвээ хүмүүс үнэнийг хүлээн авч чаддаг бол эдгээр зүйлийг орхиход амархан бөгөөд бүх асуудлыг үүний дагуу шийдвэрлэж болно. Асуудлыг шийдвэрлэсний дараа юунд хүрэх вэ? Хүн бүр өөрийн гэсэн санал бодол, хувийн, субъектив санаа, үзэл бодлоо орхиж чадна. Чи хэчнээн эрхэм, зөв гэж бодсон ч, тэдгээр нь хүмүүсийн дунд хэр удаан байсан нь хамаагүй, үнэнтэй нийцэхгүй л байгаа бол тэдгээрийг үгүйсгэж, орхих ёстой. Эцэст нь бүх хүн Бурханы үгийг өөрсдийн үндэс болгож, хүмүүсээс гаралтай юм бүхнийг үгүйсгэмэгц тэдний санаа, үзэл бодол нэгдмэл болох бус уу? (Тэгнэ.) Хүмүүсийн хүмүүс, зүйлсийг үзэх үзэл, түүнчлэн биеэ авч явах байдал, үйлдлийг тодорхойлдог санаа, үзэл бодол бүгд нэгдэх үед тэдний дунд ямар санал зөрөлдөөн байх вэ? Сайндаа л хоолны дэглэм, амьдралын зуршилд нь зарим нэг ялгаа байна. Гэхдээ хүмүүсийн завхарсан зан чанар, алхдаг зам, хүн төрөлхтний мөн чанартай холбоотой асуудлын тухайд гэвэл, хэрвээ хүмүүс Бурханы үгийг үндсээ болгож, үнэнийг шалгуураа болгох юм бол бүгд бие биетэйгээ нэгдэнэ. Дорнын хүн үү, Барууны хүн үү, хөгшин үү, залуу юу, эрэгтэй юу, эмэгтэй юу гэдэг чинь, эсвэл сэхээтэн, ажилчин, тариачин байна уу хамаагүй: Бурханы үгийн үнэний дагуу бусадтай харилцаж чадаж байгаа л бол хүмүүсийн дунд тэмцэл, зөрчилдөөн байсаар байх уу? Байхгүй. Тэгвэл “Бусдыг цохихдоо нүүр лүү нь бүү алгад; бусдыг илчлэхдээ дутагдлыг нь бүү илчил” гэх мэт хүүхдийн шаардлагыг хүмүүсийн маргааныг шийдвэрлэх шийдэл болгон тавьж болох уу? Тэр нь бие биетэйгээ харилцахдаа хүмүүсийн баримталдаг уриа лоозон байж чадах уу? Тийм өнгөц дүрэм журам хүн төрөлхтөнд ямар ч үнэ цэнгүй, тэр нь хүмүүсийн өдөр тутмын амьдралдаа хүмүүс зүйлсийг үзэх үзэл, биеэ авч явах байдал, үйлдэлд нөлөөлж чадахгүй. Бодоод үз дээ: Тийм биш гэж үү? (Тийм ээ.) Тэдгээр нь үнэнээс дэндүү хол, хүмүүс зүйлсийн талаарх хүний үзэл бодол, биеэ авч явах байдал, үйлдэлд ямар ч нөлөө үзүүлдэггүй учраас тэдгээрээс нэгмөсөн татгалзах ёстой.

Дээр нөхөрлөсөн зүйлээс харахад Бурханы үг болон үнэн нь бүх хүн, үйл явдал, зүйлийг хэмжих шалгуур бөгөөд хүн төрөлхтний уламжлалт соёл, ёс суртахууны судрууд нь Бурханы үг, үнэний өмнө ул үндэсгүй, дурдахад зохисгүй гэж баттай хэлж болох бус уу? (Тийм ээ.) Хүн төрөлхтний дээдэлдэг “Бусдыг цохихдоо нүүр лүү нь бүү алгад; бусдыг илчлэхдээ дутагдлыг нь бүү илчил” хэмээх ёс суртахууны тэр “эрхэм” шаардлагын тухайд гэвэл, хүмүүс одоо үүнийг ямар үзэл бодол, өнцгөөс харах ёстой вэ? Хүмүүс ийм үгийг үргэлжлүүлэн шүтэж, дуулгавартай дагах ёстой юу? (Үгүй.) Тэгвэл тэдгээрээс яаж татгалзах ёстой вэ? Эхлээд, ямар нэг зүйл тохиолдоход адгуу, түргэн зан бүү гарга. Хүн бүрд, бүх зүйлд зөв хандаж, тайвширч, Бурханы өмнө очиж, Бурханы үгээс үнэн-зарчмыг эрж хайж, хэрэгжүүлэлтийн замыг ол, тэгснээр чи “Бусдыг цохихдоо нүүр лүү нь бүү алгад; бусдыг илчлэхдээ дутагдлыг нь бүү илчил” хэмээх ёс суртахууны зан төлөвийн талаарх үгэнд хүлэгдэж, хязгаарлагдахын оронд яг Бурханы үгэнд үндэслэн хүмүүс, үйл явдалд хандаж чадна. Тийм маягаар амьдрах нь чиний хувьд илүү хялбар, илүү баяр хөөртэй байх биш үү? Хэрвээ хүмүүс үнэнийг хүлээн авдаггүй бол завхарсан зан чанарын хязгаарлалтаас ангижрах ямар ч аргагүй бөгөөд амьдарч буй бүлгийнхээ бусад хүмүүстэй харилцахад хэцүү байдаг. Чи тэр хүнийг дээрэлхдэггүй ч тэр чамайг дээрэлхэхийг хүсэж магадгүй. Чи хэн нэгэнтэй сайн харилцаатай байхыг хүсдэг ч тэр чамд үргэлж төвөг уддаг. Чи тодорхой хүмүүсээс сэрэмжилж, тэднээс зайлсхийдэг ч тэд юу ч болсон чамайг хөөж, төвөг удсаар байдаг. Хэрвээ чи үнэнийг ойлгодоггүй, Бурханы үгийн үндэслэлгүй бол эцсээ хүртэл тэдэнтэй тэмцэлдэхээс өөр яаж ч чадахгүй. Чи дийлдэшгүй дээрэлхүү хүнтэй тааралдвал “Эр хүн өшөөгөө авахад хэзээ ч оройтдоггүй” гэдэг үгийг дагахаас өөр аргагүй мэт санагдана. Чи түүнээс өшөө авах таатай боломжийг хүлээж, ухаалаг арга ашиглан түүнийг унагаана. Чи гомдлоо тайлж чадахаар үл барам, бас зөв шударга байдлын мэдрэмжтэй гэж бусдаар магтуулж, өөрийгөө боловсон хүн, тэр бол хорон санаатан гэж бусдад бодогдуулна. Чи энэ хандлагын талаар юу гэж бодож байна? Энэ нь дэлхий ертөнцөд биеэ авч явах зөв арга зам мөн үү? (Биш.) Одоо та нар ойлгож байна. Тэгвэл хэн нь сайн хүн бэ: боловсон хүн үү, эсвэл хорон санаатан уу? (Аль нь ч сайн биш.) Шүтлэггүй хүмүүст хүндлэгддэг тэр боловсон хүмүүст “хуурамч” хэмээх тодорхойлолт дутаж байна. Тэд бол “хуурамч боловсон хүмүүс.” Тэгвэл та нар юу ч хийлээ гэсэн боловсон хүн бүү бай, учир нь боловсон хүмүүс бүгд хуурамч. Тиймээс зөв замаар явахын тулд хүн яаж биеэ авч явах ёстой вэ? “Бусдыг цохихдоо нүүр лүү нь алгаддаггүй; бусдыг илчлэхдээ дутагдлыг нь илчилдэггүй” “жинхэнэ боловсон хүн” шиг авирлах нь зүгээр үү? (Үгүй.) Тэр боловсон, алдартай хүмүүс бүгд хуурамч, ов мэхтэй, бүгд хуурамч боловсон хүмүүс. Тэд бүгд там руу явж болно! Тэгвэл хүн яаж биеэ авч явах ёстой вэ? Үнэнийг эрэлхийлдэг, тэр чигтээ Бурханы үгийн дагуу, үнэнийг шалгуураа болгон хүмүүс, зүйлсийг харж, биеэ авч явж, үйлддэг хүн байснаар. Тэгж биеэ авч явдаг хүн л жинхэнэ хүн юм. Энэ нь зөв зам мөн үү? (Тийм.) Хэн нэгэн чиний дутагдлыг илчилсээр байвал чи яах ёстой вэ? “Хэрвээ чи намайг илчилбэл, би ч бас чамайг илчилнэ!” гэж чи хэлж магадгүй. Бие биеэ ингэж онилох нь сайн уу? Хүмүүсийн биеэ авч явж, үйлдэж, бусдад хандах арга зам ийм байх ёстой юу? (Үгүй.) Хүмүүс ингэж болохгүй гэдгийг хоосон сургаалын хувьд мэдэж байлаа ч тийм уруу таталт, урхийг даван гарч мөн л чаддаггүй. Хэн нэгэн дутагдлыг чинь илчилж, чамайг онилж, эсвэл ар хударгаар чинь шүүж байхыг чи сонсоогүй байж магадгүй—гэхдээ хэн нэгэн тийм зүйл хэлэхийг сонсох үедээ чи тэвчиж чадахгүй. Зүрх чинь улам хурдан цохилж, адгуу зан чинь гарч ирнэ; “Чи яаж намайг илчилж зүрхэлж байна аа? Надад эелдэг хандахгүй бол би чамд буруу юм хийнэ шүү! Хэрвээ чи дутагдлыг минь илчилбэл эмзэг сэдвийг чинь илчлэхгүй гэж битгий бодоорой доо!” гэж хэлнэ. Бусад нь “‘Бусдыг цохихдоо нүүр лүү нь бүү алгад; бусдыг илчлэхдээ дутагдлыг нь бүү илчил’ гэдэг үг байдаг учраас би дутагдлыг чинь илчлэхгүй, гэхдээ би чамд арга хэмжээ авч, хандыг чинь хага дарах өөр арга зам олно. Хэн нь дийлэхээ үзье л дээ!” гэж хэлдэг. Эдгээр арга сайн уу, үгүй юу? (Үгүй.) Бараг бүх хүний хувьд, хэн нэгэн өөрийг нь илчилж, шүүж, ар хударгаар нь өөрийнх нь талаар муу юм хэлснийг олж мэдвэл хамгийн эхний хариу үйлдэл нь уур байдаг. Тэд уурлан хилэгнэж, идэж, унтаж чаддаггүй—унтаж дөнгөлөө ч гэсэн бүр зүүдэндээ харааж зүхэж байх болно! Тэдний түргэн зан ямар ч хэмжээ хязгааргүй! Ийм ялихгүй асуудлыг ч тэд зүгээр өнгөрөөж чадахгүй. Энэ бол түргэн зангийн хүмүүст үзүүлэх нөлөө, завхарсан зан чанараас гардаг ёрын муу үр дүн юм. Завхарсан зан чанар хүний амь болох үед энэ нь голчлон хаанаас харагддаг вэ? Тухайн хүн санал нийлэхгүй зүйлтэй тулгарах үед тэр зүйл эхлээд сэтгэл хөдлөлд нь нөлөөлж, дараа нь уг хүний түргэн зан гарч ирэхэд энэ нь харагддаг. Ингэхдээ тухайн хүн түргэн зангаараа амьдарч, завхарсан зан чанарынхаа хүчээр уг асуудлыг авч үздэг. Сатаны гүн ухааны үзэл бодол зүрх сэтгэлд нь төрж, өшөөгөө авахын тулд ямар арга зам, арга барил ашиглах талаар бодож эхлэн, улмаар завхарсан зан чанараа илчилдэг. Иймэрхүү асуудлыг шийдвэрлэх талаарх хүмүүсийн бодол санаа, үзэл бодол, мөн хүмүүсийн бодож олсон арга зам, арга барил, тэр ч байтугай тэдний сэтгэл хөдлөл, түргэн зан бүгд завхарсан зан чанараас үүдэлтэй. Тэгвэл энэ тохиолдолд ямар завхарсан зан чанар гарч ирж байна вэ? Эхнийх нь гарцаагүй хорон санаа, дараагийнх нь биеэ тоосон зан, ов мэх, ёрын муу, гөжүүд зан, үнэнийг жигших, үнэнийг үзэн ядах явдал. Эдгээр завхарсан зан чанараас биеэ тоосон зан хамгийн нөлөө багатай. Тэгвэл хүний сэтгэл хөдлөл, бодлыг хамгийн их захирч, эцэст нь энэ асуудлыг хэрхэн шийдвэрлэхийг тодорхойлж чаддаг завхарсан зан чанар юу вэ? Тэдгээр нь хорон санаа, гөжүүд зан, үнэнийг жигших, үнэнийг үзэн ядах явдал юм. Эдгээр завхарсан зан чанар нь хүнийг чанга хүлдэг бөгөөд тэд Сатаны торонд амьдарч байгаа нь илэрхий. Сатаны тор хэрхэн бий болдог вэ? Энэ нь завхарсан зан чанараас үүсдэг биш үү? Завхарсан зан чанар чинь элдэв янзын сатаны торыг чамд нэхэж өгсөн. Жишээлбэл, хэн нэгэн чамайг шүүж, харааж, ар хударгаар чинь дутагдлыг чинь илчилж байгааг чи сонсвол сатанлаг гүн ухаан, завхарсан зан чанарыг амиа болгож, бодол санаа, үзэл бодол, сэтгэл хөдлөлөө захируулж, улмаар дараалсан үйлдлүүдийг хийнэ. Эдгээр завхарсан үйлдэл нь үндсэндээ сатанлаг уг чанар, зан чанараас чинь үүдэлтэй. Орчин нөхцөл чинь ямар ч байсан, Сатаны завхарсан зан чанарт хүлэгдэж, хянуулж, захирагдаж байгаа цагт чиний амьдран харуулдаг, илчилдэг, харуулдаг юм бүхэн—эсвэл чиний мэдрэмж, бодол санаа, үзэл бодол, аливааг хийх арга зам, арга барил—бүгд сатанлаг. Энэ бүх зүйл үнэнийг зөрчдөг, Бурханы үг болон үнэнд дайсагнадаг. Чи Бурханы үг, үнэнээс холдох тусмаа Сатаны торонд улам хянуулж, урхидуулж байдаг. Харин оронд нь чи завхарсан зан чанарынхаа хүлээс, хяналтаас салж, тэдгээрийг хаяж, Бурханы өмнө ирж, Бурханы үгэнд хэлсэн арга барил, зарчмаар үйлдэж, асуудлыг шийдвэрлэж чадвал аажмаар Сатаны торноос ангижирна. Эрх чөлөөтэй болсныхоо дараа амьдран харуулдаг зүйл чинь завхарсан зан чанартаа хянуулсан өнөөх хуучин сатанлаг хүний төрх байхаа больж, Бурханы үгийг амиа болгосон шинэ хүнийх болж, амьдралын хэв маяг чинь бүгд өөрчлөгдөнө. Харин чи сатанлаг зан чанараас үүдэлтэй сэтгэл хөдлөл, бодол санаа, үзэл бодол, хэрэгжүүлэлтээ дагадаг бол “Бусдыг цохихдоо нүүр лүү нь бүү алгад; бусдыг илчлэхдээ дутагдлыг нь бүү илчил”, “Эр хүн өшөөгөө авахад хэзээ ч оройтохгүй”, “Хуурамч эр байснаас жинхэнэ хорон санаатан байсан нь дээр”, “Өшөөгөө авдаггүй бол эр хүн биш” гэх мэт сатанлаг гүн ухааны цуврал болон янз бүрийн аргыг баримтална. Эдгээр нь чиний зүрх сэтгэлд оршиж, үйлдлийг чинь захирна. Хэрвээ чи эдгээр сатанлаг гүн ухааныг үйлдлийнхээ үндэс болговол үйлдлийн чинь шинж чанар өөрчлөгдөж, чи ёрын мууг үйлдэж, Бурханыг эсэргүүцнэ. Хэрвээ чи эдгээр сөрөг бодол санаа, үзэл бодлыг үйлдлийнхээ үндэс болговол Бурханы сургаал болон үгээс хол хадуурч, Сатаны урхинд орсон чинь илэрхий бөгөөд үүнээсээ мултарч чадахгүй. Та нар өдөр тутмын амьдралдаа бараг үргэлж сатанлаг зан чанараар амьдардаг—Сатаны торонд амьдардаг. Хүмүүсийн шаналлын уг үндэс нь сатанлаг зан чанартаа захирагдаж, үүнээсээ ангижирч чадахгүйд оршдог. Тэд нүгэлд амьдарч, юу ч хийсэн зовж байдаг. Чи өрсөлдөгчөө ялсан ч зовж шаналдаг, учир нь чи дараагийн нүүр тулах дайсан чинь хэн байхыг мэдэхгүй, түүнийг адилхан аргаар ялж чадах эсэхээ ч мэдэхгүй. Чи айж, шаналдаг. Тэгвэл ялагдсан хүн яадаг вэ? Мэдээж тэд ч бас адилхан шаналдаг. Бусдад дээрэлхүүлсэн болохоор ямар ч нэр төргүй, ёс жудаггүй амьдарч байгаа мэт тэдэнд санагддаг. Дээрэлхүүлэх нь тэвчихэд хэцүү учраас тэд байнга дайралт хийх тааламжтай мөчийг хүлээж, хариугаа авах боломж—нүдийг нүдээр, шүдийг шүдээр сольж, өрсөлдөгчдөө хэн болохоо харуулах боломжийг хайж байдаг. Тийм сэтгэлгээ ч бас шаналгаатай. Товчхондоо хариугаа авч буй хүн, хариуг нь өгч байгаа хүний аль аль нь Сатаны торонд амьдарч, байнга ёрын мууг үйлдэж, аюултай нөхцөл байдлаасаа гарах арга замыг тасралтгүй хайж, амар амгалан, баяр баясгалан, аюулгүй байдлыг олж авахыг хүсэж байдаг. Нэг талаар, хүмүүс завхарсан зан чанартаа захирагдаж, Сатаны торонд амьдарч, эргэн тойрондоо болж байгаа асуудлыг шийдвэрлэхдээ өөрсдөд нь Сатаны өгсөн янз бүрийн арга барил, бодол санаа, үзэл бодлыг сонгож авдаг. Нөгөө талаар, хүмүүс Бурханаас амар амгалан, баяр баясгаланг олж авна гэж найдсаар байдаг. Гэхдээ хүмүүс Сатаны завхарсан зан чанарт үргэлж хүлэгдэж, торонд нь баригдсан байдаг учраас ухамсартайгаар үүнийг орхиж, үүнээс гарч ирж чаддаггүй, Бурханы үг болон үнэн-зарчмаас улам холддог учраас Бурханаас ирдэг тайтгарал, баяр хөөр, аз жаргалыг олж авч хэзээ ч чаддаггүй. Эцэст нь хүмүүс ямар байдалд амьдардаг вэ? Тэд хүссэн ч гэсэн үнэнийг эрэлхийлж чаддаггүй, үүргээ сайн гүйцэтгэхийг хүсдэг ч Бурханы шаардлагыг хангаж чаддаггүй. Яг байгаа байрандаа гацчихдаг. Энэ бол шаналгаатай тарчлал юм. Хүмүүс өөрийн эрхгүй Сатаны завхарсан зан чанар дотор амьдардаг. Тэд хүн гэхээсээ бугтай илүү адилхан, үргэлж харанхуй буланд амьдарч, тулгарсан олон бэрхшээлээ шийдвэрлэхээр шившигтэй, ёрын муу арга эрж хайдаг. Үнэн хэрэгтээ хүмүүс сэтгэлийнхээ гүнд сайн хүн байхыг хүсэж, гэрэл рүү тэмүүлдэг. Тэд хүн шиг нэр төртэй амьдарна, бас үнэнийг эрэлхийлж, Бурханы үгэнд найдан амьдарч, Бурханы үгийг амь, бодит байдлаа болгож чадна гэж найддаг ч үнэнийг хэзээ ч хэрэгжүүлж чаддаггүй бөгөөд олон хоосон сургаал ойлгодог хэр нь асуудлаа шийдвэрлэж чаддаггүй. Хүмүүс ийм мухардмал байдалд ард, урдаасаа хавчигдаад, урагшилж чаддаггүй, ухрахыг ч хүсдэггүй. Тэд байгаа байрандаа гацдаг. Энэхүү “гацсан” мэдрэмж шаналгаатай, асар их шаналгаатай байдаг. Хүмүүс гэрэл рүү тэмүүлэх хүсэлтэй байдаг бөгөөд Бурханы үг болон зөв замыг орхихыг хүсдэггүй. Гэсэн хэдий ч тэд үнэнийг хүлээн авдаггүй, Бурханы үгийг хэрэгжүүлж чаддаггүй, завхарсан сатанлаг зан чанарынхаа хүлээс, хяналтаас ангижирч чадахгүй хэвээр үлддэг. Эцэст нь тэд ямар ч жинхэнэ баяр баясгалангүйгээр зөвхөн шаналан амьдарч л чадна. Ийм байдаг биш үү? (Тийм ээ.) Ямар ч тохиолдолд, хэрвээ хүмүүс үнэнийг хэрэгжүүлж, үнэнийг олж авахыг хүсвэл ёс суртахууны зан төлөвийн талаарх эдгээр үгийн өөрсдийнх нь бодол санаа, үзэл бодол, үнэний эрэл хайгуулд үзүүлэх нөлөөллийг арилгахын тулд жижиг зүйлээс эхлэн Бурханы үгийг бага багаар туулах ёстой. Энэ нь гол зүйл; эдгээр асуудлыг шийдвэрлэх ёстой. 

Хэрвээ хүмүүс зан чанараа өөрчилж, аврал хүртэхийг хүсвэл шийдэмгий байгаад зогсохгүй, бас няцашгүй сэтгэлгээтэй байх ёстой. Тэд бүтэлгүйтлээсээ туршлага хуримтлуулж туршлагаасаа хэрэгжүүлэлтийн замыг олж авах ёстой. Бүтэлгүйтэх үедээ битгий сөрөг бол, бүү сэтгэлээр уна, мэдээж битгий бууж өг. Гэхдээ бас бага зэрэг олз ашиг олох үедээ чи маадайж бардах ёсгүй. Чи юм хийгээд бүтэлгүйтсэн, эсвэл сул дорой болсон эсэхээс үл хамааран энэ нь ирээдүйд аврагдаж чадахгүй гэдгийг чинь тодорхойлохгүй. Чи Бурханы хүслийг ойлгож, хөл дээрээ зогсож, Бурханы үгийг даган мөрдөж, завхарсан сатанлаг зан чанартайгаа тэмцсээр байх ёстой. Сатанаас үүдэлтэй ёс суртахууны зан төлөвийн талаарх янз бүрийн шаардлага болон үг хүмүүсийн үнэний эрэл хайгуулд ямар хор хөнөөл, саад тотгор учруулж буйг тодорхой харахаас эхлэх ёстой. Ёс суртахууны зан төлөвийн талаарх эдгээр үг хүмүүсийн оюун санааг байнга хүлж, хязгаарлахын зэрэгцээ хүмүүсийн завхарсан зан чанарыг бас дэмждэг. Мэдээж тэдгээр нь бас үнэн болон Бурханы үгийг хүлээн авахад нь хүмүүст янз бүрийн хэмжээнд нөлөөлж, үнэнд эргэлзэх, үнэнийг эсэргүүцэхэд хүмүүсийг хүргэдэг. “Бусдыг цохихдоо нүүр лүү нь бүү алгад; бусдыг илчлэхдээ дутагдлыг нь бүү илчил” гэдэг нь тэдгээр үгийн нэг юм. Энэ амьдралын гүн ухаан нь хүмүүсийн балчир оюун санаанд үндэслэсэн бөгөөд бусдыг харах, эргэн тойронд нь тохиолдож буй зүйлсийг зохицуулахдаа хүмүүс далд ухамсартаа иймэрхүү бодол санаа, үзэл бодлын нөлөөнд автдаг. Эдгээр бодол санаа, үзэл бодол нь хүмүүсийн завхарсан зан чанар дахь ёрын муу, ов мэхтэй, харгис зан чанарыг үл мэдэгдэх байдлаар цайруулж, нуун далдалдаг. Тэд завхарсан зан чанарын асуудлыг шийдвэрлэж чаддаггүйгээр үл барам, бас хүмүүсийг улам зальхай, ов мэхтэй болгож, хүмүүсийн завхарсан зан чанарыг улам ихэсгэдэг. Товчхондоо уламжлалт соёл дахь ёс суртахууны зан төлөвийн талаарх эдгээр үг болон амьдралын гүн ухаан нь хүмүүсийн бодол санаа, үзэл бодолд нөлөөлөөд зогсохгүй, бас хүмүүсийн завхарсан зан чанарт гүн гүнзгий нөлөө үзүүлдэг. Тиймээс “Бусдыг цохихдоо нүүр лүү нь бүү алгад; бусдыг илчлэхдээ дутагдлыг нь бүү илчил” гэх мэт уламжлалт соёлын ийм бодол санаа, үзэл бодлын хүмүүст үзүүлэх нөлөөллийг ойлгох шаардлагатай. Үүнийг үл тоомсорлож болохгүй. 

Дөнгөж сая бид, хүмүүсийн хооронд маргаан үүсэхэд уламжлалт соёлын үг хэллэг, үзэл бодлоор тэдэнд хандах уу, эсвэл Бурханы үг болон үнэн-зарчмын дагуу хандах уу; уламжлалт соёлын үзэл бодол асуудлыг шийдвэрлэж чадах уу, эсвэл Бурханы үг болон үнэн хүний асуудлыг шийдвэрлэж чадах уу гэдэг талаар голчлон нөхөрлөлөө. Хүмүүс эдгээр зүйлийг тодорхой харах үедээ зөв сонголт хийх бөгөөд хүмүүс хоорондын маргааныг Бурханы үгэн дэх үнэний дагуу шийдвэрлэхэд илүү хялбар байх болно. Тийм асуудлуудыг шийдвэрлэх үед “Бусдыг цохихдоо нүүр лүү нь бүү алгад; бусдыг илчлэхдээ дутагдлыг нь бүү илчил” хэмээх ёс суртахууны зан төлөвийн талаарх үг хүмүүсийн бодолд нөлөөлж, хязгаарладаг асуудал ч бас үндсэндээ шийдвэрлэгдэнэ. Ядаж л хүмүүсийн зан авир иймэрхүү төрлийн бодол санаа, үзэл бодлын нөлөөнд автахгүй; тэд Сатаны хууран мэхлэлтийн тороос ангижирч, Бурханы үгээс үнэнийг олж авч, хүмүүстэй харилцах үнэн-зарчмыг олж, Бурханы үгийг амиа болгож чадна. Уламжлалт соёлын эндүү ташаа үзэл бодол, сатанлаг гүн ухааны хүлээс, дөнгийг Бурханы үгийн дагуу зүгээр л задлан шинжилж, ялган таних нь хүмүүст үнэнийг ойлгож, ялган таньдаг болох боломж олгож чадна. Энэ нь хүнд Сатаны нөлөөнөөс салж, нүглийн хүлээсээс чөлөөлөгдөх боломж олгоно. Ийм маягаар Бурханы үг болон үнэн чиний амь болж, мөн чанар нь сатанлаг гүн ухаан, зан чанар байсан хуучин амийг чинь орлоно. Тэгээд чи өөр хүн болно. Хэдийгээр энэ хүн нь чи хэвээрээ байгаа ч энэ бол шинээр гарч ирсэн хүн, Бурханы үг болон үнэнийг амиа болгосон хүн юм. Та нар тийм хүн байхад бэлэн үү? (Тийм ээ.) Ийм хүн байсан нь дээр—ядаж л баяртай байна. Үнэнийг анх хэрэгжүүлж эхлэх үед чинь бэрхшээл, саад бартаа, шаналал байх боловч хэрвээ чи Бурханы үгэнд үндэс суурьтай болох хүртлээ үнэнийг эрж хайж, бэрхшээлээ шийдвэрлэж чадвал шаналал чинь арилж, амьдрал чинь үргэлжилж, чи илүү аз жаргалтай, илүү амар тайван болно. Би яагаад ингэж хэлдэг вэ? Учир нь чиний доторх тэр сөрөг зүйлсийн нөлөөлөл, хяналт аажмаар багасаж, тэгэхийн хэрээр Бурханы үг болон үнэн чам руу улам бүр орж, чиний зүрх сэтгэл дэх Бурханы үг болон үнэний талаарх сэтгэгдэл улам гүнзгийрнэ. Үнэнийг эрж хайх ухамсар чинь улам хүчтэй, хурц болж, ямар нэг зүйл тохиолдох үед чиний хэрэгжүүлэлтийн доторх зам, чиглэл, зорилго улам тодорхой болж, дотоод тулааны чинь үеэр эерэг зүйлс бүр ч их ялалт байгуулна. Тэгэхээр чиний амьдралын баяр хөөр нэмэгдэх бус уу? Бурханаас хүлээн авдаг амар амгалан, баяр хөөр чинь ихсэх бус уу? (Тэгнэ.) Чамайг түгшүүр, шаналал, сэтгэл гутрал, дургүйцэл болон бусад сөрөг сэтгэл хөдлөлөөр амьдрахад хүргэх шалтгаанууд улам цөөрнө. Эдгээр зүйлийн оронд Бурханы үг чиний амь болж, чамд найдвар, аз жаргал, баяр хөөр, эрх чөлөө, чөлөөлөлт, нэр хүнд авчирна. Эдгээр эерэг зүйл ихсэх үед хүмүүс бүрмөсөн өөрчлөгдөнө. Тэр цаг ирэхэд чамд ямар мэдрэмж төрж байгааг шалгаад, урьдынхтайгаа харьцуул: Тэдгээр нь урьдын амьдралын арга замаас чинь тэс өөр биш үү? Чи Сатаны тор болон завхарсан зан чанар, Сатаны бодол санаа, үзэл бодол, түүнчлэн хүмүүс зүйлсийг харах, биеэ авч явах, үйлдэх Сатаны янз бүрийн арга барил, үзэл бодол, гүн ухааны хуулиас ангижрах үедээ—эдгээр зүйлийг тэр чигт нь хаяж, үнэнийг хэрэгжүүлж, Бурханы үгийн дагуу хүмүүс, зүйлсийг харж, бусдад хандаж, бусадтай харилцаж, үнэн-зарчмын дагуу хүмүүст хандах нь хэчнээн сайхан болохыг Бурханы үгээс туулж, амар тайван, баяр хөөртэй амьдралаар амьдрах үедээ—тэр үедээ л чи жинхэнэ аз жаргалд хүрнэ. 

Өнөөдөр бид “Бусдыг цохихдоо нүүр лүү нь бүү алгад; бусдыг илчлэхдээ дутагдлыг нь бүү илчил” хэмээх ёс суртахууны зан төлөвийн талаарх үгийг нөхөрлөж, задлан шинжиллээ. Энэ үгэнд байгаа асуудлыг та нар ойлгож байна уу? (Тийм.) Тэгвэл та нар хүмүүст тавих Бурханы шаардлага юу болохыг ойлгож байна уу? (Тийм.) Тэрийг ойлгосон болохоор та нар эцэст нь үүнийг яаж өөртөө хэрэгжүүлэх вэ? Чамд ямар нэг юм тохиолдох үед түргэн зан гаргахгүй, уламжлалт соёлоос үндэслэл хайхгүй, нийгмийн чиг хандлагаас үндэслэл хайхгүй, олон нийтийн санал бодлоос үндэслэл хайхгүй, эсвэл мэдээж хуулийн зүйл заалтаас үндэслэл хайхгүй байж, харин оронд нь Бурханы үгээс үндэслэл хайснаар. Үнэний талаарх ойлголт чинь хэчнээн гүн гүнзгий, өнгөц болох нь хамаагүй; асуудал шийдвэрлэж чаддаг байхад л хангалттай. Ёрын муу, аюултай ертөнцөд амьдардаг гэдгээ чи тодорхой харах ёстой. Хэрвээ чи үнэнийг ойлгодоггүй бол зөвхөн нийгмийн чиг хандлагыг дагаж, ёрын муугийн эргүүлэгт татагдан орох боломжтой. Тэгвэл чамд юу ч тохиолдсон, чи эхлээд юу хийх ёстой вэ? Чи эхлээд тайвширч, Бурханы өмнө өөрийгөө тайван байлгаж, Бурханы үгийг үргэлж унших ёстой. Энэ нь хараа нь хурц, бодол нь тунгалаг байж, энэхүү хүн төрөлхтнийг Сатан мэхэлж, завхруулж байгаа, Бурхан энэ хүн төрөлхтнийг Сатаны нөлөөнөөс аврахаар ирсэн гэдгийг тодорхой харах боломжийг чамд олгоно. Энэ нь мэдээж чиний сурах ёстой хамгийн үндсэн сургамж юм. Чи Бурханд залбирч, Бурханаас үнэнийг эрж хайж, чамайг залж чиглүүлэхийг—Бурханы холбогдох үгийг уншихад чамайг залж чиглүүлж, холбогдох гэгээрэл, гэрэлтүүлэлт хүлээн авахад залж чиглүүлэхийг Бурханаас гуйх ёстой, ингэснээр чи өмнө чинь тохиолдож буй зүйлийн мөн чанарыг ойлгож, үүнийг хэрхэн харж, хэрхэн шийдвэрлэх ёстойгоо ойлгоно. Дараа нь Бурхан зааж, хэлж өгсөн арга барилыг ашиглан тухайн асуудалтай нүүр тулж, шийдвэрлэнэ. Чи Бурханд бүрэн дүүрэн, бүрмөсөн найдах ёстой. Бурхан захираг; Бурхан Эзэн байг. Чи тайвширмагцаа ямар арга зам, арга барил ашиглахаа өөрийнхөө оюун ухаанаар боддоггүй, хувийн туршлага, эсвэл сатанлаг гүн ухаан, арга залиар ч үйлддэггүй. Харин ч Бурханы гэгээрэл, Бурханы үгийн удирдамжийг хүлээдэг. Чиний хийх ёстой зүйл бол өөрийнхөө хүслийг орхиж, бодол санаа, үзэл бодлоо хойш тавьж, Бурханы өмнө хүндэтгэлтэйгээр ирж, чамд Бурханы хэлдэг үг, Бурханы хэлдэг үнэн, Бурханы харуулдаг сургаалыг сонсох явдал. Дараа нь чи Бурхан чамаас яг юу хийхийг хүсдэг, чи юу хийх ёстойгоо ойлгохын тулд өөрийгөө тайван байлгаж, сайтар тунгаан бодож, Бурханы чамд зааж сургасан үгийг ахин дахин залбиран унших ёстой. Хэрвээ чи Бурхан үнэндээ юу хэлж байгааг, Бурханы сургаал юу болохыг тодорхой ойлгож чадвал чамд ийм орчныг бүрдүүлж, Өөрийнх нь үгийг баталгаажуулах, бодит байдлаа болгох, амьдран харуулах боломж олгосных нь төлөө Бурханд эхлээд талархах ёстой, ингэснээр амьдран харуулдаг зүйл чинь Бурханы үг бол үнэн гэдгийг гэрчилж чадна. Мэдээж, эдгээр асуудлыг шийдвэрлэх явцад олон өгсөлт уруудалт, бэрхшээл хүндрэл, түүнчлэн зарим тулаан, өөр өөр хүмүүсийн зарим зарга, үг хэл тулгарч магадгүй. Гэхдээ тийм асуудлуудын талаарх Бурханы үг маш тодорхой байдаг, чиний ойлгож, дуулгавартай дагадаг зүйл бол Бурханы сургаал гэдэгт итгэлтэй байгаа бол чи эргэлзэлгүйгээр хэрэгжүүлэх ёстой. Хүрээлэн буй орчин чинь, эсвэл ямар нэг хүн, үйл явдал зүйл чамд саад болох ёсгүй. Чи байрандаа бат зогсох ёстой. Үнэн-зарчмыг баримтлах нь биеэ тоосон, өөрийгөө зөвтгөдөг зан биш. Чи Бурханы үгийг ойлгож, Бурханы үгийн дагуу хүмүүс, зүйлсийг харж, биеэ авч явж, үйлдэж, хэзээ ч өөрчлөгдөлгүйгээр зарчмыг баримталж чадвал үнэнийг хэрэгжүүлж байна. Энэ нь үнэнийг хэрэгжүүлж, эрэлхийлдэг хүмүүст байх ёстой хандлага, шийдвэр юм. 

Бид “Бусдыг цохихдоо нүүр лүү нь бүү алгад; бусдыг илчлэхдээ дутагдлыг нь бүү илчил” гэх үгтэй холбоотой асуудлуудын талаар хангалттай нөхөрлөлөө. Ийм асуудлуудыг ойлгоход та нарт хэцүү хэвээр байна уу? Өнөөдрийн нөхөрлөл, дүн шинжилгээнээс та нар уламжлалт соёлын ёс суртахууны зан төлөвийн тухай энэ үгийн талаар цоо шинэ ойлголттой болсон уу? (Тэгсэн.) Энэ цоо шинэ ойлголтдоо үндэслээд та нар энэ үгийг үнэн, эерэг зүйл гэж үзсээр байх уу? (Үгүй.) Энэ үгийн хүмүүст үзүүлэх нөлөө оюун санаа, далд ухамсарт нь гүн гүнзгий оршсоор байж болох ч өнөөдрийн нөхөрлөлөөр дамжуулан хүмүүс ёс суртахууны зан төлөвийн талаарх энэ үгийг бодол санаа, ухамсраасаа арилгасан. Тэгвэл чи бусадтай харилцахдаа энэ үгийг бас л баримтлах уу? Маргаантай тулгарах үедээ чи юу хийх ёстой вэ? (Нэгдүгээрт, бид “Бусдыг цохихдоо нүүр лүү нь бүү алгад; бусдыг илчлэхдээ дутагдлыг нь бүү илчил” хэмээх сатанлаг гүн ухааныг орхих ёстой. Бид Бурханы өмнө чимээгүйхэн очин залбирч, үнэнийг эрж хайж, хэрэгжүүлэх ёстой үнэн-зарчмыг Бурханы үгээс хайх ёстой.) Хэрвээ бид эдгээр зүйлийн талаар нөхөрлөөгүй бол хүмүүс, зүйлсийг харж, биеэ авч явж, үйлдэхдээ “Бусдыг цохихдоо нүүр лүү нь бүү алгад; бусдыг илчлэхдээ дутагдлыг нь бүү илчил” хэмээх ёс суртахууны шалгуурыг хэзээ ч баримталж байгаагүй гэж та нарт санагдана. Одоо энэ асуудлыг илчилсэн болохоор үүнтэй төстэй зүйл тохиолдох үед ийм бодол санаа, үзэл бодлын нөлөөнд автах эсэхээ, өөрөөр хэлбэл, эдгээр зүйл бодол санаа, үзэл бодолд чинь оршиж байгаа эсэхийг өөрсдөө хар. Тэр үед чи олон зүйл дээр тийм бодол санаа, үзэл бодлын нөлөөнд автдагаа аяндаа олж илрүүлнэ, өөрөөр хэлбэл, олон орчинд, олон зүйл тохиолдох үед чи тийм бодол санаа, үзэл бодлын нөлөөнд автсаар, тэдгээр нь чиний сэтгэлд гүн үндэслэж, чиний үг, үйл хэрэг, бодлыг захирсаар байдаг. Хэрвээ чи үүнийг хараахан ухаараагүй бол, энэ асуудалд анхаарал хандуулаагүй, үүнийг эрэлхийлээгүй бол мэдэхгүй байх нь гарцаагүй бөгөөд тийм бодол санаа, үзэл бодлын нөлөөнд автдаг эсэхээ мэдэхгүй. Чи энэ асуудлыг үнэхээр эрэлхийлж, нягт нямбай хандсан бол уламжлалт соёлын хор оюун санаанд чинь үргэлж гарч ирж байгааг олж мэднэ. Чамд эдгээр нь байдаггүй юм биш, харин чи урьд нь тэдгээрийг нухацтай авч үзээгүй, эсвэл уламжлалт соёлын эдгээр үгийн мөн чанар яг юу болохыг ухаарч ер чадаагүй. Тэгвэл ийм асуудлуудыг оюун санааныхаа гүнд мэддэг болохын тулд чи юу хийх ёстой вэ? Та нар тунгаан нягталж, бодолцон үзэж сурах ёстой. Хүн яаж тунгаан нягталж, бодолцон үзэх ёстой вэ? Энэ хоёр нэр томьёо маш энгийн сонсогддог; тэгвэл хүн тэдгээрийг яаж ойлгох ёстой вэ? Жишээлбэл: чи үнэн замыг судалж буй зарим хүнд сайн мэдээ түгээж, Бурханы талаар гэрчиллээ гэж үзье. Эхэндээ тэд сонсохыг хүсэж болох ч хэсэг хугацаанд нөхөрлөсний дараа тэдний зарим нь цааш сонсохыг хүсдэггүй. Тэр үед чи “Энд юу болоод байна аа? Миний нөхөрлөл тэдний үзэл, асуудалд төдийлөн таарахгүй байна уу? Эсвэл би үнэний талаар тодорхой, ойлгомжтой нөхөрлөөгүй юм болов уу? Эсвэл сонссон зарим цуу яриа, төөрөгдөл нь тэднийг үймүүлээд байна уу? Яагаад зарим нь үргэлжлүүлэн судлахгүй байгаа юм бол? Асуудал нь яг юу вэ?” гэж бодох ёстой. Энэ бол тунгаан нягталж буй хэрэг, тийм биз дээ? Ганц ч нарийн ширийнийг нь орхигдуулахгүйгээр тал бүрээс нь бодолцон үзсэнээр асуудлыг бодох явдал. Эдгээр зүйлийг бодолцон үзэх зорилго чинь юу вэ? Энэ нь асуудлын уг үндэс, мөн чанарыг олоод, дараа нь үүнийг шийдвэрлэх зорилготой. Хэрвээ чи хэчнээн их бодоод ч эдгээр асуудлын хариултад хариулт олж чадахгүй байгаа бол үнэнийг ойлгодог хүнийг олж, тэднээс эрж хайх ёстой. Тэд яаж сайн мэдээ түгээж, Бурханы талаар гэрчилдгийг, судалж буй хүмүүсийн үндсэн үзлийг яаж үнэн зөв ойлгож авч, дараа нь Бурханы үгийн дагуу үнэнийг нөхөрлөснөөр тэдгээрийг яаж шийдвэрлэдгийг хар. Тэр нь үйлдлийг эхлүүлэх биш үү? Бодолцон үзэх нь эхний алхам; үйлдэл бол хоёр дахь алхам. Үйлдэл хийх шалтгаан нь, бодолцон үзэж буй асуудал чинь зөв эсэхийг, замаасаа гажсан эсэхийг чинь баталгаажуулахын төлөө байдаг. Асуудал хаанаас үүдэн гарч байгааг олж мэдэх үедээ чи бодолцон үзэж буй асуудал чинь зөв үү, буруу юу гэдгийг баталгаажуулж эхэлнэ. Дараа нь зөв гэж баталгаажуулсан асуудлаа шийдвэрлэж эхэл. Жишээлбэл: үнэн замыг судалж буй хүмүүс цуу яриа, төөрөгдөл сонсоод, үзэлтэй болох үед тэдний үзэлд чиглэсэн байдлаар Бурханы үгийг уншиж өг. Үнэний талаар тодорхой нөхөрлөж, тэдний үзлийг нэгд нэггүй задлан шинжилж, шийдвэрлэж, зүрх сэтгэлд нь байгаа саад бартааг арилга. Тэгвэл тэд үргэлжлүүлэн судлахад бэлэн байх болно. Энэ нь асуудлыг шийдвэрлэж эхэлж байгаа хэрэг, тийм биз дээ? Асуудлыг шийдвэрлэхийн эхний алхам нь үүнийг бодолцон үзэж, тунгаан нягталж, асуудлын мөн чанар, уг үндсийг оюун санаандаа нэг бүрчлэн боловсруулах явдал юм. Энэ нь юу болохыг баталгаажуулмагцаа чи Бурханы үгийн дагуу асуудлыг шийдвэрлэж эхэлнэ. Эцэст нь асуудлыг шийдвэрлэх үед зорилгодоо хүрнэ. Тэгвэл “Бусдыг цохихдоо нүүр лүү нь бүү алгад; бусдыг илчлэхдээ дутагдлыг нь бүү илчил” гэх мэт ёс суртахууны зан төлөвийн талаарх үг бодол санаа, үзэл бодолд чинь байсаар байгаа юу, үгүй юу? (Тийм ээ, байгаа.) Тийм асуудлыг хэрхэн шийдвэрлэх вэ? Чи ерөнхийдөө өөрт чинь тохиолддог юм бүхнийг бодолцон үзэх ёстой. Энэ бол шийдвэрлэх чухал алхам. Эхлээд, тийм зүйл урьд нь тохиолдоход яаж авирлаж байснаа эргээд бод. Чи “Бусдыг цохихдоо нүүр лүү нь бүү алгад; бусдыг илчлэхдээ дутагдлыг нь бүү илчил” гэх мэт үгэнд захирагдаж байсан уу? Хэрвээ тэгсэн бол чи ямар санаа зорилготой байсан бэ? Юу хэлсэн бэ? Юу хийсэн бэ? Хэрхэн үйлдсэн бэ? Яаж авирласан бэ? Чи тайвшраад, эдгээр зүйлийг бодолцон үзсэнийхээ дараа өөрийн мэдэлгүй зарим асуудлыг олж илрүүлнэ. Тэр үед чи үнэнийг эрж хайж, бусадтай нөхөрлөж, Бурханы холбогдох үгийн дагуу эдгээр асуудлыг шийдвэрлэх ёстой. Уламжлалт соёлын дэмждэг эндүү ташаа тэдгээр үзэл бодлыг бодит амьдралдаа бүрмөсөн орхихоор чармай, дараа нь Бурханы үг болон үнэнийг бусадтай харилцах зарчмаа болгож, үнэн-зарчмын дагуу хүмүүс, үйл явдал, зүйлд ханд. Энэ нь уламжлалт соёлын янз бүрийн бодол санаа, үзэл бодол, үг хэллэгийг Бурханы үгийн дагуу задлан шинжилж, дараа нь хүн төрөлхтөн эдгээр эндүү ташаа үзэл бодлыг баримталсны үр дагаварт үндэслэн уламжлалт соёл үнэхээр эерэг, зөв эсэхийг тов тодорхой харснаар асуудлыг шийдвэрлэх арга зам юм. Тэгвэл чи “Бусдыг цохихдоо нүүр лүү нь бүү алгад; бусдыг илчлэхдээ дутагдлыг нь бүү илчил” гэдэг нь зүгээр л хүн хоорондын харилцаагаа хадгалахын тулд хүмүүсийн ашигладаг булзамтгай арга барил гэдгийг тодорхой харна. Гэхдээ хүмүүсийн уг чанар-мөн чанар өөрчлөгдөхгүй бол хүмүүс урт хугацаанд эвтэй байж чадах уу? Эрт орой хэзээ нэгэн цагт харилцаа нь нуран унана. Тиймээс хүний ертөнцөд жинхэнэ найз гэж байдаггүй—зүгээр л бие махбодын харилцаагаа хадгална гэдэг нь өөрөө нэлээд сайн зүйл. Хэрвээ хүмүүс багахан мөс чанар, эрүүл ухаантай, сайхан сэтгэлтэй бол бусадтай эвдрэлцэхгүйгээр өнгөц харилцаагаа хадгалж чадна; хэрвээ тэд ёрын муу, хорон санаатай, харгис хүн чанартай бол бусадтай харилцах ямар ч аргагүй бөгөөд бие биеэ ашиглаж л чадна. Эдгээр зүйлийг тодорхой харснаар, өөрөөр хэлбэл хүмүүсийн уг чанар-мөн чанарыг тодорхой харснаар хүмүүс бусадтай харилцахдаа ямар арга барил ашиглах ёстойг үндсэнд нь тодорхойлж болох ба энэ нь зөв зүйтэй, алдаа мадаггүй, үнэнтэй нийцэлтэй байж чадна. Бурханы шүүлт, гэсгээлтийг туулснаар Бурханы сонгосон хүмүүс одоо хүн чанарын мөн чанарыг бага зэрэг харж чаддаг. Тиймээс хүмүүс хоорондын харилцаанаас—өөрөөр хэлбэл, хүн хоорондын хэвийн харилцаанаас тэд үнэнч шударга хүн байхын ач холбогдлыг, мөн Бурханы үг болон үнэний дагуу хүмүүст хандах нь хамгийн өндөр зарчим, хамгийн ухаалаг арга гэдгийг харж чаддаг. Энэ нь хүмүүст хэзээ ч гай зовлон, шаналал учруулахгүй. Гэхдээ завхарсан зан чанар нь үргэлж гарч ирж хүмүүсийг үймүүлж, үнэнийг хэрэгжүүлэхэд нь саад болно гэдэг утгаараа, хүмүүс Бурханы үгийг туулж, үнэнийг хэрэгжүүлэх үед оюун ухаанд нь бага зэрэг тэмцэл үүсэх нь гарцаагүй юм. Хүний завхарсан зан чанараас үүдэн гардаг эдгээр олон талт бодол санаа, сэтгэл хөдлөл, үзэл бодол нь үнэн болон Бурханы үгийг хэрэгжүүлэхэд чинь янз бүрийн хэмжээгээр саад болох бөгөөд тэр үед үнэнийг хэрэгжүүлэхдээ чи олон хөндлөнгийн оролцоо, саад тотгортой өөрийн мэдэлгүй нүүр тулна. Эдгээр саад тотгор гарч ирэх үед чи одоогийнх шигээ үнэнийг хэрэгжүүлэх нь амархан гэж хэлэхээ болино. Чи тэрийг тийм амархан хэлэхгүй. Тэр үед чи зовж, гуниглаж, хоол унднаас гараад, сайн унтаж чадахгүй. Зарим хүнд бүр Бурханд итгэх нь дэндүү хэцүү санагдаж, бууж өгөхийг хүсэж магадгүй. Үнэнийг хэрэгжүүлж, бодит байдалд орохын тулд олон хүн асар их зовж, тоолшгүй олон удаа засалт, харьцалт туулж, зүрх сэтгэлдээ тоо томшгүй олон тулаанд тулалдаж, тоймгүй их нулимс урсгасан гэдэгт Би итгэлтэй байна. Тийм биз дээ? (Тийм ээ.) Эдгээр шаналлыг туулах нь зайлшгүй үйл явц бөгөөд хүмүүс бүгд ялгаагүй үүнийг туулах ёстой. Хуулийн эрин үед Давид алдаа гаргаж, хожим нь Бурханд гэмшиж, гэмээ улайсан. Давид хэр их уйлсан бэ? Эх бичвэрт үүнийг хэрхэн дүрсэлсэн байдаг вэ? (“Шөнө бүр би уйлан ороо живүүллээ; нулимсаараа дэвсгэрээ дэвтээлээ” (Дуулал 6:6).) Ороо живүүлэхийн тулд тэр хэчнээн их нулимс урсгасан байх вэ! Энэ нь тухайн үед Давидын мэдэрсэн харуусал, шаналал хэчнээн их, хэчнээн гүн гүнзгий байсныг харуулж байна. Та нар тийм их нулимс урсгасан уу? Та нарын урсгасан нулимсны хэмжээ Давидын урсгасан нулимсны зууны нэгд ч хүрдэггүй нь завхарсан зан чанар, махан бие, гэм буруугаа үзэн яддаг түвшин чинь огт хангалтгүй байгааг, бас үнэнийг хэрэгжүүлэх шийдвэр, тууштай байдал чинь огт хангалтгүй байгааг харуулдаг. Та нар хараахан стандартад хүрээгүй; Петр, Давид хоёрын хэмжээнд хүрэх болоогүй. За ингээд өнөөдрийн нөхөрлөлөө энд дуусгая. 

Үнэнийг эрэлхийлэх гэж юу гэсэн үг вэ (9)

Бид хэсэг хугацаанд ёс суртахууны талаарх сэдвээр нөхөрлөлөө. Өнгөрсөн удаа бид “Бусдыг цохихдоо нүүр лүү нь бүү алгад, бусдыг илчлэхдээ дутагдлыг нь бүү илчил” гэх үгийн талаар нөхөрлөсөн. Өнөөдөр бид “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх үгийн талаар нөхөрлөнө, энэ нь хүний ёс суртахуунд тавих уламжлалт соёлын өөр нэг шаардлага юм. Хүмүүсийн ёс суртахууны аль талыг энэ үг хөнддөг вэ? Энэ нь хүмүүсээс уужим сэтгэлтэй, хүлээцтэй байхыг шаарддаг уу? (Тийм.) Энэ нь хүн чанарын уудам сэтгэлтэй холбоотой шаардлага юм. Энэ шаардлагын шалгуур юу вэ? Гол санаа нь хаана байна вэ? (Боломжтой үедээ өршөөж уучилж бай.) Тийм ээ, боломжтой үедээ өршөөж уучилж байх ёстой, хэт түрэмгий авирлаад хүмүүст гарах гарц үлдээхгүй байж болохгүй. Ёс суртахууны талаарх энэ үг нь хүмүүсээс уужуу сэтгэлтэй байж, ялихгүй гомдол тээхгүй байхыг шаарддаг. Хүмүүстэй харилцахад, эсвэл ажил хэргээ явуулахад маргаан, тэмцэл, өш хонзон үүсвэл гомдоосон талтай харилцахдаа хэтэрхий ихийг шаардаж, хэрээс хэтэрч, хатуу хандаж болохгүй. Шаардлагатай үед өршөөж уучилж бай, шаардлагатай бол уудам сэтгэлтэй бай, дэлхий ертөнц, хүн төрөлхтнийг анхаарч бай. Хүмүүст тийм уудам сэтгэл бий юу? (Үгүй.) Хүмүүст тийм уудам сэтгэл байхгүй. Ийм төрлийн зүйлийг тэвчих хүний зөн совингийн чадвар хэчнээн их болохыг, хэр хэмжээнд хэвийн байдгийг хүмүүс сайн мэддэггүй. Чамайг гомдоосон, чамд дайсагнаж хандсан, эсвэл ашиг сонирхлыг чинь хөндсөн хүнд хандах хэвийн хүний үндсэн хандлага юу вэ? Үзэн ядалт. Хүмүүсийн зүрх сэтгэлд үзэн ядалт төрвөл “боломжтой үедээ өршөөж уучилж” чадах уу? Үүнийг хийхэд амаргүй, ихэнх хүн үүнийг хийж чадахгүй. Ихэнх хүний тухайд гэвэл, тэд хүн чанарынхаа мөс чанар, эрүүл ухаанд найдан нөгөө хүнийг өршөөж уучилж, бүхнийг мартаж чадах уу? (Үгүй.) Гэхдээ үүнийг хийж чадахгүй гэж хэлэх нь тийм ч зөв биш. Яагаад тийм ч зөв биш вэ? Энэ нь бүхэлдээ уг асуудал юу болохоос, хэр шалихгүй, эсвэл хэр чухал болохоос хамаарна. Бас асуудлуудын ноцтой байдал өөр өөр байдаг учраас уг асуудал хэр ноцтойгоос шалтгаална. Хэрвээ хүн чамайг хааяа л үгээрээ гомдоодог бол мөс чанартай, эрүүл ухаантай хүн “Тэр хүн муу санаалж байгаа юм биш. Хэлсэн үг нь санаатай биш, зүгээр л илэн далангүй ярьж байна. Энэ олон жил эвтэй байснаа бодоод, тэр, тэрийг бодоод, эсвэл ийм, тийм юмыг бодоод би түүнд дургүйцэхгүй. ‘Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай’ гэдэг үг бий. Тэр хүний хэлсэн нь зүгээр л нэг үг, миний байр суурь, хэтийн ирээдүйд нөлөөлөх нь бүү хэл, нэр нүүрийг минь хөндөөгүй, ашиг сонирхлыг минь хохироогоогүй учраас би зүгээр өнгөрүүлье” гэж бодно. Ийм шалихгүй асуудлуудтай тулгараад хүмүүс “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх үгийг даган мөрдөж чадна. Харин хэн нэгэн хүн амин чухал ашиг сонирхол, гэр бүлийг чинь хохироовол, эсвэл чамд учруулсан хохирол нь бүх амьдралд чинь нөлөөлбөл “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх үгийг даган мөрдсөөр байж чадах уу? Жишээлбэл, хэрвээ хэн нэгэн хүн эцэг эхийг чинь хөнөөж, үлдсэн гэр бүлийнхнийг чинь хөнөөхийг хүсвэл чи “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэдэг үгийг тийм хүнд хэрэглэж чадах уу? (Үгүй, чадахгүй.) Мах, цуснаас бүтсэн ямар ч хэвийн хүн тэгж чадахгүй. Хүмүүст гүн шингэсэн үзэн ядалтыг энэ үг хязгаарлаж огт чадахгүй, мэдээж энэ асуудлын талаарх хүмүүсийн хандлага, санаа бодолд нөлөөлж бүр ч чадахгүй. Хэрвээ хэн нэгэн хүн санаатай юм уу санаандгүйгээр ашиг сонирхлыг чинь хохироож, хэтийн ирээдүйд чинь нөлөөлсөн бол, эсвэл зориудаар юм уу зориуд бусаар бие махбодын хохирол учруулж, чамайг хөгжлийн бэрхшээлтэй болгож, шарх сорви үлдээж, эсвэл сэтгэл зүй, зүрх сэтгэлийн чинь гүнд сүүдэр тусгасан бол чи “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэсэн үгийг даган мөрдөж чадах уу? (Үгүй.) Чи тэгж чадахгүй. Тиймээс уламжлалт соёл нь хүмүүсээс ёс суртахуундаа хүлээцтэй, уужим сэтгэлтэй байхыг шаарддаг, гэхдээ хүмүүс тэгж чадах уу? Энэ хийхэд амар зүйл биш. Уг хэрэг явдал тухайн хүнд хэр их хор хохирол учруулж, нөлөөлснөөс, тухайн хүний мөс чанар, эрүүл ухаан үүнийг тэвчиж чадах эсэхээс энэ нь хамаарна. Ямар ч томоохон хохирол учраагүй, тухайн хүн үүнийг тэвчиж чаддаг, мөн энэ нь түүний хүн чанарын тэвчиж чадах зүйлээс хэтрээгүй, өөрөөр хэлбэл, хэвийн насанд хүрэгчдийн хувиар эдгээр зүйлийг тэвчиж, дургүйцэл, үзэн ядалтаа арилгаж чаддаг, үүнээс салахад харьцангуй амархан бол тэрээр нөгөө хүнийг хүлцэж, уучилж өршөөж чадна. Чамайг хязгаарлах, зааж сургах, эсвэл залж чиглүүлэх уламжлалт соёлын ёс суртахууны ямар ч үггүйгээр чи үүнийг хийж чадна, учир нь энэ бол хэвийн хүн чанарт байдаг зүйл бөгөөд үүнд хүрэх боломжтой. Хэрвээ энэ явдал чамайг хэт гүн шархлуулаагүй, эсвэл бие махбод, сэтгэл санаа, сүнсний хувьд том нөлөө үзүүлээгүй бол чи үүнийг амархан хийж чадна. Харин энэ нь бие махбод, сэтгэл санаа, сүнсний хувьд чамд том нөлөө үзүүлж, улмаар бүх насаар чинь чамайг зовоож, чамайг ихэнхдээ сэтгэлээр унагаж, дургүйг чинь хүргэж, үүнээс болоод чи үргэлж гуниглаж, бухимдаж, энэ хүн төрөлхтөн болон энэ ертөнцийг дайсагнасан байдлаар авч үзэхэд хүрч, зүрх сэтгэлдээ амар амгалан, аз жаргалыг мэдрэхгүй, бараг бүх насаараа үзэн ядалт дунд амьдарвал, өөрөөр хэлбэл, энэ явдал хэвийн хүн чанарын тэвчиж чадах хэмжээнээс хэтэрсэн бол мөс чанар, эрүүл ухаантай хүний хувьд боломжтой үедээ өршөөж уучлахад маш хэцүү. Зарим хүн үүнийг хийж чадаж байвал энэ нь онцгой тохиолдол, гэхдээ энэ нь юунд үндэслэх ёстой вэ? Ямар нөхцөлийг хангах ёстой вэ? Зарим хүн: “Тэгвэл тэд Буддын шашныг хүлээн авч, Нирван дүрийг олохын тулд үзэн ядалтаа орхих ёстой” гэдэг. Энэ нь жирийн хүмүүсийн дундах чөлөөлөлтийн зам байж болох ч ердөө л чөлөөлөлт юм. Ямартай ч “чөлөөлөлт” гэх энэ нэр томьёо юу гэсэн утгатай вэ? Энэ нь газар дэлхийн хэрүүл маргаан, үзэн ядалт, аллагаас хол явна гэсэн үг бөгөөд “харагдахгүй бол санагдахгүй” гэдэгтэй адилхан. Хэрвээ чи тийм хэрэг явдлаас хол байж, тэдгээрийг харж чадахгүй бол тэр нь зүрх сэтгэлийн чинь гүн дэх мэдрэмжид багахан нөлөө үзүүлэх бөгөөд аажмаар цаг хугацаа өнгөрөхийн хэрээр ой ухаанаас чинь арилна. Гэхдээ тэр нь “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэсэн үгийг даган мөрдөж байгаа хэрэг биш. Хүмүүс энэ асуудлыг өршөөж, уучилж, тэвчиж, бүрмөсөн орхиж чадахгүй. Эдгээр асуудал хүмүүсийн зүрх сэтгэлийн гүнд л бүдгэрч, хүмүүс эдгээрийг тоохоо больдог. Эсвэл Буддын шашны зарим сургаалаас болоод л хүмүүс дурамжхан байдлаар, үзэн ядалт дунд амьдрахаа больж, дэлхий ертөнцийн хайр, үзэн ядалтын сэтгэлтэй орооцолдохоо больдог. Энэ нь зүгээр л хайр, үзэн ядалтаар дүүрэн зөрчил, тэмцэлтэй газруудаас хол байхын тулд идэвхгүй байдлаар өөрийгөө хүчилж байгаа хэрэг боловч “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх үгийг хэрэгжүүлж чадна гэсэн үг биш. Яагаад тэр вэ? Хэвийн хүн чанарын тухайд гэвэл, тэвчихийн аргагүй дарамт, гэмтэл бэртэл гэх мэт хүний бие, сэтгэл, сүнсэнд ноцтой хохирол учруулах ямар нэг зүйл тохиолдвол тэр хүн хэчнээн чадвартай байсан ч үүнийг тэвчиж чадахгүй. “Тэвчиж чадахгүй” гэдгээр Би юуг хэлж байна вэ? Хүмүүсийн хүн чанар, бодол санаа, үзэл бодол эдгээр зүйлийг эсэргүүцэж, арилгаж чадахгүй гэж Би хэлж байгаа юм. Хүний хэлээр бол, тэд үүнийг тэвчиж чадахгүй, энэ нь хүний тэвчээрийн хязгаараас давсан гэж хэлж болно. Итгэгчдийн хэлээр бол, тэд энэ асуудлыг ойлгож, нэвт харж, эсвэл хүлээн авч ер чадахгүй гэж хэлж болно. Тиймээс үзэн ядалтын эдгээр мэдрэмжийг эсэргүүцэх юм уу арилгах боломжит арга зам байхгүй тул “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх үгийг даган мөрдөх боломжтой юу? (Үгүй.) Үүнд хүрч чадахгүй гэдэг нь юу гэсэн утгатай вэ? Өөрөөр хэлбэл, хэвийн хүн чанарт ийм уудам сэтгэл байдаггүй. Жишээлбэл, хэн нэгэн хүн эцэг эхийг чинь хөнөөж, бүх гэр бүлийнхнийг чинь устгавал чи тиймэрхүү зүйлийг зүгээр орхиж чадах уу? Тэр үзэн ядалтыг арилгах боломжтой юу? Чи бие, сэтгэл, сүнсээрээ юу ч мэдрэхгүйгээр ердийн хүмүүс рүү хардаг шигээ дайснаа харж, ердийн хүмүүсийг боддог шигээ дайснаа бодож чадах уу? (Үгүй.) Буддын шашинд итгэж, үйлийн үрийг нүдээрээ харж, улмаар өшөө авахын тулд хүн хөнөөх санаагаа орхисон биш л бол хэн ч ингэж чадахгүй. Зарим хүн: “Би сайхан сэтгэлтэй учраас хэн нэгэн хүн эцэг эхийг минь хөнөөвөл би түүнийг уучилж өршөөж, өш санахгүй байж чадна, яагаад гэвэл би үйлийн үрд үнэхээр итгэдэг. ‘Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай’ гэх үг үүнийг төгс нэгтгэн дүгнэдэг: Хэрвээ өшөө хорсол нь өшөө хорслыг төрүүлдэг бол энэ нь ер нь дуусна гэж үү? Үүнээс гадна, тэр хүн алдаагаа аль хэдийн хүлээн зөвшөөрч, бүр өвдөг сөгдөн, надаас уучлалт гуйсан. Ингээд тооцоо дууссан, би түүнийг өршөөж уучилна!” гэж хэлдэг. Хүмүүс ийм уужим сэтгэлтэй байж чадах уу? (Үгүй.) Тэд ингэж чадахгүй. Тэр хүнийг барьж авсныхаа дараа бүү хэл, бүр барихаасаа ч өмнө чи өшөөгөө авах тухай өдөр бүр байнга бодно. Энэ асуудал чамайг асар их шархлуулж, чамд асар их нөлөөлсөн болохоор хэвийн хүний хувьд чи мэдээж амьдарч байх хугацаандаа үүнийг хэзээ ч мартахгүй. Зүүд нойрондоо ч гэсэн чи гэрийнхнийхээ алуулж байгаа, өөрийнхөө өшөө авч байгаа дүр зургийг харна. Энэ асуудал эцсийн амьсгалаа авах хүртэл чинь, үлдсэн амьдралын чинь туршид чамд нөлөөлж чадна. Тийм үзэн ядалтыг зүгээр орхих ер боломжгүй. Мэдээж үүнээс бага зэрэг хөнгөн тохиолдлууд бий. Жишээлбэл, хэн нэгэн хүн олны өмнө нүүр лүү чинь алгадаж, хүн бүрийн өмнө чамайг ичээж, шившиглэж, ямар ч шалтгаангүй доромжиллоо гэе. Тэр үеэс хойш олон хүн чамайг ялгаварлан гадуурхсан харцаар харж, бүр чамайг дооглодог болсон болохоор чи хүмүүстэй хамт байхдаа ичнэ. Энэ нь эцэг эх, гэр бүлийнхнийг чинь хөнөөхөөс хавьгүй хөнгөн. Тэгсэн ч гэсэн “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх үгийг даган мөрдөхөд хэцүү, учир нь чамд тохиолдсон эдгээр зүйл хэвийн хүн чанарын тэвчээрийн хязгаараас аль хэдийн давсан. Тэр нь чамд бие махбод, сэтгэл санааны асар их хохирол учруулж, нэр төр, ёс жудгийг чинь асар их хохироосон. Чи тэрийг мартаж, зүгээр орхиж чадна гэж байхгүй тул “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх үгийг даган мөрдөхөд маш хэцүү байдаг—энэ нь хэвийн юм.

Дөнгөж сая нөхөрлөсөн эдгээр талаас харвал Хятадын уламжлалт соёлд дурдсан “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” хэмээх ёс суртахууны талаарх үг нь хүмүүсийг хязгаарлаж, гэгээрүүлдэг хоосон сургаал юм. Энэ нь багахан хэрүүл маргаан, ялихгүй зөрчилдөөнийг шийдвэрлэж чадахаас биш гүн гүнзгий үзэн ядалт өвөрлөсөн хүмүүст ямар ч нөлөө үзүүлэхгүй. Ийм шаардлага тавьдаг хүмүүс хүний хүн чанарыг үнэхээр ойлгодог уу? Ийм шаардлага тавьдаг хүмүүс бол хүний мөс чанар, эрүүл ухааны тэвчээрийн цар хүрээ хэчнээн их болохыг мэддэггүй хүмүүс яавч биш гэж хэлж болно. Зүгээр л энэ онолыг дэвшүүлэх нь тэднийг боловсон, эрхэм харагдуулж, хүмүүсийн сайшаал, бялдуучлалыг хүртэх боломжтой. Үнэн хэрэгтээ, хэрвээ хэн нэгэн хүн өөр нэгний нэр төр, ёс жудгийг сэвтээж, ашиг сонирхлыг нь хохироож, тэр ч байтугай хэтийн ирээдүй, бүх амьдралд нь нөлөөлсөн бол хүн чанарын үүднээс, гомдсон тал нь өшөө авах ёстой гэдгийг тэд маш сайн мэддэг. Тэр хүн хэчнээн мөс чанар, эрүүл ухаантай байсан ч үүнийг зүгээр орхихгүй. Сайндаа л өш хонзонгийнх нь түвшин, арга барил өөр байх болно. Хүний эрх оршин байдаггүй энэ бодит нийгэмд, хүмүүсийн амьдардаг энэ туйлын харанхуй, ёрын муу нийгмийн орчин, нийгмийн нөхцөлд хүмүүс шархлах болгондоо өшөө авч чадах учраас нэг нэгнийхээ эсрэг тэмцэж, бие биеэ хөнөөхөө хэзээ ч болиогүй. Тэд хэдий чинээ ноцтой хохирол амсана, өшөө авах хүсэл нь төдий чинээ хүчтэй, өшөөгөө авах арга барил нь төдий чинээ харгис байдаг. Тэгвэл энэ нийгэмд давамгайлах чиг хандлага юу байх вэ? Хүмүүсийн хоорондох харилцаанд юу тохиолдох вэ? Энэ нийгэм аллага, өс хонзонгоор дүүрэн байх бус уу? Тиймээс ийм шаардлага тавьдаг хүн бусдын зан авирыг хязгаарлахын тулд “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх ёс суртахууны энэ үгийг ашиглан хүмүүст өшөө авахгүй бай гэж маш нууцлаг байдлаар хэлж байна. Хүмүүст шударга бусаар хандаж, ёс жудгийг нь доромжилж, нэр төрийг нь сэвтээх бүрд ёс суртахууны талаарх энэ үг тэр хүмүүст нөлөөлж, үйлдэл хийхээсээ өмнө хоёр удаа бодож үзээд, түргэн зан гаргахгүй, сүржигнэхгүй байхад хүргэдэг. Төр засаг, нийгэм, эсвэл харилцсан хүмүүс нь шударга бусаар хандсан эсэхээс үл хамааран, энэ нийгэм дэх хүмүүс өөртэй нь шударга бус хандах бүрд өшөөгөө авахыг хүсвэл энэ хүн төрөлхтөн, энэ нийгмийг удирдахад хэцүү байх бус уу? Олон хүн цугласан газарт тэмцэл гарах нь зайлшгүй бөгөөд өшөө авалт түгээмэл тохиолдоно. Тэгвэл энэ хүн төрөлхтөн болон энэхүү нийгэм эмх замбараагүй байх биш үү? (Тийм ээ.) Эмх замбараагүй нийгмийг удирдах нь удирдагчдад амархан байх уу, үгүй юу? (Үгүй, удирдахад амархан биш.) Ийм шалтгааны улмаас хүмүүсийг ятгаж, гэгээрүүлэхийн тулд нийгмийн сурган хүмүүжүүлэгчид, сэтгэгчид гэгч энэ хүмүүс “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх ёс суртахууны энэ үгийг дэвшүүлсэн, ингэснээр хүмүүс ямар нэг шударга бус хандлага, ялгаварлан гадуурхалт, доромжлол амсаж, эсвэл бүр хүчирхийлүүлж, гишгэлэгдсэн ч гэсэн, сэтгэл санаа, бие махбодын зовлон нь хэчнээн их байлаа ч гэсэн юун түрүүнд өшөө авах талаар бодохгүй, харин ч “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх ёс суртахууны энэ сонгодог сургаалыг бодож, уламжлалт соёл дахь ёс суртахууны талаарх эдгээр үгийн хязгаарлалтыг өөрийн эрхгүй хүлээн авч, улмаар бодол санаа, зан авираа үр дүнтэйгээр хязгаарлаж, бусад хүн, улс орон, нийгэмд хандах үзэн ядалтаа арилгадаг. Хүн чанарт зайлшгүй байдаг энэ дайсагналцал, уур хилэн болон зөнгөөрөө нэр төрөө хамгаалах бодол арилбал энэ нийгэм дэх хүмүүсийн хоорондох тэмцэл, өш хонзон мэдэгдэхүйц хэмжээгээр багасах бус уу? (Тэгнэ.) Жишээлбэл, зарим хүн: “Ингээд больцгооё, буулт хийх нь зөрчилдөөнийг хавьгүй амархан шийдвэрлэнэ. ‘Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай’ гэдэг шүү дээ. Тэр хүнд манай гэрийнхнийг хөнөөх шалтгаан байж. Овоо босгоогүй бол шаазгай юун дээр суух билээ, хоёр талд хоёуланд нь тус тусын шалтгаан байгаа. Үүнээс гадна, манай гэрийнхэн нас бараад өчнөөн олон жил болж байхад энэ асуудлыг дахиад сөхөх ямар хэрэгтэй юм бэ? Боломжтой үедээ өршөөж уучилж бай—хүмүүс үзэн ядалтаасаа салж чаддаг болохоосоо өмнө уужим сэтгэлтэй байж сурах ёстой, үзэн ядалтаасаа салж байж л аз жаргалтай амьдарч чадна” гэж хэлдэг. Зарим нь “Өнгөрснийг өнгөрсөнд нь орхи. Хэрвээ тэр миний эсрэг ялихгүй гомдол тээхгүй, эсвэл намайг өмнөх шигээ дайсагнан үзэхгүй бол би ч бас түүнтэй хэрэлдэхгүй, бид хоёр зүгээр л бүхнийг шинээр эхэлнэ. ‘Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай’ гэдэг дээ” гэж хэлдэг. Хэн ч байлаа гэсэн, хэрвээ тийм хүмүүс өшөөгөө авах гэж байх үедээ гэнэтхэн биеэ барих юм бол тэдний үг, үйлдэл, онолын үндэслэл бүгд “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх мэт үзэл санаа, үзэл бодлын нөлөөллөөс үүдэлтэй байх биш үү? (Тийм.) “Яагаад маргалдаад байгаа юм бэ? Чам шиг ийм үлгэр дуурайл болсон эр хүн ийм шалихгүй асуудлыг ч зүгээр орхиж чадахгүй юм! Эр хүний дотор эмээл, хазаартай морь гэдэг. Ядаж л бага ч болов уудам сэтгэлтэй бай! Хүмүүс амьдралдаа бага зэрэг уужим сэтгэлтэй байх ёстой бус уу? Жаахан гомдол тээхийн оронд нэг алхам ухраад, том дүр зургийг хар. Ингэж хэрэлдэж маргалдаж байгаа чинь харахад инээдтэй байна” гэж хэлдэг зарим хүн ч бий. Эдгээр үг болон санаа нь ертөнцийн хэрэг явдалд хандах хүний нэг төрлийн хандлага буюу “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх мэт ёс суртахууны талаарх сонгодог сургаалын үгсээс үүдэн гардаг хандлагыг товчоор илэрхийлдэг. Хүмүүс эдгээр үгийг шингээж, нөлөөнд нь автдаг бөгөөд эдгээр үг хүмүүсийг ятгаж, гэгээрүүлэхэд тодорхой үүрэг гүйцэтгэдэг гэж боддог учраас эдгээр үгийг зөв, зохистой зүйл гэж үздэг. 

Хүмүүс яагаад үзэн ядалтаасаа салж чаддаг вэ? Үндсэн шалтгаан нь юу вэ? Нэг талаар, тэд “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх ёс суртахууны талаарх энэ үгийн нөлөөнд автдаг. Нөгөө талаар, тэд өчүүхэн гомдол тээж, хүмүүсийг байнга үзэн ядаж, бусдад хүлээцгүй хандвал нийгэмд хөлөө олж чадахгүй, олон нийтийн санал бодлоор буруутгагдаж, бусдад дооглуулна гэж санаа зовдог учраас уур уцаараа дурамжхан, арга буюу залгих ёстой болдог. Нэг талаар, хүний зөн совинг харвал энэ дэлхийд амьдарч буй хүмүүс энэ бүх дарлал, үндэслэлгүй доромжлол, шударга бус харьцааг тэвчиж чадахгүй. Өөрөөр хэлбэл, хүмүүсийн хүн чанар эдгээр зүйлийг тэвчиж чадахгүй. Тиймээс “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх шаардлагыг хүнд тавих нь шударга бус, хүнлэг бус хэрэг юм. Нөгөө талаар, тийм үзэл санаа, үзэл бодол нь бас эдгээр зүйлийн талаарх хүмүүсийн үзэл бодол, харах өнцөгт нөлөөлж, гажуудуулдаг тул хүмүүс ийм хэрэг явдалд зөв хандаж чадахгүй, харин ч “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх мэтийн үгийг зөв, эерэг зүйл гэж үзэх нь мэдээж юм. Хүмүүс шударга бус хандлагатай тулгарах үедээ олон нийтийн санал бодлоор буруутгагдахаас зайлсхийхийн тулд өөрсдийн амссан доромжлол, тэгш бус хандлагыг дотроо хадгалаад, өшөө авах боломжийг хүлээхээс өөр аргагүй болдог. Тэд “‘Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай.’ Битгий тоо, өшөө авах ямар ч хэрэггүй, энэ бол нэгэнт өнгөрсөн зүйл” гэх мэт сайхан сонсогдох зүйлийг чангаар хэллээ ч гэсэн энэ явдлаас болж өөрт нь учирсан хор хохирлыг хүний зөн совин нь хэзээ ч мартуулахгүй, өөрөөр хэлбэл, энэ явдлаас болж тэдний бие, сэтгэлд учирсан хохирол хэзээ ч арилахгүй, алга болохгүй. Хүмүүс “Үзэн ядалтыг март, энэ асуудал болоод өнгөрсөн, нэгэнт өнгөрсөн зүйл” гэж хэлдэг нь зүгээр л “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх мэт үзэл санаа, үзэл бодлын хязгаарлалт, нөлөөлөлд автан бий болсон гадаад үзэмж юм. Мэдээж хүмүүс бас ийм үзэл санаа, үзэл бодолд хязгаарлагддаг болохоор тэдгээрийг хэрэгжүүлж дөнгөхгүй бол, боломжтой үедээ уучилж өршөөх зүрх сэтгэлгүй, уужим сэтгэлгүй байвал хүн бүрд дорд үзэгдэж, буруутгагдана, нийгэмд болон нийгмийн бүлэг дотроо ч гадуурхагдана гэж боддог. Гадуурхагдахын үр дагавар юу вэ? Чамайг хүмүүстэй харилцаж, бизнесээ хийх үед хүмүүс: “Энэ хүн явцуу сэтгэлтэй, өс санадаг. Түүнтэй харилцахдаа болгоомжтой байгаарай!” гэж хэлнэ гэсэн үг. Энэ мэтчилэн нийгмийн бүлэг дотор бизнесээ явуулах үед чинь энэ нь нэмэлт саад бэрхшээл болдог. Яагаад ийм нэмэлт саад бэрхшээл гардаг вэ? Учир нь нийгэм бүхэлдээ “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх мэт үзэл санаа, үзэл бодлын нөлөөнд автсан. Нийгмийн уур амьсгал бүхэлдээ тийм сэтгэлгээг хүндэлдэг бөгөөд нийгэм бүхэлдээ үүнд баригдаж, нөлөөнд нь автаж, хянуулдаг тул хэрвээ чи үүнийг хэрэгжүүлж чадахгүй бол нийгэмд хөлөө олж, нийгмийн бүлэг дотроо амьд үлдэхэд хэцүү байх болно. Тиймээс зарим хүн нийгмийн тийм уур амьсгалд захирагдаж, “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх мэт үг, үзэл бодлыг дагахаас өөр аргагүй болж, хөөрхийлөлтэй амьдралаар амьдардаг. Эдгээр үзэгдлийг харгалзан үзвэл, ёс суртахуун номлогч гэгдэх тэр хүмүүс ёс суртахууны үзэл санаа, үзэл бодлын талаарх эдгээр үгийг дэвшүүлэхдээ тодорхой зорилго, санаархал агуулж байсан биш үү? Хүмүүс илүү эрх чөлөөтэй амьдарч, бие, сэтгэл, сүнсээрээ илүү чөлөөлөгдөг гэсэндээ тэд үүнийг хийсэн үү? Эсвэл хүмүүсийг илүү аз жаргалтай амьдруулахын төлөө хийсэн үү? Мэдээж үгүй. Ёс суртахууны талаарх эдгээр үг нь хүмүүсийн хэвийн хүн чанарын хэрэгцээнд огт үйлчилдэггүй, хүмүүсийг хэвийн хүн чанарыг амьдран харуулахад хүргэхийн төлөө бүр ч байдаггүй. Харин ч тэдгээр нь ард түмнийг хянаж, эрх мэдлээ тогтворжуулах гэсэн эрх баригч ангийн санаархалд үйлчилдэг. Тэдгээр нь эрх баригч ангид үйлчилдэг, эрх баригч ангийнхан нийгмийн дэг журмыг сахиулж, нийгмийн уур амьсгалыг хянахын тулд эдгээр зүйлийг ашиглан хүн бүр, айл өрх бүр, хувь хүн болгон, хамт олон бүр, бүлэг бүрийг болон янз бүрийн бүлгүүдээс бүрдсэн нийгмийг хязгаарладаг. Чухам ийм нийгэмд, тийм ёс суртахууны үзэл санаа, үзэл бодол нэвтэрч, нөлөөлж, шингэсний үндсэн дээр нийгэм дэх ёс суртахууны гол үзэл санаа, үзэл бодол бий болж, төлөвшдөг. Нийгмийн ёс суртахуун, нийгмийн уур амьсгал ингэж төлөвшиж байгаа нь хүн төрөлхтний оршин тогтнолд илүү тустай биш, хүний сэтгэлгээний ахиц дэвшил, ариусалтад ч тустай биш, хүн чанарыг сайжруулахад ч тустай биш. Эсрэгээрээ, ёс суртахууны эдгээр үзэл санаа, үзэл бодол бий болсноор хүний сэтгэлгээ хянаж болохуйц цар хүрээнд хязгаарлагдсан. Тэгвэл эцэст нь хэн ашиг тусыг нь хүртдэг вэ? Хүн төрөлхтөн үү? Эсвэл эрх баригч анги уу? (Эрх баригч анги.) Тийм ээ, эцэстээ эрх баригч ангид ашиг тустай. Ёс суртахууны эдгээр судрыг өөрсдийн сэтгэлгээ, ёс суртахууны үндэс болгосноор хүмүүс амархан захирагддаг, дуулгавартай иргэд байх магадлалтай, арганд автахдаа амархан, хийж буй бүхэндээ ёс суртахууны судрын янз бүрийн үгэнд захирагдахдаа амархан, нийгмийн тогтолцоо, нийгмийн ёс суртахуун, нийгмийн уур амьсгал, олон нийтийн санал бодолд захирагдахдаа илүү амархан байдаг. Ийм маягаар тодорхой хэмжээнд нэг нийгмийн тогтолцоо, ёс суртахууны орчин, нийгмийн уур амьсгалаас хараат хүмүүс үндсэндээ нэгдмэл үзэл санаа, үзэл бодолтой, биеэ хэрхэн авч явах ёстой тухайд нэгдмэл доод хязгаартай болдог, учир нь тэдний бодол санаа, үзэл бодол нь ёс суртахуун номлогч, сэтгэгч, сурган хүмүүжүүлэгч гэгддэг энэ хүмүүсийн боловсруулалт, стандартчиллыг туулсан байдаг. “Нэгдмэл” гэдэг энэ үг юу гэсэн утгатай вэ? Энэ нь захирагдаж буй бүх хүн—тэдний бодол, хэвийн хүн чанар—ёс суртахууны судрын эдгээр үгэнд уусаж, хязгаарлагдсан гэсэн үг юм. Хүмүүсийн бодол хязгаарлагдахын сацуу ам, уураг тархи нь ч бас хязгаарлагддаг. Уламжлалт соёлын эдгээр ёс суртахууны үзэл санаа, үзэл бодлыг хүн бүр хүлээн авахаас өөр аргагүйд хүрч, тэдгээрийг ашиглан нэг талаар өөрсдийн зан авирыг хэмжиж, хязгаарладаг, нөгөө талаар бусдыг болон энэ нийгмийг хэмждэг. Мэдээж үүний зэрэгцээ тэд бас ёс суртахууны судрын эдгээр үгэнд төвлөрсөн олон нийтийн санал бодлын хяналтад байдаг. Хэрвээ аливааг хийх арга зам чинь “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх үгийг зөрчиж байна гэж чи бодвол маш их бухимдаж, тавгүйтэх бөгөөд удалгүй чамд “хэрвээ би боломжтой үедээ өршөөж уучилж дөнгөхгүй бол, хэрвээ би ухаан муутай одой шиг ийм өчүүхэн, явцуу сэтгэлтэй байж, үл ялиг үзэн ядалтаас ч салж чадахгүй, цаг ямагт сэтгэлдээ тээгээд байвал бусдын доог тохуу болох биш үү? Хамт олон, найз нөхдөдөө гадуурхагдах биш үү?” гэж бодогдоно. Тиймээс чи тун уужим сэтгэлтэй дүр үзүүлэх ёстой. Хэрвээ хүмүүс ийм зан авиртай бол олон нийтийн санал бодолд хянуулж байна гэсэн үг үү? (Тийм.) Объектив байдлаар хэлбэл, чиний зүрх сэтгэлийн гүнд үл үзэгдэх дөнгө байдаг, өөрөөр хэлбэл, олон нийтийн санал бодол, бүхий л нийгмийн буруушаалт нь чиний хувьд үл үзэгдэх дөнгөтэй адилхан. Жишээлбэл, зарим хүн Бурханд итгэх нь сайн, Бурханд итгэснээр аврал хүртэж чадна, Бурханд итгэх гэдэг нь зөв замаар алхаж, муу зүйл хийхгүй байх явдал гэсэн үг гэдгийг мэддэг ч анх Бурханд итгэдэг болохдоо энэ талаар илэн далангүй ярьж, итгэлээ хүлээн зөвшөөрч зүрхэлдэггүй, бүр сайн мэдээг түгээж зүрхлэхгүй байхдаа тулдаг. Тэд яагаад энэ талаар илэн далангүй ярьж, хүмүүст мэдэгдэж зүрхэлдэггүй юм бэ? Тэдэнд хүрээлэн буй орчин нь нөлөөлдөг үү? (Тийм.) Тэгвэл нийт орчны чамд үзүүлэх нөлөөлөл, хязгаарлалт юу вэ? Чи яагаад Бурханд итгэдэг гэдгээ хүлээн зөвшөөрч зүрхэлдэггүй юм бэ? Яагаад бүр сайн мэдээг түгээж ч зүрхэлдэггүй юм бэ? Итгэлтэй хүмүүсийг хяхан хавчдаг дарангуй дэглэмтэй улс орнууд гэх мэт онцгой тохиолдлуудаас гадна, өөр нэг шалтгаан нь олон нийтийн санал бодлоос урган гардаг янз бүрийн үг хэллэг чиний хувьд тэвчихэд дэндүү их байдаг. Жишээлбэл, чи шашинд итгэж эхэлмэгцээ гэрийнхнээ тоодоггүй гэж зарим хүн хэлдэг; зарим хүн чамайг чөтгөр шиг үзэж, шашинд итгэгчид үхэшгүй болдог, нийгмээс өөрсдийгөө тусгаарладаг гэж хэлдэг; зарим нь итгэгчид огт ядрахгүйгээр хэдэн өдөр хоол идэхгүй, унтахгүй явж чадна гэдэг; зарим нь бүр ч долоон дор юм хэлдэг. Чи эдгээр санал бодлын нөлөөнд автсан учраас Бурханд итгэдэг гэдгээ эхэндээ хүлээн зөвшөөрч зүрхэлдэггүй байсан биш үү? Нийгмийн нийт орчин дахь эдгээр санал бодол чамд нөлөөлдөг үү? (Тийм.) Тэдгээр нь тодорхой хэмжээнд сэтгэл санааны байдалд чинь нөлөөлж, нэр нүүрийг чинь сэвтээдэг тул чи Бурханд итгэдэг гэдгээ ил тод хүлээн зөвшөөрч зүрхэлдэггүй. Энэ нийгэм итгэл бишрэлтэй, Бурханд итгэдэг хүмүүст нөхөрсөг бус, дайсагнан ханддаг, тэр ч байтугай зарим хүн тэвчихийн аргагүй жигшүүртэй доромжлол, гүжирдсэн үг хэлдэг болохоор чи Бурханд итгэдэг гэдгээ ил тод хүлээн зөвшөөрч зүрхэлдэггүй бөгөөд цуглаанд нууцаар хулгайч мэт сэмээрхэн явах ёстой болдог. Бусад хүн үүнийг олж мэдэх юм бол гүжирдсэн зүйл хэлнэ гэхээс айсандаа чи дургүйцлээ дарахаас өөр аргагүйд хүрдэг. Ийм маягаар чи чимээгүйхэн асар их шаналдаг ч энэ бүх шаналлыг туулах нь асар их босгон байгуулдаг бөгөөд чи олон зүйлийг тодорхой мэдэж авч, зарим үнэнийг ойлгосон.

Сая бид “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх ёс суртахууны тухай энэ үгийн талаар ихээхэн нөхөрлөлөө. Хүн чанарын үүднээс авч үзвэл энэ үг нь уудам сэтгэл, уужуу сэтгэлийн тухайд хүнд байх ёстой хамгийн наад захын ёс суртахууныг тодорхойлон заадаг. Үнэндээ хүмүүсийн хүний эрх, нэр төр, ёс жудаг, хүн чанарт үзүүлэх хор хохирол, үр нөлөөг нь харгалзан үзвэл гэмт хэргийн ертөнцийн хулгайч, дээрэмчдийн хар ярианы үгтэй адилхан “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх үгийг ашиглан хүмүүсийг тайтгаруулж, хязгаарлах нь мөс чанар, эрүүл ухаантай хүмүүсийн хувьд асар том доромжлол, хүнлэг бус, ёс суртахуунгүй хэрэг юм. Хэвийн хүн чанарт баяр хөөр, уур уцаар, уй гашуу, аз жаргал төрөлхөөсөө байдаг. Би баяр хөөр, уй гашуу, аз жаргалын талаар цааш нь ярихгүй. Уур уцаар ч бас хэвийн хүн чанарт байдаг сэтгэл хөдлөл юм. Ямар нөхцөлд уур уцаар үүсэж, хэвийн байдлаар илэрдэг вэ? Хэвийн хүн чанарын уур уцаар гарч ирэх үед—өөрөөр хэлбэл, хүмүүсийн ёс жудаг, нэр төр, ашиг сонирхол, сүнс, сэтгэл санаа нь шархалж, гишгэлэгдэж, доромжлуулах үед хүмүүс аяндаа, зөн совингоороо уурлаж, дургүйцэж, бүр үзэн ядна—энэ нь уур уцаар үүсдэг шалтгаан бөгөөд уурын тодорхой илрэл юм. Зарим хүн ямар ч шалтгаангүй уурладаг. Ялихгүй асуудал тэдний уур хилэнг өдөөж чадна, эсвэл хэн нэгний санамсаргүй хэлсэн ямар нэг зүйл тэднийг гомдоож, тэд уурласандаа нүд нь улаанаар эргэлдэнэ. Тэд дэндүү түргэн ууртай байгаа юм биш үү? Эдгээр зүйлийн аль нь ч тэдний сэтгэл, ёс жудаг, нэр төр, хүний эрх юм уу сүнслэг ертөнцтэй холбоогүй атал тэд юу ч болоогүй байхад дүрсхийн уурладаг нь маш түргэн уураас нь болдог байж магадгүй. Юм болгон дээр уур хилэнгийн мэдрэмжээ харуулах нь хэвийн зүйл биш. Бидний энд ярьж буй зүйл бол хэвийн хүн чанарын харуулдаг дургүйцэл, уур уцаар, хилэн, үзэн ядалт. Эдгээр нь хүмүүсийн зөн совингийн зарим хариу үйлдэл юм. Хүний ёс жудаг, нэр төр, хүний эрх, сэтгэл гишгэлэгдэж, доромжлуулж, эсвэл шархлах үед тухайн хүн уурладаг. Ингэж уурлах нь хоромхон зуурын уур цухал биш, түр зуурын сэтгэл хөдлөл ч биш, харин хүний ёс жудаг, нэр төр, сэтгэл гэмтэх болгонд гарч ирдэг хүний хэвийн хариу үйлдэл юм. Энэ нь хүний хэвийн хариу үйлдэл тул энэхүү хариу үйлдэл нь үндэслэлтэй, зүй ёсны зүйл, иймээс энэ нь гэмт хэрэг биш бөгөөд үүнийг хязгаарлах шаардлагагүй гэж хэлж болно. Ийм хэмжээнд хүмүүсийг шархлуулдаг асуудлын тухайд гэвэл тэдгээрийг шударгаар шийдвэрлэж, зохицуулах ёстой. Хэрвээ уг асуудлыг ухаалгаар шийдвэрлэж, шударгаар зохицуулж чадахгүй, харин хүмүүсээс “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх үгийг хэрэгжүүлэхийг үндэслэлгүйгээр шаарддаг бол хохирогч талын хувьд энэ нь ёс суртахуунгүй, хүнлэг бус хэрэг бөгөөд хүмүүсийн мэдэж байх ёстой зүйл юм.

“Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх ёс суртахууны талаарх үгтэй холбоотойгоор бид ямар зүйлсийг ярилцсан бэ? Нэгтгэн дүгнэцгээе. Энэ үгийн мөн чанар нь ёс суртахууны талаарх бусад үгийн мөн чанартай адилхан. Тэдгээр нь бүгд эрх баригч анги болон нийгмийн уур амьсгалд үйлчилдэг—хүн чанарын үүднээс тэдгээр үгийг дэвшүүлээгүй. Ёс суртахууны эдгээр судар нь эрх баригч анги болон нийгмийн уур амьсгалд үйлчилдэг гэж хэлэх нь Бурханд итгэх итгэлдээ та нарын ойлгох ёстой, хүрч чадах зүйлийн цар хүрээнээс зарим талаар хол давсан байж болох ч улс төр, нийгмийн шинжлэх ухаан, хүний сэтгэлгээний талаар бага зэрэг мэддэг хүмүүсийн хувьд энэ нь тодорхой хэмжээнд хүрэх боломжтой зүйл юм. Хүн чанарын үүднээс, өөрөөр хэлбэл, өөрийнхөө үзэл бодлын үүднээс чи ийм зүйлстэй хэрхэн харьцах ёстой вэ? Жишээлбэл, Бурханд итгэснийхээ төлөө чи өмнө нь баривчлагдаж, шоронд хоригдож, тамлуулсан гэе. Агуу улаан луу чамайг хэдэн өдөр, шөнийн турш унтуулалгүй, хагас үхлүүт болтол чинь тарчлаан зовоожээ. Чи эрэгтэй, эмэгтэй эсэхээс үл хамааран бие, сэтгэл чинь бүх төрлийн харгислал, тарчлаан амсаж, бас тэр диаволууд элдэв янзын бузар, доромж үг хэлээр чамайг гутаан доромжилж, тохуурхаж, дайрч давшиллаа. Энэ тарчлааныг амссаны дараа чи энэ улс орон, энэ засгийн газрын талаар юуг мэдрэх вэ? (Үзэн ядалт.) Энэ нь нийгмийн энэ тогтолцоог үзэн ядах, эрх баригч энэ намыг үзэн ядах, энэ улс орныг үзэн ядах үзэн ядалтыг төрүүлнэ. Төрийн цагдааг харах бүрд чамд асар их хүндлэх мэдрэмж төрдөг байсан ч тэдний хавчлага, тарчлаан, доромжлолыг амссаны дараа хуучны тэр хүндлэлийн мэдрэмж үгүй болж, зүрх сэтгэл чинь үзэн ядалт гэх хоёрхон үгээр дүүрдэг. Тэдний хүн чанаргүй байдлыг үзэн ядаж, илт ёс суртахуунгүй байдлыг нь үзэн ядаж, адгуус амьтан шиг, диавол Сатан шиг авирлаж байгааг нь үзэн яддаг. Хэдийгээр чи төрийн цагдаа нарт тамлуулж, бузарлуулж, гутаан доромжлуулснаар асар их зовсон ч тэдний үнэн төрхийг харж, тэд бүгдээрээ хүний арьс нөмөрсөн араатан, үнэнийг үзэн яддаг, Бурханыг үзэн яддаг диаволууд гэдгийг харсан учраас тэднийг үзэн ядах сэтгэлээр дүүрдэг. Энэ нь хувийн үзэн ядалт юм уу хувийн гомдол биш, харин тэдний ёрын муу мөн чанарыг тодорхой харсны үр дүн юм. Энэ нь чиний төсөөлсөн, дүгнэн бодсон, эсвэл тодорхойлсон зүйл биш, харин тэд чамайг гутаан доромжилж, бузарлаж, хяхан хавчсан тэр бүх дурсамж—тэр дундаа тэдний бүхий л ааш аяг, үйлдэл, үг—зүрх сэтгэлийг чинь үзэн ядалтаар дүүргэдэг. Энэ нь хэвийн үү? (Тийм.) Үзэн ядалтаар дүүрсний дараа хэн нэгэн хүн чамд “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай. Битгий үзэн ядаж амьдар. Үзэн ядалтыг арилгах нь үүнийг шийдвэрлэх хамгийн сайн арга зам” гэж хэлбэл үүнийг сонсоод чамд ямар мэдрэмж төрөх вэ? (Зэвүүцнэ.) Зэвүүцэхээс өөр яах билээ? Тэгвэл Надад хэл дээ, энэ үзэн ядалтыг арилгах боломжтой юу? (Үгүй.) Үүнийг арилгах боломжгүй. Эвлэршгүй үзэн ядалтыг хэрхэн арилгаж болох вэ? Хэрвээ хэн нэгэн хүн үзэн ядалтаа орхи гэж чамайг ятгахын тулд “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх үгийг ашиглавал чи үзэн ядалтаа орхиж чадах уу? Чи ямар хариу үйлдэл үзүүлэх вэ? Эхний хариу үйлдэл гэвэл чи: “Энэ ‘Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай’ гэдэг чинь хий дэмий утгагүй үг, хөндлөнгийн ажиглагчдын хэлдэг хариуцлагагүй үг! Уламжлалт соёлын үзэл санаа, үзэл бодлыг тараадаг энэ хүмүүс Христэд итгэгчид болон сайн хүмүүсийг өдөр бүр хяхан хавчдаг—тэд эдгээр үгэнд хязгаарлагдаж, нөлөөнд нь автдаг уу? Тэд эцсийн ганц хүнийг хөөн зайлуулж, устгах хүртлээ зогсохгүй! Тэд бол баг зүүсэн диавол Сатан. Тэд хүмүүсийг амьд ахуйд нь харгислаад, үхсэнийх нь дараа өрөвдсөн цөөн хэдэн үг хэлж, хүмүүсийг төөрөлдүүлдэг. Тэгэх нь айхавтар хорлонт муу хэрэг биш үү?” гэж хэлнэ. Чи ийм хариу үйлдэл үзүүлж, ийм зүйлийг мэдрэх биш үү? (Тэгнэ.) Чамд гарцаагүй ингэж санагдаж, чамайг ятгахыг оролдсон хэнийг ч үзэн ядна, бүр түүнийг харааж зүхэхийг хүсэхдээ тулна. Гэхдээ зарим хүн ойлгодоггүй. Тэд: “Чи яагаад ингэж байгаа юм бэ? Энэ чинь үзэн ядаж байгаа хэрэг биш үү? Энэ чинь заналтай биш үү?” гэж хэлдэг. Энэ нь хөндлөнгийн ажиглагчдын хариуцлагагүй үг юм. Чи: “Би бол хүн, надад нэр төр, ёс жудаг байгаа, гэхдээ тэд намайг хүн гэж үзээгүй. Харин ч тэд надад амьтан шиг, эсвэл араатан шиг хандаж байгаа нь ёс жудаг, нэр төрийг минь асар их сэвтээж байна. Тэд л заналтай байгаа юм биш үү? Чи тэдний заналт байдлыг үг дуугүй хүлээн зөвшөөрдөг мөртөө бид тэднийг эсэргүүцэж, үзэн ядах үед биднийг буруутгадаг. Тэгвэл яагаад тэгж байгаа юм бэ? Чи л хорон муу байгаа юм биш үү? Тэд бидэнд хүн шиг ханддаггүй, биднийг тамладаг ч чи бидэнд хүний ёс суртахууныг баримтал, мууг сайнаар хариул гэж хэлсэн хэвээр байна. Чи зүгээр л утгагүй юм ярьж байгаа биш үү? Хүн чанар чинь хэвийн үү? Чи бол хуурамч, хоёр нүүртэн. Чи туйлын заналтай төдийгүй бас хорон муу, ичгүүр сонжуургүй!” гэж хариулна. Тиймээс хэн нэгэн хүн чамайг тайтгаруулж, “Мартаж үз, энэ бол болоод өнгөрсөн явдал, битгий гомдол тээ. Хэрвээ үргэлж ийм өчүүхэн зан гаргавал эцэст нь чи л шархална шүү дээ. Хүмүүс үзэн ядалтыг орхиж сурч, боломжтой үедээ өршөөж уучлахыг хэрэгжүүлэх ёстой” гэж хэлбэл чи тэрийг юу гэж бодох вэ? Чи “Хятадын энэ бүх уламжлалт соёл бол зүгээр л хүмүүсийг төөрөлдүүлж, хянахын тулд эрх баригч ангийн ашигладаг хэрэгсэл. Тэд өөрсдөө эдгээр үзэл санаа, үзэл бодолд хэзээ ч хязгаарлагддаггүй, харин өдөр бүр хүмүүсийг төөрөлдүүлж, харгисаар зовоодог. Нэр төр, ёс жудагтай хүн би тэдний дураар адгуус амьтан юм уу араатан мэт тохуурхуулж, харгислуулсан. Би тэдний өмнө өчнөөн их доромжлуулж, гутаалгаж, тамлуулж, нэр төр, ёс жудгаа булаалгасан болохоор бүр хүн шиг ч харагддаггүй. Гэтэл чи ёс суртахууны талаар ярина гэнэ ээ? Ийм сүртэй сонсогдох зүйл ярьдаг чи хэн юм бэ? Нэг удаа доромжлуулсан минь хангалттай биш гэж үү, чи намайг дахиад доромжилмоор байна уу? Би яавч энэ үзэн ядалтыг орхихгүй!” гэж бодох биш үү? Энэ нь хэвийн хүн чанарын илрэл мөн үү? (Мөн.) Энэ бол хэвийн хүн чанарын илрэл. Зарим хүн: “Энэ бол хэвийн хүн чанарын илрэл биш, энэ нь үзэн ядалтыг төрүүлж байгаа хэрэг” гэж хэлдэг. Энэ тохиолдолд энэ хүний зан авир, энэ үзэн ядалт хэнээс шалтгаалсан бэ? Чи мэдэх үү? Хэрвээ тэднийг агуу улаан луу харгисаар хяхан хавчаагүй бол тэд ингэж авирлах байсан уу? Тэд хавчигдсан бөгөөд зүгээр л бодлоо ярьж байна—энэ нь яахаараа үзэн ядалтыг төрүүлдэг билээ? Сатанлаг дэглэм хүмүүсийг ингэж хяхан хавчдаг хэр нь хүмүүст бодол санаагаа илэрхийлэхийг ч зөвшөөрдөггүй гэж үү? Сатан хүмүүсийг хяхан хавчдаг мөртөө амыг нь хамхихыг хүсдэг. Үзэн ядахыг, эсвэл эсэргүүцэхийг зөвшөөрдөггүй. Тэр нь ямар гээч шалтгаан бэ? Хэвийн хүн чанартай хүмүүс дарангуйлал, мөлжлөгийг эсэргүүцэх ёстой биш гэж үү? Тэд зүгээр л хүлцэнгүйгээр захирагдах ёстой юу? Сатан хүн төрөлхтнийг олон мянган жилийн турш завхруулж, хорлосон. Итгэгчид үнэнийг ойлгомогцоо сэрж, Сатаныг эсэргүүцэж, илчилж, үзэн ядаж, хаях ёстой. Энэ бол хэвийн хүн чанар бөгөөд тун жам ёсны, үндэслэлтэй хэрэг. Энэ нь хэвийн хүн чанарын хийж чаддаг байх ёстой сайн, зөв шударга үйл бөгөөд Бурхан үүнийг магтдаг.

Аль ч талаас нь харлаа гэсэн “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” хэмээх ёс суртахууны талаарх үг нь маш хүнлэг бус, жигшүүртэй юм. Энэ нь өөрсдийнх нь ёс жудаг, нэр төр, хүний эрхийг яаж ч дайрч давшилж, доош хийж, гэмтээсэн бай, аливаа шударга бус харилцааг битгий эсэргүүц, харин зүгээр л хүлцэнгүй захирагд гэж захирагдагч ангийн хүмүүст хэлдэг. Тэд хариугаа авах нь бүү хэл, өшөө авах ёсгүй, эсвэл үзэн ядсан зүйл бодох ёсгүй, харин боломжтой үедээ заавал өршөөж уучилж байх ёстой. Энэ нь хүнлэг бус биш гэж үү? Энэ нь илт хүнлэг бус юм. Захирагдагч анги буюу эгэл ардуудаас энэ бүхнийг хийж, ийм ёс суртахуунтайгаар биеэ авч явахыг шаарддаг юм чинь эрх баригч ангийн ёс суртахуун энэ шаардлагаас давах ёстой биш үү? Тэд үүнийг хийх үүргийг бүр ч их хүлээх ёстой биш үү? Тэд үүнийг хийсэн үү? Хийж чадах уу? Тэд өөрсдийгөө хязгаарлаж, хэмжихийн тулд энэ үг хэллэгийг ашигласан уу? Тэд өөрсдийн ард түмэн, өөрсдийнхөө захирдаг хүмүүст хандахдаа энэ үг хэллэгийг хэрэглэсэн үү? (Үгүй.) Тэд хэзээ ч үүнийг хийгээгүй, зүгээр л энэ нийгэм, энэ улс орон, эсвэл эрх баригч ангийг дайсагнан үзэж болохгүй, нийгэмд эсвэл нийгмийн бүлэг дотроо ямар ч шударга бус хандлагыг туулсан, бие махбод, сэтгэл санаа, сүнсээрээ хэчнээн ч их зовсон, боломжтой үедээ уучилж өршөөж сурах ёстой гэж л ард түмэндээ хэлдэг. Эсрэгээрээ хэрвээ эгэл жирийн хүмүүс—тэдний нүдээр бол эгэл ардууд—өөрсдөд нь “үгүй” гэж хэлж, эсвэл эрх баригч ангийн байр суурь, засаглал, эрх мэдлийн талаар өөр санал бодол, дуу хоолойгоо илэрхийлбэл тэднийг хатуу чанд хянаж, тэр ч бүү хэл хатуу шийтгэнэ. Энэ нь “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэсэн үгийг ард түмэнд сурталчилдаг эрх баригч ангид байх ёстой ёс суртахуун мөн үү? Захирагдагч ангийн эгэл жирийн ардуудын дунд өчүүхэн төдий асуудал, өчүүхэн төдий өөрчлөлт гарвал, эсвэл ард түмэн бодол санаагаараа өөрсдийг нь үл ялиг эсэргүүцэх л юм бол тэд бага дээр нь болиулна. Тэд хүмүүсийн зүрх сэтгэл, оюун санааг хянадаг бөгөөд буулт хийлгүйгээр өөрсдөд нь захирагд гэж хүмүүсийг хүчилдэг. Яг л “Хаан түшмэддээ үхэхийг тушаавал тэд үхэхээс өөр сонголтгүй”, “Тэнгэрийн доорх бүх газар хаанд харьяалагддаг, дэлхий ертөнцийн бүх ард түмэн хааны харьяат албатууд” гэдэг шиг. Эцсийн эцэст эрх баригчийн хийж буй юм бүхэн зөв бөгөөд ард түмэн түүнд хууртаж, хянуулж, доромжлуулж, түүгээр тоглуулж, дэвслүүлж, эцэст нь түүнд залгиулах ёстой; эрх баригч анги юу ч хийсэн бай тэдний зөв, харин хүмүүс амьд байгаа цагтаа дуулгавартай иргэд байх ёстой бөгөөд хаанд үнэнч бус байж болохгүй. Хаан хэчнээн муу байлаа ч, засаглал нь хэчнээн муу байлаа ч эгэл жирийн хүмүүс “үгүй” гэж хэлэх ёсгүй, эсэргүүцэх бодол өвөрлөх ёсгүй, туйлын дуулгавартай дагах ёстой. Нэгэнт “дэлхий ертөнцийн бүх ард түмэн хааны харьяат албатууд” буюу хааны захирдаг эгэл жирийн ардууд нь хааны харьяат албат тул “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх үгийг хаан нь энгийн ардуудад үлгэрлэх ёстой биш үү? Эгэл жирийн ардууд мунхаг, мэдлэггүй, мэдээлэлгүй, хуулийг ойлгодоггүй учраас ихэвчлэн хууль бус, гэмт хэргийн чанартай зүйл хийдэг. Тэгвэл тэр хаан “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх үгийг хамгийн түрүүнд хэрэглэх хүн байх ёстой биш үү? Эгэл жирийн хүмүүсийг үр хүүхэд шигээ өршөөж уучилдаг байх нь хааны хийх ёстой зүйл биш үү? Хаан ч бас тийм уужим сэтгэлтэй байх ёстой биш үү? (Тийм ээ.) Тэгвэл хаан өөртөө ийм шаардлага тавьдаг уу? (Үгүй.) Хаад шашны итгэл бишрэлийг дарах тушаал өгөхдөө “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх үгийг даган мөрдөхийг өөрсдөөсөө шаардсан уу? Цэрэг, цагдаа нь Христэд итгэгчдийг харгисаар хавчиж, тамлаж байх үед тэд засгийн газраасаа “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх үгийг даган мөрдөхийг шаардсан уу? Тэд засгийн газраасаа, эсвэл цагдаагийн хүчнээсээ огт ингэж шаардаагүй. Харин ч шашны итгэл бишрэлийг сайтар нухчин дар гэж засгийн газар, цагдаагийн хүчнээ шавдуулж, хүчилсэн бөгөөд тэр ч байтугай “ямар ч ял шийтгэл хүлээхгүйгээр тэднийг үхтэл нь зод”, “чимээ гаргалгүйгээр тэднийг устга” гэх утгатай тушаал гаргаж байсан нь ёрын муу энэ ертөнцийн хаад бол диаволууд, тэд бол диавол хаад, Сатан гэдгийг харуулдаг. Тэд түшмэлүүдэд л гал асаахыг зөвшөөрдөг ч ард түмэнд дэнлүү асаахыг ч зөвшөөрдөггүй. Ард түмэн өөрсдийнх нь эсрэг босох вий гэж эмээсэндээ тэд ёс суртахууны талаарх эдгээр уламжлалт үг хэллэгийг ашиглан ард түмнийг хүлж, хязгаарладаг. Тиймээс эрх баригч ангийнхан хүмүүсийг төөрөлдүүлэхийн тулд ёс суртахууны талаарх элдэв янзын үг хэллэгийг ашигладаг. Тэд ард түмний гар, хөлийг хүлж, хязгаарлаж, улмаар тэднийг өөрсдийнхөө захиргаанд байлгаж, эсэргүүцэл гаргуулахгүй байх цорын ганц зорилготой. Тэд ард түмнийг мунхруулж, мэхлэхийн тулд ёс суртахууны талаарх эдгээр онолыг ашиглан, ард түмнийг хуурдаг, ингэснээр тэд толгойгоо бөхийлгөн, дуулгавартай иргэд болдог. Эрх баригч анги яаж ч хүссэнээ хийж, ард түмнийг хөл дороо гишгэлж, хэчнээн ч их дарангуйлж, мөлжиж байсан, ард түмэн хүлцэнгүйгээр захирагдаж л болох бөгөөд огтхон ч эсэргүүцэж болохгүй. Үхэлтэй нүүр тулах үедээ ч ард түмэн зөвхөн зугтах сонголт хийж л чадна. Тэд эсэргүүцэж чадахгүй, эсэргүүцэх бодол тээж бүр ч зүрхлэхгүй. Дуулгавартай иргэн гэдгээ харуулах, мөн хааны захиргаанд үргэлж захирагдаж, хаанд үүрд үнэнч байна гэдгээ харуулах зорилгоор тэд зээтүү, хадуур харж ч, хажуудаа байлгаж ч болохгүй, бүр тонгорог, хумсны хутга биедээ авч явж ч болохгүй. Тэдний үнэнч зан хэр их байх ёстой вэ? “Ард түмний хувиар бид өөрсдийн хааныг хянаж, хязгаарлахын тулд уламжлалт соёлын үзэл санаа, үзэл бодлыг ашиглах ёстой” гэж хэн ч хэлж зүрхэлдэггүй, хаан нь ёрын мууг үйлдэж байгааг олж мэдэх үедээ өчүүхэн төдий ч болов зөрөлдсөн санал хэлж зүрхэлдэггүй, эс тэгвээс тэд алуулна. Эрх баригч нь өөрийгөө ард түмний хаан гэж үзээд зогсохгүй, бас ард түмнийг захирагч, хянагч гэж үздэг нь ойлгомжтой. Хятадын түүхэнд эдгээр эзэн хаан өөрсдийгөө “Тяньзы” гэж нэрлэж байсан. “Тяньзы” гэдэг нь юу гэсэн утгатай вэ? Энэ нь тэнгэр огторгуйн хүү буюу товчоор “Тэнгэрийн Хүү” гэсэн үг юм. Тэд яагаад өөрсдийгөө “Газрын Хүү” гэж нэрлээгүй вэ? Хэрвээ тэд газар дэлхийд төрсөн юм бол газрын хөвгүүд байх ёстой, газар дэлхийд төрсөн нь ойлгомжтой байхад яагаад өөрсдийгөө “Тэнгэрийн Хүү” гэж нэрлэдэг юм бэ? Өөрсдийгөө Тэнгэрийн Хүү гэж нэрлэхийн зорилго нь юу байсан бэ? Тэд бүх амьд зүйл болон энэ эгэл ардуудыг дорд үзэхийг хүссэн үү? Тэдний удирдах арга зам нь юунаас ч илүүтэйгээр эрх мэдэл, байр сууриар ард түмнийг хянах явдал байсан. Өөрөөр хэлбэл, тэд эрх мэдэлд хүрч, эзэн хаан болох үедээ ард түмний нуруун дээр зайдалж байгаагаа юман чинээ бодоогүй бөгөөд ард түмэн өчүүхэн төдий тээнэгэлзэх л юм бол цаазаар авхуулах эрсдэлтэй байв. “Тэнгэрийн Хүү” хэмээх энэ цол ингэж бий болсон юм. Хэрвээ эзэн хаан өөрийгөө Газрын Хүү гэж хэлсэн бол дорд байр суурьтай харагдана, хаанд байх ёстой гэж зарладаг сүр жавхлангүй байна, захирагдагч ангийг айлган сүрдүүлж ч чадахгүй. Тиймээс тэрээр шаардлагыг өндөрсгөж, өөрийгөө Тэнгэрийн Хүү гэж зарлаад, Тэнгэрийг төлөөлөхийг хүссэн юм. Тэр Тэнгэрийг төлөөлж чадсан уу? Түүнд тийм мөн чанар байсан уу? Хэрвээ хүн тийм мөн чанаргүй мөртөө Тэнгэрийг төлөөлөх гэж зүтгэвэл тэр нь дүр эсгэж буй хэрэг. Нэг талаар, энэ эрх баригчид Тэнгэр болон Бурханд дайсагнадаг, харин нөгөө талаар, өөрсдийн засаглалд дэм үзүүлэхийн тулд Тэнгэрийн Хүү мэт, Тэнгэрээс томилогдсон мэт дүр эсгэдэг. Энэ нь ичгүүр сонжуургүй биш үү? Эдгээр баримтаас харвал ёс суртахууны талаарх эдгээр янз бүрийн үг хэллэг нь хүмүүсийн хэвийн сэтгэлгээг хязгаарлаж, хөл гарыг нь хүлж, зан авирыг нь хязгаарлаж, тэр ч бүү хэл хэвийн хүн чанарын цар хүрээн дэх янз бүрийн бодол, үзэл санаа, илрэлийг нь хязгаарлахын тулд хүн төрөлхтний дунд түгсэн. Үүний гарал үүслийг харвал энэ нь нийгмийн сайхан уур амьсгал, нийгмийн ёс суртахууныг бүрдүүлэх зорилготой. Мэдээж энэ үр дүнд хүрснээр тэдгээр нь бас урт удаан хугацаанд засаглах гэсэн эрх баригч ангийн санаархалд үйлчилдэг. Гэхдээ тэд яаж ч засагласан, эцэстээ хохирогч нь хүн төрөлхтөн юм. Хүн төрөлхтөн уламжлалт соёлын эдгээр янз бүрийн үзэл санаа, үзэл бодолд хүлэгдэж, нөлөөнд нь автсан. Хүмүүс сайн мэдээ сонсож, Бурханы авралыг хүртэх боломжоо алдаад зогсохгүй, үнэнийг эрж хайж, амьдралын зөв замаар алхах боломжоо ч бас алдсан. Түүнчлэн эрх баригчдын хяналтан дор ард түмэн Сатанаас ирдэг олон янзын хор, тэрс үзэл, төөрөгдөл болон бусад сөрөг зүйлсийг хүлээн авахаас өөр аргагүй байдаг. Хүн төрөлхтний урт удаан түүхийн сүүлийн хэдэн мянган жилд Сатан мэдлэг түгээж, үзэл суртлын янз бүрийн онолыг дэлгэрүүлснээр хүн төрөлхтнийг сурган хүмүүжүүлж, ухуулж, төөрөлдүүлсэн бөгөөд үр дүнд нь хүмүүс хэдэн үеэрээ эдгээр үзэл санаа, үзэл бодлын нөлөөнд гүн гүнзгий автаж, хүлэгдсэн. Мэдээж Сатаны эдгээр үзэл санаа, үзэл бодлын нөлөөн дор хүмүүсийн завхарсан зан чанар эрчимжиж, улам ноцтой болсон. Өөрөөр хэлбэл, үүний үндсэн дээр хүмүүсийн завхарсан зан чанар тэжээгдэж, “дагтаршсан” бөгөөд хүмүүсийн зүрх сэтгэлд гүн үндэслэж, тэднийг Бурханыг үгүйсгэж, Бурханыг эсэргүүцэж, нүгэл рүү гүн живээд, үүнээсээ мултарч чадахгүй байхад хүргэсэн. “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” хэмээх ёс суртахууны талаарх энэ үгийн үүсэл, түүнчлэн энэ шаардлагыг дэвшүүлсэн зорилго, ёс суртахууны талаарх энэ үг үүссэнээс хойш хүмүүст учруулсан хор хохирол болон янз бүрийн бусад бүх талын тухайд гэвэл бид одоо энэ талаар нөхөрлөхгүй, та нар дараа нь цаг гарган өөрсдөө тунгаан бодож болно.

Хятадын ард түмэн уламжлалт соёл дахь ёс суртахууны талаарх үгийг мэддэггүй биш боловч эдгээр зүйл ганцхан шөнийн дотор хүмүүст нөлөөлдөггүй. Чи ийм нийгмийн орчинд амьдарч, уламжлалт соёл болон ёс суртахууны талаар ийм төрлийн үзэл суртлын боловсрол олж авсан, эдгээр зүйлийг мэддэг боловч энэ нь асар сөрөг нөлөө үзүүлж чадна гэж хэзээ ч бодож байгаагүй. Бурханд итгэж, үнэнийг эрэлхийлж, үнэн-бодит байдалд ороход чинь эдгээр зүйл хэр их саад болох вэ, эсвэл ирээдүйд алхах замд чинь хэр их нөлөөлж, саад учруулах вэ? Та нар эдгээр асуудлыг мэдэж байгаа юу? Та нар хүн төрөлхтнийг сурган хүмүүжүүлэхэд уламжлалт соёлын гүйцэтгэдэг чиг үүрэг, энэ нь яг юу болох, хүмүүс үүнд хэрхэн хандах ёстойг нэгд нэггүй ойлгохын тулд өнөөдрийн нөхөрлөсөн сэдвийг цааш нь тунгаан бодож, ялган таних ёстой. Дээр бидний нөхөрлөсөн эдгээр үг уламжлалт соёлын зүйлсийг ойлгоход чинь нэмэртэй, бас ашиг тустай. Мэдээж энэ ойлголт нь уламжлалт соёлын талаарх ойлголт төдийгүй бас Сатан хүмүүсийг завхруулсан тухай, Сатан хүн төрөлхтнийг завхруулдаг янз бүрийн арга зам, арга барил, тэр тусмаа хүмүүст төлөвшүүлдэг янз бүрийн үзэл бодол, түүнчлэн дэлхий ертөнц болон хүн төрөлхтөнд хандах янз бүрийн арга зам, арга барил, үзэл бодол, харах өнцөг, байр суурь гэх мэтийн тухай ойлголт юм. Уламжлалт соёлын зүйлсийг нэгд нэггүй ойлгосныхоо дараа та нарын хийх ёстой зүйл бол уламжлалт соёлын янз бүрийн үг хэллэг, үзэл бодлоос зүгээр л зайлсхийж, татгалзах явдал биш. Харин та нарын даган мөрдөж, баримталдаг ёс суртахууны талаарх үг хэллэгийн та нарт учруулсан хор хохирол, хязгаарлалт, хүлээс юу болохыг, биеэ авч явах талаарх бодол санаа, үзэл бодолд чинь, түүнчлэн Бурханы үгийг хүлээн авч, үнэнийг эрэлхийлэхэд чинь нөлөөлж, үймүүлж, саад болж, улмаар үнэнийг хүлээн авах, ойлгох, хэрэгжүүлэх, Бурханыг бүрэн дүүрэн, туйлын дуулгавартай дагахыг чинь саатуулахад тэдгээр нь ямар үүрэг гүйцэтгэснийг илүү нарийвчлан ойлгож, задлан шинжлэх ёстой. Эдгээр зүйл бол хүмүүсийн эргэцүүлж, мэдэж авах ёстой яг тэр зүйлс юм. Чи зүгээр л тэдгээрээс зайлсхийж, татгалзаж болохгүй, харин тэдгээрийг ялган таньж, нэгд нэггүй ойлгож чаддаг байх ёстой, ингэснээр чи уламжлалт соёлын эдгээр өнгөн дээрээ үнэмшилтэй, төөрөлдүүлсэн зүйлийг оюун ухаанаасаа бүрэн салгаж чадна. Ёс суртахууны талаарх зарим үг хэллэг чамд гүн суугаагүй байлаа ч гэсэн чиний сэтгэлгээ болон үзэлд хааяа хааяа гарч ирж, хэсэгхэн хугацаанд, эсвэл ганц нэг тохиолдолд чамайг үймүүлж бас л чадна. Хэрвээ чи тэдгээрийг тодорхой ялган таньж чаддаггүй бол зарим үг хэллэг, үзэл бодлыг нэлээд эерэг, үнэнд ойрхон гэж авч үзэх боломжтой хэвээр бөгөөд энэ нь тун төвөгтэй зүйл юм. Чиний сэтгэлд нэлээд таалагддаг ёс суртахууны талаарх тодорхой үг хэллэг байдаг. Чи зүрх сэтгэлдээ тэдгээртэй санал нийлээд зогсохгүй, бас тэдгээрийг олон нийтэд цацаж болно, хүмүүс тэрийг сонсох сонирхолтой бөгөөд эерэг зүйл хэмээн хүлээн авна гэж боддог. Эдгээр үг хэллэг бол чиний хувьд орхиход хамгийн хэцүү зүйл гэдэг нь гарцаагүй. Хэдийгээр чи тэдгээрийг үнэн гэж хүлээн зөвшөөрөөгүй ч зүрх сэтгэлдээ эерэг зүйл гэж хүлээн зөвшөөрдөг бөгөөд тэдгээр нь өөрийн мэдэлгүй зүрх сэтгэлд чинь үндэслэж, чиний амь болдог. Чамайг Бурханд итгэж, Бурханы илэрхийлсэн үнэнийг хүлээн авмагц эдгээр зүйл чамайг үймүүлж, үнэнийг хүлээн авахад чинь саад болохоор аяндаа гарч ирнэ. Эдгээр нь үнэнийг эрэлхийлэхэд хүмүүст саад болдог бүх зүйл юм. Хэрвээ чи тэдгээрийг тодорхой ялган таньж чадахгүй бол үнэнтэй андуурч, адилхан байр сууринд тавихад амархан бөгөөд энэ нь хүмүүст зарим нэг сөрөг нөлөө үзүүлэх боломжтой. Чи “Олсон мөнгөө халааслах хэрэггүй”, “Бусдад туслаад таашаал ав”, “Өөртөө хатуу, бусдад хүлээцтэй ханд” гэх мэт үгийг үнэн гэж үзээгүй, мөн тэдгээрийг өөрийнхөө ёс суртахууныг хэмжих стандарт гэж авч үзэхгүй, тэдгээрийг биеэ авч явах зорилгоо болгон эрэлхийлдэггүй байж болох ч энэ нь уламжлалт соёлын нөлөөнд автаж, завхраагүй гэсэн үг биш. Бас чи ялихгүй нарийн ширийнийг хайхардаггүй хүн болохоор олсон мөнгөө халааслах эсэхээ, эсвэл бусдад туслаад таашаал авах эсэхээ тоодоггүй байж магадгүй. Гэхдээ чи нэг зүйлийг ойлгож, тодорхой мэдэх ёстой: Чи ийм төрлийн нийгмийн орчинд, уламжлалт соёл болон үзэл суртлын боловсролын нөлөөн дор амьдардаг учраас хүн төрөлхтний сурталчилдаг эдгээр үгийг дагаж, ядаж л заримыг нь ёс суртахууныг хэмжих стандартаа болгох нь лавтай. Үүнийг чи анхааралтай эргэцүүлэх ёстой. Мөн чи “Олсон мөнгөө халааслах хэрэггүй”, “Бусдад туслаад таашаал ав” гэх мэт үгийг ёс суртахууныг хэмжих стандартаа болгон хэрэглэдэггүй байж болох ч зүрх сэтгэлийнхээ гүнд “Найзынхаа өмнөөс зовлон туулах” гэх мэт бусад үгийг тун эрхэм гэж боддог бөгөөд тэдгээр нь чиний амьдралд нөлөөлдөг итгэл үнэмшил болж, хүмүүс зүйлсийг харж, биеэ авч явж, үйлдэх хамгийн өндөр дээд шалгуур чинь болсон. Энэ нь юуг харуулдаг вэ? Хэдийгээр зүрх сэтгэлийнхээ гүнд чи уламжлалт соёлыг зориуд хүндэлж, дагадаггүй ч биеэ авч явах итгэл үнэмшил, биеэ авч явах арга зам, амьдралын зорилго, түүнчлэн чиний хөөцөлддөг амьдралын зорилгын зарчим, улаан шугам болон итгэл үнэмшил уламжлалт соёлоос огтхон ч ангид байдаггүй. Тэдгээр нь хүн төрөлхтний баримталдаг нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдлын үнэт зүйлээс, эсвэл хүн төрөлхтний сурталчилдаг ёс суртахууны зарим итгэл үнэмшлээс зайлсхийгээгүй—чи эдгээр хязгаарлалтаас огт зайлсхийгээгүй. Шулуухан хэлэхэд чи завхарсан хүн, амьд хүн бөгөөд хүний ертөнцийн хоолыг иддэг л бол чиний дагадаг биеэ авч явах байдал болон амьдралын зарчим уламжлалт соёлын ёс суртахууны эдгээр зарчим, итгэл үнэмшлээс цаашгүй. Та нар Миний хэлсэн энэ үгийг, Миний илчилсэн эдгээр асуудлыг ойлгох ёстой. Гэхдээ магадгүй чи өөрийгөө ийм асуудалтай биш гэж боддог болохоор Миний хэлснийг тоодоггүй. Үнэндээ үүнийг ухаарсан эсэхээс үл хамааран бүх хүнд ийм асуудал янз бүрийн хэмжээнд тулгардаг бөгөөд энэ нь Бурханд итгэж, үнэнийг эрэлхийлдэг хүмүүсийн анхааралтай эргэцүүлж, ойлгох ёстой зүйл юм.

“Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх үг нь хүн төрөлхтний ёс суртахуунд тавьсан шаардлага гэж бид сая ярьсан. Бид бас энэ үгэнд байдаг зарим асуудал болон хүн төрөлхтөнд үзүүлсэн зарим үр нөлөөг нь задлан шинжилсэн. Энэ нь хүн төрөлхтөнд зарим нэг эрүүл бус санаа, үзэл бодлыг нэвтрүүлж, хүмүүсийн эрэл хайгуул болон оршин тогтнолд зарим нэг сөрөг нөлөө үзүүлснийг хүмүүс мэдэж байх ёстой. Тэгвэл итгэгчид хүн чанарын уудам сэтгэл, уужим сэтгэлтэй холбоотой асуудлуудыг хэрхэн ойлгох ёстой вэ? Хүн тэдгээрийг Бурханы үзэл бодлын үүднээс зөв, эерэг байдлаар хэрхэн ойлгох ёстой вэ? Энийг ч бас ойлгох ёстой биш үү? (Тийм.) Эдгээр зүйлийг ойлгох нь үнэндээ хэцүү биш. Чи таамаглах шаардлагагүй, ямар нэг мэдээлэл хайх ч шаардлагагүй. Зүгээр л хүмүүсийн дунд Бурханы хэлсэн зүйл, хийсэн ажлаас, бүх төрлийн хүмүүст хандах өөр өөр арга замаас нь харагддаг Бурханы зан чанараас бид уламжлалт соёлын эдгээр үг, үзэл бодлын талаарх Бурханы санал бодол яг юу болохыг, Бурханы санаа бодол яг юу болохыг мэдэж болно. Бурханы санаа бодол, үзэл бодлыг харснаар хүмүүс үнэнийг эрэлхийлэх замтай болох ёстой. Хүмүүсийн баримталдаг “Цаазлах нь хүний толгойг өнхрүүлэхээс цаашгүй” гэх үг нь хүний толгой тас цавчигдаад, газарт унавал асуудал дуусах ба үүний араас хөөцөлдөх ёсгүй гэсэн утгатай. Энэ нь иймэрхүү үзэл бодол биш үү? Хүмүүсийн дунд түгээмэл байдаг үзэл бодол биш үү? Энэ нь хүн бие махбодын амьдралынхаа төгсгөлд очмогц амьдрал нь дуусаж, төгсгөл болно гэсэн утгатай. Тухайн хүний амьдралдаа хийсэн бүх муу зүйл, туулсан бүх хайр, үзэн ядалт, оргилуун хүсэл, дайсагналыг яг тэр үед дууссан гэж тооцож, тэрхүү амьдрал эцэс болсон гэж үздэг. Хүмүүс ингэж боддог ч Бурханы үг болон Бурханы үйлдлийн янз бүрийн шинж тэмдгээс харвал Бурханы үйлдлийн зарчим энэ мөн үү? (Биш.) Тэгвэл Бурханы үйлдлийн зарчим юу вэ? Бурхан ямар үндсэн дээр ийм зүйлс хийдэг вэ? Бурхан захиргааны зарлигтаа үндэслэн ийм зүйл хийдэг гэж зарим хүн хэлдэг нь зөв боловч бүрэн гүйцэд бус юм. Нэг талаар, энэ нь Бурханы захиргааны зарлигын дагуу байдаг, гэхдээ нөгөө талаар, Бурхан зан чанар, мөн чанартаа үндэслэн бүх төрлийн хүмүүст ханддаг—энэ нь бүрэн гүйцэд дүр зураг юм. Бурханы нүдээр, хэрвээ хүн амь үрэгдэж, толгой нь газарт унавал тэр хүний амьдрал дуусдаг уу? (Үгүй.) Тэгвэл Бурхан ямар замаар хүний амийг төгсгөл болгодог вэ? Бурхан ийм маягаар хүнтэй харьцдаг уу? (Үгүй.) Ямар нэг хүнтэй харьцах Бурханы арга зам нь зүгээр л толгойг нь цавчин хөнөөгөөд, асуудлыг дуусгах явдал биш. Бурхан хүн төрөлхтөнтэй харьцахад эхлэл, төгсгөл, уялдаа холбоо, тууштай байдал гэж бий. Нэгэн сүнс хүн болж дахин төрлөө олох цагаас эхлээд тухайн хүний бие махбодын амь төгссөний дараа уг сүнс сүнслэг ертөнц рүү буцаж очих хүртэл сүнслэг ертөнцөд ч бай, эсвэл материаллаг ертөнцөд ч бай, ямар ч замналыг дагалаа гэсэн энэ нь Бурханы зохицуулалтад захирагдах ёстой. Эцэст нь шагнуулах уу, эсвэл шийтгүүлэх үү гэдэг нь Бурханы захиргааны зарлигаас хамаарах бөгөөд тэнгэрлэг дүрэм журам гэж бий. Өөрөөр хэлбэл, Бурхан хүнд хэрхэн хандах вэ гэдэг нь хүн бүрд зориулж Бурханы тогтоосон амьдралын хувь заяанаас шалтгаална. Хүний хувь заяа дууссаны дараа тэд мууг шийтгэж, сайныг шагнах Бурханы тогтоосон хууль, тэнгэрийн дүрэм журамд тулгуурлан зохицуулагддаг. Хэрвээ энэ хүн дэлхий ертөнц дээр ихээхэн ёрын мууг үйлдсэн бол ихээхэн шийтгэл амсах ёстой; хэрвээ энэ хүн нэг их мууг үйлдээгүй, харин ч бүр жаахан сайн үйл хийсэн бол шагнуулах ёстой. Тэд үргэлжлүүлэн төрлөө олж чадах эсэх, хүн юм уу амьтан болж дахин төрөх эсэх нь энэ амьдралдаа хийсэн зүйлээс нь шалтгаална. Би яагаад эдгээр зүйлийн талаар нөхөрлөж байна вэ? Учир нь “Цаазлах нь хүний толгойг өнхрүүлэхээс цаашгүй” гэх үгтэй хавсарсан “боломжтой үедээ өршөөж уучилж бай” гэх өөр нэг үг байдаг. Бурхан аливааг зөөллөхийн тулд зарчимгүй оролдлого хийхүйц байдлаар үг хэлж, үйлддэггүй. Аливаа бүтээгдсэн зүйлтэй эхнээс нь дуустал харьцдаг арга замаас Бурханы үйлдэл харагддаг бөгөөд Бурхан хүмүүсийн хувь заяаг захирч, зохион байгуулж, зохицуулж, дараа нь хүний зан авирын дагуу мууг шийтгэж, сайныг шагнаж, зохих шийтгэлийг оноодог гэдгийг энэ нь хүмүүст тодорхой харуулдаг. Бурханы тогтоосны дагуу хүн хэчнээн олон ёрын мууг үйлдсэнээсээ хамааран төчнөөн олон жил, төдий чинээ олон төрөлдөө шийтгүүлэх ёстой бөгөөд сүнслэг ертөнц үүнийг тогтсон дүрэм журмын дагуу өчүүхэн төдий ч гажуудалгүйгээр хэрэгжүүлдэг. Хэн ч үүнийг өөрчилж чадахгүй, үүнийг өөрчилсөн хэн ч бай Бурханы тогтоосон тэнгэрлэг дүрэм журмыг зөрчих бөгөөд бүгд ялгаагүй шийтгүүлэх болно. Бурханы нүдээр бол эдгээр тэнгэрлэг дүрэм журмыг зөрчиж болохгүй. Энэ нь юу гэсэн үг вэ? Аливаа хүн ямар ч ёрын мууг үйлдэж, аль ч тэнгэрлэг дүрэм, журмыг зөрчсөн бай, эцэст нь буулт хийхгүйгээр түүнтэй харьцана. Тэнсэн харгалзах ялтай, эсвэл хэн нэгэн өмгөөлж болдог, шүүгч нь боломжтой үед өршөөж уучлах замаар дур хүслээ дагаж, эелдэг зөөлөн зан гаргаж болдог, ингэснээр тухайн хүн гэмт хэрэгтээ ял авдаггүй, зохих ёсоор шийтгүүлдэггүй дэлхий ертөнцийн хуультай адилгүй—сүнслэг ертөнцөд ийм юм болдоггүй. Бурхан бүтээгдсэн зүйл болгоны өнгөрсөн болон өнөөгийн амьдралыг Өөрийнхөө тогтоосон хуулийн дагуу буюу тэнгэрийн дүрэм журмын дагуу хатуу чанд авч үзнэ. Хүний гэм буруу хэчнээн ноцтой ч бай, шалихгүй ч бай, эсвэл сайн үйл нь хэчнээн их ч бай, бага ч бай хамаагүй, мөн тухайн хүний гэм буруу юм уу сайн үйл хэр удаан үргэлжилсэн, хэр олон жилийн өмнө болсон нь ч хамаагүй. Эдгээрийн аль нь бүтээлийн Эзэний Өөрийнхөө бүтээсэн хүмүүст хандах арга барилыг өөрчилж чадахгүй. Өөрөөр хэлбэл, Бурханы бий болгосон тэнгэрлэг дүрэм журам хэзээ ч өөрчлөгдөхгүй. Энэ нь Бурханы үйлдлийн ар дахь зарчим, аливааг хийдэг арга зам юм. Хүмүүс оршин тогтнож, Бурхан тэдний дунд ажиллаж эхэлсэн цагаас хойш Бурханы бий болгосон захиргааны зарлиг буюу тэнгэрийн дүрэм журам өөрчлөгдөөгүй. Тиймээс эцсийн эцэст Бурхан хүн төрөлхтний гэм буруу, сайн үйл, элдэв янзын ёрын муу үйлтэй харьцах арга замтай байх болно. Ямар ч бүтээгдсэн зүйл өөрийнхөө үйлдэл, зан авирт тохирох төлөөсийг төлөх ёстой. Гэхдээ Бурхан хүмүүсийг үзэн яддаг болсон болохоор биш, харин Бурханд дуулгаваргүй байдал, үйлдсэн ёрын муу үйл, үлдээсэн гэм буруугийнхаа улмаас бүтээгдсэн зүйл болгон Бурханаар шийтгүүлдэг. Бурхан бол хүн төрөлхтний нэг гишүүн биш. Бурхан бол Бурхан, бүтээлийн Эзэн. Бүтээлийн Эзэн хүмүүсийг үзэн яддагаас болж биш, харин Бурханы тогтоосон тэнгэрлэг дүрэм, журам, хууль, тушаалыг зөрчсөнөөсөө болж аливаа бүтээгдсэн зүйл шийтгүүлдэг бөгөөд энэ баримтыг хэн ч өөрчилж чадахгүй. Энэ үзэл бодлын үүднээс Бурханы нүдээр бол “боломжтой үедээ өршөөж уучилж байх” гэх мэтийн зүйл хэзээ ч байдаггүй. Та нар Миний хэлж байгаа зүйлийг төдийлөн бүрэн ойлгохгүй байж магадгүй боловч ямар ч тохиолдолд, эцсийн зорилго нь гэвэл Бурханд ямар ч үзэн ядалт байдаггүй, харин зөвхөн тэнгэрийн дүрэм журам, захиргааны зарлиг, хууль, Бурханы зан чанар, халдахыг огт тэвчдэггүй уур хилэн, сүр жавхлан байдаг гэдгийг та нарт мэдүүлэх явдал юм. Тиймээс Бурханы нүдэнд “боломжтой үедээ өршөөж уучилж байх” гэх мэтийн зүйл байдаггүй. Чи боломжтой үедээ өршөөж уучилж бай гэсэн шаардлагаар Бурханыг хэмжих ёсгүй, Бурханыг энэ шаардлагатай харьцуулан шинжиж ч болохгүй. “Бурханыг шинжих” гэдэг нь юу гэсэн үг вэ? Энэ нь заримдаа Бурхан хүмүүст өршөөл үзүүлж, хүлээцтэй хандах үед зарим хүн: “Хараач, Бурхан бол сайн, Бурхан хүмүүсийг хайрладаг, боломжтой үедээ өршөөж уучилдаг, Бурхан хүмүүст үнэхээр хүлээцтэй ханддаг, Бурхан хамгийн уужим сэтгэлтэй, энэ нь хүмүүсийн сэтгэлээс хамаагүй илүү уужим, ерөнхий сайдынхаас ч уужим!” гэж хэлнэ гэсэн үг юм. Ингэж хэлэх нь зөв үү? (Үгүй.) Хэрвээ чи ийм маягаар Бурханыг магтдаг бол ингэж хэлэх нь зохистой юу? (Үгүй, зохисгүй.) Ийм маягаар ярих нь буруу бөгөөд Бурханд хэрэглэж болохгүй. Хүмүүс уудам сэтгэл, хүлээцтэй байдлаа харуулж, хүлээцтэй, уужим сэтгэлтэй, эрхэм ёс журамтай хүн гэдгээ гайхуулахын тулд боломжтой үедээ өршөөж уучлах хүчин чармайлт гаргадаг. Бурханы тухайд гэвэл, Бурханы мөн чанарт өршөөл, хүлээцтэй байдал байдаг. Өршөөл, хүлээцтэй байдал бол Бурханы мөн чанар юм. Гэхдээ Бурханы мөн чанар нь боломжтой үедээ өршөөж уучлах замаар хүмүүсийн харуулдаг уужим сэтгэл, хүлээцтэй байдалтай адилгүй. Эдгээр нь хоёр өөр зүйл юм. Боломжтой үедээ өршөөж уучлах хүмүүсийн зорилго нь хүмүүст өөрсдийгөө сайнаар яриулж, уудам сэтгэлтэй, гоёмсог ааш аягтай, сайн хүн гэж хэлүүлэх явдал юм. Үүнээс гадна, энэ нь бас нийгмийн дарамтаас үүдэлтэй, амьд үлдэхийн төлөө байдаг. Хүмүүс зорилгодоо хүрэхээр бусдад багахан уудам сэтгэл, багахан уужим сэтгэл гаргадаг нь мөс чанарын шалгуурыг баримталж, даган мөрдөхийн төлөө биш, харин хүмүүсээр хүндлүүлж, бишрүүлэхийн төлөө байдаг, эсвэл энэ нь далд сэдэл, заль мэхийнх нь нэг хэсэг байдаг. Тэдний үйлдэл огт цэвэр биш. Тэгвэл Бурхан боломжтой үедээ өршөөж уучилдаг байх гэх мэтийн зүйл хийдэг үү? Бурхан тийм зүйл хийдэггүй. Зарим хүн: “Бурхан ч бас хүмүүсийг өршөөж уучилдаг бус уу? Тэгэх үедээ Бурхан боломжтой үедээ өршөөж уучилж байгаа юм биш үү?” гэдэг. Үгүй ээ, энд хүмүүсийн ойлгох ёстой нэг ялгаа бий. Хүмүүс юуг ойлгох ёстой вэ? Хүмүүс “боломжтой үедээ өршөөж уучилж бай” гэх үгийг хэрэглэхдээ зарчимгүй хэрэглэдэг. Тэд нийгмийн дарамт, олон нийтийн санал бодолд автсандаа, мөн сайн хүмүүсийн дүр эсгэх гэсэндээ үүнийг хийдэг. Ийм бохир зорилгоор, өөрсдийгөө сайн хүмүүс гэж гайхуулахын тулд хоёр нүүртэй баг өмсөнгөө хүмүүс үүнийг дурамжхан хийдэг. Эсвэл магадгүй тэд нөхцөл байдлын шахалтад орж, өшөө авахыг хүссэн ч чаддаггүй бөгөөд өөр ямар ч сонголтгүй ийм нөхцөл байдалд энэ итгэл үнэмшлийг дурамжхан даган мөрддөг. Энэ нь тэдний дотоод мөн чанарын илчлэлээс үүдэн гардаггүй. Үүнийг хийж чадах хүмүүс нь үнэхээр сайн хүмүүс биш, эсвэл эерэг зүйлсийг үнэхээр хайрладаг хүмүүс биш. Тэгвэл Бурхан хүмүүст хүлээцтэй, өршөөнгүй хандах болон хүмүүс “боломжтой үедээ өршөөж уучилж бай” гэх үгийг хэрэгжүүлэхийн хоорондох ялгаа юу вэ? Ямар ялгаа байгааг Надад хэл дээ. (Бурханы хийдэг зүйл зарчимтай байдаг. Жишээлбэл, Ниневе хотын ардууд гэмшсэнийхээ дараа Бурханы өршөөл уучлалыг хүлээн авсан. Үүнээс бид Бурханы үйлдэл зарчимтай байдгийг харж болно, бас Бурханы мөн чанарт хүмүүсийг гэх өршөөл, хүлээцтэй байдал байдгийг харж болно.) Сайхан хэллээ. Энд хоёр үндсэн ялгаа бий. Та нарын дөнгөж сая хэлсэн зүйл маш чухал, өөрөөр хэлбэл, Бурханы хийдэг зүйл зарчимтай байдаг. Бурханы хийдэг юм бүхэнд тодорхой хил хязгаар, цар хүрээ байдаг бөгөөд энэ хил хязгаар, цар хүрээ бол хүмүүсийн ойлгож чадах зүйл юм. Үнэндээ Бурханы хийдэг юм бүхэн тодорхой зарчимтай байдаг. Жишээлбэл, Бурхан Ниневегийн ард түмний гэм бурууг уучилж өршөөсөн. Ниневегийн ард түмэн ёрын муугаа орхиж, үнэхээр гэмших үед Бурхан тэднийг уучилж, уг хотыг цаашид устгахгүй гэж амласан. Энэ нь Бурханы үйлдлийн ар дахь зарчим байсан юм. Энэ зарчмыг энд хэрхэн ойлгож болох вэ? Энэ нь улаан шугам байсан. Хүмүүсийн ойлголт болон хэл ярианы дагуу бол үүнийг Бурханы улаан шугам байсан гэж хэлж болно. Ниневегийн ардууд гар дахь ёрын муугаа орхиж, нүгэлд амьдрахаа больж, өмнөх шигээ Бурханыг орхихоо больж, Бурханд үнэхээр гэмшиж чадаж байгаа цагт энэхүү жинхэнэ гэмшил нь Бурханы тэдэнд өгсөн доод хязгаар байсан юм. Тэднийг жинхэнэ гэмшилд хүрч чадвал Бурхан тэднийг өршөөж уучлах байлаа. Эсрэгээрээ хэрвээ тэд жинхэнэ гэмшилд хүрч чадаагүй бол Бурхан дахин бодож үзэх байсан уу? Энэ хотыг устгах гэсэн Бурханы урьдын шийдвэр, төлөвлөгөө өөрчлөгдөх байсан уу? (Үгүй.) Бурхан тэдэнд хоёр сонголт өгсөн: Эхнийх нь ёрын муу замаа үргэлжлүүлээд, сүйрэлтэй нүүр тулах, энэ тохиолдолд уг хот бүхэлдээ устгагдах байсан; хоёр дахь нь ёрын муугаа орхиж, таар нөмрөн үнсэн дотор суугаад Бурханд үнэхээр гэмшиж, чин сэтгэлийнхээ угаас нүглээ Бурханд улайх, энэ тохиолдолд Бурхан тэднийг уучилж өршөөн, урьд нь ямар ёрын мууг үйлдсэн, муу үйлийнх нь хэмжээ хэр ноцтой байснаас үл хамааран, тэдний гэмшлийн улмаас уг хотыг устгахгүй гэж шийдэх байлаа. Бурхан тэдэнд хоёр сонголт өгсөн бөгөөд эхний сонголтыг хийхийн оронд тэд хоёр дахийг нь буюу таар нөмрөн, үнсэн дунд суугаад Бурханд жинхэнээсээ гэмшихээр сонгосон. Эцсийн үр дүн юу байсан бэ? Тэд Бурханыг бодлоо өөрчлөхөд хүргэж дөнгөсөн, өөрөөр хэлбэл, дахин бодож үзэж, төлөвлөгөөгөө өөрчилж, өөрсдөд нь өршөөл уучлал үзүүлж, уг хотыг устгахаа болиход хүргэсэн. Энэ нь Бурханы ажилладаг зарчим биш гэж үү? (Мөн.) Энэ бол Бурханы ажилладаг зарчим юм. Дээр нь нэмээд, өөр нэг чухал зүйл байдаг, өөрөөр хэлбэл, Бурханы мөн чанарт хайр, өршөөл байдаг ч мэдээж хүний халдахыг үл тэвчих байдал, уур хилэн бас бий. Ниневе хотыг сүйрүүлэхтэй холбоотойгоор Бурханы мөн чанарын энэ хоёр тал илчлэгдсэн. Бурхан энэ хүмүүсийн ёрын муу үйлийг харах үед Бурханы уур хилэнгийн мөн чанар ил гарч, илчлэгдсэн. Бурханы уур хилэн зарчимтай юу? (Тийм.) Энгийнээр хэлбэл, энэхүү зарчим нь Бурханы уур хилэнгийн үндэс юм. Энэ нь ялгаварлахгүйгээр уурлаж, хилэгнэх явдал биш, нэг төрлийн сэтгэл хөдлөл бүр ч биш. Харин ч тодорхой нөхцөлд гарч ирж, аяндаа илчлэгддэг зан чанар юм. Бурханы уур хилэн, сүр жавхлан халдахыг огт тэвчдэггүй. Хүний хэлээр бол Бурхан Ниневе хотынхны ёрын муу үйлийг харах үедээ уурлаж, хилэгнэсэн гэсэн үг юм. Нарийн яривал хүмүүсийн халдахыг тэвчдэггүй тал Бурханд байдаг учраас Бурхан уурласан, тиймээс хүмүүсийн ёрын муу үйлийг харж, сөрөг зүйл дэлгэрч, гарч ирэхийг харсан болохоор Бурхан аяндаа уур хилэнгээ илчилнэ. Тэгвэл хэрвээ Бурханы уур хилэн илчлэгдсэн бол Бурхан уг хотыг нэн даруй устгах байсан уу? (Үгүй.) Бурханы хийдэг зүйл зарчимтай байдгийг чи үүнээс харж болно. Бурхан уурламагцаа “Надад эрх мэдэл байгаа, Би чамайг устгана! Чиний нөхцөл байдал ямар ч байсан Би чамд боломж олгохгүй!” гэж хэлдэг юм биш. Ийм байдаггүй. Бурхан ямар зүйл хийсэн бэ? Бурхан хэд хэдэн зүйл хийсэн. Хүмүүс тэрийг хэрхэн тайлбарлах ёстой вэ? Бурханы хийсэн хэд хэдэн зүйл бүгд Бурханы зан чанарт үндэслэсэн. Тэдгээр нь ганцхан Бурханы уур хилэнд үндэслэн бий болоогүй. Өөрөөр хэлбэл, Бурханы уур хилэн нь адгуу зан биш юм. Энэ нь “Надад эрх байгаа, би чамайг ална, чамайг болгож өгнө дөө” гэж түрэмгий байдлаар хэлдэг хүмүүсийн адгуу зантай адилгүй, эсвэл “Хэрвээ чамайг барих юм бол би чамайг хөнөөнө, ямар ч үр дагаваргүйгээр үхтэл чинь зодно” гэж агуу улаан лууны хэлдэгтэй адилгүй. Сатан болон диаволууд ийм маягаар юм хийдэг. Адгуу зан Сатан болон диаволуудаас гаралтай. Бурханы уур хилэнд адгуу зан байдаггүй. Бурханд адгуу зан байдаггүй нь ямар байдлаар илэрдэг вэ? Ниневегийнхэн хэчнээн завхарсан болохыг хараад Бурхан уурлаж, хилэгнэсэн. Гэхдээ уурласныхаа дараа Тэрээр уур хилэнгийнхээ мөн чанарын оршин тогтнолоос үүдэн ганц ч үг хэлэлгүйгээр тэднийг устгаагүй. Харин ч дараа нь юу хийх гэж байгаагаа Ниневегийн ардуудад мэдэгдэхийн тулд Ионаг илгээж, Өөрийнхөө юу хийх гэж байгаа, яагаад хийх гэж байгааг тэдэнд хэлсэн, ингэснээр тэдэнд тодорхой ойлгуулж, итгэл найдварын гялбаа өгөх байлаа. Энхүү баримт нь Бурханы уур хилэн сөрөг, ёрын муу зүйл гарч ирснээс үүдэн илчлэгддэг ч Бурханы уур хилэн бол хүн төрөлхтний адгуу зангаас ялгаатай, хүний сэтгэл хөдлөлөөс өөр гэдгийг хүн төрөлхтөнд хэлдэг. Зарим хүн: “Бурханы уур хилэн хүний адгуу зан болон сэтгэл хөдлөлөөс ялгаатай. Бурханы уур хилэнг хянах боломжтой юу?” гэдэг. Үгүй ээ, хянах боломжтой гэдэг нь энд ашиглахад тохирсон үг биш, ингэж хэлэх нь зохисгүй. Нарийн яривал Бурханы уур хилэн зарчимтай байдаг. Бурхан уур хилэнгээрээ Өөрийнх нь үйлдэлд үнэн болон зарчим бий гэдгийг нотлох хэд хэдэн зүйлийг хийхийн сацуу Өөрт нь уур хилэнгээс гадна өршөөл, хайр ч бас байдаг гэдгийг хүн төрөлхтөнд мэдэгдсэн. Хүн төрөлхтөнд Бурханы өршөөл, хайрыг үзүүлэх үед хүн төрөлхтөн ямар ашиг тус хүртдэг вэ? Өөрөөр хэлбэл, хэрвээ хүмүүс Бурханы зааснаар нүглээ улайж, гэмшвэл Бурханаас амьдрах боломж, амьд үлдэх найдвар, боломжийг олж авч чадна. Энэ нь хүмүүс үнэхээр улайж, үнэхээр гэмшсэн гэх болзолтойгоор Бурханы зөвшөөрлөөр үргэлжлүүлэн амьдарч чадна, дараа нь тэд өөрсдөд нь Бурханы өгсөн боломжийг хүлээн авч чадна гэсэн үг юм. Энэ бүх цуврал үгэнд зарчим байдаггүй гэж үү? Чиний харж байгаачлан, Бурханы хийдэг бүх зүйл, бүх төрлийн ажлын ард хүний хэлээр бол үндэслэл, нягт нямбай байдал байдаг, Бурханы хэлээр бол үнэн болон зарчим байдаг. Энэ нь аливааг хийх хүн төрөлхтний арга замаас ялгаатай бөгөөд хүн төрөлхтний адгуу зан бүр ч холилдоогүй байдаг. Зарим хүн: “Бурханы зан чанар түрэмгий биш, тайван байдаг!” гэж хэлдэг. Ийм байдаг уу? Үгүй, Бурханы зан чанарыг тайван, дөлгөөн, түрэмгий биш гэж хэлж болохгүй—энэ бол үүнийг хэмжиж, дүрслэх хүн төрөлхтний арга зам юм. Бурханы хийдэг зүйлд үнэн болон зарчим бий. Бурхан юу ч хийсэн, энэ нь үндэслэлтэй байдаг, энэ үндэслэл нь үнэн бөгөөд Бурханы зан чанар юм.

Ниневегийн хүмүүстэй харьцахдаа Бурхан хэд хэдэн зүйл хийсэн. Эхлээд Тэрээр Ниневегийн ардуудад “Ердөө дөч хоногийн дараа Ниневе хөмөрнө!” (Иона 3:4) гэж хэлүүлэхээр Ионаг илгээсэн. Дөч хоног нь урт хугацаа юу? Энэ нь яг нэг сар, арван өдөр бөгөөд хүмүүс хэсэг хугацаанд бодож, эргэцүүлж, жинхэнэ гэмшилд хүрэхэд хангалттай урт хугацаа юм. Хэрвээ дөрвөн цаг юм уу дөрөв хоног байсан бол тэр нь гэмшихэд хангалтгүй хугацаа байх байсан. Харин Бурхан дөчин өдөр өгсөн нь урт хугацаа бөгөөд тун хангалттай юм. Тэр хот хэр том байж болох вэ? Иона хэдхэн өдрийн дотор хотын нэг захаас нөгөө зах хүртэл тойрон явж, хүн бүрд мэдэгдсэн, ингэснээр иргэн бүр, айл өрх бүр уг мэдээг сонссон. Тэр дөчин өдөр нь таар юм уу үнс бэлдэж, шаардлагатай бусад бэлтгэлийг хийхэд хангалттай байлаа. Эдгээр зүйлээс юу харж байна вэ? Бурхан Ниневегийн ардуудад хотыг нь устгах гэж байгаагаа мэдэгдэж, өөрсдийгөө бэлдэж, эргэцүүлж, шинжлэх хангалттай хугацаа өгсөн. Хүний хэлээр бол Бурхан хийж чадах, хийх ёстой бүхнээ хийсэн. Тэрхүү дөч хоногийн хугацаа нь хангалттай байсан болохоор хаанаас эхлээд эгэл жирийн хүмүүс хүртэлх хүн бүрд эргэцүүлж, бэлдэх хангалттай хугацаа өгсөн юм. Нэг талаар, хүмүүст Бурханы хийдэг зүйл бол хүлээцтэй байдал гэдгийг үүнээс харж болно, нөгөө талаар, Бурхан зүрх сэтгэлдээ хүмүүст санаа тавьж, тэднийг чин сэтгэлээсээ хайрладаг гэдгийг харж болно. Бурханы өршөөл, хайр ямар ч дүр эсгэлгүйгээр үнэхээр оршин байдаг ба Бурханы зүрх сэтгэл итгэмжит байдаг, ямар ч дүр эсгэдэггүй. Хүмүүст гэмших боломж олгохын тулд Бурхан тэдэнд дөч хоног өгсөн. Тэр дөч хоног нь Бурханы тэвчээр, хайрыг агуулсан. Тэрхүү дөч хоног нь Бурхан хүмүүсийг чин сэтгэлээсээ хайхарч, хайрладаг, Бурханы өршөөл, хайр ямар ч дүр эсгэлгүйгээр үнэхээр оршин байдаг гэдгийг хүмүүст нотолж, бүрэн харуулахад хангалттай байлаа. Зарим хүн: “Та өмнө нь Бурхан хүмүүсийг хайрладаггүй, харин үзэн яддаг гэж хэлсэн биш үү? Энэ нь Таны сая хэлсэнтэй зөрчилдөж байгаа биш үү?” гэж хэлнэ. Энэ нь зөрчилдөөн мөн үү? (Үгүй, биш.) Бурхан зүрх сэтгэлдээ хүмүүст санаа тавьдаг, Бурханд хайрын мөн чанар бий. Энэ нь Бурхан хүмүүсийг хайрладаг гэж хэлэхээс ялгаатай юу? (Тийм.) Ямар ялгаатай вэ? Бурхан үнэндээ хүмүүсийг хайрладаг уу, эсвэл үзэн яддаг уу? (Бурхан хүмүүсийг хайрладаг.) Тэгвэл Бурхан яагаад хүмүүсийг харааж, гэсгээж, шүүдэг юм бэ? Хэрвээ ямар нэг маш чухал зүйл ойлгомжтой биш байвал та нар үүнийг буруу ойлгосон байж таарна. Энэ нь Бурхан та хоёрын хоорондох зөрчилдөөн үү? Үүнийг чи тодорхой мэдэхгүй байгаа бол Бурхан та хоёрын хооронд ан цав үүсэх магадлалтай биш үү? Надад хэл дээ, хэрвээ Бурхан хүмүүсийг хайрладаг бол хүмүүсийг бас үзэн яддаг гэсэн үг үү? Хүмүүсийг гэх Бурханы хайр хүмүүсийг үзэн ядахад нь нөлөөлдөг үү? Бурхан хүмүүсийг үзэн яддаг нь хүмүүсийг хайрлахад нь нөлөөлдөг үү? (Үгүй, нөлөөлдөггүй.) Тэгвэл яагаад Бурхан хүмүүсийг хайрладаг вэ? Бурхан хүмүүсийг аврахын тулд махбод болсон—энэ нь Бурханы хамгийн агуу хайр биш гэж үү? Хэрвээ та нар тэрийг мэддэггүй бол хэчнээн өрөвдөлтэй вэ! Та нар Бурхан яагаад хүмүүсийг хайрладгийг ч мэдэхгүй бол энэ нь инээдтэй хэрэг. Надад хэл дээ, хүүхдээ гэх эхийн хайр хаанаас гардаг вэ? (Зөн совингоос.) Зөв, эхийн хайр зөн совингоос гардаг. Тэгвэл энэ хайр хүүхэд нь сайн уу, муу юу гэдэгт тулгуурладаг уу? (Үгүй, тэгдэггүй.) Жишээлбэл, хүүхэд нь маш дүрсгүй, заримдаа ээжийгээ уурлуулдаг байлаа ч ээж нь эцсийн эцэст түүнийг хайрласаар байна. Яагаад тэр вэ? Хүүхдэдээ ингэж ханддаг нь эх хүний үүргийн зөн совингоос нь үүдэлтэй. Өөрт нь байдаг энэ эхийн хайрын зөн совингийн улмаас хүүхдээ хайрлахдаа хүүхэд нь сайн уу, муу юу гэдэгт тулгуурладаггүй. Зарим хүн: “Ээж нь хүүхдээ зөн совингоороо хайрладаг байж яагаад хүүхдээ зодоод байдаг юм бэ? Яагаад хүүхдээ үзэн ядсаар байдаг юм бэ? Яагаад заримдаа уурлаж, загнаад байдаг юм бэ? Яагаад заримдаа маш их уурласандаа хүүхдээсээ холбоогоо таслахыг хүсдэг юм бэ? Эх хүнд хайр байдаг, тэрээр хүүхдээ хайрладаг гэж Та хэлсэн биш гэж үү? Тэгвэл тэр яаж ийм цэвдэг сэтгэлтэй байж чаддаг байна аа?” гэдэг. Энэ нь зөрчилдөөн мөн үү? Үгүй, зөрчилдөөн биш. Ээж нь хүүхдэдээ хэрхэн хандах нь ээждээ хандах хүүхдийн хандлага, хүүхдийн зан авираас хамаарна. Гэхдээ ээж нь хүүхдэдээ яаж ч хандлаа гэсэн, хүүхдээ зодож, үзэн ядлаа ч гэсэн энэ нь эхийн хайр оршин тогтноход нөлөөлөхгүй. Үүний нэгэн адилаар хүмүүсийг гэх Бурханы хайр хаанаас гардаг вэ? (Бурхан хайрын мөн чанартай.) Зөв. Та нар эцэст нь үүнийг тодорхой хэллээ. Гол нь Бурханд хайрын мөн чанар байдаг. Бурхан хүмүүсийг хайрлаж, санаа тавьдгийн шалтгаан нь нэг талаар, Бурхан хайрын мөн чанартай. Энэхүү хайран дотор өршөөл, энэрэл, хүлээцтэй байдал, тэвчээр байдаг. Мэдээж бас санаа зовнил, заримдаа сэтгэлийн түгшүүр, уйтгар гуниг гэх мэтийн илрэл байдаг. Энэ бүхэн нь Бурханы мөн чанараар тодорхойлогддог. Энэ нь субьектив үзэл бодлын үүднээс харж буй хэрэг. Объектив үзэл бодлын үүднээс бол, хүмүүсийг Бурхан бүтээсэн, яг л хүүхэд эхээсээ төрж, эх нь аяндаа хүүхдэдээ санаа тавьдаг, тэдний хооронд салшгүй цусан холбоо байдагтай адилхан. Хэдийгээр хүн төрөлхтөн болон Бурханд хүмүүсийн хэлдэг шиг тийм цусан холбоо байдаггүй ч ямартай ч хүмүүсийг Бурхан бүтээсэн бөгөөд Бурхан хүмүүст санаа тавьж, тэдэнд сэтгэл татагддаг. Бурхан хүмүүсийг сайн сайхан байж, зөв замаар алхаасай гэж хүсдэг ч Сатаны завхралд өртөж, ёрын муу замаар алхаж, зовж байгааг нь хараад гуниглаж, шаналдаг. Энэ нь хэвийн зүйл, тийм биз дээ? Бурханд ийм хариу үйлдэл, сэтгэл хөдлөл, илрэл байдаг, энэ бүхэн нь Бурханы мөн чанараас үүдэн гардаг бөгөөд Бурхан хүнийг бүтээснээс үүссэн харилцаанаас салшгүй. Эдгээр нь бүгд объектив баримтууд. Зарим хүн: “Бурханы мөн чанар хайр юм байж яагаад Бурхан хүмүүсийг үзэн ядсаар байдаг юм бэ? Бурхан хүмүүст санаа тавьдаг биз дээ? Яагаад Бурхан хүмүүсийг үзэн ядсаар байдаг байна аа?” гэдэг. Энд ч бас нэг объектив баримт байдаг, өөрөөр хэлбэл, хүмүүсийн зан чанар, мөн чанар болон бусад талууд нь Бурхан болон үнэнтэй нийцдэггүй учраас Бурханы өмнө хүмүүсийн харуулдаг, илчилдэг зүйл Бурханы зэвүүцлийг төрүүлдэг, Бурханд жигшмээр байдаг. Цаг хугацаа өнгөрөхийн хэрээр хүмүүсийн завхарсан зан чанар улам бүр ноцтой болж, нүгэл нь улам ноцтой болдог, мөн тэд туйлын гөжүүд, огт гэмшдэггүй, үнэнийг өчүүхэн ч хүлээн авдаггүй. Тэд Бурхантай бүрэн зөрчилддөг тул Бурханы үзэн ядалт үүсдэг. Тэгвэл Бурханы үзэн ядалт хаанаас үүдэлтэй вэ? Яагаад энэ нь бий болдог вэ? Бурханы зан чанар зөвт, ариун учраас энэ нь бий болдог бөгөөд Бурханы үзэн ядалт нь Бурханы мөн чанараас төрдөг. Бурхан ёрын мууг зэвүүцдэг, сөрөг зүйлсийг жигшдэг, ёрын муу хүчин болон ёрын муу зүйлсийг үзэн яддаг. Тиймээс Бурхан энэ завхарсан хүн төрөлхтнийг үзэн яддаг. Тэгэхээр бүтээгдсэн зүйлд Бурханы илчилдэг хайр, үзэн ядалт нь хэвийн бөгөөд Бурханы мөн чанараар тодорхойлогддог. Ямар ч зөрчилдөөн байхгүй. Зарим хүн: “Тэгвэл Бурхан үнэндээ хүмүүсийг хайрладаг юм уу, үзэн яддаг юм уу?” гэж асуудаг. Чи үүнд юу гэж хариулах вэ? (Энэ нь Бурханд хандах хүмүүсийн хандлагаас, хүмүүс үнэхээр гэмшсэн эсэхээс хамаарна.) Энэ нь үндсэндээ үнэн боловч тийм ч зөв биш байна. Яагаад зөв биш байна вэ? Бурхан хүмүүсийг заавал хайрлах ёстой гэж та нар бодож байна уу? (Үгүй.) Хүн төрөлхтөнд хэлсэн Бурханы үг болон хүмүүст хийдэг Бурханы бүх ажил нь Бурханы зан чанар болон мөн чанарын төрөлхийн илрэл юм. Бурханд Өөрийн гэсэн зарчим байдаг, Тэр хүмүүсийг хайрлах албагүй, гэхдээ хүмүүсийг үзэн ядах ч албагүй. Хүмүүсээс Бурханы шаарддаг зүйл бол үнэнийг эрэлхийлж, Бурханы замыг дагаж, Бурханы үгийн дагуу биеэ авч явж, үйлдэх явдал юм. Бурхан хүмүүсийг хайрлах албагүй, гэхдээ бас хүмүүсийг үзэн ядах албагүй. Энэ бол бодит баримт, хүмүүс үүнийг ойлгох ёстой. Дөнгөж сая та нар Бурхан хүмүүсийн зан авирт нь үндэслэн хайрладаг, эсвэл үзэн яддаг гэж хэллээ. Ингэж хэлэх нь яагаад буруу вэ? Бурхан чамайг хайрлах албагүй, чамайг заавал үзэн ядах ч албагүй. Бурхан бүр чамайг үл тоож ч болно. Чи үнэнийг эрэлхийлж, Бурханы үгийн дагуу биеэ авч явж, үйлддэг ч бай, үнэнийг хүлээн авдаггүй, бүр Бурханд дуулгаваргүй байж, Бурханыг эсэргүүцдэг ч бай хамаагүй, эцсийн эцэст Бурхан хийсэн зүйлийнх нь дагуу хүн бүрд хариуг нь өгнө. Сайныг хийдэг хүмүүс шагнуулна, харин ёрын мууг үйлддэг хүмүүс шийтгүүлнэ. Асуудлыг шударгаар, үнэн зөвөөр шийдвэрлэх гэдэг нь энэ юм. Өөрөөр хэлбэл, бүтээгдсэн зүйлийн хувиар чи Бурхан чамд яаж хандах ёстойг шаардах ямар ч үндэслэлгүй. Чи Бурхан болон үнэнд хүсэл эрмэлзэлтэйгээр хандаж, үнэнийг эрэлхийлэх үедээ Бурхан чамайг хайрлах ёстой гэж боддог ч хэрвээ Бурхан чамайг үл тоож, хайрлахгүй бол Тэр бол Бурхан биш гэж чамд санагддаг. Эсвэл Бурханд дуулгаваргүй байх үедээ чи Бурхан чамайг үзэн ядаж, шийтгэх ёстой гэж боддог ч Бурхан чамайг үл тоох юм бол Тэр бол Бурхан биш гэж чамд санагддаг. Ингэж бодох нь зөв үү? (Үгүй, буруу.) Эцэг эх, үр хүүхдийн харилцаа гэх мэт хүмүүсийн хоорондох харилцааг ийм маягаар хэмжиж болно—өөрөөр хэлбэл, эцэг эх нь үр хүүхдээ хайрлах юм уу үзэн ядах нь заримдаа хүүхдүүдийн зан авирт суурилдаг—гэхдээ хүмүүс болон Бурханы хоорондох харилцааг ийм маягаар хэмжиж болохгүй. Хүмүүс болон Бурханы хоорондох харилцаа нь бүтээл болон Бүтээгчийн хоорондох харилцаа бөгөөд ямар ч цусан холбоо байхгүй. Энэ нь гагцхүү бүтээл болон Бүтээгчийн хоорондох харилцаа юм. Тиймээс хүмүүс Бурханаас өөрсдийг нь хайрлахыг, эсвэл өөрсдийнх нь хувьд ямар байр суурьтай байгаагаа зарлахыг шаардаж болохгүй. Энэ нь үндэслэлгүй шаардлага юм. Тийм үзэл бодол буруу, ташаа; хүмүүс тийм шаардлага тавьж болохгүй. Тэгэхээр одоо үүнийг харвал хүмүүс үнэндээ Бурханы хайрын талаар үнэн зөв ойлголттой байдаг уу? Өмнөх ойлголт нь буруу байсан, тийм биз дээ? (Тийм.) Бурхан хүмүүсийг хайрлах, эсвэл үзэн ядах эсэх нь зарчимтай байдаг. Хүмүүсийн зан авир юм уу эрэл хайгуул үнэнтэй нийцдэг, Бурханд таалагддаг бол Бурхан сайшаадаг. Гэхдээ хүмүүс завхарсан мөн чанартай бөгөөд завхарсан зан чанар гаргаж, өөрсдийнхөө зөв гэж боддог, өөрсдөд нь таалагддаг туйлын зорилго, хүслийг эрэлхийлдэг. Тэр нь Бурханы үзэн яддаг, сайшаадаггүй зүйл юм. Гэхдээ Бурхан хүмүүсийг сайшаах бүрдээ шагналын хур буулгана, сайшаахгүй үедээ хүмүүсийг сахилгажуулж, шийтгэнэ гэж хүмүүсийн боддогоос эсрэгээр байдаг—хүмүүсийн боддогтой адилгүй. Бурханы үйлдэлд зарчим бий. Энэ нь Бурханы мөн чанарыг хэлж байгаа бөгөөд хүмүүс үүнийг ингэж ойлгох ёстой.

Дөнгөж сая Би нэг асуулт тавьж, Бурханы үйлдлийн зарчим болон Бурханы мөн чанарын талаар нөхөрлөсөн. Миний сая асуусан асуулт юу байсан бэ? (Бурхан сая хүмүүст хандах Бурханы хүлээцтэй байдал, өршөөл болон хүмүүс боломжтой үедээ өршөөж уучлах явдлыг хэрэгжүүлэхийн хоорондох ялгааны талаар асуусан. Дараа нь Та, Бурхан энэ амьдралын гүн ухааны дагуу үйлддэггүй гэж нөхөрлөсөн. Бурхан үндсэндээ хоёр талд суурилан хүмүүсийн гэм буруутай харьцдаг: Нэг талаар, Бурханы хийдэг зүйл зарчимтай байдаг, нөгөө талаар, Бурханы мөн чанарт өршөөл, уур хилэн хоёулаа байдаг.) Энэ бол үнэхээр зөв ойлголт юм. Ийм маягаар аливааг хийх Бурханы зарчим нь Бурханы мөн чанар, зан чанарт үндэслэдэг бөгөөд хүн төрөлхтний дагадаг амьдралын гүн ухаан буюу боломжтой үедээ өршөөж уучлахтай ямар ч холбоогүй. Хүмүүсийн үйлдэл сатанлаг гүн ухаанд үндэслэж, сатанлаг зан чанарт захирагддаг. Бурханы үйлдэл бол Бурханы зан чанар, мөн чанарын илрэл юм. Бурханы мөн чанарт хайр, өршөөл, мэдээжийн хэрэг үзэн ядалт байдаг. Тэгвэл одоо та нар хүмүүсийн ёрын муу үйл, янз бүрийн дуулгаваргүй байдал болон урвалтыг ойлгож байна уу? Бурханы хандлагын үндэс юу вэ? Энэ нь Түүний мөн чанараас бий болдог уу? (Тийм.) Бурханы мөн чанарт өршөөл, хайр, уур хилэн байдаг. Бурханы мөн чанар бол зөвт байдал бөгөөд энэ мөн чанараас Бурханы үйлдлийн зарчим бий болдог. Тэгвэл Бурханы үйлдлийн зарчим яг юу вэ? Элбэг арвин өршөөл хайрлаж, уур хилэнгээ гүн гүнзгий гаргах. Энэ нь боломжтой үедээ өршөөж уучилдаг байхтай ямар ч холбоогүй бөгөөд хүмүүсийн дунд хэрэгждэг, маш эрхэм итгэл үнэмшил шиг харагддаг ч Бурханы нүдээр бол дурдахын ч хэрэггүй зүйл юм. Итгэгчийн хувьд чи нэг талаар, Бурханы мөн чанар, үйл хэрэг, Бурханы үйлдлийн зарчмыг энэ итгэл үнэмшилд тулгуурлан шүүж болохгүй. Үүнээс гадна, өөрсдийнхөө үзэл бодлын үүднээс хүмүүс энэ амьдралын гүн ухааныг баримтлах ёсгүй; өөрсдөд нь ямар нэг зүйл тохиолдох үед ямар сонголт хийх, эдгээр зүйлийг хэрхэн зохицуулах вэ гэсэн зарчим хүмүүст байх ёстой. Энэ зарчим нь юу вэ? Хүмүүст Бурханы мөн чанар байдаггүй, мэдээж тэд бүх зүйлийг Бурхан шиг тодорхой зарчимтайгаар хийж чадахгүй, эсвэл өндөрт зогсож, боломж олгож, хүн бүрийг өршөөж уучилж чадахгүй. Хүмүүс ингэж чадахгүй. Тэгвэл өөрийг чинь үймүүлж, гомдоож, нэр төр, ёс жудгийг чинь гутаан доромжилж, тэр ч бүү хэл зүрх, сэтгэлийг чинь шархлуулсан зүйлтэй тулгарах үедээ чи юу хийх ёстой вэ? Хэрвээ чи “боломжтой үедээ өршөөж уучилж бай” гэх ёс суртахууны талаарх үгийг баримталдаг бол зарчмыг үл харгалзан асуудлыг намжааж, бялдууч хүн байхаар оролдоно, мөн энэ ертөнцөд амь зуухад амаргүй санагдаж, дайсантай болж болохгүй, хүмүүсийг арай бага гомдоохоор, эсвэл огт гомдоохгүй байхаар оролдох ёстой, боломжтой үедээ өршөөж уучилж, боломж гарах бүрд энхийг сахиулж, алтан дунджийг баримталж, өөрийгөө аюултай нөхцөл байдалд оруулалгүй, өөрийгөө хамгаалж сурах ёстой гэж санагддаг. Энэ нь амьдралын гүн ухаан биш гэж үү? (Мөн.) Энэ бол хүн төрөлхтөнд Бурханы заадаг зарчим биш, харин амьдралын гүн ухаан юм. Тэгвэл хүмүүст Бурханы заадаг зарчим юу вэ? Үнэний эрэл хайгуулын тодорхойлолт юу вэ? Тэр чигтээ Бурханы үгийн дагуу, үнэнийг шалгуураа болгон хүмүүс, зүйлсийг харж, биеэ авч явж, үйлдэх. Хэрвээ үзэн ядалтыг чинь төрүүлсэн ямар нэг зүйл болсон бол чи үүнийг хэрхэн харах вэ? Юунд үндэслэн харах вэ? (Бурханы үгэнд үндэслэн.) Зөв. Хэрвээ чи эдгээр зүйлийг Бурханы үгийн дагуу хэрхэн харахаа мэдэхгүй байвал хариугаа авах боломжийг эрэлхийлэх зуураа боломжтой үедээ өршөөж уучилж, дургүйцлээ дарж, буулт хийж, эгзэгтэй цагийг хүлээж л чадна—энэ бол чиний явах зам. Хэрвээ чи үнэнийг эрэлхийлэхийг хүсдэг бол хүмүүс, зүйлсийг Бурханы үгийн дагуу харж, өөрөөсөө “Энэ хүн надад яагаад ингэж хандаж байгаа юм бол? Яагаад надад ийм зүйл тохиолдов? Яагаад ийм үр дүнд хүрэв?” гэж асуух ёстой. Ийм зүйлсийг Бурханы үгийн дагуу харах ёстой. Юун түрүүнд хийх ёстой зүйл бол энэ асуудлыг Бурханаас хүлээн авч чаддаг байх, энэ нь Бурханаас ирсэн, чамд нэмэртэй, ашиг тустай зүйл мөн гэж идэвхтэйгээр хүлээн авах явдал юм. Энэ асуудлыг Бурханаас хүлээн авахын тулд чи эхлээд үүнийг Бурхан зохион байгуулж, захирч байгаа гэж авч үзэх ёстой. Нарны дор тохиолдож буй юм бүхэн, чиний мэдэрч чадах бүхэн, харж чадах бүхэн, сонсож чадах бүхэн—бүх зүйл Бурханы зөвшөөрлөөр тохиолддог. Чи энэ асуудлыг Бурханаас хүлээн авсныхаа дараа үүнийг Бурханы үгтэй харьцуулан шалгаж, тэр хүн чамайг гомдоох юу хэлж, юу хийснээс үл хамааран, мэдрэмж чинь цохилт амссан эсэх, ёс жудаг чинь гишгэлэгдсэн эсэхээс үл хамааран, энэ зүйлийг хийсэн хүн ямар хүн болохыг, энэ асуудлын мөн чанар юу болохыг олж мэд. Тухайн хүн хорон муу хүн үү, эгэл жирийн завхарсан хүн үү гэдгийг эхлээд хар, Бурханы үгийн дагуу хэн болохыг нь эхлээд ялган тань, дараа нь Бурханы үгийн дагуу энэ асуудлыг ялган таньж, авч үз. Эдгээр нь зөв алхмууд биш гэж үү? (Мөн.) Эхлээд энэ асуудлыг Бурханаас хүлээн авч, энэ асуудалтай холбоотой хүмүүсийг Бурханы үгийн дагуу харж, тэд эгэл жирийн ах эгч үү, хорон муу хүмүүс, антихристүүд, үл итгэгчид, муу ёрын сүнснүүд, бузар чөтгөрүүд, эсвэл агуу улаан лууны тагнуулууд уу гэдгийг, мөн тэдний хийсэн зүйл ерөнхийдөө завхралын илчлэл үү, эсвэл зориуд үймүүлж, саад хийх зорилготой ёрын муу үйл үү гэдгийг тодорхойл. Энэ бүхнийг Бурханы үгтэй харьцуулах замаар тодорхойлох ёстой. Аливааг Бурханы үгийн дагуу хэмжих нь хамгийн үнэн зөв, объектив арга зам юм. Бурханы үгийн дагуу хүмүүсийг ялган салгаж, асуудлуудыг шийдэх ёстой. “Энэ явдал миний мэдрэмжийг асар их шархлуулж, над дээр сүүдрээ тусгалаа. Гэхдээ ийм явдал тохиолдсон нь намайг амь руу ороход яаж босгон байгуулсан бэ? Бурханы хүсэл юу вэ?” гэж чи тунгаан бодох ёстой. Энэ нь чиний олж мэдэж, ойлгох ёстой асуудлын гол цэг рүү чамайг хөтөлнө—энэ нь зөв замыг дагах явдал юм. Чи Бурханы хүслийг эрж хайж, “Энэ явдал сэтгэл санаа, зүрхийг минь шархлууллаа. Би өвдөж, шаналж байгаа ч сөрөг болж, буруушааж болохгүй. Энэ явдал үнэндээ надад ашиг тустай эсэхийг Бурханы үгийн дагуу танин мэдэж, ялгаж, шийдэх нь хамгийн чухал. Хэрвээ энэ нь Бурханы сахилгажуулалтаас үүдэлтэй, амийн оролт болон өөрийгөө ойлгоход минь ашиг тустай бол би хүлээн авч, захирагдах ёстой; хэрвээ Сатаны уруу таталт бол Бурханд залбирч, үүнд ухаалгаар хандах учиртай” гэж бодох ёстой. Ийм маягаар эрж хайж, бодох нь эерэг оролт мөн үү? Хүмүүс, зүйлсийг Бурханы үгийн дагуу харж буй хэрэг мөн үү? (Мөн.) Дараа нь чи ямар ч асуудлыг шийдэж байсан, хүмүүстэй харилцахад чинь ямар ч асуудал тулгарсан, тэдгээрийг шийдвэрлэхийн тулд Бурханы холбогдох үгийг хайх ёстой. Энэ бүх цуврал арга хэмжээний зорилго юу вэ? Зорилго нь хүмүүс, зүйлсийг Бурханы үгийн дагуу харах явдал, ингэснээр хүмүүс, зүйлсийн талаарх үзэл бодол, байр суурь чинь шал өөр болох болно. Энэ нь өндрөөр үнэлүүлэхийн тулд сайн нэр хүнд олж, нэр нүүрээ хамгаалах, эсвэл улс орон, нийгэмд эв зохицлыг авчирч, улмаар эрх баригч ангийг сэтгэл хангалуун болгох зорилготой биш, харин Бурханы үг болон үнэнээр амьдарснаар Бурханыг сэтгэл хангалуун байлгаж, Бүтээгчийг алдаршуулах зорилготой. Ийм маягаар хэрэгжүүлснээр л чи Бурханы хүсэлд бүрэн нийцэж чадна. Тиймээс чи уламжлалт соёл дахь ёс суртахууны талаарх үг хэллэгийг дагах шаардлагагүй. “Надад тийм асуудал тулгарах үед би ‘Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай’ гэх үгийг хэрэгжүүлэх ёстой биш гэж үү? Хэрвээ би тэгж чадахгүй бол олон нийтийн санал бодол намайг юу гэж дүгнэх бол?” гэж бодох шаардлагагүй. Чи өөрийгөө хязгаарлаж, хянахын тулд ёс суртахууны ийм итгэл үнэмшлийг ашиглах шаардлагагүй. Харин оронд нь үнэнийг эрэлхийлдэг хүний үзэл бодлыг баримталж, үнэнийг эрэлхийл гэж Бурханы хэлсэн арга замын дагуу хүмүүс, зүйлсэд хандах ёстой. Энэ нь оршин тогтнолын цоо шинэ хэв маяг биш гэж үү? Энэ нь цоо шинэ амьдралыг үзэх үзэл, амьдралын зорилго биш гэж үү? (Мөн.) Чи хүмүүс, зүйлсийг ийм маягаар харах үедээ өөртөө “Хэрвээ би уужим сэтгэлтэй байж, хүмүүсийн дунд хөлөө олохыг хүсвэл энийг, эсвэл тэрийг хийх ёстой” гэж зориуд хэлэх шаардлагагүй, өөртөө тийм хатуу хандах хэрэггүй, өөрийнхөө хүслийн эсрэгээр амьдрах шаардлагагүй, хүн чанараа гажуудуулах шаардлагагүй. Харин ч Бурханаас ирсэн эдгээр орчин, хүмүүс, хэрэг явдал, зүйлсийг аяндаа, дуртайяа хүлээн авна. Тэгээд ч зогсохгүй бас урьдчилан тооцоолоогүй ашиг тус хүртэж чадна. Үзэн ядалтыг чинь төрүүлдэг зүйлстэй харьцахдаа чи Бурханы үгийн дагуу хүмүүсийн хэн болохыг ялган таньж, Бурханы үгийн дагуу тийм зүйлсийг ялган таньж, шийдвэрлэж сурсан байх болно. Хэсэг хугацааны туршлага, учрал тохиол, тэмцлийг туулсны дараа чи тийм зүйлстэй харьцах үнэн-зарчмыг олж, тийм хүмүүс, хэрэг явдал, зүйлстэй харьцахдаа ямар үнэн-зарчмыг ашиглахаа мэдсэн байх болно. Энэ нь зөв замыг дагаж буй хэрэг биш үү? Ийм маягаар, үнэнийг эрэлхийлэх замыг дагадаг учраас хүн чанар чинь сайжирсан байх болно, өөрөөр хэлбэл, чи Бурханы олон үгийг уншиж, Бурханы ажлыг бодитоор туулж, зарим үнэнийг ойлгож, Бурхан буюу Бүтээгчийн талаар зарим нэг бодитой ойлголтыг олж авсан учраас зүгээр л хүний мөс чанар, эрүүл ухаанаар амьдрахаа больж, ямар нэг зүйл тохиолдох үед зөвхөн мөс чанар, эрүүл ухаанд үндэслэсэн сэтгэлгээ, үзэл бодлоор үүнийг харахаа болино. Энэ нь гарцаагүй элбэг арвин ургац бөгөөд үүнээс чи үнэн, амийг хоёуланг нь олж авсан байх болно. Мөс чанар, эрүүл ухаандаа үндэслээд чи өөрт тулгарсан бүх асуудалтай нүүр тулж, шийдвэрлэхдээ Бурханы үг болон үнэнийг ашиглаж сурч, аажмаар Бурханы үгээр амьдарч эхэлнэ. Тийм хүмүүс ямархуу байдаг вэ? Тэд Бурханы хүсэлд нийцдэг үү? Тийм хүмүүс Бурханы шаардлагыг хангасан бүтээгдсэн зүйл болоход асар ойрхон байдаг бөгөөд ингэснээрээ Бурханы авралын ажлаас хүлээгдэж буй үр дүнд аажмаар хүрч чаддаг. Хүмүүс үнэнийг хүлээн авч, Бурханы үгээр амьдарч чадах үедээ өчүүхэн төдий ч зовлон шаналалгүйгээр ингэж амьдрах нь хэчнээн амар байх билээ. Гэхдээ уламжлалт соёлын боловсролыг хүлээн авсан хүмүүсийн хувьд тэдний хийдэг юм бүхэн өөрсдийнх нь хүслийн эсрэг, маш хоёр нүүртэй байдаг бөгөөд тэдний хүн чанараар илчлэгдсэн зүйл маш гажууд, хэвийн бус байдаг. Яагаад тэр вэ? Учир нь тэд бодож байгаа зүйлээ хэлдэггүй. “Боломжтой үедээ өршөөж уучилж бай” гэж амаараа хэлдэг ч зүрх сэтгэлдээ “Би чамтай тооцоо бодож дуусаагүй л байгаа. Эр хүн өшөөгөө авахад хэзээ ч оройтохгүй” гэж хэлж байдаг—энэ нь тэдний хүслийн эсрэг байдаг биш гэж үү? (Тийм.) “Гажууд” гэдэг нь юу гэсэн үг вэ? Гаднаа тэд уудам сэтгэл, ёс суртахууны талаар л ярьдаг ч бусдын ар хударгаар садар самуун, дээрэм тонуул гэх мэтийн элдэв янзын муу юм хийдэг гэсэн үг. Уудам сэтгэл, ёс суртахууны талаарх энэ бүх өнгөн талын яриа нь ердөө л баг бөгөөд тэдний зүрх сэтгэл элдэв янзын ёрын муу, бүх төрлийн бузар санаа, үзэл бодлоор дүүрэн байдаг; энэ нь харьцуулшгүй бохир, туйлын жигшүүртэй, дорд сэтгэлгээтэй, ичгүүртэй байдаг. Гажуудсан гэдэг нь ийм утгатай. Орчин үеийн хэлээр гажиг байдлыг гажуудал гэж нэрлэдэг. Тэдгээр нь бүгд маш их гажуудсан байдаг ч бусдын өмнө тун аятайхан, хээнцэр чамин, хүмүүжилтэй, хүндтэй дүр эсгэдэг. Тэд үнэхээр ичгүүр сонжуургүй, маш ёрын муу! Хүмүүст Бурханы зааж өгсөн зам нь чамайг ингэж амьдруулахын төлөө биш, харин Бурханы өмнө ч бай, бусдын өмнө ч бай хийж байгаа юм бүхэндээ Бурханаас хүмүүст зааж өгсөн хэрэгжүүлэлтийн зөв зарчим болон замыг дагах боломж олгохын төлөө байдаг. Чи ашиг сонирхлыг чинь хохироох, өөрт таалагдахгүй, эсвэл бүр насан туршид чинь нөлөөлөх зүйлтэй тулгарлаа ч гэсэн эдгээр асуудалтай харьцахдаа зарчимтай байх ёстой. Жишээлбэл, чи жинхэнэ ах, эгч нарт хайраар хандаж, тэдэнд хүлээцтэй хандаж, тусалж, дэмжиж сурах ёстой. Тэгвэл Бурханы дайсан, антихристүүд, хорон муу хүмүүс, үл итгэгчид юм уу чуулганд шургалсан тагнуул, туршуулуудыг яах ёстой вэ? Чи тэднийг нэгмөсөн голох ёстой. Үйл явц нь ялган таньж, илчилж, үзэн ядаж, эцэст нь голох явдал юм. Бурханы гэрт захиргааны зарлиг, дүрэм журам байдаг. Антихристүүд, хорон муу хүмүүс, үл итгэгчид болон диавол, Сатан, муу ёрын сүнстэй адил төрлийн хүмүүсийн тухайд бол тэд үйлчлэл үзүүлэхийг хүсдэггүй учраас Бурханы гэрээс үүрд таслах ёстой. Тэгвэл Бурханы сонгосон хүмүүс тэдэнд хэрхэн хандах ёстой вэ? (Тэднийг голно.) Тийм ээ, та нар тэднийг голох ёстой, үүрд голох ёстой. Зарим хүн: “Голох гэдэг нь зүгээр л нэг үг. Чи тэднийг онолын хувьд голлоо гээд бодит амьдрал дээр үнэндээ үүнийгээ яаж хийх юм бэ?” гэдэг. Тэднийг эвлэршгүйгээр эсэргүүцэж болох уу? Өөрийгөө тэгж дэмий ядраах шаардлагагүй. Чи тэднийг эвлэршгүйгээр эсэргүүцэх шаардлагагүй, тэдэнтэй үхэн үхтлээ тэмцэх хэрэггүй, ар хударгаар нь хараах шаардлагагүй. Эдгээр зүйлийн алийг ч хийх хэрэггүй. Зүгээр л зүрх сэтгэлийнхээ угаас тэднээс холбоогоо тасалж, хэвийн нөхцөл байдалд тэдэнтэй харьцах хэрэггүй. Онцгой тохиолдолд, өөр сонголт байхгүй үед тэдэнтэй хэвийн ярилцаж болох ч боломж гармагц л тэднээс зайгаа барь, тэдний хэрэг явдалд битгий оролц. Энэ нь тэднийг чин сэтгэлийнхээ угаас голж, тэдэнд ах эгч мэт, эсвэл Бурханы гэр бүлийн гишүүн мэт хандахгүй, итгэгч мэт хандахгүй гэсэн үг юм. Бурхан болон үнэнийг үзэн яддаг, Бурханы ажлыг зориуд үймүүлж, саад болдог, эсвэл Бурханы ажлыг устгахаар оролддог хүмүүсийн тухайд бол чи тэднийг хараахын тулд Бурханд залбираад зогсохгүй, бас тэднийг үүрд хүлж, хязгаарлаж, нэгмөсөн голох ёстой. Ингэх нь Бурханы хүсэлтэй нийцэх үү? Энэ нь Бурханы хүсэлтэй бүрэн нийцдэг. Энэ хүмүүстэй харьцахын тулд байр суурьтай, зарчимтай байх шаардлагатай. Байр суурьтай, зарчимтай байна гэдэг нь юу гэсэн үг вэ? Энэ нь тэдний мөн чанарыг тодорхой харж, тэднийг хэзээ ч итгэгч гэж үзэхгүй, яавч ах, эгч гэж үзэхгүй гэсэн үг юм. Тэд бол диаволууд, тэд бол Сатан. Энэ нь тэднийг уучлах эсэх асуудал биш, харин тэднээс холбоогоо тасалж, тэднийг нэгмөсөн голох тухай асуудал юм. Энэ нь бүрэн үндэслэлтэй бөгөөд үнэнтэй нийцдэг. Зарим хүн: “Бурханд итгэдэг хүмүүс иймэрхүү юм хийх нь үнэхээр харгис хэрэг биш гэж үү?” гэдэг. (Тийм биш.) Байр суурьтай, зарчимтай байх гэдэг нь энэ юм. Бид Бурханы хэлсэн бүхнийг хийдэг. Бид Бурханы өршөөж уучил гэсэн хэнийг ч өршөөж уучилна, Бурханы жигш гэсэн хэнийг ч жигшинэ. Хуулийн эрин үед хууль, тушаалыг зөрчсөн хүмүүсийг Бурханы сонгосон хүмүүс чулуу шидэж хөнөөдөг байсан, харин өнөөдөр Хаанчлалын эрин үед Бурханд захиргааны зарлиг байдаг бөгөөд диавол болон Сатантай адил төрлийн хүмүүсийг л Бурхан цэвэрлэж, хөөдөг. Бурханы сонгосон хүмүүс Бурханы үгийг болон Бурханы гаргасан захиргааны зарлигийг хэрэгжүүлж, дуулгавартай дагах ёстой, тэдгээрийг зөрчиж, хүний үзэлд захирагдаж, нөлөөнд нь автаж болохгүй, шашны хүмүүст шүүгдэж, яллагдахаас айх ёсгүй. Бурханы үгийн дагуу үйлдэх нь тун жам ёсны, үндэслэлтэй зүйл юм. Бурханы үг бол үнэн, харин хэчнээн сайхан сонсогдож байлаа ч хүний үг бол үнэн биш гэдэгт л цаг ямагт итгэ. Хүмүүст ийм итгэл байх ёстой. Хүмүүс Бурханд ингэж итгэх ёстой, бас ийм дуулгавартай хандлагатай байх ёстой. Энэ нь хандлагын асуудал юм.

Бид ёс суртахууны талаарх “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх үг болон Бурханы үйлдлийн зарчмын талаар бараг ярьж дууслаа. Хүмүүст хохирол учруулдаг асуудлуудын тухайд гэвэл, хүмүүст Бурханы заасан, асуудлыг зохицуулах зарчмыг та нар одоо ойлгож авсан уу? (Тийм.) Өөрсдөд нь тулгарсан асуудалд адгуу зангаар хандахыг Бурхан хүмүүст зөвшөөрдөггүй, аливаа асуудалтай харьцахдаа хүний ёс суртахууны хэм хэмжээг ашиглахыг бүр ч зөвшөөрдөггүй. Бурхан хүмүүст ямар зарчмыг хэлсэн бэ? Хүмүүс ямар зарчмыг дагах ёстой вэ? (Бурханы үгийн дагуу хүмүүс, зүйлсийг харж, биеэ авч явж, үйлдэх.) Тийм ээ, Бурханы үг болон үнэний дагуу хүмүүс, зүйлсийг харж, биеэ авч явж, үйлдэх. Юу ч тохиолдсон бай, үүнийг Бурханы үгийн дагуу шийдвэрлэх ёстой, учир нь бүх асуудал, бүх зүйлийн хувьд тохиолдож буй бүх зүйл, гарч ирсэн бүх хүн, хэрэг явдлын цаана үндсэн шалтгаан байдаг бөгөөд энэ бүхнийг Бурхан зохицуулж, захирдаг. Болж буй юм бүхний эцсийн үр дүн эерэг юм уу сөрөг байж болно, тэдгээрийн ялгаа нь хүмүүсийн эрэл хайгуул болон алхаж буй замаас хамаардаг. Хэрвээ чи Бурханы үгийн дагуу хэрэг явдалд хандахаар сонговол эцсийн үр дүн нь эерэг байна; харин чи махан биеийн арга зам, адгуу зан, хүмүүсээс үүдэлтэй янз бүрийн үг хэллэг, санаа, үзэл бодлоор тэдгээрт хандахаар сонговол эцсийн үр дүн нь гарцаагүй адгуу зан, сөрөг байдал байна. Адгуу зан, сөрөг байдлын зүйлс нь хүмүүсийн нэр төр, бие, сэтгэл, ашиг сонирхол гэх мэтийг хохироодог бол эцэстээ үзэн ядалт, хэзээ ч салж чадахааргүй сүүдрийг л хүмүүст үлдээнэ. Бурханы үгийг дагаснаар л өөрт тулгардаг янз бүрийн хүмүүс, хэрэг явдал, зүйлсийн шалтгааныг олох боломжтой, Бурханы үгийг дагаснаар л тийм хүмүүс, хэрэг явдал, зүйлсийн мөн чанарыг тодорхой харах боломжтой. Мэдээж Бурханы үгийг дагаснаар л хүмүүс бодит байдал дээр тулгардаг янз бүрийн хүмүүс, хэрэг явдал, зүйлстэй холбоотой асуудлыг зөв зохицуулж, шийдвэрлэж чадна. Эцэстээ хүмүүс Бурханы бүрдүүлсэн бүх орчноос ашиг тус хүртэж, амь нь аажмаар өсөж, завхарсан зан чанар нь өөрчлөгдөхийн зэрэгцээ тэндээс амьдралын зөв зүг чиг, амьдралыг үзэх зөв үзэл, оршин тогтнолын зөв хэв маяг, эрэлхийлэх зөв зорилго болон замыг олж авна. Бид ёс суртахууны талаарх “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх үгийн талаар үндсэндээ нөхөрлөж дууслаа. Энэ үг нь зарим талаар өнгөцхөн боловч үнэний дагуу задлан шинжлэх үед мөн чанар нь тийм ч энгийн биш. Энэ талаар хүмүүс юу хийх ёстой, ийм нөхцөл байдалд хэрхэн хандах тухайд бол энэ нь бүр ч энгийн биш. Энэ нь хүмүүс үнэнийг эрж хайж, эрэлхийлж чадах эсэхтэй холбоотой, мэдээж бас хүмүүсийн зан чанарын өөрчлөлт, хүмүүсийн авралтай бүр ч их холбоотой. Тиймээс эдгээр асуудал энгийн ч бай, ээдрээтэй ч бай, өнгөц ч бай, гүн гүнзгий ч бай, тэдгээрт зөв зүйтэй, нухацтай хандах ёстой. Хүмүүсийн зан чанарын өөрчлөлттэй холбоотой, эсвэл хүмүүсийн авралтай холбоотой юу ч шалихгүй асуудал биш, бүгд чухал, ач холбогдолтой юм. Үүнээс хойш, өдөр тутмын амьдралдаа та нар өөрсдийн бодол санаа, ухамсарт байгаа уламжлалт соёлын ёс суртахууны талаарх янз бүрийн үг хэллэг, үзэл бодлыг ухан гаргаж, Бурханы үгийн дагуу задлан шинжилж, үнэндээ яг юу болохыг нь ялган танина гэж Би найдаж байна, ингэснээр та нар тэдгээрийг аажмаар ойлгож, шийдвэрлэж, амьдралдаа цоо шинэ чиглэл, зорилготой болж, оршин тогтнох хэв маягаа бүрэн өөрчилж чадна. За, өнөөдрийн нөхөрлөлөө ингээд дуусгая. Баяртай!

Үнэнийг эрэлхийлэх гэж юу гэсэн үг вэ (10)

Сүүлийн цуглаан дээр бид “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх ёс суртахууны талаарх үгийг нөхөрлөж, задлан шинжилсэн. Одоо та нар уламжлалт соёл дахь ёс суртахууны талаарх янз бүрийн үг хэллэгийг бодитоор ойлгосон уу? Ёс суртахууны талаарх эдгээр үг үнэнээс юугаараа ялгаатай вэ? Ёс суртахууны талаарх эдгээр үг бол үнэн биш, үнэнийг орлож мэдээж чадахгүй гэдгийг одоо та нар баталгаажуулж чадах уу? (Чадна.) Үүнийг баталгаажуулж чадаж байгаа чинь юунаас харагдах вэ? (Уламжлалт соёлын эдгээр үг үнэндээ юу болохыг би бага зэрэг ялган таньж чадна. Миний зүрх сэтгэлд эдгээр зүйл байсныг урьд нь би ухаараагүй. Бурхан үүнийг хэд хэдэн удаа нөхөрлөж, задлан шинжилсний дараа л, цаг ямагт эдгээр зүйлийн нөлөөнд автаж, үргэлж уламжлалт соёлд үндэслэн хүмүүс, зүйлсийг хардаг байснаа би ухаарсан. Бас уламжлалт соёлын эдгээр зүйл үнэхээр үнэнтэй зөрчилддөг бөгөөд хүмүүсийг завхруулдаг бүх зүйл юм гэдгийг би харсан.) Үүнийг баталгаажуулсны дараа та нар юун түрүүнд уламжлалт соёлын эдгээр зүйлийг бага зэрэг ялган таньдаг болсон. Та нар ойлгоцод хамаарах мэдлэгтэй болоод зогсохгүй, бас онолын үүднээс эдгээр зүйлийн мөн чанарыг ялган таньж чадна. Хоёрдугаарт, уламжлалт соёлын зүйлсийн нөлөөнд автахаа больж, эдгээр зүйлийн нөлөөлөл, хяналт, хүлээсийг зүрх сэтгэл, оюун ухаанаасаа арилгаж чадна. Ялангуяа янз бүрийн зүйлийг харахдаа, эсвэл янз бүрийн асуудлыг шийдвэрлэхдээ эдгээр үзэл санаа, үзэл бодлын нөлөөнд автаж, хязгаарлагдахаа болино. Ерөнхийдөө нөхөрлөлөөр дамжуулан та нар уламжлалт соёлын эдгээр үзэл санаа, үзэл бодлыг бага зэрэг ялган таньдаг болсон нь үнэнийг ойлгосны үр дүн юм. Уламжлалт соёлын эдгээр зүйл нь сатанлаг гүн ухаанаар дүүрэн, хоосон, тааламжтай сонсогдох үг хэллэг, ялангуяа “Сайхан сэтгэлийг талархан хариулах ёстой”, “Бусдыг цохихдоо нүүр лүү нь бүү алгад; бусдыг илчлэхдээ дутагдлыг нь бүү илчил”, “Цаазлах нь хүний толгойг өнхрүүлэхээс цаашгүй; боломжтой үедээ өршөөж уучилж бай” гэх зэрэг ёс суртахууны талаарх үг хэллэг юм. Энэ нь бодол санаагаар нь дамжуулан хүмүүст байнга нөлөөлж, тэднийг хянаж, хүлдэг бөгөөд хүмүүсийн ёс суртахуунд идэвх санаачилгатай, эерэг үүрэг гүйцэтгэдэггүй. Хэдийгээр та нар одоо бага зэрэг ялган таних чадвартай ч эдгээр зүйлийн нөлөөллийг зүрх сэтгэлийнхээ гүнээс бүрмөсөн арилгахад хэцүү байдаг. Чи өөрийгөө үнэнээр зэвсэглэж, хэсэг хугацаанд Бурханы үгийн дагуу туулах ёстой. Тэгж байж л чи хоёр нүүртэй эдгээр зүйл хэчнээн их хор хөнөөлтэй, буруу, утгагүй болохыг тов тодорхой харж чадна, тэр үед л энэ асуудлыг үндсээр нь шийдвэрлэж чадна. Хэрвээ чи зарим хоосон сургаалыг ойлгосноор эдгээр эндүү ташаа бодол, санааг орхиж, тэдгээрийн нөлөөлөл, хяналт, хязгаарлалтаас ангижрахыг хүсвэл үүнд хүрэхэд маш хэцүү байх болно. Одоо та нар ёс суртахууны талаарх эдгээр үг яг юу болохыг бага зэрэг ялган таньж чаддаг болсон болохоор ядаж л сэтгэлгээндээ жаахан ойлголттой болж, тодорхой ахиц гаргасан. Үлдсэн хэсэг нь хүн үнэнийг хэрхэн эрж хайж, хүмүүс, зүйлсийг Бурханы үгийн дагуу хэрхэн харж, ирээдүйд хэрхэн туршлагажихаас хамаарна.

Уламжлалт соёл дахь ёс суртахууны талаарх эдгээр үг хэллэгийг нөхөрлөж, задлан шинжилсний дараа та нар эдгээр үгийн мөн чанарыг тодорхой харж чадах уу? Хэрвээ үнэхээр тодорхой харж чаддаг бол уламжлалт соёлын эдгээр зүйл үнэн биш, үнэнийг орлож ч чадахгүй гэдгийг та нар тогтоож чадна. Энэ бол гарцаагүй бөгөөд ихэнх хүн нөхөрлөлөөр дамжуулан зүрх сэтгэлдээ аль хэдийн баталгаажуулсан байдаг. Тэгвэл хүн ёс суртахууны талаарх янз бүрийн үгийн мөн чанарыг хэрхэн ойлгох ёстой вэ? Хэрвээ хүн Бурханы үг болон үнэний дагуу энэ асуудалтай нүүр тулдаггүй бол үүнийг ялган таньж, ойлгох ямар ч арга байхгүй. Уламжлалт соёлын ёс суртахууны талаарх эдгээр үг цаасан дээр хэчнээн эрхэм, эерэг байх нь хамаагүй, хүмүүсийн үйлдэл, зан авирын шалгуур юм уу биеэ авч явах зарчим үнэхээр мөн үү? (Биш.) Тэдгээр нь биеэ авч явах зарчим, шалгуур биш. Тэгвэл яг юу юм бэ? Ёс суртахууны талаарх үг хэллэг болгоны мөн чанарыг задлан шинжилснээр та нар хүмүүсийн дунд бий болсон ёс суртахууны талаарх эдгээр үгийн үнэн, мөн чанар яг юу болох талаар дүгнэлт хийж чадах уу? Та нар энэ асуултыг хэзээ ч бодож үзэж байгаагүй юу? Эрх баригч ангид зусардаж, тал засдаг, тэдэнд үйлчлэхдээ л дэндүү баяртай байдаг сэтгэгч, ёс суртахууны үзэлтнүүд гэгддэг хүмүүсийн зорилгыг хойш тавиад, хэвийн хүн чанарын өнцгөөс үүнийг задлан шинжилцгээе. Ёс суртахууны талаарх эдгээр үг үнэн биш, үнэнийг орлож бүр ч чадахгүй тул нүд хуурах төдий байж таарна. Тэдгээр нь мэдээж эерэг зүйл биш—энэ бол гарцаагүй. Ийм маягаар та нар тэдгээрийн юу болохыг танин мэдэж чадах юм бол зүрх сэтгэлдээ үнэний талаар тодорхой хэмжээний ойлголттой болж, аль хэдийн бага зэрэг ялган таних чадвартай болсныг чинь энэ нь нотолно. Ёс суртахууны талаарх эдгээр үг хэллэг бол эерэг зүйл биш, хүмүүсийн үйлдэл, зан авирын шалгуур ч биш, мөн хүмүүсийн баримтлах ёстой биеэ авч явах зарчим бүр ч биш тул үүнд ямар нэг асуудал байна. Үүний учрыг олох нь зүйтэй юу? (Тийм.) Хэрвээ чи зөвхөн “ёс суртахууныг” бодолцон үзээд, эдгээр үг нь зөв үзэл бодол, эерэг зүйл гэж бодвол буруу бөгөөд тэдгээрт хууртаж, мэхлэгдэнэ. Хоёр нүүртэй зүйлс хэзээ ч эерэг байж чадахгүй. Ёс суртахууны янз бүрийн илрэл, үйлдлийн тухайд бол үүнийг үнэн сэтгэлээсээ, чин зүрхнээсээ хийсэн үү гэдгийг ялган салгах ёстой. Хэрвээ дурамжханаар, дүр эсгэж хийсэн бол, эсвэл тодорхой зорилгод хүрэхийн тулд хийсэн бол тийм үйлдэл, илрэл асуудалтай. Та нар ёс суртахууны талаарх эдгээр үг үнэндээ юу болохыг ялган таньж чадах уу? Хэн хэлэх вэ? (Сатан ёс суртахууны талаарх үгийг ашиглан хүмүүсийг будилуулж, завхруулаад, тэднээр Сатаныг шүтүүлж, Сатаныг дагуулж, Бурханаас холдуулах зорилгодоо хүрэхийн тулд эдгээр үгийг даган мөрдөж, хэрэгжүүлэхэд тэднийг хүргэдэг. Энэ нь хүмүүсийг завхруулах Сатаны арга хэрэгсэл, арга барилуудын нэг юм.) Энэ бол ёс суртахууны талаарх үгийн мөн чанар биш, харин тийм үг ашиглан хүмүүсийг хуурснаар Сатаны хүрдэг зорилго юм. Юун түрүүнд та нар ёс суртахууны талаарх ямар ч үг хэллэг үнэн биш, үнэнийг орлож бүр ч чадахгүй гэдгийг тодорхой мэдэх ёстой. Тэдгээр нь бүр эерэг зүйл ч биш. Тэгвэл энэ нь яг юу вэ? Ёс суртахууны талаарх эдгээр үг хэллэг нь хүмүүсийг хууран мэхэлдэг Сатаны тэрс үзлийн төөрөгдөл гэж баттай хэлж болно. Тэдгээр нь өөрсдөө хүмүүст байх ёстой үнэн-бодит байдал биш, хэвийн хүн чанарын амьдран харуулах ёстой эерэг зүйл ч биш. Ёс суртахууны талаарх эдгээр үг нь хуурамч зүйл, дүр эсгэлт, булхай, заль мэхийг бүрдүүлдэг—тэдгээр нь хиймэл зан авир бөгөөд хүний ​​мөс чанар, эрүүл ухаан юм уу хэвийн сэтгэлгээнээс огт гардаггүй. Тиймээс ёс суртахууны талаарх уламжлалт соёлын бүх үг хэллэг утгагүй, дэмий тэрс үзэл, төөрөгдөл юм. Энэ хэдэн нөхөрлөлөөр ёс суртахууны тухайд Сатаны дэвшүүлсэн үг хэллэгийг өнөөдөр бүхэлд нь цаазын ялаар ялласан. Тэдгээр нь бүр эерэг зүйл ч биш юм бол хүмүүс яагаад хүлээн авч чаддаг юм бэ? Хүмүүс яаж эдгээр үзэл санаа, үзэл бодлоор амьдарч чаддаг юм бэ? Үүний шалтгаан нь гэвэл, ёс суртахууны талаарх эдгээр үг хүмүүсийн үзэл, төсөөлөлд маш сайн нийцдэг. Тэдгээр нь бишрэл, сайшаал төрүүлдэг тул хүмүүс ёс суртахууны талаарх эдгээр үгийг зүрх сэтгэлдээ хүлээн авдаг бөгөөд хэрэгжүүлж чадахгүй байлаа ч гэсэн дотроо дуртайяа дэмжиж, шүтдэг. Тиймээс Сатан хүмүүсийг хуурч, зүрх сэтгэл, зан авирыг нь хянахын тулд ёс суртахууны талаарх янз бүрийн үг хэллэгийг ашигладаг, учир нь хүмүүс зүрх сэтгэлдээ ёс суртахууны талаарх элдэв янзын үг хэллэгийг шүтэн биширч, сохроор итгэдэг бөгөөд тэд бүгдээрээ илүү нэр төртэй, эрхэм чанартай, сайхан сэтгэлтэй дүр эсгэж, улмаар өндрөөр үнэлэгдэж, магтагдах зорилгодоо хүрэхийн тулд эдгээр үгийг ашиглахыг хүсдэг. Ёс суртахууны талаарх янз бүрийн үг хэллэг нь товчхондоо, хүмүүс ямар нэгэн зүйл хийхдээ ёс суртахууны цар хүрээн дэх тодорхой нэг зан авир, хүний чанарыг харуулах ёстой гэж шаарддаг. Эдгээр зан авир, хүний чанар нь нэлээд эрхэм харагдаж, хүндлэгддэг тул зүрх сэтгэлдээ бүх хүн тэдгээрийг маш их хүсэн эрмэлздэг. Гэхдээ тэдний бодож үзээгүй зүйл гэвэл, ёс суртахууны талаарх эдгээр үг хэллэг нь хэвийн хүний дагах ёстой биеэ авч явах зарчим огт биш; харин ч дүр эсгэж болох элдэв янзын хоёр нүүртэй зан авир юм. Тэдгээр нь мөс чанар, эрүүл ухааны стандартаас гажсан, хэвийн хүн чанарын хүслээс холдсон. Сатан ёс суртахууны талаарх худал, дүр эсгэсэн үг хэллэгийг ашиглан хүмүүсийг хуурч, тэднээр өөрийгөө болон гэгээнтэн гэгддэг хоёр нүүртэй хүмүүсийг шүтүүлж, улмаар хэвийн хүн чанар болон хүний биеэ авч явах шалгуурыг эгэл жирийн, энгийн, бүр дорд зүйлс гэж үзэхэд хүргэдэг. Хүмүүс эдгээр зүйлийг жигшиж, басамжлан авч үздэг. Яагаад гэвэл, Сатаны дэмждэг ёс суртахууны талаарх үг хэллэг нүдэнд маш тааламжтай, хүний үзэл, төсөөлөлд маш нийцтэй байдаг. Гэвч үнэн хэрэгтээ ямар ч үг байлаа гэсэн, ёс суртахууны талаарх нэг ч үг хэллэг, биеэ авч явахдаа, эсвэл дэлхий ертөнцтэй харилцахдаа хүмүүсийн дагах ёстой зарчим биш. Бодоод үз—тийм биш гэж үү? Мөн чанартаа ёс суртахууны талаарх үг хэллэг нь зүгээр л гаднаа илүү нэр төртэй, эрхэм амьдралаар амьдрахыг хүмүүсээс шаардаж, бусдад дорд үзэгдэхийн оронд шүтүүлж, магтуулах боломжийг тэдэнд олгодог. Эдгээр нь зүгээр л сайн зан авираар дамжуулан сайн ёс суртахууныг харуулж, улмаар ​​завхарсан хүн төрөлхтний амбиц, хэрээс хэтэрсэн хүслийг нуун дарагдуулах, хязгаарлах, хүний ​ёрын муу, бузар муухай уг чанар-мөн чанар, янз бүрийн завхарсан зан чанарын илрэлийг нуун далдлахыг хүмүүсээс шаарддаг шаардлага юм гэдгийг эдгээр үгийн мөн чанар харуулдаг. Тэдгээр нь өнгөцхөн сайн зан авир, хэрэгжүүлэлтээр дамжуулан тухайн хүний ​​зан төлөвийг сайжруулах, бусдын сэтгэл дэх түүний дүр төрхийг сайжруулах, дэлхий дахины түүнийг үнэлэх үнэлэмжийг нэмэгдүүлэх зорилготой. Эдгээр зүйлээс харахад ёс суртахууны талаарх үг хэллэг нь хүний дотоод сэтгэлгээ, үзэл бодол, зорилго, санаархал, үзэшгүй муухай царай, уг чанар-мөн чанарыг өнгөцхөн зан авир, хэрэгжүүлэлтээр нуун далдлах тухай байдаг. Эдгээр зүйлийг амжилттай нуун далдалж болох уу? Нуун далдлахаар оролдох нь тэдгээрийг бүр ч ил болгох бус уу? Гэхдээ Сатан үүнийг тоодоггүй. Сатаны зорилго нь завхарсан хүн төрөлхтний үзэшгүй муухай царайг нуун далдлах, хүний завхралын үнэн мөнийг нуун далдлах явдал юм. Тиймээс Сатан ёс суртахууны зан авирын илрэлийг хэрэглэн дүр эсгэхэд хүмүүсийг хүргэдэг, өөрөөр хэлбэл, Сатан ёс суртахууны зан авирын дүрэм журам, зан авирыг ашиглан хүний ​​гадаад төрхийг цэвэрхэн баглаж, хүний ​​​чанар, зан төлөвийг сайжруулдаг, ингэснээр тэд бусдад хүндлэгдэж, магтагдаж чаддаг. Үндсэндээ ёс суртахууны талаарх эдгээр үг нь зан авирын илрэл, ёс суртахууны стандартад нь үндэслэн тухайн хүн эрхэмсэг үү, эсвэл дорд уу гэдгийг тодорхойлдог. Жишээлбэл, хэн нэгэн хүн өглөгч энэрэнгүй эсэхийг хэмжих нь тэрээр бусдын төлөө ашиг сонирхлоо золиосолж байгаагаа харуулахаас хамаарна. Хэрвээ тэр хүн үүнийг сайн харуулж, сайн дүр эсгэж, өөрийгөө тун биширмээр харагдуулж чадвал түүнийг ёс жудагтай, нэр хүндтэй хүн, бусдын нүдээр ёс суртахууны тун өндөр стандарттай хүн гэж үзэх бөгөөд бусад хүний суралцаж, шүтэж, даган дуурайх ёс суртахууны үлгэр жишээ байсных нь төлөө түүнийг улсаас өргөмжлөлөөр шагнана. Тэгвэл эмэгтэй хүн сайн уу, хорон муу юу гэдгийг хүмүүс хэрхэн хэмжих ёстой вэ? Уг эмэгтэйн нийгмийн бүлэг дотроо харуулж буй янз бүрийн зан авир нь “Эмэгтэй хүн ариун журамтай, эелдэг, зөөлөн, ёс суртахуунтай байх ёстой” гэх үгтэй нийцэж байгаа эсэхийг харснаар. Хэрвээ тэрээр ариун журамтай, эелдэг, даруу төлөв байж, ахмадуудыг дээд зэргээр хүндэлж, нийтлэг ашиг сонирхлыг бодсондоо бэлхнээ буулт хийж, хүмүүст муу санахгүйгээр, эсвэл бусадтай маргахгүйгээр туйлын тэвчээртэй байж, бэрхшээл зовлонг давж чаддаг, хадам аав, ээжийгээ хүндэлж, нөхөр, үр хүүхдээ сайн халамжилдаг, өөрийгөө огт боддоггүй, хариу тус хайдаггүй, махан биеийн таашаалыг эдэлдэггүй байх замаар энэ үгтэй бүх талаар нийцэж байвал үнэхээр ариун журамтай, эелдэг, зөөлөн, ёс суртахуунтай эмэгтэй юм. Хүмүүс эмэгтэйчүүдийн ёс суртахууныг хэмжихдээ гадна талын эдгээр зан авирыг ашигладаг. Хүний үнэ цэн, сайн мууг өнгөц хэрэгжүүлэлт, зан авираар хэмжих нь оновчгүй, бодитой бус. Иймэрхүү баталгаа дэвшүүлэх нь бас хуурамч, ов мэхтэй, утгагүй байдаг. Энэ нь хүмүүсээс илчлэгддэг ёс суртахууны талаарх үг хэллэгийн мөн чанарын асуудал юм.

Дээр дурдсан хэд хэдэн талыг харгалзан үзвэл, уламжлалт соёлын ёс суртахууны талаарх эдгээр үг хэллэг биеэ авч явах зарчим үнэхээр мөн үү? (Биш.) Тэдгээр нь хэвийн хүн чанарын хэрэгцээг огт хангадаггүй, үүнтэй бүрэн зөрчилддөг. Тэдгээр нь хүн төрөлхтөнд биеэ авч явах зарчмыг өгдөггүй, хүмүүсийн үйлдэл, зан авирын зарчмыг ч өгдөггүй. Эсрэгээрээ, энэ нь биеэ яаж зөв авч явах, эсвэл яаж зөв авирлахыг хүмүүст ойлгуулах биш, харин хүмүүсийг бусдын үзэл, төсөөлөлд илүү нийцэн амьдарч, бусдын магтаал, сайшаалыг хүртэхэд хүргэх зорилгоор өндрөөр үнэлэгдэж, магтуулахын тулд дүр эсгэж, өөрсдийгөө нуун далдалж, бусдын өмнө тодорхой байдлаар үйлдэж, авирлахыг хүмүүсээс шаарддаг. Энэ нь Бурханы шаарддаг зүйл буюу хүмүүс бусдын юу гэж бодохыг тоохгүйгээр, үнэн-зарчмын дагуу биеэ авч явж, үйлдэж, Бурханы сайшаалыг хүртэхэд л анхаарах явдал огт биш. Ёс суртахууны талаарх үг хэллэг нь хүмүүсийн бодол санаа, үзэл бодолтой холбоотой асуудал юм уу хүний уг чанар-мөн чанартай холбоотой асуудыг шийдвэрлэхээс илүүтэйгээр дүр эсгээд ч хамаагүй гаргаж буй зан авир, дадал зуршил, гадна төрхөөрөө боловсон, эрхэм байхыг хүмүүсээс шаардах явдал юм. Өөрөөр хэлбэл, уламжлалт соёлын ёс суртахууны талаарх үг хэллэгийн хүмүүст тавьдаг шаардлага нь хүмүүсийн мөн чанарт үндэслэдэггүй, мөс чанар, эрүүл ухаанаар хүрч болох цар хүрээг бүр ч бодолцон үздэггүй. Үүний зэрэгцээ тэдгээр нь хүмүүс завхарсан зан чанартай, бүгд аминч, жигшүүртэй гэдэг обьектив баримттай зөрчилддөг бөгөөд зан авир, дадал зуршлын хувьд энийг, тэрийг хий гэж хүмүүсийг албаддаг. Тиймээс тэдгээр нь хүмүүст ямар өнцгөөс шаардлага тавих нь хамаагүй, хүмүүсийг завхарсан зан чанарын хүлээс, хяналтаас чөлөөлж үндсэндээ чадахгүй, хүмүүсийн мөн чанарын асуудлыг шийдвэрлэж ч чадахгүй, өөрөөр хэлбэл, хүмүүсийн завхарсан зан чанартай холбоотой асуудлыг шийдвэрлэж чадахгүй. Үүний улмаас тэдгээр нь хүмүүсийн биеэ авч явах зарчим, зүг чигийг өөрчилж чадахгүй, эерэг талаас биеэ хэрхэн авч явах, бусдад хэрхэн хандах, эсвэл хүн хоорондын харилцааг хэрхэн шийдвэрлэхийг хүмүүст ойлгуулж ч чадахгүй. Нөгөө өнцгөөс нь ярих юм бол ёс суртахууны талаарх үг хэллэг зүгээр л хүмүүст өгсөн нэг төрлийн дүрэм журам, зан авирын хязгаарлалт юм. Хэдийгээр гаднаа бүгд нэлээд сайн харагддаг ч эдгээр зүйл хүмүүсийн сэтгэлгээ, үзэл бодолд өөрийн эрхгүй нөлөөлж, тэднийг хязгаарлаж, хүлж, үр дүнд нь хүмүүс биеэ авч явах байдал, үйлдлийн зөв зарчим болон замыг олж чаддаггүй. Ийм нөхцөл байдалд бүх хүн уламжлалт соёлын үзэл санаа, үзэл бодлын нөлөөллийг дурамжхан хүлээн авч л чадах бөгөөд эдгээр эндүү ташаа үзэл санаа, үзэл бодлын нөлөөлөл дор биеэ авч явах зарчим, зорилго, зүг чигээ өөрийн эрхгүй алддаг. Энэ нь завхарсан хүмүүсийг харанхуйд унаж, гэрлийг алдахад хүргэдэг болохоор тэд худал хуурмаг, дүр эсгэлт, заль мэхэд түшиглэх замаар алдар нэр, хувийн ашиг хонжооны араас хөөцөлдөж л чадна. Жишээлбэл, тусламж хэрэгтэй байгаа хүнийг харсан даруйдаа чи “Биеэ зөв авч явна гэдэг нь бусдад туслаад таашаал авна гэсэн үг. Энэ нь хүмүүсийн биеэ авч явах үндсэн зарчим, ёс суртахууны стандарт” гэж боддог тул өөрийн эрхгүй тэр хүнд тусална. Түүнд тусалсны дараа, биеэ ингэж авч явснаараа эрхэм, бага зэрэг хүн чанартай байгаа мэт чамд санагдаж, тэр ч бүү хэл өөрийгөө эрхэм хүн, эрхэм дээд зан араншинтай, нэр төртэй, жудагтай хүн, мэдээж хүндэлвээс зохистой хүн гэж өөрийн эрхгүй магтана. Хэрвээ чи тэр хүнд туслахгүй бол “Өө хөөрхий, би сайн хүн биш юм. Тусламж хэрэгтэй хүнтэй тааралдаад, гар сунгах тухай бодох бүрдээ би өөрийнхөө ашиг сонирхлыг үргэлж боддог. Би үнэхээр аминч хүн юм!” гэж бодно. Чи өөрийгөө хэмжих, өөрийгөө хязгаарлах, буруу зөвийг үнэлэхдээ “Бусдад туслаад таашаал ав” гэх үзэл баримтлалыг өөрийн эрхгүй ашиглана. Энэ үгийг хэрэгжүүлж чадахгүй бол өөрийгөө жигшиж, дорд үзэж, бага зэрэг сэтгэл тавгүйтнэ. Чи бусдад туслаад таашаал авч чаддаг хүмүүсийг биширч, сайшаасан харцаар харж, тэд чамаас илүү эрхэм, илүү нэр хүндтэй, илүү ёс жудагтай гэж санагдана. Гэсэн хэдий ч тийм асуудлын тухайд бол Бурханы шаардлага өөр байдаг. Бурханы шаардлага бол чи Бурханы үг болон үнэн-зарчмыг даган мөрдөх явдал юм. Ёс суртахууны тухайд хүмүүс хэрхэн хэрэгжүүлэх ёстой вэ? Уламжлалт ёс суртахуун, соёлын үзэл бодлыг баримталснаар уу, эсвэл Бурханы үгийг баримталснаар уу? Хүн бүр ийм сонголттой нүүр тулдаг. Одоо чи хүмүүст Бурханы зааж сургадаг үнэн-зарчмыг тодорхой мэддэг үү? Тэрийг ойлгодог уу? Тэдгээрийг хэр сайн даган мөрддөг вэ? Тэрийг даган мөрдөхөд чамд ямар бодол санаа, үзэл бодол нөлөөлж, саад болдог вэ, ямар завхарсан зан чанар илчлэгддэг вэ? Чи өөрийгөө ингэж эргэцүүлэх ёстой. Уламжлалт соёлын ёс суртахууны талаарх үг хэллэгийн мөн чанарын яг хэр ихийг чи зүрх сэтгэлдээ тодорхой ойлгож чадах вэ? Уламжлалт соёл чиний зүрх сэтгэлд зай эзэлсээр байгаа юу? Эдгээр нь бүгд хүмүүсийн шийдвэрлэх ёстой асуудал юм. Завхарсан зан чанар чинь шийдвэрлэгдэж, чи буулт хийлгүйгээр, дээд зэргээр үнэнийг дуулгавартай дагаж, Бурханы үгийг даган мөрдөж чадах үед чиний хэрэгжүүлдэг зүйл үнэн-зарчимтай бүрэн нийцдэг. Чи завхарсан зан чанарт хязгаарлагдахаа больж, уламжлалт соёлын ёс суртахууны үзэл санаа, үзэл бодолд хүлэгдэхээ больж, Бурханы үгийг зөв хэрэгжүүлж, үнэн-зарчмын дагуу үйлдэж чадна. Энэ нь итгэгчдийн биеэ авч явах байдал болон үйлдэлд байх ёстой зарчим юм. Чи Бурханы үгийн дагуу хэрэгжүүлж, Бурханы үгийг даган мөрдөж, үнэн-зарчмын дагуу хэрэгжүүлж чаддаг болох үедээ ёс суртахуун сайтай хүн байгаад зогсохгүй, бас Бурханы замыг дагаж чаддаг хүн байна. Чи биеэ авч явах байдлын зарчим болон үнэнийг хэрэгжүүлэхдээ ёс суртахууны стандартыг эзэмшээд зогсохгүй, бас биеэ авч явах байдал чинь үнэн-зарчимтай байдаг. Үнэн-зарчмыг даган мөрдөх, ёс суртахууны шалгуурыг даган мөрдөх нь хоорондоо ялгаатай юу? (Тийм.) Ямар ялгаатай вэ? Ёс суртахууны шаардлагыг даган мөрдөх нь зөвхөн зан авирын хэрэгжүүлэлт, илрэл, харин үнэн-зарчмын дагуу хэрэгжүүлэх нь гаднаасаа бас л хэрэгжүүлэлт шиг харагддаг ч энэхүү хэрэгжүүлэлт нь үнэн-зарчмыг дагаж мөрддөг. Энэ өнцгөөс авч үзвэл үнэн-зарчмыг даган мөрдөх нь биеэ авч явах байдал болон хүмүүсийн явдаг замтай холбоотой байдаг. Өөрөөр хэлбэл, хэрвээ чи үнэнийг хэрэгжүүлдэг, Бурханы үгэн дэх үнэн-зарчмыг даган мөрддөг бол тэр нь зөв замаар алхаж байгаа хэрэг, харин уламжлалт соёлын ёс суртахууны шаардлагыг дагах нь ердөө л зан авирын илэрхийлэл бөгөөд яг л дүрэм журмыг дуулгавартай дагахтай адилхан. Энэ нь үнэн-зарчимтай хамаагүй, хүмүүсийн алхдаг замтай ч холбоогүй. Миний хэлж байгааг ойлгож байна уу? (Тийм.) Нэг жишээ хэлье. Жишээлбэл, “Бусдын төлөө өөрийн ашиг сонирхлыг золиосол” гэх ёс суртахууны талаарх үг нь хэдийд ч, ямар ч нөхцөл байдалд “жижиг би-гээ орхиж, том би-д хүрэх”-ийг хүмүүсээс шаарддаг. Шүтлэггүй хүмүүсийн дунд энэ нь эрхэм зан араншинтай, тууштай ёс жудагтай байх гэж нэрлэгддэг хэв маяг юм. “Жижиг би-гээ орхиж, том би-д хүрэх”—ямар сүртэй гоё үг вэ! Энэ нь эрхэм зан араншинтай, тууштай ёс жудагтай хэв маяг шиг сонсогддог ч хүмүүсийн даган мөрдөх ёстой үнэн-зарчим биш гэдэг нь харамсалтай. Үнэндээ “Жижиг би-гээ орхиж, том би-д хүрэх” гэх үг болон бусдын төлөө өөрийнхөө ашиг сонирхлыг золиослоход хүмүүсийг хүргэхийн эцсийн зорилго нь үнэндээ бусдыг өөртөө үйлчлүүлэхийн төлөө юм. Хүмүүсийн зорилго, санаархлын үзэл бодлын үүднээс бол энэ үг сатанлаг гүн ухааныг харуулдаг бөгөөд наймааны шинж чанартай байдаг. Үүнээс чи “Жижиг би-гээ орхиж, том би-д хүрэх” гэх үгэнд үнэн-зарчим байгаа эсэхийг тодорхойлж чадах уу? Огт байхгүй! Энэ нь биеэ авч явах зарчим огт биш, цэвэр сатанлаг гүн ухаан юм, учир нь хүмүүс жижиг би-гээ орхихын зорилго нь том би-дээ хүрэх явдал юм. Тийм хэрэгжүүлэлт эрхэм ч бай, эсвэл бүдүүлэг ч бай хамаагүй, энэ нь зүгээр л хүмүүсийг хүлдэг дүрэм журам. Энэ нь үндэслэлтэй харагддаг ч мөн чанартаа утгагүй, хөгийн байдаг. Чамд юу ч тохиолдлоо гэсэн, бусдын төлөө өөрийнхөө ашиг сонирхлыг золиослохыг л энэ нь хүмүүсээс шаарддаг. Чи хүссэн ч бай, үгүй ч бай, үүнийг хийж чадах ч бай, чадахгүй ч бай, орчин нөхцөл ямар ч байлаа гэсэн энэ нь чамаас бусдын төлөө ашиг сонирхлоо золиослохыг л шаарддаг. Хэрвээ чи “жижиг би-гээ орхиж” чадахгүй бол “том би-д хүрэх” гэдэг үг хэллэг чамайг уруу татна, ингэснээр чи бусдын төлөө өөрийнхөө ашиг сонирхлыг золиосолж чадахгүй байлаа ч үүнийг орхихыг мөн л хүсдэггүй. Хүмүүс “том би-д хүрэх” бодолд уруу татагддаг. Тийм нөхцөлд сонголт хийхэд хэцүү байдаг. Тиймээс бусдын төлөө өөрийнхөө ашиг сонирхлыг золиослох нь биеэ авч явах зарчим мөн үү? Энэ нь эерэг үр дүнд хүрч чадах уу? Хүн бүр өөрсдийгөө маш сайн нуун далдалж, дээд зэргийн эрхэм чанар, нэр хүнд, ёс жудгийг харуулдаг ч эцсийн эцэст үр дүн нь юу байдаг вэ? Энэ нь талаар өнгөрнө гэж л хэлж болно, учир нь үүнийг хийлээ гээд бусад хүмүүсийн сайшаалыг л хүртэхээс биш, Бүтээгчийн сайшаалыг хүртэж чадахгүй. Яаж ийм зүйл болсон бэ? Энэ нь хүн бүр уламжлалт соёлын ёс суртахууны талаарх үг хэллэгийг баримталж, сатанлаг гүн ухааныг дагасны үр дүн мөн үү? Хүн болгон Бурханы үгийг хүлээн авч, зөв үзэл санаа, үзэл бодлыг хүлээн авч, үнэн-зарчмыг баримталж, Бурханы залж чиглүүлсэн амьдралын зүг чигийг эрэлхийлдэг бол хүмүүсийн хувьд амьдралын зөв замаар алхахад амархан байх болно. Бусдын төлөө өөрийнхөө ашиг сонирхлыг золиосолсны оронд ийм маягаар хэрэгжүүлэх нь дээр биш гэж үү? Ийм маягаар хэрэгжүүлэх нь хоёр нүүртэй замаар Сатаныг дагахын оронд үнэн-зарчмыг баримталж, Бурханы үгийн дагуу гэрэлд амьдрах явдал юм. Сатанлаг гүн ухаан болон уламжлалт соёл дахь ёс суртахууны талаарх үг хэллэгээр илэрхийлэгдсэн янз бүрийн үзэл санааг бүгдийг нь орхиж, үнэнийг хүлээн авч, Бурханы үгийн дагуу амьдарснаар л хүн жинхэнэ хүний төрхийг амьдран харуулж, Бурханы сайшаалыг хүртэж чадна.

Дээрх нөхөрлөлд үндэслээд та нар ёс суртахууны талаарх үг хэллэгийн мөн чанарын тухайд ямар нэг дүгнэлтэд хүрсэн үү? Ёс суртахууны талаарх энэ бүх үг хэллэг нь зүгээр л хүмүүсийн бодол санаа, үзэл бодол, гаднах зан авирыг хязгаарладаг дүрэм журам, ёс заншил юм. Тэдгээр нь биеэ авч явах зарчим юм уу шалгуур огт биш, төрөл бүрийн хүмүүс, хэрэг явдал, зүйлстэй тулгарахдаа хүмүүсийн баримтлах ёстой зарчим биш. Тэгвэл хүмүүс ямар зарчмыг баримтлах ёстой вэ? Бид энэ талаар нөхөрлөх ёстой биш үү? Зарим хүн: “Хүмүүсийн баримтлах ёстой үнэн-зарчим болон ёс суртахууны талаарх эдгээр үг хэллэгийн дүрэм журам, ёс заншил хоорондоо ямар ялгаатай юм бэ?” гэж хэлдэг. Ялгаа байгаа юу, Надад хэл дээ? (Байгаа.) Юугаараа ялгаатай вэ? Ёс суртахууны талаарх үг хэллэг нь зүгээр л хүмүүсийн бодол санаа, үзэл бодол, зан авирыг хязгаарладаг дүрэм журам, ёс заншил юм. Хүмүүст тулгардаг янз бүрийн бүх асуудлын тухайд, тэдгээр нь хүмүүсийн зан авирыг хязгаарлаж, гар хөлийг нь хүлсэн шаардлага тавьж, хүмүүсийг энэ, тэрийг хийхэд хүргэдэг болохоос биш, янз бүрийн хүмүүс, хэрэг явдал, зүйлстэй харилцах зөв зарчим, зөв арга замыг эрж хайхад хүмүүсийг хүргэдэггүй. Харин үнэн-зарчим бол өөр. Бурханы үгийн хүмүүст тавьсан олон талт шаардлага нь дүрэм журам, горим, ёс заншил биш, хүмүүсийн сэтгэлгээ, зан авирыг хязгаарладаг янз бүрийн үг хэллэг бүр ч биш. Харин ч тэр нь бүх төрлийн орчинд болон ямар нэг зүйл тулгарах үед хүмүүсийн ойлгож, баримтлах ёстой үнэн-зарчмыг хүмүүст хэлж өгдөг. Тэгвэл эдгээр зарчим нь яг юу вэ? Зөвхөн Бурханы үг л үнэн буюу үнэн-зарчим гэж Би яагаад хэлдэг вэ? Яагаад гэвэл, Бурханы үгийн хүмүүст тавьдаг янз бүрийн шаардлагад хэвийн хүн чанараар хүрэх боломжтой, учир нь өөрсдөд нь ямар нэг зүйл тохиолдох бүрд сэтгэл хөдлөл, хүсэл, санаархал, завхарсан зан чанарынхаа нөлөөнд автаж, хянуулахын оронд Бурханы үг болон үнэн-зарчмын дагуу хэрэгжүүлэхийг тэр нь хүмүүсээс шаарддаг ба энэ бол хүмүүсийн баримталж чадах зарчим юм. Бурханы үгийн үнэн-зарчим нь хүмүүсийн дагах ёстой зөв чиглэл, зорилгыг зааж өгдөг бөгөөд энэ нь бас хүмүүсийн алхах ёстой зам юм. Бурханы үгийн зарчмууд нь хүмүүсийн мөс чанар, эрүүл ухааны хэвийн үйл ажиллагааг хангаад зогсохгүй, бас хүмүүсийн мөс чанар, эрүүл ухааны суурин дээр үнэн-зарчмыг аяндаа нэмдэг. Энэ нь мөс чанар, эрүүл ухаантай хүмүүсийн хүрч, биелүүлж чадах ёстой үнэний стандарт юм. Хүмүүс Бурханы үгийн эдгээр зарчмыг баримтлах үедээ олж авдаг зүйл нь ёс суртахуун, ёс жудаг нь сайжирч, хүний ​​нэр төрөө хадгалах явдал биш. Харин тэд амьдралын зөв замаар орсон байдаг. Хүн Бурханы үгийн эдгээр үнэн-зарчмыг дуулгавартай дагах үедээ хэвийн хүний мөс чанар, эрүүл ухаантай байгаад зогсохгүй, мөс чанар, эрүүл ухааныг эзэмшсэний үндсэн дээр, биеэ хэрхэн авч явах ёстой вэ гэдэгтэй холбоотой илүү их үнэн-зарчмыг ойлгож авдаг. Энгийнээр хэлбэл, тэд биеэ авч явах зарчмыг ойлгож, хүмүүс, зүйлсийг харах, биеэ авч явж, үйлдэхдээ аль үнэн-зарчмыг ашиглахаа мэдэж авдаг бөгөөд өөрсдийнхөө сэтгэл хөдлөл, хүсэл, санаархал, завхарсан зан чанарт хянуулж, нөлөөнд нь автахаа больдог. Тийм маягаар тэд хэвийн хүний төрхийг бүрэн дүүрэн амьдран харуулдаг. Бурханы дэвшүүлсэн эдгээр үнэн-зарчим нь завхарсан зан чанар хүмүүсийг хянаж, нүглээс ангижрахад нь саад болдог асуудлыг үндсээр нь шийдвэрлэдэг, ингэснээр хүмүүс сэтгэл хөдлөл, хүсэл, санаархал, завхарсан зан чанартаа хянуулдаг хуучин амиараа амьдрахаа больдог. Энэ бүхнийг юу орлодог вэ? Бурханы үгийн шалгуур болон үнэн-зарчим хүний амь болдог. Ерөнхийд нь яривал хүмүүс хүн төрөлхтний даган мөрдөх ёстой үнэн-зарчмыг даган мөрдөж эхэлмэгцээ махан биеийн янз бүрийн бэрхшээл дунд амьдрахаа больдог. Илүү нарийн яривал, хүмүүс Сатаны ов мэх, хууран мэхлэлт, хяналт дор амьдрахаа больдог. Илүү тодорхой хэлэх юм бол тэд хүмүүст Сатаны суулгадаг үй олон үзэл санаа, үзэл бодол, амьдралын гүн ухааны хүлээс, хяналт дор амьдрахаа больдог. Харин тэд нэр хүнд, ёс жудагтай амьдраад зогсохгүй, бас эрх чөлөөтэй, хүний төрхтэйгөөр амьдардаг, энэ нь Бүтээгчийн ноёрхолд захирагддаг бүтээгдсэн зүйлсийн жинхэнэ төрх юм. Энэ бол Бурханы үг, үнэн болон уламжлалт соёлын ёс суртахууны талаарх үг хэллэгийн үндсэн ялгаа билээ.

Өнөөдрийн нөхөрлөлийн сэдэв бага зэрэг гүн гүнзгий. Үүнийг сонссоны дараа та нар хэсэг хугацаанд тунгаан бодож, шингээгээд, яригдсан зүйлийг ухамсарласан эсэхээ харах ёстой. Энэ нөхөрлөлд үндэслээд та нар ёс суртахууны талаарх үг хэллэг болон үнэний хоорондох ялгааг бүрэн ойлгосон уу? Хамгийн энгийнээр Надад хэл дээ: Ёс суртахууны талаарх үг хэллэгийн мөн чанар юу вэ? (Ёс суртахууны талаарх үг хэллэг нь зүгээр л хүмүүсийн бодол санаа, зан авирыг хязгаарладаг дүрэм журам, ёс заншил бөгөөд биеэ авч явах зарчим, шалгуур биш.) Сайхан хэллээ. Уламжлалт соёлд Кон Рона том лийрээс татгалзсан тухай нэг түүх байдаг. Та нар юу гэж бодож байна: Кон Рон шиг байж чадахгүй хүн сайн хүн биш үү? Хүмүүс Кон Рон шиг байж чаддаг хэн боловч эрхэм зан араншинтай, тууштай ёс жудагтай, аминч бус өглөгч—сайн хүн гэж боддог байсан. Энэ түүхэн зохиолын Кон Рон хүн бүрийн дагах ёстой үлгэр дуурайл мөн үү? Энэ дүр хүмүүсийн зүрх сэтгэлд тодорхой байр суурь эзэлдэг үү? (Тийм.) Түүний нэр биш, харин бодол, хэрэгжүүлэлт, ёс суртахуун, зан авир хүмүүсийн зүрх сэтгэлд зай эзэлдэг. Хүмүүс тийм хэрэгжүүлэлтийг хүндэлж, сайшаадаг бөгөөд Кон Роны ёс суртахууныг дотроо биширдэг. Тиймээс хэрвээ чи бусдын төлөө өөрийнхөө ашиг сонирхлыг золиосолж чаддаггүй, Кон Рон шиг том лийрээс татгалзаж чаддаггүй хүнийг харвал дотроо түүнд дургүйцэж, дорд үзнэ. Тэгвэл дургүйцэж, дорд үзэж байгаа чинь зөвтгөгдөх үү? Тэр нь ямар нэг зүйлд үндэслэх ёстой. Юун түрүүнд чи “Кон Рон маш залуу байсан мөртөө том лийрээс татгалзаж чадсан байхад чи насанд хүрчхээд, ийм аминчхан хэвээр байна шүү дээ” гэж бодон, дотроо тэр хүнийг дорд үзнэ. Тэгвэл дорд үзэж, дургүйцэж байгаа чинь Кон Рон том лийрээс татгалзсан түүхэд үндэслэж байна уу? (Тийм.) Энэ үндсэн дээр хүмүүсийг харах нь зөв үү? (Үгүй.) Яагаад буруу гэж? Учир нь хүмүүс, зүйлсийг харах үндэс суурийн чинь эх сурвалж буруу, эхлэлийн цэг чинь тэр чигтээ буруу. Чиний эхлэлийн цэг бол Кон Рон том лийрээс татгалзсаныг хүмүүс, зүйлсийг хэмжих стандартаа болгосон явдал боловч хэмжилтийн энэ арга зам, арга барил нь буруу юм. Тэдгээр нь юугаараа буруу вэ? Чи Кон Роны түүхийн цаад санааг зөв гэж үзэж, хүмүүс, зүйлсийг хэмжих эерэг үзэл баримтлал болгосон болохоор буруу юм. Ийм маягаар хэмжсэний үр дүнд эцэст нь хүмүүсийн дийлэнх олонх нь сайн хүмүүс биш болж таардаг. Ингэж хэмжсэний үр дүн үнэн зөв байдаг уу? (Үгүй, буруу.) Яагаад буруу байдаг вэ? Учир нь хэмжилтийн стандарт чинь буруу байна. Хэрвээ хүн Бурханы өгсөн арга барил, зарчмыг ашиглавал тийм хүнийг хэрхэн хэмжих ёстой вэ? Тэр хүн Бурханы гэрийн ашиг сонирхлыг хамгаалдаг эсэхийг, Бурханы талд байдаг эсэхийг, Бурханыг хүндлэх зүрх сэтгэлтэй эсэхийг, хийж байгаа зүйлдээ үнэн-зарчмыг эрж хайдаг эсэхийг бодолцон үзэж хэмжих бөгөөд эдгээр талд үндэслэсэн хэмжилт л хамгийн үнэн зөв байдаг. Хэрвээ энэ хүнд ямар нэг зүйл тохиолдох бүрд тэрээр залбирч, эрж хайж, хүн бүртэй ярилцдаг—заримдаа өглөгч байж чаддаггүй, бага зэрэг аминчхан байдаг ч гэсэн—Бурханы шаардсан талуудаар хэмжиж үзвэл түүний хийдэг зүйл үндсэндээ хангалттай бол тэрээр үнэнийг хүлээн авч чаддаг хүн, зөв хүн юм. Тэгвэл энэ дүгнэлт юунд үндэслэх ёстой вэ? (Энэ нь Бурханы үг болон шаардлагад үндэслэх ёстой.) Тиймээс энэ дүгнэлт үнэн зөв үү? Энэ нь Кон Рон том лийрээс татгалзсан тухай үзэл суртлын өнцгөөс хэмжихээс хамаагүй илүү үнэн зөв юм. Кон Роны түүхийн үзэл суртлын үзэл бодол нь хүмүүсийн түр зуурын зан авир, хэрэгжүүлэлтийг хэмждэг, харин Бурхан хүмүүсээс хүний мөн чанар, үнэн болон Бурханы шаардлагад хандах тухайн хүний хандлага яг ямар болохыг хэмжихийг шаарддаг. Чи ёс суртахууны талаарх үг хэллэгийг ашиглан хүний агшин зуурын зан авир, эсвэл нэг явдлын үеэрх үйлдэл юм уу агшин зуурын илрэлийг хэмждэг. Хэрвээ чи хүний дотоод чанарыг хэмжихдээ ёс суртахууны талаарх үг хэллэгийг ашиглавал оновчтой биш байна, учир нь ёс суртахууны талаарх үг хэллэгийг ашиглан хүний дотоод чанарыг хэмжих нь буруу зарчмаар хэмжиж байгаа хэрэг бөгөөд хүрсэн үр дүн чинь буруу байна. Энэ ялгаа нь тэдний гадна талын зан авирт биш, харин уг чанар-мөн чанарт нь оршдог. Тиймээс ёс суртахууны талаарх үг хэллэгийг ашиглан хүмүүсийг хэмжих нь үндсэндээ буруу юм. Үнэн-зарчмыг ашиглан хүмүүсийг хэмжих нь л оновчтой. Миний хэлсэн зүйл ойлгомжтой байна уу?

Ёс суртахууны талаарх үг хэллэгийн мөн чанар нь хүмүүсийн зан авир, бодлыг хязгаарладаг дүрэм журам, ёс заншил юм. Тэдгээр нь тодорхой хэмжээнд хүмүүсийн сэтгэлгээг хязгаарлаж, хянаж, зарим зөв бодол санаа, хэвийн хүн чанарын хэвийн шаардлагыг хязгаарладаг. Мэдээж энэ нь хэвийн хүн чанарын оршин тогтнох зарим хуулийг тодорхой хэмжээнд зөрчиж, хэвийн хүмүүсийн хүний хэрэгцээ болон эрхийг хасдаг гэж ч хэлж болно. Жишээлбэл, “Эмэгтэй хүн ариун журамтай, эелдэг, зөөлөн, ёс суртахуунтай байх ёстой” гэх сонгодог үг нь эмэгтэйчүүдийн хүний эрхэд хүчээр халдаж, үгүй хийдэг. Нийт хүний нийгэмд эмэгтэйчүүд ямар үүрэг роль гүйцэтгэдэг вэ? Тэд боолчлогдох үүрэг роль гүйцэтгэдэг. Тийм биз дээ? (Тийм.) Энэ үзэл бодлын үүднээс ёс суртахууны талаарх эдгээр үг хэллэгийн дүрэм журам, ёс заншил нь хүний бодлыг сүйтгэж, хэвийн хүн чанарын янз бүрийн хэрэгцээг үгүй хийхийн зэрэгцээ хүмүүсийн хэвийн хүн чанарын янз бүрийн бодлын илэрхийллийг хорьсон. Ёс суртахууны талаарх эдгээр үг хэллэг нь үндсэндээ хэвийн хүмүүсийн хэрэгцээнд үндэслэн бий болоогүй, хэвийн хүмүүсийн хүрч чадах стандартад ч үндэслээгүй, харин хүмүүсийн төсөөлөл, хүсэл эрмэлзэлд үндэслэн бий болсон юм. Ёс суртахууны талаарх эдгээр үг хэллэг нь хүмүүсийн бодлыг хязгаарлаж, хорьж, хүмүүсийн зан авирыг хязгаарлаад зогсохгүй, бас худал хуурмаг, хийсвэр тэдгээр зүйлийг шүтэж, тэдгээрийн араас хөөцөлдөхөд хүмүүсийг хүргэдэг. Гэхдээ хүмүүс тэдгээрт хүрч чадахгүй тул дүр эсгэн өөрсдийгөө цайруулж, нуун далдалж л чадна, ингэснээр өөдтэй, эрхэм амьдрал буюу маш нэр төртэй мэт харагдах амьдралаар амьдарч чадна. Гэвч үнэндээ ёс суртахууны эдгээр үзэл санаа, үзэл бодлын дор амьдарна гэдэг нь хүний бодол гажуудаж, хоригдсон, хүмүүс эдгээр эндүү ташаа үзэл санаа, үзэл бодлын ноёрхол дор хэвийн бус, гажууд байдалтай амьдарч байна гэсэн үг, тийм биз дээ? (Тийм.) Хүмүүс ингэж амьдрахыг хүсдэггүй, үүнийг хийхийг хүсдэггүй ч эдгээр үзэл суртлын дөнгөний хязгаарлалтаас ангижирч чадахгүй. Тэд эдгээр үзэл санаа, үзэл бодлын нөлөөлөл, хязгаарлалт дор дурамжханаар, өөрийн эрхгүй амьдарч л чадна. Үүний зэрэгцээ олон нийтийн санал бодол болон өөрсдийнх нь зүрх сэтгэл дэх эдгээр үзэл санаа, үзэл бодлын дарамтаас үүдэн тэд энэ хорвоод дөнгөн данган амь зууж, хоёр нүүртэй багийг ээлж дараалан зүүхээс өөр аргагүйд хүрдэг. Энэ бол ёс суртахууны талаарх үг хэллэгийн хүн төрөлхтөнд үзүүлэх үр дагавар юм. Та нар ойлгов уу? (Ойлгосон.) Ёс суртахууны талаарх эдгээр үгийг нөхөрлөж, задлан шинжлэх тусам хүмүүс тэдгээрийг улам тодорхой харж, уламжлалт соёлын эдгээр янз бүрийн үг хэллэг нь эерэг зүйл биш гэдгийг төдий чинээ мэдэрч чадна. Тэдгээр нь хүмүүсийг олон мянган жилийн турш төөрөлдүүлж, хохироосон болохоор хүмүүс Бурханы үгийг сонсож, үнэнийг ойлгож авсныхаа дараа ч уламжлалт соёлын эдгээр үзэл санаа, үзэл бодлын нөлөөнөөс ангижирч чадалгүй, тэдгээрийг эерэг зүйл мэт хүсэн эрмэлзэхдээ тулсан. Тэр ч байтугай олон хүн үүнийг үнэнийг орлуулан ашиглаж, үнэн мэт хэрэгжүүлдэг. Өнөөдрийн нөхөрлөлөөр дамжуулан та нар уламжлалт соёлын ёс суртахууны талаарх эдгээр үг хэллэгийг арай дээр, илүү үнэн зөв ойлгов уу? (Тэглээ.) Одоо энийг бага зэрэг ойлгосон болохоор ёс суртахууны талаарх бусад үгийг үргэлжлүүлэн нөхөрлөцгөөе.

Дараа нь бид “Дуслын чинээ сайхан сэтгэлийг ундрах булгаар хариулах ёстой” гэх ёс суртахууны талаарх үгийн тухай нөхөрлөнө. Та нарын мэдэж байгаачлан ёс суртахууны талаарх эдгээр үг болгон баатарлаг сэтгэл, агуу хүмүүсийн шинж чанарыг шингээсэн мэт дэндүү хэтрүүлэгтэй, газар доргиом бөгөөд энгийн, эгэл хүн хүрэх боломжгүй. “Дуслын чинээ сайхан сэтгэлийг ундрах булгаар хариулах ёстой”—ямар их уужим сэтгэлийг шаардана вэ! Үүнийг хийхийн тулд хэчнээн эелдэг зөөлөн, сайхан сэтгэлтэй, агуу зан төлөвтэй байх шаардлагатай гээч! “Дуслын чинээ сайхан сэтгэл” нь “ундрах булаг”-тай дүйцэхийн сацуу энэхүү таарамж нь энэ хоёрын хооронд хэмжээлшгүй том ангал, асар их ялгаа бий гэсэн сэтгэгдэл төрүүлдэг. Энэ нь чи дуслын чинээ сайхан сэтгэлийг ч хариулах ёстой гэсэн үг, гэхдээ юугаар хариулах вэ? Үүнийг ундрах булгаар хариулах ёстой, мартаж орхихын оронд асар олон тооны үйлдэл, зан авираар, эсвэл чин үнэнч сэтгэл, асар их хүслээр хариулах ёстой. Дуслын чинээ сайхан сэтгэлийг хариулахад ийм их зүйл шаардагддаг бөгөөд арай багаар хариулах юм бол чи мөс чанаргүй байна. Энэ логикоор бол, сайхан сэтгэл харуулсан хүн ч бас эцэст нь шударга бусаар ашиг тус хүртэж байгаа бус уу? Энэ буянтан сайхан сэтгэлээсээ ихээхэн ашиг хүртэх нь гарцаагүй! Тэрээр дусал ус өгч сайхан сэтгэл гаргаад, хариуд нь ундрах булаг авна. Энэ нь маш унацтай наймаа, бусдыг далимдуулаад үлэмж их ашиг тус хүртэх арга зам юм. Тийм биш гэж үү? Энэ амьдралдаа хүн бүр дусал усны чинээ сайхан сэтгэлийг хүлээн авна. Хэрвээ тэд бүгдээрээ үүнийг ундрах булгаар хариулах юм бол бүх насаараа хариулах шаардлагатай болж, амьдралын замаа бодох нь бүү хэл, гэр бүл, нийгмийн хариуцлагаа ч биелүүлж чадахгүйд хүрнэ. Хэрвээ чи дусал усны чинээ сайхан сэтгэлийг эдэлсэн ч ундрах булгаар хариулж чадахгүй бол мөс чанар болон нийгэмдээ буруутгагдаж, өөрийгөө босогч, хорон санаат, хүний ач мэддэггүй, хүн биш гэж үзнэ. Харин хүн тэр сайхан сэтгэлийг ундрах булгаар хариулж чадвал яах вэ? Тэрээр “Надаас илүү мөс чанартай хэн ч байхгүй, учир нь би дуслын чинээ сайхан сэтгэлийг ундрах булгаар хариулж чадна. Ингэснээр надад нэгэнтээ тусалж, сайхан сэтгэл гаргасан хүн ямархуу хүн болохыг минь, надад тусалснаар алдсан эсэхээ, надад тусалсан нь зүйтэй байсан эсэхийг харж чадна. Ингэснээр тэд үүнийг хэзээ ч мартахгүй, харин ч бүр ичгэвтэр байдалд орно. Үүнээс надна би тэдэнд хариу барьсаар байх болно. Нэгэнт би дуслын чинээ сайхан сэтгэлийг ундрах булгаар хариулж чаддаг юм чинь эрхэм ёс жудагтай хүн биш гэж үү? Би соёлтой хүн биш гэж үү? Агуу хүн биш гэж үү? Намайг бишрэх нь зохистой биш үү?” гэж хэлнэ. Хүн бүр өөрийг нь магтаж, сайшаадаг нь түүний сэтгэлийг асар их хөдөлгөдөг тул тэрээр “Та нар намайг сайхан сэтгэлтэй, эрхэм ёс жудагтай хүн, хүмүүсийн дундах үлгэр жишээ, хүн төрөлхтний ёс суртахууны үлгэр загвар гэж магтдаг юм чинь намайг нас барсны дараа надад дурсгалын хөшөө босгож, ‘Энэ хүн бол “Дуслын чинээ сайхан сэтгэлийг ундрах булгаар хариулах ёстой” гэх мэргэн үгийн үлгэр загвар байсан бөгөөд хүн төрөлхтний ёс суртахууны үлгэр дуурайл гэж хэлж болно’ гэсэн эмгэнэлийн бичиг бичих ёстой” гэдэг. Гэхдээ дурсгалын хөшөө байгуулсны дараа ч тэрээр хүмүүс өөрийнх нь дүрээр шавар баримал барьж, сүмд байрлуулаад, үүн дээрээ өөрийнх нь хүндэт нэрийг “Ийм тийм бурханы бунхан” гэж бичээд, үүний доорх тахилын ширээн дээр хүж тавих ёстой, үүн дээр хүн бүр түүнд хүжин өргөл өргөж, хүж нь түүний ашиг тусын төлөө байнга уугиж байх ёстой гэж боддог. Дээр нь нэмээд хүмүүс түүний баримлыг гэртээ залж, хүж уугиулж, түүнд өдөрт гурван удаа бөхийн ёсолж, үр хүүхэд, ач зээ, залуу үеийнхнээ яг түүн шиг болгон хүмүүжүүлж, хөвгүүд, охиддоо түүнтэй адилхан, дуслын чинээ сайхан сэтгэлийг ундрах булгаар хариулж чаддаг хүн—хүн төрөлхний ёс суртахууны үлгэр загвар, үлгэр дуурайлалтай гэрлэх хэрэгтэй гэж хэлэх ёстой. Хятадуудын уламжлалт боловсролын арга барил нь хүүхдүүддээ сайн хүмүүс байхыг зааж сургаж, сайхан сэтгэлийг танин мэдэж, хариу барихаар чармайхад анхаардаг. Хэрвээ чи дусал усны чинээ сайхан сэтгэлийг хүлээн авбал насан туршийн шаргуу ажлаар буюу ундрах булгаар хариулах ёстой. Хүүхдүүд нь өсөж том болоод дараа үеийнхэндээ мөн ийм маягаар зааж сургадаг тул энэ нь үргэлжилсээр, үеэс үе дамжин уламжлагддаг. Тийм хүн дуслын чинээ сайхан сэтгэлийг ундрах булгаар хариулж чадах үедээ бас эцсийн зорилгодоо хүрсэн байдаг. Ямар зорилгод хүрсэн бэ? Дэлхий ертөнцийн хүмүүс болон нийгэмд танигдаж, хүлээн зөвшөөрөгдөх. Мэдээж энэ нь хоёрдогч зүйл. Хамгийн чухал зүйл бол хүмүүс түүний хөргийг ханандаа өлгөж, түүний хөшөөнд тахил өргөж, үеэс үед энэ дэлхийд түүнд зориулан хүж уугиулж, түүний сэтгэл, үзэл санаа энэ дэлхийд уламжлагдаж, хойч үеийнхний магтаалыг хүртэнэ. Эцэст нь энэ дэлхийд уугиулсан хүжийг эдэлж ханасны дараа тэр юу болдог вэ? Тэрээр диаволын хаан болж, зорилго нь эцэстээ биелдэг. Энэ бол Сатан хүн төрөлхтнийг завхруулсны эцсийн үр дагавар юм. Эхэндээ хүмүүс нинжин сэтгэл, зөв шударга байдал, ёс зүйтэй байдал, мэргэн ухаан, итгэл даахуйц байдал гэх мэт ёс суртахууны талаарх уламжлалт соёлын нэг үзэл санааг л хүлээн авдаг. Хожим нь тэд энэ үзэл санааны шаардлагыг даган мөрдөж, энэ үзэл санаа болон энэ шаардлагыг хатуу чанд хэрэгжүүлж, даган мөрдсөнөөр бусдад үлгэр жишээ үзүүлж, үлдсэн хүн төрөлхтний ёс суртахууны үлгэр дуурайл, үлгэр загвар болох зорилгодоо хүрдэг. Дараа нь нас барсныхаа дараа тэд сайн нэр хүндийг ардаа үлдээдэг бөгөөд энэ нь үеэс үе дамжин уламжлагддаг. Эцэст нь тэд хүссэнээ авдаг ба энэ нь олон жилийн турш энэ дэлхийд уугих хүжээр амьсгалж, чөтгөрийн хаан болох явдал юм. Энэ нь сайн зүйл мөн үү? (Биш.) Яагаад үүнийг сайн зүйл биш гэж байгаа юм бэ? Энэ бол шүтлэггүй хүмүүсийн энэ амьдралдаа хүсэн эрмэлздэг эцсийн зорилго юм. Тэд тодорхой нэг ёс суртахууны талаарх үзэл санааг хүлээн зөвшөөрч, дараа нь үлгэр жишээ үзүүлж, ёс суртахууны энэ шаардлагуудыг хэрэглэж эхлэн, эцэст нь түүнийг хүн бүр сайн хүн, сайхан сэтгэлтэй, хүндтэй, эрхэм ёс жудагтай хүн гэж магтах хэмжээнд хүрдэг. Тэдний зан авир, үйл хэргийн талаарх үг бүх хүн төрөлхтөнд түгэж, үе үеийн хүмүүс түүний зан авир, үйл хэргийг судалж, биширч, эцэстээ тэр хүн бүхэл бүтэн нэг үеийн үлгэр дууриал болж, мэдээжийн хэрэг бүхэл бүтэн нэгэн үеийн чөтгөрийн хаан болдог. Энэ нь дэлхий ертөнцийн хүмүүсийн алхдаг зам биш гэж үү? Дэлхий ертөнцийн хүмүүсийн хүсэн эрмэлздэг үр дүн биш гэж үү? Энэ нь үнэнтэй холбоотой юу? Бурханы авралтай холбоотой юу? Ямар ч холбоо байхгүй. Энэ нь ёс суртахууны талаарх үгийн хүмүүст үзүүлдэг эцсийн үр дүн юм. Хэрвээ хүн уламжлалт соёлын янз бүрийн үзэл санааг бүгдийг нь бүрэн хүлээн авч, бүрэн дүүрэн даган мөрддөг бол түүний алхдаг зам чөтгөрүүдийн зам байх нь эргэлзээгүй. Хэрвээ чи чөтгөрүүдийн замд бүрмөсөн орсон бол хүмүүсийг аврах Бурханы ажилтай ямар ч холбоогүй бөгөөд авралтай огт хамаагүй. Тиймээс хэрвээ чи үнэнийг ойлгох суурин дээр уламжлалт соёлын үзэл санаанд хоригдож, нөлөөнд нь автсан хэвээр байхын сацуу эдгээр санааны нөлөөн дор хуулиудыг нь даган мөрдөж, эдгээр шаардлага, үг хэллэгийг даган мөрдөж, тэдгээрийг хаяж, орхиж чаддаггүй, Бурханы шаардлагыг хүлээн авч чадахгүй бол эцэст нь чөтгөрийн замыг дагаж, чөтгөрүүдийн хаан болно. Та нар ойлгож байгаа, тийм үү? Дэлхий ертөнц дээрх ямар ч онол юм уу үг хэллэг хүн төрөлхтөнд Бурханы өгсөн авралын замыг орлож чадахгүй, дэлхий дээрх хамгийн өндөр ёс суртахууны стандарт ч орлож чадахгүй. Хэрвээ хүмүүс зөв замд буюу авралын замд орохыг хүсвэл зөвхөн Бурханы өмнө ирж, Бурханы үгийг даруухнаар, тууштай хүлээн авч, Бурханы янз бүрийн үг, шаардлагыг бүгдийг нь хүлээн авч, Бурханы үгийг шалгуураа болгон биеэ авч явж, үйлдсэнээр л Бурханы сайшаалыг хүртэж чадна. Эс бөгөөс хүмүүс амьдралын зөв замд орох ямар ч аргагүй бөгөөд мөхлийн зам дээр Сатаны гүн ухааныг дагаж л чадна. Зарим хүн: “Дунд талын зам гэж бий юу?” гэдэг. Байхгүй, чи нэг бол Бурханы замыг, эсвэл Сатаны диаволын замыг дагах ёстой. Зөвхөн хоёр л зам бий. Хэрвээ чи Бурханы замыг дагадаггүй бол Сатаны чамд авчирсан янз бүрийн үзэл санаа болон тийм үзэл санаанаас үүдсэн төрөл бүрийн диаволын арга замыг даган мөрддөг нь эргэлзээгүй. Чи дунд талын замаар юм уу гурав дахь замаар явснаар буулт хийхийг хүсвэл тэгэх боломжгүй. Энэ тодорхой байна уу? (Тийм.) Би “Дуслын чинээ сайхан сэтгэлийг ундрах булгаар хариулах ёстой” гэх үгийн талаар цааш нь дэлгэрэнгүй ярихгүй, учир нь энэ нь өмнө нь бидний нөхөрлөсөн “Сайхан сэтгэлийг талархан хариулах ёстой” гэх үгтэй бараг адилхан. Энэ хоёр үгийн мөн чанар нэлээд төстэй учраас нэг их дэлгэрэнгүй ярих шаардлагагүй.

Одоо ёс суртахууны талаарх дараагийн үгийн талаар нөхөрлөе—өөртөө хүсэхгүй зүйлийг бусдад бүү хий. Үүнийг ялган танихад маш амархан байх ёстой, тийм биз дээ? Урьд нь ярьж байсан ёс суртахууны талаарх үг хэллэгүүдийн шаардлагатай харьцуулж үзвэл энэ үг ч бас хүмүүсийг хүлдэг уян хатан бус дүрэм журам гэдэг нь ойлгомжтой. Хэдийгээр энэ нь цаасан дээр сүрлэг, сэтгэл хөдөлгөм харагддаг, ямар ч буруу юмгүй, хүмүүстэй харилцах энгийн зарчим мэт харагддаг ч биеэ хэрхэн авч явах болон хүмүүст хэрхэн хандах тухайд энэхүү энгийн зарчим нь ямар ч утгагүй бөгөөд хүний биеэ авч явах байдал юм уу амьдралын эрэл хайгуулд ямар ч нэмэргүй. Энэ нь биеэ авч явах байдал болон зан авиртаа хүмүүсийн даган мөрдөх ёстой зарчим биш, хүмүүсийн хувьд амьдралын зөв чиглэл, зорилгоо эрэлхийлэх зарчим ч биш. Чи энэ шаардлагыг даган мөрдлөө ч гэсэн энэ нь хүмүүстэй харилцахдаа ямар нэг эрүүл ухаангүй зүйл хийхээс чинь л сэргийлдэг боловч чи хүмүүсийг үнэхээр хайрладаг, эсвэл тэдэнд үнэхээр тусалдаг гэсэн үг биш бөгөөд амьдралын зөв замаар явж байгааг чинь бүр ч нотолдоггүй. “Өөртөө хүсэхгүй зүйлийг бусдад бүү хий” гэдэг нь шууд утгаараа өөрт таалагдахгүй юм өөрийнхөө хийх дургүй зүйлийг бусад хүнд ч бас бүү тулга гэсэн үг юм. Ингэх нь ухаалаг, эрүүл ухаантай юм шиг санагдаж болох ч нөхцөл байдал болгоныг зохицуулахдаа энэ сатанлаг гүн ухааныг ашиглавал олон алдаа гаргах болно. Чи хүмүүсийг гомдоож, төөрөлдүүлж, бүр хор хүргэх магадлалтай. Зарим эцэг эх өөрсдөө хичээл давтах дургүй ч хүүхдүүдээ хичээл давтуулж, тэдэнд учирлахыг үргэлж оролдож, шаргуу суралц гэж шахдагтай яг адилхан. “Өөртөө хүсэхгүй зүйлийг бусдад бүү хий” гэх шаардлагыг энд хэрэгжүүлбэл энэ эцэг эхчүүд өөрсдөө дургүй учраас хүүхдүүдээ хичээл давтуулах ёсгүй. Зарим хүн Бурханд итгэдэг боловч үнэнийг эрэлхийлдэггүй; гэхдээ Бурханд итгэх нь амьдралын зөв зам гэдгийг зүрх сэтгэлдээ мэдэж байдаг. Хүүхдүүд нь Бурханд итгэхгүй, буруу замаар явж байгааг харвал тэд Бурханд итгэ гэж хүүхдүүдээ шахдаг. Хэдийгээр өөрсдөө үнэнийг эрэлхийлдэггүй ч хүүхдүүдээ үнэнийг эрэлхийлж, ерөөл хүртээсэй гэж хүсдэг. Энэ нөхцөл байдалд “Өөртөө хүсэхгүй зүйлийг бусдад бүү хий” гэх үгийг даган мөрдсөн бол энэ эцэг эхчүүд хүүхдүүдээ Бурханд итгүүлэх ёсгүй байсан. Тэгэх нь энэхүү сатанлаг гүн ухаанд нийцэх байсан боловч хүүхдүүдийнх нь аврагдах боломжийг бас үгүй хийх байсан. Энэ үр дүнг хэн хариуцах вэ? Өөртөө хүсэхгүй зүйлийг бусдад хийхгүй бай хэмээх ёс суртахууны талаарх уламжлалт үг хэллэг нь хүмүүст хор хүргэдэг бус уу? Өөр нэг жишээ хэлье. Зарим эцэг эх үүргээ ухамсарлаж, хуулийг даган мөрддөг амьдралаар амьдрахдаа сэтгэл ханамжгүй байдаг. Тэд гэр бүлээ тэжээхийн тулд газар тариалан эрхлэхийг, эсвэл ажилд явахыг хүсдэггүй. Харин ч тэд чинээлэг амьдралаар амьдарч, зугаацаж, махан биеийн таашаалыг эдлэхийн тулд хуурч, луйвардаж, мөрийтэй тоглож, башир арга ашиглан шударга бусаар баяжих дуртай. Тэд үнэнч шударгаар ажиллах дургүй, эсвэл зөв замыг дагах дургүй. Тэд ингэхийг хүсдэггүй, тийм биз дээ? Энэ нь сайн биш гэдгийг тэд зүрх сэтгэлдээ мэддэг. Ийм нөхцөл байдалд тэд үр хүүхдүүдээ яаж сурган хүмүүжүүлэх ёстой вэ? Хэвийн хүмүүс бол хүүхдүүддээ шаргуу суралцаж, ур чадвар эзэмш гэж зааж сургадаг, ингэснээр хүүхдүүд нь ирээдүйд сайхан ажилтай болж, тэд хүүхдүүдээ зөв замд оруулж чадна. Энэ нь эцэг эхийн хариуцлагаа биелүүлж байгаа хэрэг, тийм биз дээ? (Тийм ээ, мөн.) Зөв. Гэхдээ тэд “Өөртөө хүсэхгүй зүйлийг бусдад бүү хий” гэдэг үгийг даган мөрддөг бол “Хүү минь, намайг хар. Би амьдралдаа идэж ууж, завхайрч, мөрийтэй тоглох гэх мэтийн элдэв янзын зүйл хийдэг. Би сурч боловсорч, ямар нэг чадварт суралцалгүйгээр амь зуусан. Чи ирээдүйд надаас сурна. Сургуульд явж, шаргуу суралцах шаардлагагүй. Хулгай хийж, худлаа хэлж, мөрийтэй тоглож сур. Чи үлдсэн амьдралдаа тав тухтай амьдарч чадна шүү дээ!” гэж хэлнэ. Ингэх нь зөв үү? Хүүхдүүддээ ингэж зааж сургасан хүн байна уу? (Байхгүй.) “Өөртөө хүсэхгүй зүйлийг бусдад бүү хий” гэдэг нь энэ, тийм биз дээ? Эдгээр жишээ нь энэ үгийг бүрэн няцааж байгаа биш үү? Энд зөв зүйл юу ч алга. Жишээ нь зарим хүн үнэнийг хайрладаггүй; тэд махан биеийн тав тухад шунаж, үүргээ гүйцэтгэхдээ хойрголох арга зам хайж олдог. Тэд зовж, төлөөс төлөхийг хүсдэггүй. “Өөртөө хүсэхгүй зүйлийг бусдад бүү хий” гэдэг үг үүнийг сайн илэрхийлсэн гэж тэд боддог бөгөөд “Та нар өөрсдийгөө зугаацуулж сурах ёстой. Үүргээ сайн гүйцэтгэж, зовж зүдэрч, төлөөс төлөх хэрэггүй. Хойрголж болохоор байвал хойргол, аргацааж болохоор байвал аргацаа. Өөрсдөдөө битгий их хүндрэл учруул. Хар даа, би ингэж амьдардаг, сайхан байгаа биз дээ? Миний амьдрал үнэхээр төгс! Та нар ингэж амьдраад өөрсдийгөө туйлдуулж байна! Надаас суралцах хэрэгтэй” гэж хүмүүст хэлдэг. “Өөртөө хүсэхгүй зүйлийг бусдад бүү хий” гэх шаардлагад энэ нь нийцэж байгаа бус уу? Хэрвээ чи ингэж авирладаг бол мөс чанартай, эрүүл ухаантай хүн мөн үү? (Биш.) Хүн мөс чанар, эрүүл ухаанаа алдвал ёс зүйгүй болох бус уу? Үүнийг ёс зүйгүй байх гэж нэрлэдэг. Үүнийг яагаад ингэж нэрлэдэг вэ? Учир нь тэд тав тухад дурлаж, үүргээ гүйцэтгэхдээ аргацааж, бусдыг турхирч, бусдад нөлөөлөн өөрсөдтэй нь адил хааш яаш байж, тав тухад шунахад хүргэдэг. Үүнд ямар асуудал байна вэ? Үүргээ гүйцэтгэхдээ хааш яаш, хариуцлагагүй байх нь Бурханыг мэхэлж, эсэргүүцэж байгаа үйлдэл юм. Хэрвээ чи хааш яаш хэвээр байж, гэмшихгүй бол илчлэгдэж, таягдан хаягдана. Чуулган дахь олон хүн ийм маягаар цэвэрлэгдсэн. Энэ нь баримт биш гэж үү? (Тийм ээ, мөн.) Тиймээс энэ үгийг даган мөрдөж, хүн бүрийг өөртэйгөө адилхан байлгахаар турхирч, ингэснээр хүмүүс үүргээ хичээнгүйлэн гүйцэтгэхгүй, харин ч Бурханыг хуурч, мэхэлбэл энэ нь хүмүүст хохирол учруулж, тэднийг сүйрэлд хүргэж байгаа хэрэг биш үү? Тэд өөрсдөө залхуу, зальжин мөртөө үүргээ биелүүлэхэд нь бусдад саад болдог. Энэ нь чуулганы ажилд саад болж, үймүүлж байгаа хэрэг биш үү? Бурханд дайсагнаж байгаа хэрэг биш үү? Бурханы гэр тийм хүмүүсийг байлгаж чадах уу? Шүтлэггүй хүмүүсийн компанид ажилладаг хүн бусдыгаа өдөөн турхирч, ажлыг нь зохих ёсоор хийлгэсэнгүй гэе. Дарга нь үүнийг олж мэдвэл тэр хүнийг халахгүй гэж үү? Түүнийг гарцаагүй хөөнө. Тэгвэл Бурханы гэрт үүргээ гүйцэтгэж байхдаа ч ийм зүйл хийж чаддаг бол тэрээр Бурханд итгэдэг хүн мөн үү? Энэ бол Бурханы гэрт шургалсан хорон муу хүн, үл итгэгч юм. Түүнийг зайлуулж, таягдан хаях ёстой! Эдгээр жишээг сонссоны дараа та нар “Өөртөө хүсэхгүй зүйлийг бусдад бүү хий” гэх ёс суртахууны талаарх үгийн мөн чанарыг бага зэрэг танин мэдэж чадав уу? (Тийм ээ, тэгсэн.) Та нарын гаргасан эцсийн дүгнэлт юу вэ? Энэ шаардлага үнэн-зарчим мөн үү? (Биш.) Мэдээж биш. Тэгвэл юу юм бэ? Энэ нь зүгээр л өнгөн дээрээ сайхан сонсогддог ч үнэндээ ямар ч бодитой утга агуулаагүй будилуу үг юм.

“Өөртөө хүсэхгүй зүйлийг бусдад бүү хий” гэх ёс суртахууны талаарх үгийг та нар дэмждэг үү? Хэрвээ хэн нэгэн энэ үгийг дэмжвэл та нар түүнийг агуу, эрхэм хүн гэж бодох уу? “Хараач, тэд бусдыг хүчилдэггүй, бусдад хүндрэл учруулдаггүй, эсвэл бусдыг хэцүү байдалд оруулдаггүй. Тэд ямар сайн юм бэ? Тэд өөртөө үргэлж хатуу ханддаг мөртөө бусдад хүлээцтэй ханддаг; өөрөө хийхгүй зүйлийг хий гэж хэнд ч, хэзээ ч хэлдэггүй. Тэд бусдад маш их эрх чөлөө олгож, ихээхэн халуун дулаан сэтгэл, хүлээцтэй байдлыг мэдрүүлдэг. Ямар агуу хүн бэ!” гэж хэлэх хүмүүс бий. Үнэхээр тийм гэж үү? “Өөртөө хүсэхгүй зүйлийг бусдад бүү хий” гэдэг үгийн далд утга нь өөрийнхөө дуртай, таашаадаг зүйлийг л бусдад өгөх, ханган нийлүүлэх ёстой гэсэн үг. Гэхдээ завхарсан хүмүүс юунд дуртай, юунаас таашаал авдаг вэ? Завхарсан, учир утгагүй зүйлс, хэрээс хэтэрсэн хүсэл. Ийм сөрөг зүйлсийг хүмүүст өгч, ханган нийлүүлбэл бүх хүн төрөлхтөн улам бүр завхрах бус уу? Эерэг зүйлс улам цөөрнө. Энэ бодит баримт биз дээ? Хүн төрөлхтөн гүнээ завхарсан гэдэг нь бодит баримт. Завхарсан хүмүүс алдар нэр, ашиг хонжоо, байр суурь, махан биеийн таашаалыг эрэлхийлэх дуртай. Тэд алдартан, хүчирхэг нэгэн, супер хүн байхыг хүсдэг. Тэд тав тухтай амьдралыг хүсэж, хүнд ажлыг үзэн яддаг, бүхнийг өөрсдөдөө өгүүлэхийг хүсдэг. Маш цөөн хэд нь үнэнийг, эерэг зүйлийг хайрладаг. Хүмүүс өөрсдийн завхрал, дур сонирхлыг бусдад өгч, ханган нийлүүлбэл юу болох вэ? Яг л чиний төсөөлснөөр: Хүн төрөлхтөн улам л завхарна. “Өөртөө хүсэхгүй зүйлийг бусдад бүү хий” хэмээх санааг дэмжигсэд завхрал, дур сонирхол, хэрээс хэтэрсэн хүслээ бусдад өгч, ханган нийлүүлэхийг хүмүүсээс шаардаж, бусад хүнийг ёрын муу, тав тух, хөрөнгө мөнгийг эрэлхийлж, тушаал дэвшихээр хөөцөлдөхөд хүргэдэг. Энэ нь амьдралын зөв зам мөн үү? “Өөртөө хүсэхгүй зүйлийг бусдад бүү хий” гэдэг нь маш асуудалтай үг болох нь харваас илэрхий байна. Өө сэв, цоорхой нь ив илэрхий, задлан шинжилж, ялган танихын ч хэрэггүй. Багахан шинжлэхэд л алдаа мадагтай, утгагүй гэдэг нь илэрхий харагдана. Гэхдээ энэ үгэнд амархан үнэмшиж, нөлөөнд нь автдаг, ялган танихгүйгээр хүлээж авдаг олон хүн та нарын дунд бий. Бусадтай харилцах үедээ чи энэ үгийг үргэлж ашиглан өөртөө сануулж, бусдад сургамжилдаг. Ингэснээрээ чи өөрийгөө тун эрхэм ёс жудагтай, биеэ авч явах байдал чинь маш ухаалаг гэж боддог. Гэвч амьдардаг зарчим, асуудалд ханддаг байр суурийг чинь эдгээр үг өөрийн эрхгүй илчилсэн. Үүний зэрэгцээ чи бусдыг мэхэлж, төөрөлдүүлэн өөртэйгөө адил үзэл бодол, байр сууриар хүмүүс, нөхцөл байдалд хандахад хүргэсэн. Чи жинхэнэ амар тайвныг тогтоогч шиг авирлаж, дундыг баримталжээ. “Ямар ч асуудал байлаа гэсэн, нухацтай авч үзэх шаардлагагүй. Өөрийгөө болон бусдыг бүү хүндрүүл. Бусдыг хүндрүүлбэл өөрийгөө хүндрүүлж байгаа хэрэг. Бусдад эелдэг хандах нь өөртөө эелдэг хандаж буй хэрэг. Бусад хүнд хатуу хандвал өөртөө ч хатуу хандаж байгаа хэрэг. Өөрийгөө хэцүү байдалд оруулах ямар хэрэг байна вэ? Өөртөө хүсэхгүй зүйлийг бусдад хийхгүй байх нь өөрийнхөө төлөө хийж чадах хамгийн сайн, хамгийн хайхрамжтай зүйл” гэж чи хэлдэг. Мэдээж энэ нь ямар ч юманд нямбай хандахгүй байх хандлага юм. Чи аливаа асуудал дээр зөв байр суурь, харах өнцөгтэй байдаггүй, бүх юмны талаарх үзэл бодол чинь будилсан байдаг. Чи нямбай биш, юмыг харсан ч хараагүй царайлдаг. Эцэст нь Бурханы өмнө зогсож, өөрийгөө тайлагнах үед бөөн будилаан үүснэ. Яагаад тэр вэ? Яагаад гэвэл өөртөө хүсэхгүй зүйлийг бусдад хийх ёсгүй гэж чи үргэлж хэлдэг. Энэ нь чамд асар их тайвшрал, таашаал өгөхийн зэрэгцээ чамд асар их төвөг удаж, олон асуудал дээр тодорхой үзэл бодол, байр суурьтай байж чадахгүй байхад хүргэнэ. Мэдээж бас, ийм нөхцөл байдалтай тулгарахад Бурхан чамд ямар шаардлага, стандарт тавьдгийг, ямар үр дүнд хүрэх ёстойгоо тодорхой ойлгож чадахгүй байхад чамайг хүргэдэг. Чи юунд ч нягт нямбай ханддаггүй учраас ийм зүйл болдог; тэдгээр нь будилуу хандлага, үзэл бодлоос чинь болдог. Өөртөө хүсэхгүй зүйлийг бусдад хийхгүй байх нь хүмүүс, зүйлсэд хандах ёстой хүлээцтэй хандлага мөн үү? Үгүй ээ, биш. Энэ нь гаднаасаа зөв, эрхэм, сайхан сэтгэлтэй харагддаг онол төдий боловч үнэндээ бол тэр чигтээ сөрөг зүйл юм. Мэдээж энэ нь хүмүүсийн дагаж мөрдөх ёстой үнэн-зарчим бүр ч биш. Өөртөө хүсэхгүй зүйлийг бусдад бүү хий гэж Бурхан хүмүүсээс шаарддаггүй, харин ч өөр өөр нөхцөл байдлыг зохицуулахдаа мөрдөх ёстой зарчмаа сайн мэддэг байхыг хүмүүсээс шаарддаг. Хэрвээ энэ нь зөв бөгөөд Бурханы үгэн дэх үнэнд нийцэж байвал чи салахгүй зуурах ёстой. Чи үүнээс зуурах ёстой төдийгүй бусдад анхааруулж, бусдыг ятгаж, бусадтай нөхөрлөх ёстой, ингэснээр тэд Бурханы хүсэл яг юу болохыг, үнэн-зарчим юу болохыг ойлгоно. Энэ бол чиний хариуцлага, хүлээсэн үүрэг юм. Дундыг баримтал гэж Бурхан чамаас шаарддаггүй, ямар уужуу сэтгэлтэйгээ гайхуул гэж бүр ч шаарддаггүй. Бурханы чамд анхааруулсан, чамд заасан зүйл, Бурханы хэлсэн үгэн дэх шаардлага, шалгуур, хүмүүсийн дагаж мөрдөх ёстой үнэн-зарчмаас чи зуурах ёстой. Чи тэдгээрээс зуурч, үүрд баримтлах ёстой төдийгүй бас үлгэр дуурайл үзүүлэн эдгээр үнэн-зарчмыг хэрэгжүүлж, бас чамтай адил эдгээр үнэн-зарчмаас зуурч, даган мөрдөж, хэрэгжүүлэхэд бусдыг ятгаж, хянаж, тусалж, залж чиглүүлэх ёстой. Үүнийг хий гэж Бурхан чамаас шаарддаг—энэ бол чамд Бурханы даалгасан зүйл. Чи бусдыг үл тоогоод зүгээр л өөртөө шаардлага тавьж болохгүй. Асуудалд зөв байр суурь баримталж, зөв шалгуураас зуурч, Бурханы үгэн дэх шалгуур яг юу болохыг мэдэж, үнэн-зарчим гэж яг юу болохыг олж мэдэхийг Бурхан чамаас шаарддаг. Үүнийг хийж чадахгүй байлаа ч, хүсэхгүй, дургүй байлаа ч гэсэн чамд үзэл байгаа бол, үүнийг эсэргүүцэж байгаа бол чи үүнийг өөрийн хариуцлага, хүлээсэн үүрэг гэж үзэх ёстой. Чи Бурханаас ирдэг эерэг зүйлс болон зөв, зүйтэй зүйлсийн талаар хүмүүстэй нөхөрлөж, тэдгээрийг ашиглан бусдад тусалж, нөлөөлж, залж чиглүүлэх ёстой, тэгвэл хүмүүс ашиг тус хүртэж, босгон байгуулагдаж, амьдралын зөв замаар алхаж чадна. Энэ бол чиний хариуцлага бөгөөд оюун санаанд чинь Сатаны суулгасан “өөртөө хүсэхгүй зүйлийг бусдад бүү хий” гэх үзэл санаатай гөжүүдлэн зууралдах ёсгүй. Бурханы хувьд энэхүү үг нь зүгээр л амьдралын гүн ухаан; энэ нь Сатаны заль мэхийг агуулдаг нэг төрлийн сэтгэлгээ; энэ нь зөв зам ч биш, эерэг зүйл ч биш. Юу хийх ёстой, юу хийх ёсгүйгээ тодорхой ойлгодог шулуун шударга хүн байхыг л Бурхан чамаас шаарддаг. Бялдууч, энхийг тогтоогч байхыг Тэр чамаас шаарддаггүй. Дундыг баримтал гэж Тэр чамаас шаардаагүй. Хэрэг явдал үнэн-зарчимд хамаатай байх үед чи хэлэх хэрэгтэй зүйлийг хэлж, ойлгох хэрэгтэй зүйлийг ойлгох ёстой. Хэн нэгэн ямар нэгэн зүйлийг ойлгохгүй байгаа ч чи ойлгож байгаа бөгөөд түүнд хэлж өгч, туслах боломжтой бол энэ үүрэг, хариуцлагыг чи заавал биелүүлэх ёстой. Чи хөндлөнгөөс хараад зогсоод байж болохгүй, өөртөө хүсэхгүй зүйлийг бусдад бүү хий гэх мэтийн оюун санаанд чинь Сатаны суулгасан гүн ухаантай зууралдаж бүр ч болохгүй. Ойлгов уу? (Ойлголоо.) Зөв, эерэг зүйлд чи дургүй байсан ч, хийх хүсэлгүй байсан ч, хийж чадахгүй, хүрч чадахгүй байсан ч, үүнийг эсэргүүцэж, эсвэл үүний эсрэг үзэл тээсэн ч гэсэн зөв, эерэг л байна. Зүгээр л хүн төрөлхтөн завхарсан зан чанартай, тодорхой сэтгэл хөдлөл, мэдрэмж, хүсэл, үзэлтэй байдгаас болоод Бурханы үг болон үнэний мөн чанар өөрчлөгдөхгүй. Бурханы үг болон үнэний мөн чанар хэзээ ч, мөнхөд өөрчлөгдөхгүй. Бурханы үг болон үнэнийг мэдэж, ойлгож, туулж, олж авмагцаа өөрийнхөө туршлагын гэрчлэлийг бусдад нөхөрлөх нь чиний хүлээсэн хариуцлага юм. Ингэх нь бүр ч олон хүнд Бурханы хүслийг ойлгох, үнэнийг ухаарах, олж авах, Бурханы шаардлага, стандартыг ойлгох, үнэн-зарчмыг ухамсарлах боломж олгоно. Ингэснээр энэ хүмүүс өдөр тутмын амьдралдаа асуудалтай тулгарах үедээ хэрэгжүүлэлтийн замыг олж авах бөгөөд мунгинахгүй, эсвэл Сатаны янз бүрийн санаа, үзэл бодолд хүлэгдэхгүй. “Өөртөө хүсэхгүй зүйлийг бусдад бүү хий” гэх ёс суртахууны талаарх үг нь үнэхээр, жинхэнээсээ хүмүүсийн оюун санааг хянах гэсэн Сатаны зальхай явуулга юм. Хэрвээ чи үүнийг үргэлж баримталдаг бол сатанлаг гүн ухааны дагуу амьдардаг нэгэн, тэр чигтээ сатанлаг зан чанараар амьдардаг хүн мөн. Хэрвээ чи Бурханы замыг дагадаггүй бол үнэнийг хайрладаггүй, үнэнийг эрэлхийлдэггүй юм байна. Юу ч тохиолдлоо гэсэн, чиний дагах ёстой зарчим, хийх ёстой хамгийн чухал зүйл бол чадах чинээгээрээ хүмүүст туслах явдал юм. Чи Сатаны хэлсэн зүйл буюу “өөртөө хүсэхгүй зүйлийг бусдад бүү хий” гэх үгийг хэрэгжүүлж, “ухаалаг” бялдууч хүн байж болохгүй. Чадах чинээгээрээ хүмүүст туслах гэдэг нь юу гэсэн үг вэ? Энэ нь хүлээсэн үүрэг, хариуцлагаа биелүүлэх гэсэн үг юм. Ямар нэгэн зүйл хүлээсэн үүрэг, хариуцлагын чинь нэг хэсэг гэдгийг олж хармагцаа чи Бурханы үг, үнэний талаар нөхөрлөх ёстой. Хүлээсэн үүрэг, хариуцлагаа биелүүлэх гэж үүнийг хэлдэг. Энэ нөхөрлөл “Өөртөө хүсэхгүй зүйлийг бусдад бүү хий” гэх ёс суртахууны талаарх үгийг үндсэндээ ойлгомжтой болгов уу? Та нар ойлгосон уу? (Тийм ээ.) Энэ үгийг ялган танихад харьцангуй амархан бөгөөд нэг их бодож үзэлгүйгээр юу нь буруу болохыг тогтоож болно. Энэ нь дэндүү утгагүй учраас цааш нь дэлгэрэнгүй нөхөрлөх шаардлагагүй. 

Одоо ёс суртахууны талаарх дараагийн үг—найзынхаа өмнөөс зовлон туулах гэх үгийн тухай нөхөрлөе. Энэ нь хүн төрөлхтний дунд туйлын өргөн тархсан, харваас сүртэй үг юм. Ялангуяа, уян сэтгэлийг үнэлж, ах дүүгийн барилдлагад ач холбогдол өгдөг хүмүүс олон найз нөхөдтэй болохын тулд энэ үгийг онч мэргэн үг болгон хэрэглэдэг. Аль ч эрин үед юм уу аль ч үндэстэн ястны бүлэгт “Найзынхаа өмнөөс зовлон туулах” гэх ёс суртахууны талаарх үг нэлээд үндэслэлтэй байдаг. Өөрөөр хэлбэл, энэ нь хүн чанарын мөс чанар, эрүүл ухаанд харьцангуй сайн нийцдэг. Илүү нарийн яривал энэ үг мөс чанартаа хүмүүсийн баримталдаг “ах дүүгийн барилдлага” гэх үзэл баримтлалтай нийцдэг. Ах дүүгийн барилдлагыг үнэлдэг хүмүүс найзынхаа өмнөөс зовлон туулахад бэлэн байдаг. Найз нөхөд нь хэчнээн хэцүү, аюултай нөхцөл байдалд байх нь хамаагүй, тэд урагш алхаж, найзынхаа өмнөөс зовлон туулна. Энэ нь бусдын төлөө өөрийнхөө ашиг сонирхлыг золиослох сэтгэл юм. “Найзынхаа өмнөөс зовлон туулах” гэх ёс суртахууны талаарх үг нь үндсэндээ ах дүүгийн барилдлагыг үнэлэх явдлыг хүмүүст суулгадаг. Энэ үгийн хүн төрөлхтнөөс баримтлахыг шаарддаг стандарт нь хүн ах дүүгийн барилдлагыг үнэлэх ёстой: Тэр нь энэ үгийн охь юм. “Ах дүүгийн барилдлага” гэх үг юу гэсэн утгатай вэ? Ах дүүгийн барилдлагын стандарт юу вэ? Энэ нь найзынхаа төлөө өөрийнхөө ашиг сонирхлыг золиосолж, түүнийг сэтгэл хангалуун байлгахын тулд бүхнийг хийж чаддаг байна гэсэн үг юм. Найзад чинь юу ч хэрэгтэй байсан чи нэр төрийн хэрэг болгон шаардлагатай бүх тусламжийг үзүүлэх ёстой бөгөөд амь насаа эрсдэлд оруулах хэрэгтэй бол амиа эрсдэлд оруулах ёстой. Жинхэнэ найз байхад ийм зүйл шаардагддаг бөгөөд зөвхөн үүнийг л жинхэнэ ах дүүгийн барилдлага гэж тооцож болно. Ах дүүгийн барилдлагын өөр нэг тайлбар нь үхэл, амьдралыг үл хайхран, найзынхаа төлөө амь өрсөж, амиа өгч, амиа эрсдэлд оруулж чаддаг байх явдал юм. Энэ бол амь насанд заналхийлсэн сорилт, үхэл-амьдралын нөхөрлөл, жинхэнэ ах дүүгийн барилдлага мөн. Энэ нь ёс суртахууны зан авирын шаардлагууд дахь найзын тодорхойлолт билээ. Чи жинхэнэ найз гэж тооцогдохын тулд найзынхаа өмнөөс зовлон туулахад бэлэн байх ёстой, энэ нь найзуудтайгаа харилцахдаа хүний даган мөрдөх учиртай ёс суртахууны шалгуур бөгөөд найзууд болохтой холбоотой хүмүүсийн ёс суртахууны шаардлага юм. “Найзынхаа өмнөөс зовлон туулах” гэх ёс суртахууны талаарх үг нь тун баатарлаг, шударга, ялангуяа агуу, эрхэм үг шиг санагдаж, хүмүүсийн бишрэл, сайшаалыг төрүүлдэг бөгөөд ийм зүйл хийж чадах хүмүүс нь хадны завсраас үсрэн гарч ирдэг өөр ертөнцийн үхэшгүй мөнх хүмүүс шиг санагдаж, ийм хүмүүс ялангуяа хөлөг баатрууд, сэлэмчид шиг зөв шударга гэж бодоход хүргэдэг. Тийм учраас ийм энгийн, илэн далангүй үзэл санаа, үзэл бодлыг хүмүүс бэлхнээ хүлээн авч, тэдгээр нь хүмүүсийн зүрх сэтгэлийн гүнд амархан нэвтэрдэг. Та нарт “Найзынхаа өмнөөс зовлон туулах” гэх үгийн талаар адилхан мэдрэмж төрж байна уу? (Тийм ээ.) Хэдийгээр энэ цаг үед найзынхаа өмнөөс зовлон туулах хүн олон биш боловч ихэнх хүмүүс найзууд нь өөрийнх нь өмнөөс зовлон туулахад бэлэн байна, тэд бол үнэнч хүмүүс, сайн найзууд, хэцүү бэрх үед найзууд нь эргэлзэхгүйгээр, ямар ч болзол тавихгүйгээр тусламжийн гараа сунгаж, өөрийнх нь төлөө юу ч хийж, бүх бэрхшээлийг даван туулна, аюулаас айж шантрахгүй гэж найддаг. Хэрвээ чи найзууддаа үүнтэй төстэй шаардлага тавьдаг бол найзынхаа өмнөөс зовлон туулах гэсэн энэ үзэл санааны нөлөөнд автаж, үүнд хүлэгдсээр байгааг чинь энэ нь харуулах уу? Чи өөрийгөө энэ хуучин, уламжлалт сэтгэлгээгээр амьдарсаар байна гэж хэлэх үү? (Тийм ээ.) Одоо үед хүмүүс “олон нийтийн ёс суртахуун өнөө үед дордож, хүмүүс өвөг дээдэстэйгээ адилхан сэтгэхүйтэй байхаа больж, цаг өөр болж, найзууд урьдынх шиг байхаа больсон, хүмүүс ах дүүгийн барилдлагыг үнэлдэггүй, хүний халуун дулаан байдал алдагдаж, хүн хоорондын харилцаа улам хол хөндий болж байна” гэж үргэлж халагладаг. Хэдийгээр одоо үед найз нөхдийн ах дүүгийн барилдлагыг үнэлдэг хүн маш цөөхөн ч хүмүүс найзынхаа төлөө амиа өгсөн эрт дээр үеийн баатарлаг, халуун дулаан сэтгэлтэй хүмүүсийг дурсан санаж, тэдний гаргасан хэв маягийг хүндэлсээр байна. Жишээлбэл, эрт дээр үед найзынхаа төлөө амиа өгсөн хүмүүсийн талаар түүхэнд бичигдэн үлдсэн зарим түүхийг, ялангуяа тулааны урлагийн ертөнцөд тохиолдсон ах дүүгийн барилдлагыг хамгаалдаг хүмүүсийн тухай түүхийг аваад үз. Өнөөдрийг хүртэл хүмүүс эдгээр түүхийг кино, телевизийн жүжгээс үзэх үедээ зүрх сэтгэлд нь сэтгэл хөдлөл төрж, хүний халуун дулаан сэтгэлээр дүүрэн, хүмүүс ах дүүгийн барилдлагыг үнэлдэг байсан эрин үед эргэн очих найдлага тээдэг. Эдгээр зүйл юуг харуулдаг вэ? Найзынхаа өмнөөс зовлон туулах энэ санаа нь хүмүүсийн оюун ухаанд эерэг зүйл гэж хүндлэгддэг, сайн хүн байх, эсвэл сайн хүн болохыг хүсдэг хүмүүсийн ёс суртахууны өндөр стандарт гэж тооцогддог гэдгийг харуулдаг уу? (Тийм.) Хэдийгээр хүмүүс өнөө үед өөрсдөөсөө ийм зүйл шаардаж зүрхэлдэггүй, өөрсдөө үүнд хүрч чаддаггүй ч нийгмийн бүлэг дотроо тийм хүмүүстэй уулзаж, тэдэнтэй харилцаж, найзууд болно, ингэвэл өөрсдөд нь бэрхшээл тулгарах үед найзууд нь өөрийнх нь өмнөөс зовлон туулна гэж найдсаар байдаг. Ёс суртахууны талаарх энэ үгийн тухай хүмүүсийн хандлага, үзэл бодлыг харвал ах дүүгийн барилдлагыг үнэлдэг ийм үзэл санаа, үзэл бодол хүмүүст гүн гүнзгий нөлөөлдөг нь харваас илэрхий юм. Хүмүүс ах дүүгийн барилдлагын сэтгэлийг хүсэн эрмэлзэж, даган мөрдөхөд өөрсдийг нь зоригжуулсан тийм үзэл санаа, үзэл бодлын нөлөөнд автдагийг харгалзан үзвэл мэдээж хүмүүс тэдгээрийн дагуу амьдрах өндөр магадлалтай. Үүний үр дүнд хүмүүс тийм үзэл санаа, үзэл бодолд хянагдаж, захирагдах хандлагатай байдаг бөгөөд тийм үзэл санаа, үзэл бодлын дагуу хүмүүс, зүйлсийг харж, биеэ авч явж, үйлдэхийн зэрэгцээ тийм үзэл санаа, үзэл бодлыг ашиглан хүмүүсийг шүүж, “Энэ хүн ах дүүгийн барилдлагыг үнэлдэг үү? Хэрвээ ах дүүгийн барилдлагыг үнэлдэг бол сайн хүн юм; харин үнэлдэггүй бол харилцахад зохисгүй, сайн хүн биш юм” гэж өөрсдөөсөө асуудаг. Мэдээж чи ч бас зан авираа захирах тухайд, өөрийнхөө зан авирыг хязгаарлах, шүүх тухайд ах дүүгийн барилдлагын талаарх эдгээр үзэл санааны нөлөөнд автаж, тэдгээрийг бусадтай харилцах шалгуур, чиглэл болгон авч үзэх хандлагатай байдаг. Жишээлбэл, тийм үзэл санаа, үзэл бодлын гүн суусан нөлөөн дор ах, эгч нартай харилцахдаа чи хийж байгаа юм бүхнээ хэмжихийн тулд мөс чанараа ашигладаг. “Мөс чанар” гэдэг энэ үг юу гэсэн утгатай вэ? Үнэндээ хүмүүсийн зүрх сэтгэлийн гүнд энэ нь ах дүүгийн барилдлага гэсэн утгатай байхаас цаашгүй. Заримдаа ах дүүгийн барилдлагаас үүдэн ах, эгч нартаа тусалдаг, заримдаа ах, эгч нарыг өрөвддөг нь ч ах дүүгийн барилдлагаас үүдэлтэй байдаг. Заримдаа Бурханы гэрт үүргээ гүйцэтгэж, багахан хичээл чармайлт гаргах, зарлагадах, эсвэл түр зуур зарим нэг шийдвэр гаргах гээд бүгд үнэндээ ах дүүгийн барилдлагыг үнэлдэг тийм үзэл санааны ноёрхол дор бий болдог. Хүмүүс ийм үзэл санаа, үзэл бодлын нөлөөнд гүн гүнзгий автаж, тэдгээрт аль хэдийн хүлэгдэж, ууссан гэдгийг эдгээр үзэгдэл тодорхой, ойлгомжтой харуулдаг бус уу? “Хүлэгдэж”, “ууссан” гэдгээр Би юу хэлж байна вэ? Ах дүүгийн барилдлагыг үнэлдэг тийм үзэл санаа, үзэл бодол нь хүмүүсийн зан авирыг хянаж чаддагаар үл барам, мөн аль хэдийн хүмүүсийн оршин тогтнолын гүн ухаан, хүмүүсийн амь болсон бөгөөд хүмүүс тэдгээрээс зуурч, эерэг зүйл мэт үздэг гэж хэлж болох уу? Тэдгээрийг эерэг зүйл мэт үздэг гэж Би яагаад хэлдэг вэ? Энэ нь хүмүүс Бурханы үгийг сонсож, Бурханы үгийг хэрэгжүүлж, Бурханыг дуулгавартай дагаж, хааш яаш, хайнга байлгүйгээр үүргээ гүйцэтгэж, илүү их төлөөс төлж, Бурханд үнэнч байх үед энэ бүх зан авир нь ах дүүгийн барилдлагын тухай үзэл санаанд ихээхэн захирагддаг, үүнд ах дүүгийн барилдлагын энэ элемент холилдсон байдаг гэсэн үг юм. Жишээлбэл, зарим хүн: “Бид биеэ авч явахдаа мөс чанартай байх ёстой, үүргээ гүйцэтгэхдээ аргацааж болохгүй! Бурхан бидэнд маш их нигүүлсэл хайрласан. Ийм аюултай орчинд, агуу улаан луу ингэж их улангасан дарлаж, хавчиж байхад Бурхан биднийг хамгаалж, Сатаны нөлөөнөөс авардаг. Бид мөс чанараа гээх ёсгүй, Бурханы хайрыг хариулахын тулд үүргээ сайтар гүйцэтгэх ёстой! Бидний амийг Бурхан бидэнд өгсөн тул бид Бурханы хайрыг хариулахын тулд Бурханд үнэнч байх ёстой. Бид талархах сэтгэлгүй байж болохгүй!” гэдэг. Эрсдэл үүрч, төлөөс төлөх шаардлагатай үүрэгтэй тулгараад, “Бусад хүн урагш алхахгүй бол би алхана. Би аюулаас айхгүй!” гэж хэлдэг зарим хүн бий. Хүмүүс тэднээс “Яагаад чи аюулаас айдаггүй юм бэ?” гэж асуухад тэд ингэж хариулдаг: “Чамд биеэ авч явах өчүүхэн төдий ч болов ёс суртахууны жудаг байхгүй гэж үү? Бурханы гэр надад сайн ханддаг, Бурхан надад сайн байдаг. Би Бурханыг дагахаар шийдсэн юм чинь хамаг чадлаа дайчилж, эдгээр эрсдэлийг үүрэх ёстой. Би ах дүүгийн барилдлагын ийм сэтгэлтэй, үүнийг үнэлдэг байх ёстой” гэх мэт. Эдгээр үзэгдэл болон хүмүүсийн эдгээр илчлэлд ах дүүгийн барилдлагыг үнэлдэг ийм үзэл санаа, үзэл бодол тодорхой хэмжээнд ноёрхож байна уу? Тийм үзэл санаа, үзэл бодол ноёрхсоноор хүмүүсийн хийдэг шүүлт болон сонголт, ихэнхдээ харуулдаг зарим зан авир нь үнэнийг хэрэгжүүлэхтэй ямар ч хамаагүй байдаг. Тэдгээр нь зүгээр л агшин зуурын түлхэц, түр зуурын сэтгэл санааны байдал, эсвэл агшин зуурын хүсэл юм. Энэ нь үнэн-зарчмыг баримталдаггүй, хүний үүргээ биелүүлэх гэсэн субьектив хүслээс урган гардаггүй, үнэн болон эерэг зүйлийг хайрласнаас үүдэн гардаггүй учраас хүмүүсийн хоорондох ах дүүгийн энэ барилдлага нь тэсэн үлдэж чаддаггүй, цөөн хэдэн удаагаас хэтэрдэггүй, хэтэрхий удаан үргэлжилж ч чаддаггүй. Хэсэг хугацааны дараа хүмүүс хий нь гарсан бөмбөг мэт эрч хүчээ алддаг. Зарим нь “Яагаад би өмнө нь тийм их эрч хүчтэй байсан юм бол? Би яагаад Бурханы гэрийн төлөө тийм аюултай ажил хариуцахад бэлэн байсан юм бол? Тэр бүх эрч хүч яагаад одоо алга болчхов оо?” гэдэг. Тухайн үед чамд түр зуурын түлхэц, хүсэл, шийдэмгий байдал байсан бөгөөд мэдээж үүнд ах дүүгийн барилдлагын элемент холилдсон байсан. Энэ тухай ярихад, “ах дүүгийн барилдлага” гэдэг нь яг юу гэсэн үг вэ? Энгийнээр хэлбэл, энэ нь түр зуурын ааш зан, сэтгэл санааны байдал, өөрөөр хэлбэл, тодорхой орчин болон нөхцөл байдалд хүмүүст бий болдог ааш зан юм. Тийм ааш зан нь маш хөхүүн хөгжилтэй, маш сэргэлэн цовоо, маш эерэг байдаг бөгөөд энэ нь чамайг эерэг дүгнэлт, сонголт хийхэд хүргэдэг, эсвэл зарим нэг сүрлэг үг хэлж, шаргуу ажиллахад бэлэн байхад хүргэдэг ч ийм төрлийн бэлэн байдал нь үнэнийг хайрлах, үнэнийг ойлгох, эсвэл үнэнийг хэрэгжүүлэх жинхэнэ байдал биш. Энэ нь зүгээр л ах дүүгийн барилдлагыг үнэлдэг тийм үзэл санаа, үзэл бодлын ноёрхол дор бий болсон ааш зан юм. Энгийнээр хэлэхэд ийм байдаг. Илүү гүнзгий түвшинд, Миний үзэл бодлоор бол ах дүүгийн барилдлага нь үнэндээ түргэн зангийн илрэл юм. “Түргэн зангийн илрэл” гэдгээр Би юу хэлж байна вэ? Жишээлбэл, хүмүүс түр зуур баяр хөөртэй байх үедээ бүхэл өдөржин шөнөжин хоол унд идэхгүй, унтахгүй байсан ч өлсөхгүй, ядрахгүй явж чаддаг. Энэ нь хэвийн үү? Хэвийн нөхцөлд хүмүүс хоол идэхгүй бол өлсөж, шөнөжин сайн унтахгүй бол үлбийж, назгайрна. Гэхдээ тэд гэнэтхэн ааш зан нь хөхүүн хөгжилтэй болж, өлсөхгүй, нойрмоглохгүй, ядрахгүй бол энэ нь хэвийн бус зүйл биш үү? (Тийм ээ, хэвийн бус.) Энэ нь амь зан чанарын жам ёсны илчлэл мөн үү? (Биш.) Хэрвээ энэ нь хэвийн илчлэл биш бол юу юм бэ? Энэ бол түргэн зан. Түргэн зан гэдэг нь өөр ямар утгатай вэ? Агшин зуурын баяр хөөр, уур хилэн гэх мэт хэвийн бус сэтгэл хөдлөлөөс болоод хүмүүс бодлогогүй байдалтай байхдаа туйлширсан зан авир гаргадаг гэсэн үг юм. Энэ туйлширсан зан авир гэдэг нь юу вэ? Заримдаа тэд баяртай байх үедээ гэртээ байгаа хамгийн эрхэм нандин зүйлийг бусдад өгдөг, эсвэл заримдаа уурандаа хэн нэгнийг хутгалж хөнөөдөг. Энэ нь түргэн зан биш үү? Эдгээр нь хүмүүсийг бодлогогүй байдалтай байхад үүсдэг, туйлширсан зан авир юм: Энэ нь түргэн зан. Зарим хүн анх үүрэг гүйцэтгэж эхлэхдээ маш баяртай байдаг. Хоол идэх цаг болоход өлсдөггүй, амрах цаг болоход нойр нь хүрдэггүй. Харин тэд “Бурханы төлөө зарлагад, Бурханы төлөө төлөөс төл, ямар ч бэрхшээлийг даван туул!” гэж хашхирдаг. Тэд баяр хөөргүй байх болгондоо юу ч хийхийг хүсдэггүй, харсан хүн бүрдээ дургүйцэж, тэр ч байтугай Бурханд итгэхээ болих талаар боддог. Энэ бүхэн нь түргэн зан юм. Энэ түргэн зан яаж бий болсон бэ? Хүмүүсийн завхарсан зан чанараас бий болсон уу? Үндсэндээ энэ нь хүмүүс үнэнийг ойлгодоггүй, үнэнийг хэрэгжүүлж чадахгүйгээс болдог. Хүмүүс үнэнийг ойлгохгүй байх үедээ янз бүрийн гажууд бодлын нөлөөнд автдаг. Янз бүрийн гажууд, сөрөг бодлын нөлөөн дор хүмүүс элдэв янзын бодлогогүй, хэвийн бус ааш зан гаргадаг. Ийм ааш зантай байх үедээ тэд элдэв янзын түргэн зантай шүүлт, зан авир гаргадаг. Ийм юм болдог, тийм биз дээ? “Найзынхаа өмнөөс зовлон туулах” гэх энэ үзэл баримтлалын мөн чанар юу вэ? (Түргэн зан.) Тийм ээ, түргэн зан. Тэгвэл “Найзынхаа өмнөөс зовлон туулах” гэх үг үндэслэлтэй юу? Зарчимд нийцдэг үү? Хүмүүсийн дагаж мөрдөх ёстой эерэг зүйл мөн үү? Мэдээж биш. Найзынхаа өмнөөс зовлон туулах энэ асуудал нь бодлогогүй, ойворгон, түргэн зантай. Энэ асуудалд ухаалгаар хандах ёстой. Чи найзынхаа өмнөөс зовлон туулахуйц хэмжээнд ах дүүгийн барилдлагыг үнэлдэггүй бол зүгээр үү? Чадах чинээгээрээ найзууддаа туслах нь зүгээр үү? Юмыг яаж зөв хийх вэ? Ах дүүгийн барилдлагыг тун их үнэлдэг мэт санагддаг, найзынхаа өмнөөс зовлон туулах гэх мэт үзэл санаа, үзэл бодол нь яагаад бүгд буруу юм бэ? Юу нь буруу юм бэ? Энэ асуудлыг тодорхой болгох шаардлагатай. Энэ асуудлыг тодруулмагц хүмүүс тийм үзэл санаа, үзэл бодлыг бүрмөсөн орхино. Үнэндээ энэ асуудал маш энгийн. Та нар үүнийг тодорхой тайлбарлаж чадах уу? Та нар энэ асуудлын талаар ямар ч үзэл бодолгүй, ямар ч хэлэх үггүй. Энэ нь нэг зүйлийг баталдаг, өөрөөр хэлбэл, Намайг найзынхаа өмнөөс зовлон туулах гэх үгийг задлан шинжлэхээс өмнө та нар бүгдээрээ энэ үгийг баримталж, тун их шүтдэг хүмүүс байсан, мөн найзынхаа өмнөөс зовлон туулдаг хүмүүст бүгд атаархаж, тийм хүнтэй найзалж чадсан хүмүүст ч атаархаж, тийм найзуудтай байх нь баяр хөөртэй, нэр төрийн хэрэг гэж боддог байсан. Тийм биш гэж үү? Та нар энэ асуудлыг хэрхэн харж байна вэ? (Найзынхаа өмнөөс зовлон туулах гэх үгийн дагуу хүмүүстэй харилцах нь зарчимгүй, үнэнд нийцдэггүй гэж би бодож байна.) Энэ хариултыг юу гэж бодож байна? Энэ нь тийм үзэл санаа, үзэл бодлын чамд тавьсан хүлээс, дөнгийг суллаж чадах уу? Тийм хэрэг явдалд хандах чиний арга барил, зарчмыг өөрчилж чадах уу? Тийм асуудлын талаарх эндүү ташаа үзэл бодлыг чинь залруулж чадах уу? Чадахгүй бол энэ хариулт юу вэ? (Хоосон сургаал.) Хоосон сургаал яриад ямар хэрэгтэй юм бэ? Хоосон сургаалын талаар бүү ярь. Хоосон сургаал хэрхэн бий болдог вэ? Чи тийм үзэл санаа, үзэл бодлын мөн чанарыг тодорхой хардаггүй, хүмүүс, зүйлсийг харж, биеэ авч явах, үйлдэхэд чинь тийм үзэл санаа, үзэл бодлын үзүүлдэг сөрөг нөлөө, хор хөнөөлийг бүрэн ойлгодоггүйгээс болдог. Тэрний юу нь буруу болохыг чи мэддэггүй учраас өнгөц хоосон сургаал ашиглан энэ асуудалд хариулт өгч, шийдвэрлэж л чадна. Эцсийн үр дүнд хоосон сургаал асуудлыг чинь шийдвэрлэж чадахгүй бөгөөд чи тийм үзэл санаа, үзэл бодлын ноёрхол, нөлөөн дор амьдарсаар байна.

“Найзынхаа өмнөөс зовлон туулах” гэх мэт үзэл санаа, үзэл бодлын юу нь буруу вэ? Энэ асуулт нь үнэндээ нэлээд энгийн бөгөөд хэцүү биш юм. Дэлхий дээр амьдардаг хэн ч хадан завсраас үсэрч гарч ирээгүй. Хүн бүрд эцэг эх, үр хүүхэд байдаг, хүн болгонд хамаатан садан байдаг бөгөөд хүний энэ ертөнцөд хэн ч дангаараа оршин байдаггүй. Үүгээрээ Би юу хэлж байна вэ? Чи хүний энэ ертөнцөд амьдардаг, чиний гүйцэтгэх ёстой үүрэг даалгавар чамд бий гэж хэлж байгаа юм. Нэгдүгээрт чи эцэг эхдээ дэмжлэг үзүүлэх ёстой, хоёрдугаарт үр хүүхдүүдээ өсгөх ёстой. Энэ нь гэр бүл доторх чиний хариуцлага юм. Нийгэмд ч бас чиний гүйцэтгэх хариуцлага, үүрэг даалгавар гэж бий. Чи нийгэмд ажилчин, тариачин, бизнесмен, оюутан, сэхээтэн гэх мэт үүрэг роль гүйцэтгэх ёстой. Гэр бүлээс нийгэм хүртэл чиний биелүүлэх ёстой олон хариуцлага, үүрэг даалгавар бий. Өөрөөр хэлбэл, хоол хүнс, хувцас хунар, орон байр, унах унаанаас гадна чиний хийх ёстой олон зүйл байдаг, мөн чи олон зүйлийг хийж, олон үүрэг даалгавар биелүүлэх ёстой. Хүмүүсийн алхдаг Бурханд итгэх зөв замыг хойш тавиад, хувь хүнийхээ хувьд чи гэр бүлийн олон хариуцлага болон нийгэмд хүлээсэн үүргээ биелүүлэх ёстой байдаг. Чи бие даан оршин тогтнодоггүй. Чиний мөрөн дээрх хариуцлага зүгээр л найз нөхөдтэй болж, цагийг сайхан өнгөрүүлэх, эсвэл ярилцаж болох, чамд тусалж чадах хэн нэгнийг олох явдал биш. Чиний хариуцлагын дийлэнх нь—хамгийн чухал нь—чиний гэр бүл, нийгэмтэй холбоотой байдаг. Чи гэр бүлийн хариуцлага, нийгэмд хүлээсэн үүргээ сайн биелүүлэх л юм бол хүний хувьд амьдрал чинь бүрэн дүүрэн, төгс гэж тооцогдоно. Тэгвэл гэр бүлдээ биелүүлэх ёстой хариуцлагад чинь юу багтах вэ? Хүүхдийн хувиар чи эцэг эхдээ ачлалтай байж, тэднийг дэмжих ёстой. Эцэг эх чинь өвчин тусах юм уу эцэг эхэд чинь бэрхшээл тулгарвал чи чадах бүхнээ хийх ёстой. Эцэг эхийн хувиар чи гэр бүлийнхнээ бүгдийг нь тэжээхийн тулд хөлсөө урсган чармайж, шаргуу хөдөлмөрлөж, эцэг эх байх хүнд хариуцлагыг үүрч, үр хүүхдүүдээ өсгөж, зөв замыг дагадаг болгон хүмүүжүүлж, биеэ авч явах зарчмыг хүүхдүүддээ ойлгуулах ёстой. Тиймээс чи гэр бүлдээ тоо томшгүй олон хариуцлага үүрдэг. Чи эцэг эхээ дэмжиж, хүүхдүүдээ өсгөж хүмүүжүүлэх хариуцлага үүрэх ёстой. Хийх ёстой тийм зүйл олон байдаг. Нийгэмд чи ямар хариуцлагатай байдаг вэ? Чи хууль, дүрмийг даган мөрдөх ёстой, бусадтай харилцахдаа зарчимтай байх ёстой, ажилдаа чадах бүхнээ хийж, ажил мэргэжлээ сайн удирдах ёстой. Цаг хугацаа, эрч хүчнийхээ наяас ерэн хувийг эдгээр зүйлд зориулах ёстой. Өөрөөр хэлбэл, чи гэр бүлдээ юм уу нийгэмд ямар ч үүрэг роль гүйцэтгэлээ гэсэн, ямар ч замаар алхлаа гэсэн, амбиц, хүсэл эрмэлзэл чинь юу ч байлаа гэсэн, өөрсдийнх нь хувьд маш чухал хариуцлага хүн бүрд байдаг бөгөөд тэр нь бараг бүх цаг хугацаа, эрч хүчийг нь эзэлдэг. Гэр бүл болон нийгмийн хариуцлагын үүднээс авч үзвэл, хүн болох чи болон амьд бие болох чи хүний энэ ертөнцөд ирсний үнэ цэн юу вэ? Энэ нь Тэнгэрээс чамд өгсөн хариуцлага, даалгаврыг биелүүлэх явдал юм. Чиний амь ганцхан чамд харьяалагддаггүй, мэдээж бусдад харьяалагддаггүй. Чиний амь чиний даалгавар, хариуцлагын төлөө, хүний ертөнцөд биелүүлэх ёстой чиний хариуцлага, хүлээсэн үүрэг, даалгаврын төлөө оршин тогтнодог. Чиний амь эцэг эхэд чинь ч, эхнэрт (нөхөрт) чинь ч харьяалагддаггүй, мэдээж үр хүүхдүүдэд чинь харьяалагддаггүй. Үр удамд чинь бүр ч харьяалагдахгүй. Тэгвэл чиний амь хэнд харьяалагддаг вэ? Дэлхий ертөнцийн хүний өнцгөөс ярих юм бол чиний амь Бурханаас чамд өгсөн хариуцлага, даалгаварт харьяалагддаг. Харин итгэгчийн өнцгөөс харвал чиний амь Бурханд харьяалагдана, учир нь Бурхан л чиний бүх зүйлийг зохицуулж, захирч байдаг. Тиймээс дэлхий ертөнцөд амьдарч буй хүний хувиар чи өөрийнхөө амийг бусдад дур зоргоороо амлах ёсгүй, ах дүүгийн барилдлагын төлөө хэн нэгний төлөө амиа дураараа золиослох ёсгүй. Өөрөөр хэлбэл, чи өөрийнхөө амийг дорд үзэж болохгүй. Чиний амь өөр хэн нэгэнд, ялангуяа Сатанд, энэ нийгэмд, энэ завхарсан хүн төрөлхтөнд үнэ цэнгүй ч эцэг эх, хамаатан саданд чинь бол чиний амь туйлын чухал байдаг, учир нь чиний хариуцлага болон тэдний оршин тогтнол хоорондоо салшгүй холбоотой. Мэдээж үүнээс ч илүү чухал зүйл бол чиний амь болон Бурхан бүх зүйлийг, бүх хүн төрөлхтнийг захирдаг гэх баримт нь хоорондоо салшгүй холбоотой. Бурханы захирдаг олон амийн дунд чиний амь зайлшгүй шаардлагатай. Магадгүй чи өөрийнхөө амийг тийм ч өндрөөр үнэлдэггүй, амиа тийм ч өндрөөр үнэлэх ёсгүй байж болох ч үнэн хэрэгтээ чамтай ойр дотно холбоотой, салшгүй харилцаатай эцэг эх, хамаатан саданд чинь чиний амь маш чухал байдаг. Би яагаад ингэж хэлдэг вэ? Учир нь чи тэдний өмнө хариуцлага хүлээдэг, тэд ч бас чиний өмнө хариуцлага хүлээдэг, чи энэ нийгэмд хариуцлага үүрдэг, нийгмийн өмнө хүлээсэн хариуцлага чинь энэ нийгэм дэх чиний үүрэг рольтой холбоотой байдаг. Хүн бүрийн үүрэг роль, амьд оршихуй бүр Бурханд зайлшгүй шаардлагатай бөгөөд бүгд хүн төрөлхтөн, энэ ертөнц, энэ газар дэлхий, энэ орчлонг захирах Бурханы дээд эрхийн салшгүй элементүүд юм. Бурханы нүдээр бүх амь элсэн ширхгээс ч илүү өчүүхэн, шоргоолжноос ч илүү жигшүүртэй; гэсэн хэдий ч хүн бүр бол амь, амьдарч, амьсгалж буй амь учраас Бурханы дээд эрхийн дотор хүн голлох чиг үүрэг гүйцэтгэдэггүй ч бас зайлшгүй шаардлагатай юм. Тиймээс эдгээр талаас үүнийг харвал, хэрвээ хүн найзынхаа өмнөөс зовлон туулахад бэлэн бөгөөд зөвхөн ингэж бодоод зогсохгүй, бас хэдийд ч ийнхүү үйлдэж, гэр бүлийн хариуцлага, нийгмийн хариуцлагаа үл хайхран, тэр ч байтугай өөрийн мөрөн дээрх Бурханы өгсөн даалгавар, үүргийг үл хайхран амиа өгөхөд бэлэн байдаг бол тэр нь буруу биш гэж үү? (Тийм.) Энэ бол урван тэрсэлсэн хэрэг! Хүнд Бурханы өгдөг хамгийн эрхэм нандин зүйл бол амь гэж нэрлэгддэг энэхүү амьсгал юм. Хэрвээ чи амиа даатгаж болно гэж боддог найздаа өөрийнхөө амийг хааш яаш амлах юм бол Бурханд тэрсэлж байгаа хэрэг биш гэж үү? Амиа үл хүндэтгэж байгаа хэрэг биш үү? Бурханд дуулгаваргүй хандсан хэрэг биш гэж үү? Бурханы эсрэг тэрслүү байдал биш үү? (Мөн.) Энэ нь гэр бүл болон нийгэмдээ гүйцэтгэх ёстой хариуцлагаасаа илт татгалзаж, Бурханы чамд өгсөн даалгавраас зайлсхийж байгаа хэрэг. Энэ бол тэрслүү явдал. Хүний амьдралд хамгийн чухал зүйл бол энэ амьдралдаа хүний үүрэх ёстой хариуцлага—гэр бүлийн хариуцлага, нийгмийн хариуцлага, Бурханы чамд өгсөн даалгавраас өөр юу ч биш. Хамгийн чухал зүйл бол эдгээр хариуцлага, даалгавар юм. Хэрвээ чи түр зуурын ах дүүгийн барилдлагын мэдрэмж, агшин зуурын түргэн зангийн улмаас өөрийнхөө амийг өөр хэн нэгний төлөө хааш яаш өгснөөр амиа алдвал хариуцлага чинь байсаар байх уу? Тэгвэл чи яаж даалгаврын талаар ярьж чадах юм бэ? Чи мэдээж Бурханы чамд өгсөн амийг хамгийн эрхэм нандин зүйл хэмээн нандигнадаггүй, харин оронд нь үүнийг хааш яаш бусдад амлаж, бусдын төлөө амиа өгч, гэр бүл, нийгмийн хариуцлагаа бүрмөсөн үл тоож, орхидог, энэ нь ёс суртахуунгүй, шударга бус явдал юм. Тэгвэл Би та нарт юу хэлэх гээд байна вэ? Санаандгүй байдлаар амиа бусдад бүү өг, бүү амла. Зарим хүн: “Би эцэг эхдээ амлаж болох уу? Хайртай хүндээ амлавал яах вэ, тэр нь зүгээр үү?” гэдэг. Тэгэх нь зүгээр биш. Яагаад тэр вэ? Бурхан чамд амь хайрлаж, гэр бүл, нийгмийнхээ өмнө хүлээсэн үүргээ биелүүлж, Бурханаас чамд даалгасан даалгаврыг биелүүлэхийн тулд амиа үргэлжлүүлэх боломж олгодог. Чи амиа бусдад санаандгүй амлаж, бусдад өгч, бусдын төлөө зарлагадаж, бусдад зориулснаар өөрийнхөө амийг онигоо мэт үзэж болохгүй. Хэрвээ хүн амиа алдвал гэр бүл, нийгмийн хариуцлага, даалгавраа биелүүлж чадах уу? Биелүүлэх боломжтой хэвээр байх уу? (Үгүй.) Хүний гэр бүл, нийгмийн хариуцлага байхгүй болоход тэдний гүйцэтгэдэг нийгмийн үүрэг роль байсаар байх уу? (Үгүй.) Хүний гүйцэтгэдэг нийгмийн үүрэг роль байхгүй болоход тэр хүний даалгавар байсаар байх уу? Үгүй, байхгүй болно. Хүний даалгавар, нийгмийн үүрэг роль байхгүй болоход Бурханы захирдаг зүйл байсаар байх уу? Бурханы захирдаг зүйл бол амьд зүйлс, амьтай хүмүүс бөгөөд хүмүүсийн нийгмийн хариуцлага, амь байхгүй болж, нийгмийн үүрэг роль нь үгүй болоход энэ нь Бурханы захирдаг хүн төрөлхтөн, Бурханы удирдлагын төлөвлөгөөг үгүй болгохоор оролдож байгаа хэрэг мөн үү? Хэрвээ чи ингэх юм бол энэ нь тэрслүү хэрэг биш гэж үү? (Мөн.) Энэ бол үнэхээр тэрслүү явдал. Чиний амь зөвхөн чиний хариуцлага, даалгаврын төлөө оршин тогтнодог бөгөөд амийн чинь үнэ цэн чиний хариуцлага, даалгаварт л тусгагдах боломжтой. Үүнээс гадна найзынхаа өмнөөс зовлон туулах нь чиний хариуцлага, даалгавар биш. Бурханаас амь заяасан хүний хувьд Бурханы чамд даалгасан хариуцлага, даалгаврыг биелүүлэх нь чиний хийх ёстой зүйл юм. Харин найзынхаа өмнөөс зовлон туулах нь Бурханы чамд өгсөн хариуцлага, даалгавар биш. Харин ч чи ах дүүгийн барилдлагын мэдрэмж, өөрийн хүсэл эрмэлзэл, амийн талаарх хариуцлагагүй бодлоор үйлдэж байгаа хэрэг, бас энэ нь мэдээж хүмүүст Сатаны суулгасан, хүний ​​амийг жигших, уландаа гишгэх нэг төрлийн сэтгэлгээ юм. Тиймээс цаг нь хэзээ ч ирсэн бай, чи ямар ч дотнын найзтай болсон бай, түүнтэй найзлаад амь насанд аюултай нөхцөл байдлыг даван туулсан ч бай, түүний өмнөөс зовлон туулна гэж дур зоргоороо амлаж болохгүй, ийм бодлыг хөнгөн хуумгай авч үзэж ч болохгүй, бүх амьдрал, амиа түүнд зориулах тухай ч бодож болохгүй. Чи түүний өмнө ямар ч үүрэг, хариуцлага хүлээгээгүй. Та нар ижилхэн сонирхолтой, төстэй зан араншинтай, адилхан замаар алхаж, бие биедээ тусалж чаддаг, дуртай юм бүхнийхээ талаар өөр хоорондоо ярилцаж чаддаг, ойр дотнын найзууд байж чаддаг ч энэхүү дотно найзын харилцаа нь нэг нэгнийхээ өмнөөс зовлон туулах суурин дээр үндэслэдэггүй, ах дүүгийн барилдлагыг үнэлэх явдалд ч суурилдаггүй. Чи түүний өмнөөс зовлон туулах шаардлагагүй, түүний төлөө өөрийнхөө амийг өгөх хэрэггүй, бүр ганц дусал цусаа ч урсгах шаардлагагүй. Зарим хүн: “Тэгвэл ах дүүгийн барилдлагын мэдрэмж минь ямар хэрэгтэй юм бэ? Би хүн чанартаа, бас зүрх сэтгэлдээ ах дүүгийн барилдлагыг харуулахыг үргэлж хүсдэг, тэгвэл би яах ёстой юм бэ?” гэдэг. Хэрвээ чи ах дүүгийн барилдлагаа харуулахыг үнэхээр хүсвэл өөрийнхөө ойлгож авсан үнэнийг нөгөө хүндээ хэлэх ёстой. Нөгөө хүн чинь сул дорой байхыг харах үедээ түүнийг дэмж. Зүгээр хөндлөнгөөс хараад зогсоод байж болохгүй; түүнийг буруу замаар явах үед сануулж, зөвлөж, тусалж дэмж. Нөгөө хүнийхээ асуудлыг харах үедээ чи түүнд туслах үүрэгтэй боловч түүний өмнөөс зовлон туулах хэрэггүй, өөрийнхөө амийг түүнд амлах шаардлагагүй. Түүний өмнө хүлээсэн хариуцлага бол зөвхөн тусалж, дэмжиж, сануулж, зөвлөж, эсвэл заримдаа жаахан уучилж, хүлээцтэй хандах явдал болохоос түүний төлөө амиа өгөх явдал биш, ах дүүгийн барилдлага гээчийг түүнд үзүүлэх явдал бүр ч биш. Миний хувьд ах дүүгийн барилдлага бол зүгээр л түргэн зан бөгөөд энэ нь үнэнд харьяалагддаггүй. Хүмүүст Бурханы өгсөн амьтай харьцуулбал хүмүүсийн хоорондох ах дүүгийн барилдлага нь хог хаягдал юм. Энэ нь хүмүүст Сатаны суулгасан нэг төрлийн түргэн зан, ах дүүгийн барилдлагын төлөөх сэтгэл хөөрлөөрөө олон зүйл хийхэд хүмүүсийг хүргэдэг зальхай явуулга, хүмүүсийн хаяхаар тэмцэж, насан туршдаа харамсах зүйл юм. Энэ бол болчимгүй явдал. Тиймээс чи ах дүүгийн барилдлагын талаарх энэ санааг орхисон нь дээр. Ах дүүгийн барилдлагын дагуу бүү амьдар, харин оронд нь үнэн болон Бурханы үгийн дагуу амьдар. Ядаж л чи өөрийнхөө хүн чанар, мөс чанар, эрүүл ухааны дагуу амьдарч, хүн бүртэй, бүх зүйлтэй ухаалгаар харьцаж, мөс чанар, эрүүл ухааныхаа дагуу бүхнийг зүй зохистой хийх ёстой.

Хариуцлага болон амийн талаарх маш олон үг хэллэг, санал бодлыг нөхөрлөсний дараа та нар одоо найзынхаа өмнөөс зовлон туулах тухай ёс суртахууны энэ шаардлагыг ялган таньдаг болсон уу? Та нар ялган таньдаг болсон болохоор тийм зүйлтэй харьцах зөв зарчим та нарт байгаа юу? (Байгаа.) Хэн нэгэн хүн чамаас өөрийнх нь өмнөөс зовлон туулахыг үнэхээр гуйвал чи яах вэ? Юу гэж хариулах вэ? “Чиний өмнөөс зовлон туулахыг чи надаас шаардаж байгаа бол миний амийг авахыг хүсэж байгаа юм байна. Хэрвээ чи миний амийг авахыг хүсэж байгаа бол, надаас тийм зүйл шаардаж байгаа бол гэр бүлийн хариуцлагаа биелүүлэх эрх, нийгмийн хариуцлагаа биелүүлэх эрхийг минь хасаж байна. Энэ нь бас хүний эрхийг минь хасаж байна, үүнээс ч чухал нь Бурханы дээд эрхэд захирагдах, үүргээ сайн гүйцэтгэх боломжийг минь үгүй хийж байна. Чи ингэж хүний эрхийг минь хасаж байгаа нь намайг төгсгөл болгоно! Чи маш олон эрхийг минь хасаж, намайг өөрийнхөө төлөө үхүүлж байна. Чи яаж ийм аминч, жигшүүртэй байж чадаж байна аа? Тэгсэн хэр нь миний найз хэвээр гэж үү? Мэдээж чи миний найз биш, харин дайсан” гэж хэлнэ. Ингэж хэлэх нь зөв үү? (Зөв.) Тэгж хэлэх нь үнэндээ зөв юм. Чи тэгж хэлж зүрхлэх үү? Чи үнэхээр ойлгож байна уу? Аль нэг найз чинь чамаас өөрийнх нь өмнөөс зовлон туулахыг гуйж, амийг чинь шаардаад байвал чи боломж гармагц л түүнээс холдох ёстой, учир нь тэр бол сайн хүн биш. Зүгээр л чиний өмнөөс зовлон туулж чаддаг байлаа гээд тэр хүн чиний найз байх ёстой гэж бүү бод. “Миний өмнөөс зовлон туул гэж би чамаас гуйгаагүй, чи өөрөө л сайн дураараа хийсэн. Чи миний өмнөөс зовлон туулж чаддаг байлаа ч гэсэн чиний өмнөөс зовлон туулахыг надаас гуйх тухай бодох ч хэрэггүй. Чи ухаалаг биш, харин би үнэнийг ойлгодог, ухаалаг, бас энэ асуудалд ухаалгаар хандана. Чи миний өмнөөс хэчнээн олон удаа зовлон туулсан нь хамаагүй, би сэтгэл хөөрлөөрөө чиний өмнөөс зовлон туулахгүй. Чамд хэцүү байгаа бол би чадлынхаа хэрээр тусална, гэхдээ ганцхан чиний төлөө амьдрахын тулд би энэ амьдралд Бурханы надад даалгасан хариуцлага, даалгаврыг яасан ч орхихгүй. Миний ертөнцөд хариуцлага, үүрэг, даалгавраас өөр юу ч байхгүй. Хэрвээ чи надтай найз байхыг хүсэж байвал хариуцлагаа биелүүлж, даалгавраа гүйцэлдүүлэхэд минь тусалж, дэмжлэг үзүүлэхийг би чамаас гуйя. Тэгвэл л чи миний жинхэнэ найз. Чиний өмнөөс зовлон туулахыг чи надаас шаардаж, өөрийнхөө амийг чиний төлөө өгөх, амиа чамд амлах гэх мэт иймэрхүү амлалтыг надаар өгүүлсээр байвал чи надаас нэн даруй холдох ёстой, чи бол миний найз биш, би чам шиг хүнтэй найз болохыг хүсэхгүй, чам шиг хүний найз байхыг хүсэхгүй байна” гэж чи хэлнэ. Тэгж хэлэхийг чи юу гэж бодож байна? (Сайн байна.) Юу нь сайн бэ? Иймэрхүү найзгүй болсноор чи дарамтаас ангижирч, санаа зовнилоос ангид байж, бодлын дарамтгүй байх бөгөөд ах дүүгийн барилдлагыг үнэлэх гэх мэт үзэл бодолд баригдахгүй. Хэрвээ хэн нэгэн үнэхээр “Найзынхаа өмнөөс зовлон туулдаггүй чам шиг хүмүүс харилцахад зохисгүй, хэний ч найз болж чадахгүй” гэж хэлсэн бол үүнийг сонсоод чи гуниглах уу? Эдгээр үг чамд нөлөөлөх үү? Чи оршин тогтнолын мэдрэмжгүйгээр, амьдрах ямар ч найдваргүйгээр гуниглаж, сөрөг болж, хүмүүст хаягдсан юм шиг санагдах уу? Ингэх боломжтой ч үнэнийг ойлгох үедээ чи энэ асуудлыг бүрэн дүүрэн ойлгож авах бөгөөд эдгээр үгэнд баригдахгүй. Өнөөдрөөс эхлээд чи уламжлалт соёлын эдгээр зүйлийг орхиж сурах ёстой, эдгээр ачааг үүрэх шаардлагагүй. Ийм маягаар л чи амьдралын зөв замаар алхаж чадна. Үүнийг хэрэгжүүлж чадах уу? (Чадна.) Мэдээж энэ нь тийм амархан орхиж болох зүйл биш. Хүмүүс эхлээд сэтгэл санаагаа бэлдэж, бага багаар тунгаан бодож, үнэнийг бага багаар эрж хайж, бага сагаар ойлгож, үнэн-зарчмын дагуу бага багаар хэрэгжүүлэх ёстой. Энэ нь хүмүүстэй харилцах харилцаа, холбоо сүлбээгээ шийдвэрлэж, зохицуулахдаа үнэн-зарчмыг ашиглаж буй хэрэг юм. Товчхондоо Би та нарт сүүлийн хэдэн үгийг хэлмээр байна: Амь болон хариуцлагаа нандигна; Бурханы чамд өгсөн үүргээ гүйцэтгэх бломжийг нандигна, Бурханы чамд өгсөн даалгаврыг нандигна. Ойлгож байна уу? (Ойлголоо.) Энэ асуудлыг нэгд нэггүй ойлгож авсан чинь баяр хөөртэй хэрэг биш үү? (Тийм ээ.) Чи эдгээр эндүү ташаа үзэл санаа, үзэл бодолд хязгаарлагдаж, хүлэгддэггүй бол сэтгэл чинь тайван байна. Гэхдээ чи одоо үнэндээ тайван биш байгаа. Чи ирээдүйд үнэнийг эрэлхийлэх замаар орж, эдгээр зүйлд санаа зовохоо болимогцоо үнэхээр сэтгэл амарна. Үнэхээр бүхэлдээ Бурханы үгийн дагуу, үнэнийг шалгуураа болгон хүмүүс, зүйлсийг харж, биеэ авч явж, үйлддэг хүмүүс л үнэхээр тайван, сэтгэл амар байдаг, амар амгалан, баяр хөөртэй байж, үнэний дагуу амьдарч, биеэ авч явдаг бөгөөд хэзээ ч харамсахгүй. Өнөөдрийн нөхөрлөлөө ингээд дуусгая.

Тайлбар:

а. Кон Рон нь уламжлал ёсоор хүүхдүүдэд сайхан ааш зан, ахан дүүсийн хайрын үнэ цэнийн талаар сургахад ашигладаг Хятадын алдартай түүхэнд гардаг. Түүний гэр бүл сагстай лийр хүлээн авахад дөрвөн настай Кон том лийрийг нь ах нартаа өгч, хамгийн жижгийг нь өөртөө авчээ гэж уг түүхэнд өгүүлдэг.


  [image: ]

OEBPS/Images/contact-mn.jpg
<

Terc XY4YUT BYPXAHbDbI YYVYINTIAH

CainH M3433H1K B36 canT
https://mn.kingdomsalvation.org

MaHai B3O cant Ann TaTtax

YouTube: https://l.kingdomsalvation.org/mn/video
Facebook: https://|.kingdomsalvation.org/mn/facebook

Email: contact. mn@kingdomsalvation.org

